
خواب راستہ

        ’’جب میری آنکھ کھلی‘‘ اس نے اپنے معالج کو بتایا ’’تو میرا جسم پسینے سے شرابور اور دل زور زور سے دھڑک رہا تھا۔آپ نے مجھے پریشانی اور اضطراب سے بچنے کی تلقین کر رکھی ہے لیکن پریشانی نے اب چور راستہ تلاش کر لیا ہے اور لگتا ہے میری جان لے کر ہی چھوڑے گی‘‘
       ’’مجھے معلوم ہے آپ زیر عتاب ہیں مگر آپ زیادہ ٹینشن نہ لیں۔ان دنوں اخباروں میں بھی اس قسم کی خبریں اکثر چھپتی رہتی ہیں   بہت تبدیلی کے بعد نائٹ میئرز کی صورت اختیار کر لیتی ہیں ‘‘
      ’’ہو سکتا ہے ڈاکٹر انہی خبروں کا  اثر ہو لیکن مجھے بے خوابی کی پرانی شکایت ہے۔رات رات بھر کروٹیں بدلنا، اور اگر سلیپنگ پلز کی وجہ سے آنکھ لگ جائے تو اس قسم کے ڈراؤنے خواب دیکھ کر جاگ جانا‘‘

       آپ کچھ دنوں کے لئے ایڈمٹ ہو جائیں۔ نئے ٹسٹس بھی ہو جائیں گے اور ماحول کی تبدیلی سے بھی فرق پڑے گا‘‘

       ’’جیسا آپ بہتر سمجھیں ‘‘
       ڈاکٹر اور اس کے سٹاف کے چلے جانے کے بعد اس نے تکیے کے نیچے سے موبائیل فون نکالا  اور گھر میں بیوی کو اپنے ایڈمٹ ہو جانے کی اطلاع دی۔جو تھوڑی دیر بعد ڈرائیور کے ساتھ دوپہر کا کھانا اور اس کی ضرورت کی چیزیں لے کر آ گئی اور سہ پہر تک اس کے پاس رہی۔وہ رات کو بھی وہیں ٹھہرنا چاہتی تھی مگر یہ تکلیف دہ ہوتا، اس نے منع کر دیا اور وہ بادل نخواستہ گھر چلی گئی
       پھر اوور سیز کال آ گئی۔

       ’’اب کیسی طبیعت ہے پاپا؟‘‘

       ’’ٹھیک ہوں ‘‘

       ’’ ماما نے بتایا چکر آنے لگے ہیں ‘‘
       ’’ہاں وہی خفقان اور بے خوابی کی پرانی شکایت۔اسی کی وجہ سے ‘‘

       ’’ڈاکٹر کیا کہتا ہے ؟‘‘

       ’’وہی ٹسٹس اور روایتی باتیں۔سوچئے مت،ذہن کو صاف رکھیے،یہ پرہیز وہ پرہیز‘‘
       ’’پرہیز تو ضروری ہے پاپا‘‘

       ’’ہاں پہلے کھانے پینے کا تھا  اب سوچنے کا بھی۔سوچنا بھی کیا  اپنے بس میں ہوتا ہے؟‘‘

       ’’ہوتا ہے پاپا۔مجھے معلوم ہے آپ بہت اور بے جا سوچتے ہیں۔جس بات کا آپ سے کوئی تعلق نہ ہو اس پر بھی کڑھتے رہیں گے‘‘

       ’’تو کیا آدمی کو صرف اپنے ہی بارے میں سوچنا چاہئے‘‘

       ’’میر اتو خیال ہے اپنے بارے میں بھی زیادہ نہیں سوچنا چاہئے۔بس جو ہے وہ ہے۔جو نہیں ہے وہ نہیں ہے‘‘

       ’’ہاں بیٹا جس کے پاس سب کچھ ہوتا ہے وہ اسی طرح کی باتیں کرتا ہے‘‘

       ’’پاپا آپ کے پاس بھی تو سب کچھ ہے‘‘

       ’’ہاں ضرورتیں پوری ہو جاتی ہیں ‘‘
       ’’ضرورت پوری ہو جانا بہت بڑی بات ہوتی ہے پاپا۔ورنہ ہم تیسری دنیا کے اکثر لوگوں کی ضرورتیں ہی پوری نہیں ہوتیں اور ہمیں نظریۂ ضرورت ایجاد کرنا پڑتا ہے‘‘

       ’’صرف تیسری دنیا ہی کی نہیں بیٹا، پہلی اور دوسری دنیا والوں کی بھی ضرورتیں ہوتی ہیں اور بدلتی رہتی ہیں۔کبھی ان کی ضرورت ایک ملا جرنیل کی تھی انہوں نے اس سے انتہا پسندی کے فروغ کا کام لیا۔اب نائن الیون کے بعد الٹا پہیہ گھمانے کی ضرورت پڑ گئی تو اسی ملائیت کو دہشت گردی قرار دے کراس کے خلاف جنگ لڑی جا رہی ہے۔ویسے وہاں کے عام لوگوں کا رد عمل کیا ہے؟‘‘
       ’’پاپا یہاں بھانت بھانت کے لوگ ہیں۔وہ بھی ہیں جواس مہم جوئی اور لشکر کشی کو ایک بڑی طاقت کی کھلی جارحیت سمجھتے ہیں اور وہ بھی جو اسے دہشت گردی اور بنیاد پرستی کے خلاف جنگ سے تعبیر کرتے ہیں۔کل ایک ایسے شخص سے ملاقات ہوئی جو سمجھتا ہے کہ طالبان پر یہ قیامت  بامیان کے ان بتوں کی وجہ سے ٹوٹی جن کو وہ دنیا بھر کی اپیلوں کے باوجود توڑنے سے باز نہ آئے تھے۔ حالانکہ انہیں محمود غزنوی جیسے بت شکن نے گرانا مناسب نہیں جانا تھا‘‘

       ’’خرافات‘‘

     ’’مگر پاپا اس بات کو ہم اس طرح بھی کہہ سکتے ہیں کہ محمود نے یہ بت صدیوں بعد آنے والے طالبان کے لئے چھوڑ دئیے کیوں کہ ان کو توڑنے سے مٹی اور پتھر کے سوا کچھ ہاتھ نہ آتا مگر سومنات کے بت‘‘

       ’’یہ تم کہہ سکتے ہو اور وہاں بیٹھ کر‘‘

       ’’ہاں یہاں سچ بولنے کی آزادی تو ہے‘‘

       ’’یہ تمہاری خوش فہمی ہے۔کہیں کوئی ایسا سچ نہ بول دینا جو انہیں پسند نہ ہو‘‘

      ’’ایسا نہیں ہے پاپا‘‘

       ’’تو کیا تم دنیا کے سب سے بڑے دہشت گرد کا نام لے سکتے ہو؟‘‘

       ’’پاپ آجکل فون پر ایسی باتوں سے گریز کریں ‘‘
       ’’ سچ بولنے کی آزادی۔۔۔ بس؟‘‘

       ’’آجکل پہلے جیسے حالات نہیں رہے پاپا۔ دے آر ایٹ وار‘‘

       ’’میں نے تو سنا تھا وہاں حالات بہتر ہو گئے ہیں ‘‘

       ’’آہستہ آہستہ ہو رہے ہیں مگر کاش خودکش حملے کرنے والے ایک بار واپس آ کر ہمارا  اور مسلم امہ کا حال دیکھتے۔خیر آپ کوئی دوسری بات کیجئے ‘‘

        ’’بچے کیسے ہیں اور جوزفین؟‘‘
       ’’ٹھیک ہیں،آپ کو یاد کرتے ہیں۔آپ مکمل چیک اپ کرائیں،اخراجات کی پرواہ نہ کریں۔خدا حافظ ‘‘

       ’’خدا حافظ‘‘

       فون بند ہو جانے کے بعد کچھ دیر وہ میگزین پڑھتا رہا پھر اکتا کر چھوڑ دیا اور تکئے کے نیچے سے دوبارہ موبائل فون نکال کر بعض پرسنل سیٹنگز(settings) تبدیل کرنے لگا۔ان دنوں یہ اس کا پسندیدہ مشغلہ تھا۔ گذشتہ کچھ دنوں سے اس کے ہاتھ ایک ایسا موبائیل فون لگ گیا تھا جس میں سنسر لگا ہوا تھا۔ اور ایک خاص کوڈ ملانے کے بعد وہ دوسروں کی گفتگو سن سکتا تھا مگر اس میں دخل نہیں دے سکتا تھا۔ دوسروں کی نجی گفتگو سننا اگرچہ غیر اخلاقی حرکت تھی مگر اس نے خود ہی اس کا جواز تلاش کر لیا تھا کہ اس کا مقصد نقصان پہنچانا یا کسی کے معاملات میں دخل دینا نہیں، محض اپنا روٹھا ہوا دل بہلانا اور اپنے ارد گرد کے حقائق جاننا تھا۔بعض کالیں دلچسپ اور معلوماتی ہوتیں مگر بعض بالکل بور۔بعض کے سیاق و سباق کا کچھ پتہ نہ چلتا۔وہ تھوڑی دیر سنتا پھر اکتا کر آگے بڑھ جاتا

      اس نے کوڈ ڈائل کیا اور انتظار کرنے لگا۔

مختلف کالیں سنسر ہونے لگیں۔ وہ تھوڑی دیر کے لئے ایک کال سنتا پھر اس میں دلچسپی نہ پا کر آگے بڑھ جاتا۔

       ’’ہاتھی اور چیونٹی کاکیا مقابلہ یار‘‘
       ’’مومن ہو تو بے تیغ بھی لڑتا ہے سپاہی‘‘
       ’’میرا خیال ہے چیونٹی تو ہاتھی کو دیکھ بھی نہیں سکتی‘‘
       ’’تو کیا ہاتھی اسے دیکھ سکتا ہے؟‘‘

       ’’اسے دیکھنے کی ضرورت بھی کیا ہے۔ بڑے بڑے مہیب پاؤں سے کچل تو سکتا ہے‘‘

       ’’دیکھے گا تو کچلے گانا‘‘

      ’’ مگ ریار لوگ اس انتظار میں رہے کہ کب چیونٹی ہاتھی کے کان میں گھستی ہے اور الٹا ہاتھی چیونٹی کے کان میں گھس گیا‘‘
       ’’ویسے ہمت کی داد دینی چاہیے۔ ساری دنیا ایک طرف اور تھوڑے سے بے سر و ساماں لوگ دوسری طرف‘‘

       ’’ہمت کی یا ہٹ کی ؟‘‘ 

       ’’اسی کو تو کہتے ہیں بے خطر کود پڑا آتش نمرود میں عشق‘‘

      ’’اب معجزوں کرامتوں کا زمانہ نہیں بھائی۔کاش وہ سمجھ سکتے کیا قیامت ٹوٹنے والی ہے‘‘

       ’’ تو کیا کرتے۔گھر چھوڑ کر بھاگ جاتے اور کہاں جاتے؟‘‘

       ’’بھاگے تو ہیں مگر دیر سے۔ اور اتنی عجلت میں کہ بہت سے خوش فہموں کا  ایمان متزلزل ہو گیا‘‘
       ’’یہ پسپائی عارضی ہے جنگی حکمت عملی،،

      ’’یار حکمت اور دور اندیشی سے کام لیتے تو تباہی سے بچا جا سکتا تھا۔آدمی زیادہ عقلمند نہ بھی ہو تو اتنی سی بات تو نوشتہ دیوار تھی کہ ایک مقدس لفظ بدنام ہونے جا رہا ہے۔مگر 
      

افسوس۔کبھی اے نوجواں مسلم تدبر بھی کیا تو نے؟‘‘ 

       ’’اور مہمان کو دیکھو کہ ان کی اینٹ سے اینٹ بجوا دی اور روپوش ہو کر دشمن کو موقع دیا کہ وہ جس گھر اور علاقے  میں چاہے تلاش کے بہانے کاروائی کر سکے‘‘

       ’’یار کبھی کبھی تو مجھے وہ بھی انہی کا آدمی معلوم ہونے لگتا ہے‘‘

       ’’یہ تو وقت ہی بتائے گا‘‘

       ’’وقت بھی وہی کچھ بتائے گا جو وہ چاہیں گے، وقت جن کی مٹھی میں ہے‘‘


  ٭ ’’شاہ جی میں بڑی دیر سے بھٹک رہا ہوں، شارع جمہوریت کہاں واقع ہے؟‘‘

       ’’آجکل مرمت کے لئے بند ہے‘‘

       ’’مگر ہے کہاں ؟‘‘

       ’’کانسٹی ٹیوشن ایوینیو کے پاس‘‘

        ’’ اور وہ کہاں ہے؟‘‘


      ’’کانسٹی ٹیوشن یا ایوینیو؟‘‘
       ’’ایوینیو یار‘‘
       ’’پارلیمنٹ بلڈنگ دیکھی ہے؟‘‘

       ’’ہاں اسی ہا  نٹڈ ہاؤس کے سامنے تو ہوں جو انڈر دی ٹو آف پریذیڈنسی ہے ‘‘

       ’’ وہاں سے تھوڑا آگے چلو تمہارے بائیں ہاتھ پر ایک خوبصورت اور پر وقار عمارت ہو گی ‘‘

       ’’اچھا جہاں بلوہ ہوا تھا ؟ ‘‘

       ’’ہاں یہی تو کانسٹی ٹیوشن ایوینو ہے اس پر ذرا آگے جا کر کراسنگ آئے گا‘‘

       ’’آ گیا  اور پہنچ گیا‘‘
      ’’ یہی شارع جمہوریت ہے‘‘

       ’’ہاں مگر شاہ جی یہ سڑک اتنی چھوٹی کیوں ہے؟‘‘

       ’’بھائی اس ملک میں جمہوریت کی جتنی عمر ہے سڑک کی لمبائی اس کے مطابق رکھی گئی ہے‘‘


  ٭ ’’نہیں میں اتنی دیر گھر سے باہر نہیں رہ سکتی‘‘
       ’’کتنی دیر رہ سکتی ہو؟‘‘

       ’’آفس آورز سے میکسی مم ایک گھنٹہ بعد تک‘‘

       ’’تا کہ گھر والے سمجھیں اوور ٹائم لگ رہا ہے!‘‘

       ’’اوور ٹائم ہی تو ہے‘‘

  
 ٭  ’’کچھ اس کا  اتاپتہ؟‘‘

       ’’بہت مزے میں ہے۔ایک ہی برس میں اس کے نیچے بائیسکل کی جگہ پجیرو آ گئی‘‘
       ’’چندوں، زکوٰتوں اور خیراتوں سے؟‘‘

       ’’ایک وہی کیا بہت سی دینی اور سیاسی پارٹیاں اور لاکھوں لوگ پل رہے ہیں ‘‘
       ’’ اور کرتا کیا ہے؟‘‘
       ’’وہی جو پیداواری عمل میں حصہ نہ لینے والے دوسرے کرتے ہیں ‘‘
      ’’ہماری سوسائٹی میں نان پروڈکٹیو لوگوں کی تعداد کتنی ہو گی؟‘‘

 ٭ ’’آپ فکر نہ کریں سر میں نے فیصلہ لکھ کر محفوظ کر لیا ہے جلد سنا دوں گا لیکن ہو سکتا ہے سر آپ خوش نہ ہوں ‘‘


      ’’ پھر یہ آپ کا آخری فیصلہ ہو گا۔آ پ کی فائل‘‘

       ’’سر ابھی سنایا تو نہیں،نظر ثانی ہو سکتی ہے‘‘

       ’’ہو سکتی ہے تو کرو اور میرا پیغام اپنے ساتھیوں کو بھی دے دو۔ کسی کو تامل ہو تو مجھ سے بات کر لے،دیٹس آل‘‘

   ٭ ’’پاس کرانی ہے تو ہیروئین کو ساتھ لاؤ‘‘

       ’’بہت مشکل ہے یار،آجکل بہت نخرہ کرتی ہیں،سائیڈ والی سے کام نہیں چل سکتا؟‘‘

       ’’کوالٹی پر منحصر ہے‘‘


  ٭’’تم نے ڈاکے والی خبر پڑھی؟‘‘
       ’’وہ تو روز ہی پڑھتے ہیں ‘‘
       ’’نہیں بھائی وہ جو دو نقاب پوش ڈاکو ناکہ لگا کر رات بھر بسوں،ویگنوں اور کاروں کو لوٹتے رہے‘‘

       ’’کیا یہ غنیمت نہیں کہ ان چھوٹے ڈاکوؤں کی آنکھوں میں ابھی خوف یا شرم کچھ تو باقی ہے جون قاب پہنتے ہیں۔بڑے تو وہ بھی نہیں پہنتے‘‘ 

        ’’ان ڈاکوؤں نے ایک رات میں پانچ لاکھ روپے لوٹے‘‘

       ’’تو کیا فلمی ڈاکوؤں کی طرح اپنی ضرورت سے زائد رقم واپس کر دیتے؟‘‘
       ’’پوری بات تو سنو،ایک مسافر کا بیان چھپا ہے۔اس کی جیب میں ایک روپیہ تھا انہوں نے وہ بھی نکال لیا‘‘

  ٭ ’’میں بھی ریٹائر نہیں ہونا چاہتا۔ اپنے عہدے میں توسیع کرنا چاہتا ہوں ‘‘


       ’’قانون اس کی اجازت نہیں دیتا‘‘
       ’’دیتا ہے‘‘
       ’’ دیتا ہے تو بھی سب کو نہیں ‘‘

       ’’قانون سب کے ساتھ ایک جیسا سلوک کرتا ہے وہ اندھا ہوتا ہے‘‘

       ’’اتنا اندھا بھی نہیں ہوتا‘‘

   ٭ ’’یار میری رقم کا کیا ہو گا؟‘‘
       گھبراؤ نہیں دیانتداری ان کے بزنس کا پہلا اصول ہے ‘‘

       ’’اصول یا تقاضا؟‘‘
       ’’جو بھی سمجھ لو۔میں نے انہیں سو سو ڈالر کے نوٹوں سے ایک ایک رات میں لاکھوں کروڑوں کا جوا کھیلتے دیکھا ہے۔ مجال ہے کبھی کسی نے روند ماری ہو‘‘ 


  ٭ ’’ہاں پتر اب خاندان میں مجھ سے بڑا تو کوئی رہا نہیں۔ سب کچھ مجھے خود ہی کرنا پڑ رہا ہے۔تم اگر کچھ روز پہلے آ جاؤ تو وسمہ مہندی،سہرے گانے بینڈ باجے اور وڈیو وغیرہ ‘‘

        ’’میں آ جاؤں گا اور سارا  انتظام کر لوں گا تایا جی۔آپ فکر نہ کریں ہم سارے چاؤ پورے کریں گے اور پہلے بیاہ کی حسرتیں نکالیں گے لیکن تایا جی میں شہ بالا بنوں گا‘‘

         ’’علاج معالجے اور مرہم پٹی کے بہانے سارا خون نکال لیتے‘‘
       ’’کس نے بتایا‘‘ 

       ’’میں ایک واپس آنے والے نے‘‘

       ’’ اور کیا بتایا اس نے؟‘‘          

       ’’کہہ رہا تھا ہمارے ساتھ دھوکہ ہوا۔ہم لڑنے گئے تھے مگر ہماری ڈیوٹی دوسرے کاموں پر لگا دی گئی‘‘
       ’’دوسرے کام؟‘‘

       ’’ان کی جسمانی ضروریات پوری کرنا۔ اور وہ اسے بھی نفس کا  ایثار اور جد و جہد کا حصہ سمجھتے تھے‘‘


  ٭ ’’اب ایک ہی راستہ ہے‘‘

       ’’کون سا‘‘

       ’’ایک ہوں مسلم حرم کی پاسبانی کے لئے ‘‘

       ’’نہیں، سب سے پہلے پاکستان‘‘


     کیا دیکھتا ہے کہ ایک کھلا بے آب و گیاہ میدان ہے،جس کے عین بیچ میں ایک باریش ادھیڑ عمر کا شخص کدال سے مٹی کھود رہا ہے۔ہولناک سناٹا، چلچلاتی دھوپ اور آسمان کو چھوتے گرد باد۔ایک طرف گردنوں میں اعمال نامے لٹکائے سہمے کھڑے لوگ،دوسری طرف ان گنت تماشائی آنکھیں۔ جب تھوڑی سی مٹی جمع ہو جاتی ہے کدال والا باہر آ جاتا اور دوسری جگہ گڑھا کھودنے لگتا ہے اور اسی عمر اور حلئے کا  ایک اور،بیلچے سے مٹی باہر پھینکنے لگتا ہے۔جب وہ کندھوں کے برابر کھود چکتا ہے تو باہر نکل کر اگلے گڑھے کی طرف چلا جاتا ہے اور اس کی جگہ لینے ویسے ہی دو اور،سہمے ہوؤں میں سے گڑھے کے ناپ کے کسی ایک کو پکڑ لاتے اور مضبوطی سے زندہ گاڑ دیتے ہیں۔کھودی ہوئی مٹی کو دوبارہ گڑھے میں ڈالتے اور خوب روندتے ہیں۔لیکن عجیب بات ہے کہ گاڑے جانے والوں کی چیخ یا فریاد سنائی نہیں دیتی۔پھر اچانک اسے پتہ چلتا ہے وہ بھی ان میں شامل ہے جن کے گلوں میں تختیاں لٹکی ہوئی ہیں اور اس کی باری بس آنے ہی والی ہے۔خوف سے اس کا دل زور زور سے دھڑکنے اور سانس تیز تیز چلنے لگتی ہے لیکن فوراً ہی اسے چور راستے کاخ یال آ جاتا اور پتہ چل جاتا ہے کہ وہ حقیقت نہیں خواب ہے۔


       اسے خواب بہت آتے تھے اور کیسا بھی خواب ہو وہ اس سے نکل آنے کی صلاحیت رکھتا تھا۔ڈاکٹر کا کہنا تھا کہ یہ اس کے جاگتے ذہن کے خواب ہوتے تھے مگر اسے اتنی مشق ہو گئی تھی کہ اگر وہ سچ مچ کا کوئی بد خواب ہوتا تب بھی وہ جب چاہتا  اس سے باہر آ جاتا۔



وہ زندگی کے اس آخری خواب سے نکلنے اور جاگنے کی کوشش کرتا ہے مگر بسیار کوشش کے باوجود جاگ سکتا ہے نہ اسے باہر نکلنے کا راستہ ملتا ہے۔

٭٭٭

خواہش کا اندھا کنواں 


اے بلاک کے بنگلوں کے درمیان بڑی خوبصورت سڑک تھی۔ دونوں جانب بڑے خوشنما، درخت، پودے اور ہری ہری گھاس تھی۔کاش! وہ گھاس کھا سکتا۔۔۔ درختوں کے پتوں سے پیٹ کی آگ بجھا سکتا۔۔۔ اسے بکریوں اور دوسرے چرندوں پر بڑا رشک آتا تھا لیکن یہ سوچ کر اطمینان ہوتا تھا کہ اگر بکریاں گھاس اور درختوں کے پتے کھا سکتی تھیں تو اس طرح سڑکوں پر آزادی سے گھوم پھر تو نہیں سکتی تھیں۔

اسے بلیوں پر بھی رشک آتا تھا۔ کسی گھر میں جگہ نہ بھی ملی تو اِدھر اُدھر سے کچھ جھپٹ لیا۔ چوہا مل گیا تو کیا ورنہ چڑیوں اور کبوتروں کا تو کہیں بھی قحط نہ تھا۔ ایک ذرا گھات لگا کر کچھ دیر بیٹھنا پڑتا تھا۔ اور کچھ نہ ملا تو چوزہ ہی جھپٹ لیا درختوں پر چڑھ کر فاختاؤں کے گھونسلے اکھاڑ پھینکے ادھر کسی گھر میں دودھ کا برتن کھلا رہ گیا تو غٹا غٹ سارے کا سارا چڑھا لیا اور یہ جا وہ جا۔۔۔ ڈانڈا لے کر پیچھے بھاگنے والا منہ دیکھتا رہ جائے اور یہ دیوار پھاند کر آنکھوں سے اوجھل ہو جائے۔ شرافت کو یہ انسان پوچھتے ہی کہاں ہیں۔ مگر اپنی اپنی فطرت ہوتی ہے۔ اب کون ان بلیوں کی طرح چھچھوری کمینی اور ندیدی حرکتیں کرتا پھرے آخر سب انسانوں کا دیا ہی کھاتے ہیں کبھی تھوڑا کبھی بہت۔۔۔ کونسا خود اناج اگاتے اور محنت کرتے ہیں۔ مفت خوری میں یہ بھی غنیمت ہے۔


وہ چونک پڑا۔ 


ایک خوبصورت بنگلے کا پھاٹک کھلا تھا۔ اس نے گیٹ پر کھڑے ہو کر کچھ سونگھا پھر آہستہ آہستہ قدم اٹھایا ہوا اندر چلا گیا مگر پھر اپنے کسی ہم جنس کی بو پا کر رک گیا اور اس سے پہلے کہ وہ گیٹ سے باہر چلا جائے بجلی کی سی تیزی سے اس کا ہم جنس اس کی طرف دوڑتا ہوا آیا اور منہ میں کف بھر کر نہایت کرخت لہجے میں بولا۔ ’’دفعان۔۔۔ دفعان۔۔۔ گندے۔۔۔ تمہیں پتہ نہیں یہ ٹونی کا گھر ہے۔‘‘


وہ ٹونی سے خوف زدہ نہیں ہوا لیکن اس کے نو کیلے کان‘‘ قد و قامت اور ملائم چکنی جلد دیکھ کر بڑا مرعوب ہوا اور بڑے دھیمے لہجے میں بولا ’’تمہارا نام بڑا اچھا ہے۔ مگر میرا کوئی نام نہیں ‘‘۔


’’تم جیسے گھٹیا نسل والوں کا کوئی نام نہیں ہوتا۔‘‘


’’نسل تو اصل میں سب کی ایک ہے‘‘۔


’’کبھی پانی میں اپنی صورت دیکھی ہے۔‘‘


’’میں لڑنا نہیں چاہتا۔ مجھے بھوک لگی ہے کچھ کھلاؤ گے‘‘۔


’’اچھا تو اسی لئے خوشامد کر رہے‘‘؟


’’یہی سمجھ لو۔۔۔۔۔۔۔ دیکھو۔۔۔۔۔۔ میں تمہاری نسل کا نہ سہی تمہارا ہم جنس تو ہوں میں نے کئی روز سے پیٹ بھر کر نہیں کھایا۔ رات تھوڑے سے باسی چاول ملے تھے تم اگر ایک آدھ چھیچھڑا یا روٹی کا کوئی بچا کھچا ٹکڑا لا دو تو میں تمہارا دوست بن جاؤں گا۔‘‘


’’مجھے تم جیسے آوارہ اور لفنگے کی کیا ضرورت ہے‘‘۔


’’ہو سکتا ہے کبھی پڑوس والوں سے تمہارا جھگڑا ہو جائے میں تمہاری مدد کروں گا سب کو کاٹ کاٹ کر لہو لہان کر دوں گا۔‘‘


’’میرا کسی سے جھگڑا نہیں ہوتا۔ ہم سب اپنے اپنے گھروں میں خوش رہتے ہیں سب اپنا اپنا راتب کھاتے ہیں۔ لڑائی جھگڑا کس بات کا۔ یہ تو تم جیسے بھوکے اور آوارہ نسل والوں کا کام ہے۔‘‘


’’شاید تم ٹھیک کہتے ہو کیا کسی بنگلے میں مجھے بھی جگہ مل سکتی ہے؟ میں اسی لئے یہاں آیا ہوں۔‘‘


’’تمہیں اور بنگلے میں جگہ؟۔۔۔۔۔۔ تم پر تو کوئی تھوکے گا بھی نہیں۔‘‘


’’مگر کیوں ؟۔۔۔۔۔ کیا میں تمہاری طرح گھر کی رکھوالی نہیں کر سکتا؟ تم تو بلکہ کھا کھا کر موٹے سست اور کاہل ہو گئے ہو اور بزدل بھی صرف بھونک کر رہ جاتے ہو میں تو غیری آدمی کی تکا بوٹی کر دوں آخر مجھ میں کیا خرابی ہے؟‘‘


’’تم میں سے سب سے بڑی خرابی یہ ہے کہ تم دیسی نسل کے ہو۔تمہارے ماں باپ بھی اسی ملک کی گلیوں میں آوارہ پھرتے تھے۔ تمہاری صورت گنواروں جیسی ہے، تمہارے جسم سے بدبو آتی ہے۔‘‘


’’میں گندی اور میلی گلیوں میں رہتا ہوں گندی جھوٹی اور باسی چیزیں کھاتا ہوں اور فاقے سہتا ہوں۔ اس لئے جسم بد نما ہو گیا ہے۔ اسی لئے مجھے خارش کی تکلیف رہتی ہے۔ میرے کان کاٹ کر چھوٹے کر دئیے جائیں مجھے اچھی غذا ملے اور تمہاری طرح مجھے بھی ہر روز صابن سے نہلایا جائے تو میری جلد بھی ملائم اور چمکدار ہو سکتی ہے۔‘‘


’’اچھا اب دفعان ہو جاؤ مجھے تم سے گھن آ رہی ہے۔‘‘


’’جا تو رہا ہوں ‘‘۔


’’آ جاتے ہیں منہ اٹھائے ہوئے، لچے لفنگے آوارہ‘‘۔


’’دیکھو گالی نہ دو‘‘ میں لڑنا نہیں چاہتا مجھے بھوک لگی ہے‘‘۔


’’بھوک تو تم جیسے کمینوں کی کبھی مٹتی ہی نہیں۔ لڑنے کی تم میں ہمت ہے‘‘؟


’’ہاں ...... تم غلط سمجھ رہے ہو مجھے غصہ نہ دلاؤ‘‘


’’تم میرا کیا کر لو گے‘‘؟


’’میں تمہارا خون پی جاؤں گا‘‘۔ وہ دانت نکوس کر اور تن کر کھڑا ہو گیا۔


’’میرے مالک کو جانتے ہو‘‘؟ ٹونی نے پیچھے ہٹتے ہوئے خوف زدہ ہو کر کہا ’’مجھے اگر کوئی آدمی بھی کچھ کہہ دے تو مالک اسے گولی مار دے۔ تم تو پھر جانور ہے۔‘‘


اس کی آنکھوں میں خون اتر آیا وہ جبڑے کھول کر ٹونی پر حملہ کرنا چاہتا تھا۔ لیکن ٹونی کا مالک برآمدے میں دکھائی دیا۔ ٹونی مالک کو دیکھ کر زور زور سے بھونکنے لگا مگر ایک قدم آگے نہ بڑھ سکا۔ اس نے اسی میں عافیت سمجھی کہ جلدی سے چلا جائے۔ وہ گیٹ سے باہر نکل آیا مگر دیر تک ٹونی کی آواز اس کے کانوں سے ٹکراتی رہی۔‘‘ آیا تھا بڑا لفنگا کہیں کا۔۔۔۔۔ ہونہہ‘‘۔


وہ پھر اے بلاک کی مین روڈ پر ایک طرف ہو کر چلنے لگا۔


ایک خوبصورت چمکیلی کار اس کے قریب سے گزری تو اس نے دیکھا کہ اس کا ایک ایک ہم جنس بڑے مزے سے پچھلی سیٹ پر بیٹھا اس حقارت سے دیکھتا جا رہا تھا۔ اس نے آسماں کی طرف منہ اٹھا کر ٹھنڈی سانس لی اور چلنے لگا۔


وہ ہر کوٹھی کے گیٹ پر کھڑا ہو کر اندر جھانکتا رہا کوئی ہم جنس نظر نہ آتا تو وہ اس وقت تک گیٹ کی سلاخوں سے اندر جھانکتا رہتا۔ جب تک گھر کے کسی فرد کی نظر اس پر نہ پڑ جاتی۔ بے رحی اور بے اعتنائی کی نظروں کو وہ فوراً پہچان لیتا اور مایوس ہو کر آگے بڑھ جاتا۔ اکثر ہم جنسوں سے گالیوں کا تبادلہ ہوتا۔ دونوں ایک دوسرے کو برا بھلا کہتے۔ اسے بے حد غصہ آتا۔ آخر وہ اس قدر مغرور اور بد دماغ کیوں تھے۔؟ ان میں ایسی کون سی خوبی تھی۔ جو اس میں نہیں تھی یا پیدا نہیں ہو سکتی تھی بلکہ وہ ان سے زیادہ با صلاحیت تھا اس نے ایک دنیا دیکھی، چوروں اچکوں،کمینوں، ندیدوں، اٹھائی گیروں، سخیوں اور ہر طرح کے اچھے اور برے آدمیوں کا پہچان سکتا تھا وہ نگر نگر اور دوارے دوارے گھوما تھا اور دنیا کے نشیب و فراز سے خوب واقف تھا۔ اور یہ بزدل اچھے سے اچھا کھاتے عمدہ جگہیں پر رہتے تھے مگر صرف بھونک سکتے تھے۔ بھونکنے کا جہاں تک تعلق تھا وہ بھوک کے باوجود اب بھی اتنے زور سے بھونک سکتا تھا کہ وہ اس کی آواز سن کر کوٹھیوں کے پورچوں اور مالکوں کی ٹانگوں میں پناہ ڈھونڈیں مگر اپنی اپنی قسمت ہے۔


اے بلاک اور اس قسم کے اعلی بنگلوں والے علاقوں کا وہ اکثر دورہ کرتا رہتا تھا۔ اسے خوش فہمی یا غلط فہمی تھی کہ کسی روز اسے بھی کوئی زنجیر پہنا دے گا لیکن زنجیر تو درکنار کسی نے کبھی ایک ہڈی یا روٹی کا ٹکڑا تک کھانے کو نہیں دیا تھا۔


اے بلاک کا چکر لگا کر وہ چاندی چوک سے ہوتا ہوا کاروں، بسوں اور سکوٹروں سے بچتا بچاتا اصغر مال چوک پر پہنچ گیا۔ پھر متر پورہ چاہ سلطان اور امر پورہ کی گلیوں کے چکر لگاتا رہا مگر کہیں سے کچھ کھانے کو نہ ملا۔


دھوپ تیز ہو گئی تھی،  بھوک بھی بڑھ گئی تھی۔ پیٹ میں آگ سے لگی ہوئی تھی۔ اس نے شاہراہ پہلوی کی طرف لوٹتے ہوئے ایک نالی سے پانی پیا اور جھنگی محلہ کی جانب روانہ ہو گیا۔ شاہراہ پہلوی کو عبور کرنا بڑا مشکل مرحلہ تھا وہ کافی دیر تک سڑک کے کنارے کھڑا ٹریفک کا جائزہ لیتا رہا۔ اچانک کسی راہ گیر نے اس کے پیٹ میں لات دے ماری اس کی چیخیں نکل گئیں۔ دیر تک پسلیوں میں درد ہوتا رہا اور وہ کراہتا رہا جب ٹریفک کا زور ذرا کم ہوا تو وہ بھاگ کر سڑک عبور کرنے لگا۔ دو رویہ سڑک تھی۔ ایک سڑک اس نے پار کر لی مگر دوسری سڑک پار کرتے ہوئے وہ ایک موٹر سائیکل سے ٹکرا گیا۔ اس کی پچھلی ایک ٹانگ زخمی ہو گئی وہ بو کھلایا ہو چیختا چلاتا اور لنگڑاتا ہوا بھاگ کر قریبی گلی میں آ گیا اور ایک مکان کے تھڑے کے نیچے بیٹھ کر دیر تک اپنی زخمی ٹانگ کو سہلاتا رہا۔ وہ گھر جہاں سے اسے رات باسی چاول کھانے کو ملے تھے زیادہ دور نہ تھا۔ وہ اٹھا اور لنگڑاتا ہوا اس گھر کی طرف چل دیا۔ گھر کا دروازہ بند تھا۔ وہ دیوار سے لگ کر بیٹھ گیا۔ اندر سے کھانے کی لذیذ خوشبو باہر آ رہی تھی۔ وہ انتظار کرنے لگا کہ گھر کا کوئی فرد دروازہ کھول کر کھانے پینے کی کوئی چیز باہر پھینکے کیاپتہ روٹی کا بہت برا ٹکڑا ہو۔ کیا پتہ بوٹی ہو۔ بوٹی کے خیال سے اس کے منہ میں پانی بھر آیا۔


دوپہر ڈھلنے لگی بھوک سے اس کا برا حال تھا مگر کسی نے اب تک دروازہ نہیں کھولا تھا۔ اس نے دو ایک بار بھونک کر اپنی موجودگی کا ثبوت دیا مگر دروازہ بدستور بند رہا۔۔۔ مگر وہ آس لگائے دروازہ پر نظریں جمائے بیٹھا رہا کافی دیر بعد دبلے پتلے ایک آدمی نے دروازہ کھولا۔ وہ اٹھ کر دم ہلانے لگا۔ اس نے دیکھا آدمی اس کی طرف نہیں دیکھ رہا تھا۔ دروازے میں کھڑا خالی گلی کو گھور رہا تھا۔ وہ دم ہلاتا رہا یہاں تک کہ اس کی دم تھک گئی اور دکھنے لگی۔ اگر وہ انسانی بولی بول سکتا تو بڑے درد ناک لہجے میں اپنی تکلیف اور بھوک کے بارے میں تفصیل بتاتا اور کہتا! ’’بڑی آس لے کر اس دروازے پر آیا ہوں مایوس نہ کرو بہت بھوکا ہوں کچھ ہی لا دو۔۔۔ دعائیں دونگا‘‘۔


اسی لمحے گلی میں ایک عورت نظر آئی۔ اس نے دیکھا آدمی کے چہرے پر بھوک کھنڈ گئی تھی۔ عورت قریب آ کر رک گئی۔ پھر وہ باتیں کرنے لگے۔ اچانک اسے خیال آیا کہ وہ عورت کو بہت عزیز ہو گی۔ اسے اس کی سفارش پر ضرور کچھ کھانے کومل سکے گا۔ وہ عورت کے قریب جا کر زور زور سے دم ہلانے لگا پھر وہ اس کے پاؤں چاٹنے کے لئے آگے بڑھا تو وہ ڈر کر بھاگ نکلی آدمی کو بے حد غصہ آیا اور اس نے ایک پتھر تان کر اسکی پیٹھ پر دے مارا۔ درد سے بلبلاتا اور لنگڑاتا ہوا وہ وہاں سے بھاگ نکلا۔


وہ کوہاٹی بازار۔۔۔۔ بنی محلہ۔۔۔۔ اور کرتار پورہ کی گلیوں میں دیر تک گھومتا رہا سید پوری گیت کی ایک نالی میں تھوڑی سی دال کیچڑ میں لت پت ملی جسے کھاتے ہی اس کے پورے جسم میں سوئیاں سی چبھنے لگیں بھوک اور بھڑک اٹھی تھی۔ ٹانگ میں اب تک ٹیسیں اٹھ رہی تھیں۔ مگر پتہ نہیں آج کیسا دن تھا۔ کہ کہیں سے کچھ کھانے کو نہیں مل رہا تھا۔


آخر جامع مسجد روڈ کے ایک ہوٹل کے تھڑے کے نیچے اسے چند ایک چچوڑی ہوئی ہڈیاں پڑی مل گئیں۔ وہ انہیں توڑنے اور نگلنے کی ناکام کوشش کرنے لگا۔ ہڈیوں کا کچھ نہ بگاڑ سکا تو ہوٹل کے سامنے بیٹھ کر کھانا کھاتے ہوئے لوگوں کو للچائی نظروں سے دیکھنے لگا۔ ایک موٹا سا آدمی برے بڑے لقمے توڑ کر شور بے میں بھگوتا اور منہ میں ڈال لیتا۔ ہر بار جب وہ لقمہ توڑتا اسے ایسا لگتا جیسے ابھی ابھی وہ لقمہ اس کی طرف پھینک دے گا۔ مگر موٹا آدمی بڑا کمینہ اور کنجوس تھا۔ اس کا اپنا پیٹ اتنا بڑا تھا کہ بھرنے کا نام نہیں لیتا تھا پھر بھی اسے توقع تھی کہ شائد بچے کچے کھانے میں سے کچھ نہ کچھ وہ اس کی طرف بھینک دے مگر اسے ناکامی ہوئی اسے بے حد غصہ آ رہا تھا۔ اس کا جی چاہتا تھا آگے بڑھ کر موٹے آدمی کی آنکھیں پھوڑ دے اور پیٹ پھاڑ کر نگلے ہوئے سارے نوالے اگلوا لے۔ اسی لمحے ہری پورے والا ڈبو وہاں پہنچ گیا۔ ڈبو سے سب ڈرتے تھے۔ وہ ہری پورہ سے اکال گڑھ تک کے علاقے کا مالک سمجھا جاتا تھا۔ وہ بڑا طاقت ور لڑاکا اور بد خو تھا۔ کسی دوسرے کو اپنے علاقے میں دیکھ کر بھڑک اٹھتا تھا۔ ڈبو نے اسے دیکھ کر تیوریاں چڑھائیں اور دانت نکوس کر غرانے لگا۔ ’’تم اس طرف کیوں آئے ہو‘‘؟


’’مجھے بھوک لگی ہے اور میں زخمی ہوں ‘‘۔


’’بک بک نہ کرو۔ میری نظروں سے دور ہو جاؤ‘‘۔


وہ دم دبا کر پرانے قلعے کی طرف چل دیا۔ شاہ چن چراغ کے محلے کی طرف نکل گیا۔ سخت گرمی تھی۔ اس کی زبان لٹک رہی تھی۔ بار بار نالیوں سے پانی پیتا۔ وہ گلی گلی گھومنے لگا۔ ایک تنگ سی گلی میں انسانی فضلہ دیکھ کر اس کا جی چاہا کہ پیٹ کی آگ بجھا لے لیکن اسے پچھلے سال کی بات یاد آ گئی۔ جب وہ یہ گند کھانے پر سخت بیمار ہو گیا تھا۔ ویسے بھی اس کا خیال تھا اس طرح اسے کسی گھر میں کبھی جگہ نہ ملے گیا ور غلیظ اور گندہ سمجھا جائے گا۔


بھابڑ خانہ اور چٹیاں بٹیاں کا علاوہ گھومتے گھومتے وہ بھوک اور ٹانگ کی تکلیف سے نڈھال ہو گیا۔ سنسان تھیں۔ کہیں کہیں اپنے ہم جنسوں سے مڈبھیڑ ہو جاتی تو وہ خلاف معمول جان بچا کر نکل جاتا۔


شاہراہ پہلوی کو دوبارہ عبور کرنے کا اس میں حوصلہ نہیں تھا۔ وہ لنگڑاتا ہوا نیا محلہ کی گلیوں میں پہنچ گیا۔ یہاں تک جگہ کوڑے کا ڈھیر تھا۔ کوڑے کرکٹ سے بعض اوقات اچھی بھلی چیزیں مل جاتی تھیں۔ وہ اس ڈھیر کے قریب پہنچا تو پریشان ہو گیا۔ اس کے کئی ہم جنس وہاں پہلے سے موجود تھے۔ وہ غرانے لگے لیکن کسی کو لڑنے جھگڑنے کی فرصت نہیں تھی۔ کافی دیر تک سونگھنے اور منہ مارنے کے بعد اسے ایک چھیچھڑا مل گیا۔ مگر دوسرے ہی لمحے موہن پورے کے کالو نے جھپٹ کر اس سے یہ چھیچھڑا چھین لیا۔ اسے غصہ تو بہت آیا لیکن نقاہت کی وجہ سے لڑ نہیں سکتا تھا۔ نا چار خون کے گھونٹ پی کر رہ گیا۔ رات گئے تک وہ کوڑے کے ڈھیر میں منہ مارتا اور چھوٹی موٹی چیزیں تلاش کرتا رہا اس کی بھوک ابھی مٹی نہیں تھی اس کے ہم جنس اِدھر اُدھر نکل گئے تھے کوڑے کے ڈھیر میں اب کچھ نہ تھا۔ وہ سبزی منڈی کی طرف چل دیا دکانیں بند ہو گئی تھیں۔ یہاں اکثر کچھ نہ کچھ کھانے کو مل جاتا تھا۔ اس کے بہت سے ہم جنس پہلے سے موجود تھے۔ عام حالات میں وہ ان سے چھین بھی لیتا تھا لیکن آج زخمی اور نڈھال ہونے کی وجہ سے وہ ان سے خوف زدہ تھا اور دور دور رہتا تھا۔ آدھی رات کو جب وہ ایک ایک کر کے چلے گئے تو اس کے لئے وہاں چاٹنے کو بھی کچھ نہیں رہ گیا تھا۔ اس نے پھلوں کے چھلکے چکھے۔۔۔ نالیاں سونگھیں ایک ایک دکان کے تھڑے کے نیچے تلاش کیا مگر کھانے کی کوئی چیز نہ ملی۔ اس نے خاموش اور سنسان راجہ بازار کا چکر لگایا۔ لیاقت روڈ اور جناح روڈ پر گھومتا رہا۔ آخر تھک ہار کر گوالمنڈی کے پل کی طرف نکل گیا اور پل کے نیچے گھاس پر لیٹ گیا۔


تھوڑی دیر بعد اس کی آنکھ لگ گئی لیکن بھوک تھکن اور ٹانگ کی تکلیف سے جلد ہی اس کی آنکھ کھل گئی۔ وہ اٹھ کر بیٹھ گیا اور آسمان کی طرف منہ کر کے اپنی تکلیف اور بے بسی پر رونے لگا۔ اچانک اس کے نتھنوں میں کچے اور تازہ گوشت کی بو آئی۔ وہ سونگھتا ہوا آگے بڑھا لمبی لمبی گھاس میں سیاہ رنگ کی بلی بیٹھی کچا لذیذ اور تازہ گوشت کھا رہی تھی۔ وہ تیزی سے جھپٹا مگر بلی اپنا شکار منہ میں دبائے بھاگ کی پل پر چڑھ گئی۔ وہ دیر تک مرغی کے بکھرے ہوئے پروں کو سونگھتا اور چاٹتا رہا۔ اسے بلی پر بڑا رشک آیا۔ کاش وہ بلی ہوتا۔


اگلی صبح جب اس کی آنکھ کھلی تو اسے پہچان کر بڑا اطمینان ہوا کہ اس کی زخمی ٹانگ کافی حد تک ٹھیک ہو چکی ہے۔ وہ گوالمنڈی کا پل عبور کر کے دریا آباد کی ایک گلی میں آ گیا۔ بھوک سے اس کے پیٹ میں آگ سی لگی ہوئی تھی۔ اس کے سامنے پھر پورے شہر کی گلیاں اور تپتا ہوا پہاڑ سا دن تھا۔ ہر روز یہی چکر چلتا تھا۔ دن بھر کی بھاگ دوڑ، لڑائی، جھگڑوں اور مار پیٹ کے بعد بھی پیٹ بھرنے کو کچھ نہیں ملتا تھا۔ اسے بلیوں پر بڑا رشک آتا تھا جو چھین جھپٹ کر پیٹ بھر لیتی تھی۔ شرافت کی یہ انسان کہاں قدر کرتے ہیں۔

دوپہر کے قریب گلیاں چھان کر اور تھک ہار کر ایک جگہ بیٹھ گیا۔ اچانک اس کی نظر ایک بوڑھے آدمی پر پڑی جو روٹیوں کی چنگیر اٹھائے آ رہا تھا۔ تازی روٹیوں کی مہک چاروں طرف گلی میں پھیل گئی تھی۔ اس نے بہت ضبط کیا مگر وہ خود پر قابو نہ پا سکا۔ اٹھ کر بھاگ نکلا وہ بہت خوش ہوا۔ اس نے ایک ایک کر کے ساری روٹیاں قریبی مکان کے تھڑے کے نیچے پہنچائیں۔ اور پھر مزے سے بیٹھ کر کھانے لگا۔


وہ جب سے پیدا ہوا تھا اس نے آج تک پیٹ بھر کر کبھی نہ کھایا تھا۔ اتنی بہت ساری روٹیاں اس نے کبھی خواب میں بھی نہیں دیکھی تھیں۔ زندگی میں پہلی بار پیٹ بھر کر کھانے کی تمنا آج پوری ہو رہی تھی۔ وہ جلدی جلدی روٹیاں نگلنے لگا۔ کاش اس کے کئی منہ ہوتے روٹیاں چباتے ہوئے اس نے بہت سے آدمیوں کو اپنی طرف بڑھتے دیکھا۔ ان کے ساتھ روٹیوں والا بوڑھا بھی تھا۔ خطرے کی بو سونگھ کر وہ بھاگ جانا چاہتا تھا۔ مگر اتنی ساری روٹیاں۔۔۔ زندگی کی سب سے بڑی تمنا کو ادھورا چھوڑ کر جانے کو اس کا جی نہ چاہا۔ وہ منہ دوسری طرف کر کے بڑے اطمینان سے روٹیاں چباتا رہا جب وہ آخری روٹی چبا رہا تھا تو قریب ہی کہیں دھما کہ ہوا۔ اسے ایسا لگا جیسا اس کے پیٹ سے روٹیاں پانی بن کر بہنے لگی ہیں۔

جب کمیٹی والوں نے اسے گھسیٹ کر ٹرک میں لادا تو اس کے منہ میں روٹی کا آخری ٹکڑا تھا۔

٭٭٭
کھلی آنکھیں 

اسے پتہ نہیں چل رہا تھا کہ وہ مر گیا ہے یا ابھی نہیں مرا۔ تھوڑا بہت مر کر تو اس نے اپنی زندگی میں کئی بار دیکھا تھا کیا پتہ آج وہ بہت زیادہ مر گیا ہو مگر کیوں اور کیسے۔؟


اسے کوئی بات یاد نہیں آ رہی تھی۔ اسے یہ بھی پتہ نہیں لگ رہا تھا کہ وہ اس وقت کس حالت میں اور کہاں اور کس قسم کی سواری پر کہاں جا رہا ہے۔ یا لے جایا جا رہا ہے اور پتہ نہیں اس کا جسم بھی اس کے ساتھ ہے یا اب صرف روح باقی رہ گئی ہے جو ہوا میں اڑتی پھرتی ہے۔


اس نے ہاتھ پاؤں ہلانے جلانے کی کوشش کی مگر پتہ نہیں وہ تھے بھی یا نہیں اور اگر تھے تو ہلتے جلتے کیوں نہیں تھے اور اگر نہیں تھے تو کہاں گئے تھے۔


اسے یوں لگ رہا تھا جیسے اس کا سارا جسم لوہے چون کا ایک ڈھیر ہے اور کسی بڑے سارے مقناطیس کی طرف دانہ دانہ کر کے اڑتا جا رہا ہے۔ یا پھر اس کا وجود اب صرف دو آنکھیں ہیں جو بڑ بڑ آسمان کی طرف تک رہی ہے۔ مگر نہیں آنکھوں سے زیادہ بھی کوئی شے ضرور تھی ورنہ وہ سوچ کیسے سکتا اور آسمان پر چمکتے ستاروں اور کھمبوں پر جلتے بلبوں میں کیسے تمیز کر سکتا ضرور اس کی کھوپڑی بھی ساتھ ہو گی۔ تاہم اگر کھوپڑی تھی بھی تو اس میں چھید ضرور ہو گیا تھا اور ایسا ہی لگتا تھا جیسے کھوپڑی کے پیالے سے اس کی یادداشت بوند بوند کر کے ٹپک رہی تھی۔ کبھی کبھی کوئی بوند کھرنڈ بن کر چھید کے منہ پر آ کر رک جاتی تو یاد داشت کا نیا پھول کھلتا۔


پہلے اسے خیال آیا کہ وہ کسی کشتی میں چت لیٹا ہوا ہے اس کے ہاتھ پاؤں رسیوں سے بندھے ہیں اور کشتی کسی نہر میں اس طرف کو بہتی چلی جا رہی ہے جدھر پانی بہتا ہے۔ مگر نہر کے کنارے شیشموں اور عمودی کناروں کی بجائے اونچے اونچے کھموے اور کئی کئی منزلہ عمارتیں دیکھ کر اسے یقین ہو گیا کہ وہ نہر میں نہیں۔۔۔۔ اور کشتی کی بجائے کسی اور طرح کی سواری پر سوار ہے کسی اور طرح کی سواری کا خیال کر کے وہ لرز گیا۔ اگر اس کے دل پر تالا نہ پڑا ہوتا تو اس کا دل اس خیال سے بیٹھ جاتا۔۔۔۔ اور طرح کی سواری جنازے کے سوا اور کیا ہو سکتی تھی۔


مگر ابھی وہ بالکل تو نہیں مرا تھا۔ پھر انہیں اسے دفنانے کی اتنی جلدی کیوں تھی؟ ممکن ہے وہ ان کے خیال میں مر گیا ہو مگر دراصل ابھی نہ مرا ہو۔ یا بظاہر مرا ہوا نظر آتا ہو مگر اندر سے ابھی زندہ ہو۔


اسے اس بات کی سمجھ بھی نہیں آ رہی تھی کہ زندہ آدمی کا حساب کتاب کیسے ہو گا منکر نکیر کا خیال کر کے اسے ہول آنے لگا۔ اس کا جی چاہا وہ انہیں بتائے کہ وہ ابھی مرا نہیں مگر کوئی آواز اس کے حلق سے نہ نکل سکی۔ پتہ نہیں اس کا حلق تھا بھی یا نہیں ؟ اس نے ہاتھ ہلانے جلانے کی پھر کوشش کی مگر وہ شائد اب صرف گواہی دینے کے لئے رہ گئے تھے۔ جسم کے سارے اعضا باغی اور نا فرمان ہو گئے تھے مگر آنکھیں ؟

ہاں آنکھیں دیکھ سکتی تھیں۔ مگر ایک ہی سمت میں۔۔۔۔ بلندی کی جانب۔ آنکھوں کے کونوں میں دونوں جانب کی بلند عمارتوں کی پھکی پھیکی تصویر آ رہی تھی۔ عمارتوں کی وسعت سے اسے جلد ہی معلوم ہو گیا کہ یہ سڑک اس کی جانی پہچانی ہے۔ پھر اس نے خود ہی اندازہ لگا لیا کہ وہ اسے کون سے قبرستان میں دفنائیں گے۔ سے امید کی ایک کرن نظر آئی وہ اسے قبر میں اتارنے سے پہلے جب آخری بار اس کا منہ دیکھنے لگیں گے تو اس کی روشن آنکھیں دیکھ کر انہیں خود ہی پتہ چل جائے گا کہ وہ ابھی نہیں مرا۔ قبرستان سے لوٹ آنے کا خیال سے یاد داشت کے ننھے ننھے پھول اس کی آنکھوں کے سامنے کھلنے لگے۔ پھر کسی کار کا ہارن سنائی دیا۔۔۔۔ یہ پہلی آواز تھی جو اس نے سنی اور اس آواز کے ساتھ ہی اس کے کانوں میں بھری ہوئی ریت کرنے لگی۔


پھر اس نے دیکھا اس کا جنازہ ایک سینما بلڈنگ کے قریب آ گیا ہے اسے ایک عورت کی بڑی ساری تصویر نظر آئی۔ اس کا پیٹ ننگا تھا۔ پھول ایسی ناف نے اسے آنکھ ماری تو اس کے دل پر لگے خاموش قفل میں چابی سی گھوم گئی۔ تصویر پیچھے رہ گئی مگر پھول ایسی ناف آنکھ بن کے ہمراہ چلتی رہی اس نے سوچا چلو شکر ہے اس آخری وقت میں دیکھنے کے لئے کچھ تو ساتھ ہے۔


مگر پھر یہ سوچ کر کہ جب شہر میں اس سے بڑھ کر چیزیں دیکھنے اور دکھانے کا رواج ہو گا وہ نہیں ہو گا۔۔۔۔ وہ رو پڑا اور پتہ نہیں وہ کب تک روتا رہتا اگر اسے اپنے جسم سے برادہ سا گرنے کا احساس نہ ہوتا۔ اسے لگا جیسے اس کے جسم میں کیڑا لگ گیا ہے اور جگہ جگہ سوراخ ہو گئے ہیں۔ یاد داشت کا ایک پھول کھلا اور وہ ہنس پڑا۔ سامنے فرنیچر کی وہ دکان تھی جہاں سے خریدا ہوا مال واپس نہیں ہوتا تھا۔ اسے یاد آیا اس نے ایک بار بڑی قیمتی میز خریدی تھی۔ جس کو دیمک لگی ہوئی تھی۔ دیمک میز کو چاٹتی رہی اور برادے کے ڈھیر لگاتی رہی جب میز ختم ہو گئی تو دیمک اس کی کھوپڑی میں گھس گئی۔ کیا پتہ اسی نے اسے اس حالت میں پہنچایا ہو۔ میز کے ساتھ ہی اسے گھر اور بیوی بچے یاد آ گئے۔


بڑا کتاب پڑھتا اور چھوٹا چوسنی نظر آیا۔ اس کی بیوی غسل خانے سے نہا کر ننگے پاؤں ٹائیلوں کے فرش سے گزری تو ٹائیلوں کے بیل بوٹوں سے خوشبو آنے لگی۔


جنازہ اور آگے بڑھا تو اسے سرخ رنگ کی ایک عمارت نظر آئی اسے نظر تو نہ آیا مگر اس حوالے سے اس کے ذہن میں بس سٹاپ ابھر آیا جہاں ایک نوجوان لڑکی کھڑی تھی پورے سات سال بعد اسے اچانک دیکھ کر وہ موٹر سائیکل سے گرتے گرتے بچا تھا۔ پھر موٹر سائیکل ایک طرف کھڑی کر کے وہ اس کے قریب آیا اور بولا۔


’’خدا کا لاکھ لاکھ شکر ہے تم لوٹ آئی ہو چچا خان کی آنکھیں رو رو کر۔‘‘


لڑکی نے اس کی بات کاٹ دی اور ناک سیکٹر کر بولی۔


’’کون ہو تم۔۔۔۔ دفع دور‘‘


اس کا جی چاہا وہ س دنیا سے ہمیشہ کے لئے دفع ہو جائیا ور کہیں دور جا کر مر جائے مگر وہ مر نہ سکا تاہم اس کے اندر کوئی چیز مر گئی عجیب کھیل ہے اس نے سوچا جب آدمی مرنا چاہتا ہے مر نہیں چاہتا وہ دفنانے کے لئے لے بھاگتے ہیں۔

چوک میں کسی بھکاری نے صدا دی۔


’’دے جا سخیا! راہ خدا تیرا اللہ بوٹا لائے گا۔‘‘


وہ تقطیع کرنے لگ گیا۔ مگر کھوپڑی کے پیالے سے بوند بوند یاد داشتیں ٹپکنے لگیں اور آنکھوں کے سامنے اندھیرا چھا گیا۔


بڑی سے چھوٹی سڑک کی طرف مڑتے ہوئے پھر روشنی ہو گئی اور عبد الکریم کا مکان نظر آیا۔ کئی سال پہلے جب اس کی جیب کٹ گئی تھی اور داخلے کے فارم کے ساتھ امتحان کی فیس کے پیسوں سے بھی وہ ہاتھ دھو بیٹھا تھا تو عبدالکریم نے اس کے آنسو پونچھے تھے۔


عبدالکریم کو لوگ برا کہتے تھے مگر وہ اسے اچھا لگتا تھا کیا پتہ وہ بھی اندر سے اچھا ہو مگر باہر سے برا معلوم ہوتا ہو وہ عبدالکریم کے بارے میں بہت کچھ سوچنا چاہتا تھا مگر یاد داشت کی کھڑکی خود بخود بند ہو گئی۔


پھر جب کھڑکی کھلی تو اسے اپنا گھر یاد آیا۔


اسے یاد آیا۔


اس نے ان کے سامنے تین بار کلمہ پڑھا تھا۔ اس کی بیوی نے بھی پڑھا تھا۔ بڑے نے بھی پڑھا تھا صرف چھوٹا چوسنی چوستا رہا تھا۔


پھر اسے وہ یاد آئے ایک نور علی دودھ والا تھا۔ ایک عبدالحمید تھا جس نے مسجد سے کلاک چرایا تھا۔ ایک اللہ دتہ تھا جس کے گھرکے سامنے رات کو کاروں کی قطار لگتی تھی، ایک خادم حسین تھا۔ ایک علی محمد تھا۔


اسے کتنے ہی نام یاد آئے مگر اپنا نام یاد نہ آیا۔ اسے اتنا یاد آیا کہ وہ اپنا نام بتاتا تھا مگر کوئی یقین نہیں کرتا تھا۔ وہ قسمیں کھاتا تھا مگر اس کی قسموں پر کوئی ایمان نہ لاتا تھا۔


وہ اپنا نام یاد کرنے لگا۔۔۔۔ نور الدین۔۔۔۔ رحیم بخش۔۔۔۔ لطیف خان سب اجنبی نام تھے۔۔۔۔ سب ناموں پر دوسروں نے قبضہ کر لیا تھا۔ کیا پتہ اس کے نام پر بھی قبضہ ہو چکا ہو اور وہ بے نام ہو گیا ہو۔


اسے ایسا لگا جیسے سوچ سوچ کر اس کی کھوپڑی کا سوراخ زیادہ چوڑا ہو گیا اور جھکے ہوئے تھے اور اسے ٹٹول ٹٹول کر دیکھ رہے تھے۔


شائد اسے قبر میں اتارنے لگے تھے۔ اس نے کہا


’’عقل کے اندھو۔۔۔۔ میری آنکھیں دیکھو۔۔۔۔ میں زندہ ہوں۔۔۔۔ میں ابھی مرنا نہیں چاہتا میں نے تو ابھی پھول کی آنکھ ایسی ناف والی نئی فلم بھی نہیں دیکھی۔‘‘


مگر اس کی بات کسی نے نہیں سنی۔ ایک کہنے لگا۔


’’تم لوگوں نے بڑی دیر کر دی ہے۔‘‘


دوسرے نے کہا:


’’ہم نے دیر نہیں کی۔۔۔۔ پہلے بڑے ہسپتال میں لے گئے انہوں نے کہا۔ یہ پولیس کیس ہے چھوٹے ہسپتال میں لے جاؤ۔۔۔۔ ہم یہاں لے آئے‘‘


شکر ہے اس نے سوچا کہ یہ ہسپتال ہے قبرستان نہیں۔ امید کا چراغ اس کی پھٹی پھٹی آنکھوں کے سامنے لمحہ بھر کے لئے جھلملایا پھر دھوئیں میں تبدیل ہو گیا۔ ڈاکٹر کہہ رہا تھا


’’آپ لوگ تھوڑی دیر پہلے پہنچ جاتے تو شائد یہ بچ جاتا۔ اب اس کا سارا خون نچڑ گیا ہے اب کچھ نہیں ہو سکتا۔‘‘


کچھ نہیں ہو سکتا۔۔۔۔


وہ کانپ گیا۔پھر اسے ان سب پر۔۔۔۔ اور بڑے ہسپتال والوں پر بے حد غصہ آیا۔۔۔۔ اس کے ساتھ ہی اس کی آنکھوں کے سامنے اندھیرا چھانے لگا اس نے جلدی جلدی کلمہ پڑھنا چاہا مگر اس کے منہ سے کچھ اور ہی نکل گیا۔

٭٭٭
 کوئی ہے!


(کون ہو تم اور کیا دیکھتی ہو۔۔۔۔۔ شائد تمہیں غلط فہمی ہوئی ہے۔ میں تمہیں نہیں جانتا)


’’خواتین و حضرات۔۔۔۔۔ میں جناب صدر کی اجازت سے سب سے پہلے اپنی غزل پیش کرتا ہوں ‘‘


’’ارشاد‘‘


’’دشمن اناج کا‘‘


’’بے شرم۔۔۔۔۔ اپاہج باپ پر ترس نہیں آتا جوان بہن کا ہی کچھ خیال کر‘‘


’’خیال سے کیا ہوتا ہے‘‘


’’تمہارا سر۔۔۔۔۔ جوان جہان ہے مگر تو کچھ کرنا بھی چاہے‘‘


’’میں کرنا تو بہت کچھ چاہتا ہوں تمہارے لئے، آپا کے لئے‘‘ بابا کے لئے اپنے بچوں، پوتوں،پڑ پوتوں اور ان کے پڑ پوتوں کے لئے‘‘


’’پتہ نہیں کیا بکتا ہے‘‘


’’میرے بچو۔۔۔۔۔۔ میرے پوتو۔۔۔۔۔ میرے پڑ پوتو۔۔۔۔ میرے ہونے والی نسلو یقین جانو میں بہت کچھ کرنا چاہتا ہو، اپنے لئے نہیں تمہارے لئے تم سب کے لئے‘‘


(تمہاری آنکھیں بڑی دلکش ہیں ایسی تصویروں میں ملتی ہیں ایک بار میں تصویروں کی نمائش دیکھنے گیا۔ دیکھنے پر کوئی پابندی نہیں تھی۔ فیس بھی نہیں تھی۔ ایک تصویر مجھے بے حد پسند آئی میں دیر تک اسے دیکھتا رہا پھر وہ مجھ سے کہنے لگی جاؤ مجھے میلا نہ کرو۔ میں۔۔۔۔۔)


’’ اور اب میں جناب الف سے درخواست کرتا ہوں کہ وہ اپنا کلام سنائیں ‘‘

’’جناب الف‘‘


’’آپ کا دفتر کہاں ہے؟‘‘


’’میرا دفتر بے حد طویل و عریض ہے۔ کھول بیٹھو۔‘‘


’’ائرکنڈیشنڈ بھی ہو گا۔‘‘


’’نہیں ساؤنڈ پروف ہے‘‘


’’ساؤنڈ پروف؟‘‘


’’ہاں۔۔۔۔ کوئی چیخ باہر سنائی نہیں دیتی۔‘‘


(تم اس قدر دور کیوں بیٹھی ہو جب تم مسکراتی ہو لہو کی بوندیں ٹپ ٹپ میرے دل پر گرتی ہیں اور میرا دل بتا شے کی طرح گھلنے لگتا ہے۔ اگر تم ہنس پڑو تو میں خون میں لت پت ہو جاؤں )


’’بے غیرت ہے‘‘


’’اس کا خون سفید ہو گیا ہے‘‘


’’کون کہتا ہے، یہ دیکھو۔۔۔۔ کیا یہ سفید ہے؟‘‘


’’یہ تو نے کیا کیا؟‘‘

’’جی فرمائیے میں آپ کی کیا خدمت کر سکتا ہوں ‘‘


’’خدمت؟۔۔۔۔ میری؟۔۔۔۔ میں منیجر صاحب سے ملنا چاہتا ہوں ‘‘


’’آپ تشریف رکھیں میں ان کو اطلاع دیتا ہوں ‘‘


’’جی شکریہ‘‘

’’شائد آپ ان کے عزیز ہیں ؟

’’جی نہیں مجھے ملازمت کی تلاش ہے‘‘


’’ملازمت؟۔۔۔۔ تم۔۔۔۔ یہاں کوئی جگہ نہیں تم جا سکتے ہو۔‘‘


(تمہارے بال۔۔۔۔ تم اپنے بال سمیٹ کیوں نہیں کیوں نہیں لیتی ہو۔ تم اتنے کروڑوں اربوں بال کیسے اٹھائے پھرتی ہو۔ مجھے لمبے، گھنے اور بہت سارے بال بڑے اچھے لگتے ہیں۔ ایک بار میں نے ایک لڑکی کی تصویر بنائی اس کے بال بے حد لمبے تھے مگر آپا کو تصویر پسند نہ آئی اس کا کہنا تھا اس میں بال ہی بال ہیں لڑکی نہیں ہے۔ بے چاری آپا کو کیا پتہ لڑکی کا منہ تو دوسری طرف تھا)


’’خواتین و حضرات۔۔۔۔ حضرت جیم تشریف لاتے ہیں ‘‘

’’کیا کام کر سکتے ہو؟‘‘


’’دنیا کا ہر کام کر سکتا ہوں۔ بوجھ اٹھا سکتا ہوں۔ اینٹیں ڈھو سکتا ہوں۔ لکڑیاں چیر سکتا ہوں۔ فرش صاف کر سکتا ہوں۔ کھانا پکا سکتا ہوں۔‘‘


’’تمہیں کھانا پکانا آتا ہے۔‘‘


’’ہاں مجھے کھانا پکانا اور کھانا بہت اچھا لگتا ہے۔‘‘


(تمہارا نام کیا ہے۔کیا نام ہو سکتا ہے۔ سعیدہ، فریدہ، عبید، جمیلہ،طلعت، فرحت۔۔۔۔ کوئی سا نام بھی ہو مجھے تو سارے نام اچھے لگتے ہیں )


’’جی ڈگری بھی ہے۔۔۔۔ مگر سر وہ اچھی نہیں ہے۔‘‘


’’کیا مطلب؟۔۔۔۔ نمبر کم لئے تھے۔‘‘


’’نہیں سر۔۔۔۔ نمبر تو بہت تھے۔ پچھلی بارشوں میں ہمارے گھر میں پانی چڑھ آیا تھا۔ ٹرنک میں رکھی ساری چیزیں خراب ہو گئی تھیں ‘‘

’’ہمیں زیادہ پڑھے لکھے آدمی کی ضرورت نہیں ہے۔ بہتر ملازمت ملنے پر تم چھوڑ کر چلے جاؤ گے۔ ویسے بھی ہم تمہاری ڈگری کی بے حرمتی نہیں کرنا چاہتے۔‘‘


’’جی بے حرمتی کی کوئی بات نہیں میں برا نہیں مانتا ویسے بھی وہ بھیگ کر خراب ہو گئی ہے‘‘


(نہ کرو۔۔۔۔ مجھے خوار نہ کرو۔۔۔۔ مجھے اس طرح دلچسپی سے نہ دیکھو میں تباہ ہو جاؤں گا۔ برباد ہو جاؤں گا۔ میری راتوں کی نیند حرام ہو جائے گی)


’’ماں مجھے بھوک لگی ہے‘‘


’’وہ آتی ہو گی ہم سب اس کے منتظر ہیں۔‘‘


’’میں اس کی کمائی اور لائی ہوئی روتی نہیں کھاؤں گا‘‘


’’پھر ڈوب مر‘‘


’’ہاں مجھے ڈوب مرنا چاہئے لیکن یہ جرم ہے۔ وہ میرا چالان کر دیں گے مجھے ان سے بے حد ڈر لگتا ہے۔


(کہاں رہتی ہو کس شہر سے آئی ہو کیا وہاں سورج نکلتا ہے لو چلتی ہے کیا تم پر سورج کی شعاعیں کبھی نہیں پڑیں۔ اگر ایسا نہیں تو تمہارے آس پاس بیٹھی ہوئی گوری چٹی لڑکیاں اس قدر میلی کیوں لگ رہی ہیں )


’’اب میں جناب دال سے گزارش کرتا ہوں کہ وہ سٹیج پر تشریف لائیں۔‘‘


’’عرض کیا ہے‘‘


’’ارشاد‘‘


’’موج، رنگ کرن، پھول، گلاب، شفق، اوس، آنکھ۔‘‘


’’تیری قسم ماں۔۔۔۔ وہاں ہڑتال ہو گئی‘‘

’’اچھا ٹھیک ہے۔ کھانا کھا لے‘‘


’’مجھے بھوک نہیں ہے۔۔۔۔‘‘


’’کیوں بھوک نہیں ہے۔۔۔۔‘‘


’’اب مجھے کبھی بھوک نہیں لگے گی۔ میں نے اپنا پیٹ کاٹ کر پھینک دیا ہے۔‘‘


(بس کرو۔۔۔۔ ختم کرو۔۔۔۔ خدا کے لئے باز آ جاؤ۔۔۔۔ تم تو مجھے مار ڈالنا چاہتی ہو۔ تم نہیں جانتی ہو میں کس قدر بھر بھرا ہوں تم مجھے کیوں ریزہ ریزہ کرنا چاہتی ہو۔ مجھ پر ترس کھاؤ۔۔۔۔ میرے بچوں، میرے پوتوں ۔۔)


’’کاکا۔۔۔۔ کوی کام ملا‘‘


’’بابا۔۔۔۔ میں کاکا نہیں ہوں۔ میں تو پیدا ہوتے ہی اوور ایج ہو گیا تھا۔‘‘


(شائد تمہیں غلط فہمی ہوئی ہے میں تمہیں نہیں جانتا۔ مگر شائد تم مجھے جانتی ہو۔ کمال ہے تو خوابوں پر یقین کر لیتی ہو۔ مجھے تو بھول ہی جاتے ہیں )


’’اب آپ کے سامنے ملک کے نامور شاعر حضرت نون تشریف لاتے ہیں ‘‘

(اچھا تو تم مجھے ہپنا ٹائز کر رہی ہو۔۔۔۔مگر کیوں۔۔۔۔ یہ ظلم ہے یہ زیادتی ہے۔ مجھے آزاد کر دو۔ میں گردن گھمانا چاہتا ہوں میں پلٹ کر دیکھنا چاہتا ہوں میں اسٹیج پر جانا چاہتا ہوں لیکن اسٹیج کہاں ہے؟ اور لوگ کہاں ہیں ؟۔۔۔۔ میرے بازو کہاں ہیں میرے پاؤں ؟ میرا دھڑ؟۔۔۔۔ میرے کندھوں پر میری گردن نہیں ہے۔ شائد میں نے خود اتار کر کہیں رکھ دی ہے۔ کہاں رکھ دی ہے؟)


’’دن پھر کاغذ کالے کرتا رہتا ہے؟‘‘


’’تصویریں بناتا اور شعر کہتا ہے ماں ‘‘


’’یہ موئے شعر کیا ہوتے ہیں ؟‘‘

’’جیسے وہ پکے مکان والوں کے ریڈیو پر گائے جاتے ہیں۔‘‘


’’اسے شرم نہیں آتی۔۔۔۔  پکے مکان والوں کی ریس کرتا ہے‘‘


(مجھے میری گردن لا دو۔ میں پلٹ کر دیکھنا چاہتا ہوں۔ میرا دھڑ میری گردن کے لئے تڑپ رہا ہے۔ رحم کرو۔۔۔۔ خدا کے لئے۔۔۔۔)


’’نکل جا۔۔۔۔ نکل جا گھر سے‘‘


’’بے شرم۔۔۔۔ بے غیر۔۔۔۔‘‘


(میری غیرت کدھر گئی۔۔۔۔ اور میری گردن؟۔۔۔۔ اور لوگ۔۔۔۔ تم۔۔۔۔ تم ڈائن ہو۔۔۔۔ تم نے ہنستے بولتے انسانوں کو مجسموں میں بدل دیا ہے۔ تم مجھے پتھر کرنا چاہتی ہو۔۔۔۔ لیکن میں پتھر ہونا نہیں چاہتا۔۔۔۔ میرے بچو۔۔۔۔ میرے پوتو۔۔۔۔ میرے پڑ پوتو۔۔۔۔ گواہ رہنا کہ میں نے چاہا تھا پتھر نہ ہونے پاؤں )


’’لوگو تم کہاں ہو؟‘‘


’’تم سب کدھر چلے گئے۔۔۔۔ کوئی ہے؟‘‘


’’کوئی ہے۔۔۔۔ کوئی ہے۔‘‘


’’ہائے وہ ہنستے مسکراتے لوگ۔۔۔۔‘‘


’’اب حضرت حمزہ کی باری ہے۔خواتین و حضرات۔۔۔۔ حضرت حمزہ۔‘‘


’’حمزہ؟‘‘


’’(کیا سب لوگ زندہ ہو گئے معاف کرنا۔۔۔۔ ہم نے تمہیں ڈائن کہا۔۔۔۔ تم تو کسی ملک کی شہزادی ہو۔۔۔۔ پری ہو۔۔۔۔)


’’آپ کون ہیں ‘‘

’’میں شاعر ہوں۔ حمزہ ہوں۔‘‘


’’پاگل ہے‘‘


’’اوئے اوئے‘‘


’’آپ تشریف لے جائیے‘‘

’’میں شعر سناؤں گا۔ آپ نے مجھے پکارا ہے۔‘‘


’’میں نے جناب حمزہ کو پکارا ہے آپ تشریف لے جائیں۔‘‘


’’پڑھنے دو۔۔۔۔ پڑھنے دو‘‘


’’عرض کیا ہے‘‘


’’مکھی مچھر کھٹمل پسو کھانسی بلغم خون بخار‘‘


’’خوب کہا ہے‘‘


’’کہیں سے اڑایا ہے‘‘


’’پاگل ہے‘‘


’’اوئے اوئے‘‘


’’(نہ جاؤ۔۔۔۔ پری جی۔۔۔۔ ٹھہر جاؤ۔۔۔۔ شعر تو سنو۔۔۔۔ بات تو سنو۔۔۔۔ مجھے اپنا بال تو دیتی جاؤ۔۔۔۔ مجھے اپنے ساتھ لے چلو۔۔۔۔ ٹھہرو۔۔۔۔ میں تمہارے ساتھ چلتا ہوں )


’’حضور۔۔۔۔ اس نے زبردستی اسٹیج پر چڑھ کر الٹے سیدھے دو ایک شعر سنائے پھر دیکھتے دیکھتے بھاگ کر کھڑکی سے کود گیا۔۔۔۔ یہی ہمارا مشترکہ بیان ہے۔‘‘

٭٭٭
ماس اور مٹی

سب سے پہلے حمد اس رب کی جس کی قدرتوں کا کچھ شمار نہیں۔

اس نے لاکھوں کروڑوں دنیائیں، کہکشائیں اور چاند سورج پیدا کئے۔


اس نے دس لاکھ میل قطر کا سورج بنایا اور اسے کائنات میں ایک نقطے کی حیثیت بخشی۔ اس نے اربوں کھربوں ایسے ستارے بنائے جن میں سے بعض کی روشنی ہم تک لاکھوں کروڑوں سالوں میں پہنچتی ہے۔


پھر درود اس نبیؐ پر جس نے بادشاہوں کو فقیری اور فقیروں کو بادشاہت دے کر ایک ہی صف میں کھڑا کر دیا اور اس نے ان کی عقلوں سے پتھر ہٹا کر اپنے پیٹ پر باندھ لئے۔


پھر سلام روشنی کے ان میناروں کو جنہوں نے باطل کا ساتھ نہ دیا اور حق کی خاطر اپنی گردنیں کٹوائیں اور کھالیں اتروائیں۔

پھر رحمت ان عظیم لوگوں پر جنہوں نے فضا میں ایتھر، زمین میں تیل اور ایٹم میں الیکٹرون پروٹون دریافت کئے۔


 اور آخر میں شاباش ان بہادروں کو جنہوں نے ہر حال میں زندگی کا سفر جاری رکھا اور اس رب کا جس کا ذکر اوپر آیا ہے لاکھ لاکھ شکر ادا کیا۔


حمد، نعت اور اس تمہید کے بعد اب میں اصل موضوع کی طرف آتا ہوں۔


یہ کہانی میرے اپنے گرد بھی گھومتی ہے لیکن اس کا مرکزی کردار ناتو سانسی ہے۔


ناتو سانسی میرے گاؤں کا رہنے والا ہے اور کچھ عرصہ سے گاؤں چھوڑ کر شہر میں آ گیا ہے۔ آپ نے اخبارات میں پڑھا ہو گا کہ کچھ عرصہ سے شہر میں چوری کی انوکھی وارداتیں ہو رہی ہیں۔ چوروں کی ایک ٹولی بڑے بڑے بنگلوں میں گھس کر یا نقب لگا کر باورچی خانوں سے کھانے پینے کی ہر چیز چٹ کر جاتی ہے۔ ان بھوکے پیاسے چوروں کے ہاتھ جو چیز لگتی ہے وہ کھا پی کر غائب ہو جاتے ہیں۔کپڑے، زیور، نقدی اور دوسری قیمتی چیزوں کو ہاتھ نہیں لگاتے۔ وہ شربت، بیئر اور اسکوایش کی بوتلیں پی جاتے ہیں۔ ریفریجریٹروں میں رکھی ہوئی آئس کریم، پھل،مکھن اور ڈبل روٹیاں کھا جاتے ہیں اور جتنی بھی شکر ملے پھانک جاتے ہیں۔

رب نے ہر انسان کی روزی مقرر کی ہوئی ہے۔


وہ پتھر میں کیڑے کو بھی پالتا ہے۔


اس نے ہر آدمی کا حصہ زمین کے اندر کہیں نہ کہیں چھپا کر رکھ دیا ہوا ہے تاکہ وہ دنیا میں آئے تو اپنا حصہ تلاش کر لے۔


کچھ لوگ اپنا حصہ تلاش نہیں کرتے اور بھوک سے مر جاتے ہیں یا مانگ تانگ کر اور چھین جھپٹ کر وقت گزارتے ہیں۔

بعض دوسروں کے حصے بھی تلاش کر لیتے ہیں،پھر مانگنے والوں کو تھوڑا تھوڑا دے کر دعائیں لیتے اور ثواب کماتے ہیں۔

چوروں کی یہ ٹولی بھی اپنا حصہ تلاش کرتی پھرتی ہے۔


اندازہ لگایا گیا ہے کہ اس ٹولی میں کم از کم چھ سات چٹورے آدمی ضرور ہیں،جو دس بارہ آدمیوں کی خوراک ایک ہی وقت میں ہضم کر جاتے ہیں۔ ٹڈی دل کی طرح جہاں سے گزر جاتے ہیں ہر چیز کا صفایا کر دیتے ہیں۔

مجھے شبہ ہے ناتو سانسی ان میں ضرور شامل ہے۔


میں نے اسے کئی مرتبہ بس اسٹاپوں، پھل فروٹ کی دکانوں اور سینماؤں کے ٹی اسٹالوں پر دیکھا ہے۔ اس نے بھی مجھے دیکھا ہے لیکن شاید میرے لباس کی وجہ سے وہ مجھے پہچان نہیں سکا یا پھر جان بوجھ کر اجنبی بنا رہا کہ سلام نہ کرنا پڑے۔ مجھے یاد ہے اس نے زندگی بھر گاؤں کے کسی زمیندار یا چودھری کو سلام نہیں کیا۔ شاید یہی وجہ تھی کہ ہر ایک کو اس پر خواہ مخواہ غصہ آ جاتا تھا۔ مگر اس کا یہ مطلب نہیں کہ لوگوں کو اس پر محض اسی وجہ سے غصہ آتا تھا۔ شہر آنے سے پہلے اس نے گاؤں والوں کا ناک میں دم کر رکھا تھا۔ ابا جی کو ڈر تھا کہ وہ شہر آ کر مجھے ڈھونڈ لے گا اور پھر روزگار یا بھیک کے سلسلے میں مجھے اکثر پریشان کرتا رہے گا۔ لیکن اس نے تو مجھے پہچاننے سے ہی انکار کر دیا ہے اور اسے اس کی ضرورت بھی کیا ہے۔ میں نے کئی مرتبہ اسے گلے سڑے پھل جمع کرتے اور سگریٹ کے ٹکڑے چنتے دیکھا ہے۔ سینماؤں میں انٹرول کے وقت وہ ٹی اسٹالوں پر کھڑا نظر آتا ہے اور کوکا کولا اور سیون اپ کی بوتلوں میں بچے کھچے گھونٹ پیتا ہے،جنہیں لوگ اس لئے چھوڑ جاتے ہیں کہ ان کے پیٹ میں جگہ نہیں ہوتی کئی بار میرا جی چاہا اسے اپنے پاس بلاؤں اور کچھ دے ڈالوں مگر اس کی بے نیازی دیکھ کر ارادہ ترک کرنا پڑا۔ وہ میری طرف دیکھتے ہوئے فلٹر ٹپڈ سگریٹوں کا دھواں اڑاتا اور باری باری ہر بوتل سے بچا کھچا سوڈا واٹر پیتا رہتا ہے۔ اس نے کبھی میری پرواہ نہیں کی۔ اسے شاید کسی کی بھی پرواہ نہیں۔ اسے باپ کی بھی نہیں جسے اس کے بدلے گاؤں والوں نے مار مار کر ادھ موا کر دیا اور چمڑی ادھیڑ دی تھی۔ اس کا باپ عرصہ سے اپنی ادھڑی ہوئی کھال، کٹے پھٹے جسم اور ٹوٹی ہوئی ہڈیوں سمیت چارپائی پر پڑا کراہتا رہتا ہے۔ مگر ناتو نے پلٹ کر کبھی اس کی خبر نہیں لی۔


ہم دونوں ایک ہی گاؤں کے رہنے والے ہیں لیکن ہم ایک دوسرے کو دور دور سے اجنبیوں کی طرح دیکھتے ہیں۔ ہمارے درمیان روز بروز فاصلہ بڑھتا جا رہا ہے۔وہ مجھ سے ہی نہیں کبھی کسی سے مدد یا خیرات لینا نہیں چاہتا اور میں سوچتا ہوں کہ آخر نا توؔ  میرے کس کام آ سکتا ہے؟


میں نے گاؤں میں بھی شاید ہی کبھی اس سے بات کی ہو۔ میرا اس سے کبھی تعلق نہیں رہا۔ ہاں اس کی ماں عالمے اور بہن مادو ہر روز بھیک مانگنے گاؤں کا چکر لگاتی ہوئی ہمارے ہاں بھی آتیں اور رسمی سی بے لجاجت دعائیں دیتیں۔ مجھے دیکھ کر اکثر تھوڑی بھیک پر قناعت نہ کرتیں اور اماں کو معمول سے کچھ زیادہ دینا پڑتا۔


   شیروؔ اس کا باپ تھا۔ باپ بیٹا دونوں کوئی کام نہیں کرتے تھے۔ کام نہ کرنا ان کی خاندانی روایت تھی۔ وہ چوری کر سکتے تھے، ڈاکہ ڈال سکتے تھے، قتل کر سکتے تھے، شکار کھیل سکتے تھے مگر کام کرنا ان کے بس کی بات نہ تھی۔ وہ عالمے اور مادو کی جمع کی ہوئی بھیک مزے لے لے کر اڑاتے مگر خود بھیک نہیں مانگتے تھے۔ مانگ ہی نہیں سکتے تھے۔چوہڑوں، سانسیوں اور آبادی سے ہٹ کر رہنے والوں میں ایک خاص طرح کی اکڑ ہوتی ہے۔وہ انہیں کسی کے آگے ہاتھ پھیلانے سے باز رکھتی۔


وہ حرام حلال کے چکر میں نہیں پڑتے تھے۔ کچھوے، بلیاں، گیدڑ، نیولے اور لومڑیاں سب کچھ کھا جاتے تھے۔ مرے ہوئے مویشیوں کا ماس، کتوں، کوؤں اور گدھوں سے چھین کر ہڑپ کر جاتے تھے، ماس کھانا انہیں بے حد مرغوب تھا خواہ وہ مرے ہوئے مویشیوں کا ہو یا مارے ہوئے مویشیوں کا۔۔ ہم آپ مردار جانور یا مویشی کا ماس نہیں کھاتے۔ کھانے کے لئے اسے خود مار لیتے ہیں۔ ہم زندہ مویشیوں کی بوٹیاں نہیں اتارتے، زندہ انسانوں کی بوٹیاں اتار لیتے ہیں۔ لیکن وہ الگ مسئلہ ہے۔


شیرو بڑا بھلا مانس اور قناعت پسند آدمی تھا۔ اس نے آج تک ریل گاڑی نہیں دیکھی تھی۔ وہ کبھی شہر نہیں گیا تھا۔ وہ شکار اور مردار پر گزارہ کر لیتا تھا یا پھر عالمے اور مادو کی لائی ہوئی بھیک سے پیٹ بھر لیتا تھا۔ اکثر دارو پی کر اور چلم پر کیکر کی چھال کے انگارے رکھ کر وہ،دیوار سے ٹیک لگائے، گدھوں کی پرواز کا جائزہ لیتا رہتا۔مگر ناتو نے گاؤں والوں کا جینا دو بھر کر دیا تھا ہوش سنبھالتے ہی وہ کھیتوں، کھلیانوں میں ہر جگہ ہاتھ صاف کرنے لگا تھا۔ وہ ڈربوں سے مرغیاں ہی نہیں، باڑوں سے بھیڑ بکریاں بھی اٹھا کر لے جاتا اور ان کو مار کر کھا جاتا تھا۔ وہ کھیت میں گھس جاتا تو کسی جنگلی بھینسے یا سور کی طرح مرلہ مرلہ جگہ صاف کر دیتا۔ مولیاں، گاجریں، شلجم، خربوزے جو کچھ بھی ہوتا وہ فصل اجاڑ کر رکھ دیتا۔ گنے کا پھوگ دیکھ کر لگتا جیسے بہت سا کماد بیلنے میں پیلا ہو گیا ہو۔ یہی نہیں وہ چراگاہوں میں چرتی بھینسوں، گایوں اور بکریوں کا دودھ پی جاتا۔ کئی بار اس کی پکڑ دھکڑ ہوئی اور اسے مارا پیٹا گیا مگر وہ کبھی باز نہ آیا۔


لوگ اس سے ڈرتے بھی تھے اور اکیلا دکیلا آدمی اس سے الجھنے سے گریز کرتا تھا۔ اس سے دشمنی سہیڑنا بھی خطرے سے خالی نہ تھا۔اس کا کیا بھروسہ کب کیا اٹھا کر لے جائے، یا سر پر دے مارے۔


عالمے اپنی جوان بیٹی کے ہمراہ جب صبح کو گھر گھر مانگنے جاتی تو اسے بھیک کی بجائے گالیاں اور شکایتیں ملتیں۔ وہ بیبیوں کو دعائیں دیتی، ان کی ہاں میں ہاں ملاتی اور اوپر ے دل سے  ناتو کو بد دعائیں دیتی جاتی۔


ایک بار میں گاؤں گیا تو پتہ چلا، ناتو شہر چلا گیا ہے۔ وہ شیرو کو اکثر دھمکیاں دیا کرتا تھا کہ میرا بیاہ کر دو ورنہ میں کسی عورت کو خود اٹھا لاؤں گا یا پھر شہر چلا جاؤں گا۔ جہاں کوکے کولے پیوں گا، پھل فروٹ کھاؤں گا اور جہاں مجھے کوئی نہ کوئی عورت بھی مل جائے گی۔


ناتو کے چلے جانے سے گاؤں والے خوش تھے مگر وہ جاتے جاتے جن بھوتوں کی طرح ہاتھ دکھا کر گیا تھا۔ پتہ نہیں یہ واقعہ پیش نہ آتا تو ابھی وہ شہر نہ جاتا۔


پنچایت کے سامنے شیرو اور عالمے کے بیانات سے پتہ چلا تھا کہ اس روز بڑی سردی تھی۔ ٹھنڈی برفانی ہوائیں چل رہی تھیں اور بوندا باندی ہو رہی تھی۔


اس روز شیرو نے دارو کے نئے مٹکے کا ڈھکنا پہلی مرتبہ کھولا تھا اور دارو کی بو تالاب کے دوسرے کنارے تک پھیل گئی تھی۔ شیرو نمبردار کی مری ہوئی بھینس کا پانچ سات سیر گوشت کاٹ لایا تھا اور اسے انگاروں پر بھون رہا تھا۔


ناتو سارے گاؤں میں باؤلے کتے کی طرح ماس ڈھونڈتا پھرتا تھا۔ بھیڑ، بکریوں اور دوسرے جانوروں کا تازہ گوشت کھا کھا کر اب ناتو کو مردار اچھا نہیں لگتا تھا۔ گاؤں کی گلیوں میں بچھڑے کے تازہ اور کچے گوشت کی بو پھیلی ہوئی تھی۔ رحمو موچی کے گھر سے لوگ سیر دو سیر گوشت خرید کر نکلتے تو ناتو کا جی چاہتا وہ جھپٹ لے اور بھاگ جائے۔ اس نے رحمو موچی کے گھر میں بد نیتی سے جھانک کر دیکھا تھا وہاں بہت سے آدمی اور گوشت کاٹنے کے اوزار تھے۔ وہ کچھ دیر سوچتا رہا حملہ کرے نہ کرے،پھر وہاں سے پلٹ آیا۔


وہ عالمےؔ  کے سانپ ڈسوانے کے دن تھے مگر پتہ نہیں دنیا بھر کے سانپ کن بلوں میں جا چھپے تھے۔ اس کا جسم پھوڑے کی طرح پک رہا تھا اور اسے یوں لگتا تھا جیسے ابھی ابھی اس کے جسم سے زہر کے پرنالے بہنے لگیں گے۔


اگر اس کے ڈسوانے کے دن نہ ہوتے تو عالمے ناتو پر مادو کا راز کبھی نہ کھلنے دیتی۔ مگر اب وہ مادوؔ  کو گھسیٹ کر اپنے ساتھ لے جانا چاہتا تھا۔۔ پتہ نہیں وہ اس کے ساتھ کیا سلوک کرے، اسے کہاں بیچ دے اور اس کے بدلے میں اپنا بیاہ رچا لے۔۔ عالمے نے اسے روکنے کی کوشش کی تھی مگر ایک ہی دھکا کھا کر اٹھنے کے قابل نہ رہی تھی۔


ناتو کے بگڑے ہوئے تیور دیکھ کر شیرو سے نہ رہا گیا وہ تلخی سے ہنس کر بولا :


’’اسے چھوڑ دے  ناتو۔۔ یہ عورت نہیں ہے۔‘‘


’’عورت نہیں ہے؟‘‘ ناتو کو جیسے سانپ نے ڈس لیا۔


’’ہاں پتر۔۔ یہ رب کی قدرت ہے۔۔ یہ عورت ہے نہ مرد،یہ تو کچھ بھی نہیں ہے۔‘‘

پھر اس نے آگ پر گوشت کے بڑے بڑے ٹکڑے بھونتے ہوئے آسمان کی طرف دیکھا اور ٹھنڈی آہ بھر کر بولا۔


’’جب رب اسے بنانے لگا، مٹی کم پڑ گئی۔۔ رب کو اور بہت سے کام ہوتے ہیں،اس نے اور بہت کچھ بنانا ہوتا ہے۔‘‘ 
ناتو نے غصے سے رب کی طرف دیکھا مگر رب نے اسے کوئی جواب نہ دیا۔


اس نے شیرو کی طرف دیکھا۔ وہ ادھ بھنا گوشت ہڑپ کئے جا رہا تھا۔


اس نے غصے سے کہا۔ ’’میں سب کو دیکھ لوں گا۔‘‘


اس نے ٹوٹے ہوئے دروازے کو زور سے ٹھوکر مار کر گرا دیا اور باہر نکل گیا۔


اگلے روز چودھریوں نے ڈنگر ڈاکٹر کو بلوایا اور کہیں شام کو جا کر پتہ چلا کہ زندہ گائے کی داہنی ران کو چیر کر سیر دو سیر گوشت نکالا گیا اور کھال میں بھس بھر کر اسے تندی سے سی دیا گیا ہے۔ لوگ ناتو کی تلاش میں نکلے مگر وہ کوکے کولے پینے اور پھل فروٹ کھانے شہر چلا گیا تھا۔


میں نے آپ کو بتایا تھا کہ شہر میں کچھ عرصے سے چوری کی انوکھی وارداتیں ہو رہی ہیں چوروں کی ایک ٹولی بنگلوں میں گھس کر کھانے پینے کی ہر چیز چٹ کر جاتی ہے۔


پولیس کا خیال ہے کہ اس ٹولی میں کم از کم چھ سات آدمی ہیں لیکن میرا دل کہتا ہے کہ ایک ہی آدمی ہے جو کئی صدیوں سے بھوکا ہے۔

٭٭٭

میں وہ اور وہ


میں اور وہ آگے پیچھے دوڑ رہے ہیں۔

جب وہ تھک جاتا ہے میں آگے نکل جاتا ہوں جب میں تھک جاتا ہوں وہ آگے نکل جاتا ہے۔ یہ دوڑ کئی برسوں پر پھیلی ہوئی ہے اور پتہ نہیں کب تک جاری رہے گی۔ شائد اس وقت تک جب تک ہم ایک ہی ہڈی کو دانتوں سے پکڑے اپنی اپنی طرف کھینچتے رہیں گے۔ پتہ نہیں کون۔۔۔۔ کب چھوڑ دے۔ اور دوسرا ہڈی سمیت اندھے کنوئیں میں لڑھک جائے۔


ہاں۔۔۔۔ ہم دونوں کے عقب میں ایک ایک اندھا کنواں ہے ہمارا اپنا اپنا کنواں۔۔۔۔


یہ کنویں ہم نے ایک دوسرے سے کھدوائے ہیں۔ اور ان پر اپنے اپنے نام کی تختیاں لگا دی ہیں۔ اس طرح ہم ایک دوسرے کی مکاری کے چوہے دانوں میں بند ہو گئے ہیں اور وقت ایک بھوکی بلی کی طرح ہمارے چاروں طرف میاؤں میاؤں کر رہا ہے۔


 اور وہ۔۔۔۔‘‘


وہ اوپر کی منزل میں رہتی ہے۔


 میں جب سے پیدا ہوا ہوں اس کے قدموں کی چاپ سن رہا ہوں۔ اور اس وقت سے جب میں نے اسے نہیں دیکھا تھا۔ میرے دل میں دل میں اس کی محبت کا خراس چل رہا ہے۔۔۔۔ مگر اب۔۔۔۔ اس کے ریشمی بدن پر خراشوں کے نشان ہیں میں یہ خراشیں اپنے ہاتھ کی ریکھاؤں کے حوالے سے دیکھتا اور پریشان ہوتا ہوں۔ یہ خراشیں اسے اس لئے آئی ہیں کہ وہ اسے کبھی لباس میں نہیں دیکھتا خواہ وہ کتنے ہی گاڑھے رنگوں کے کپڑے کیوں نہ پہنتی ہو۔


میں اور وہ!


میں سمجھتا ہوں میں جس چٹان پر چڑھ کر ابھرتے سورج کو رہ روز دیکھنا چاہتا ہوں وہ اس کے دوسری طرف سالہا سال سے بلاسٹنگ کر رہا ہے۔ اس بلاسٹنگ سے جگہ جگہ دراڑیں آ گئی ہیں اور ہر طرف سنگریزے بکھر گئے ہیں۔

 اور وہ۔۔۔۔!


جب وہ میرے مقابلے پر نہیں آیا تھا۔ وہ میرے انتظار میں پہروں بالائی چھت پر جھنڈے کی طرح گڑی رہتی تھی۔یہ درست ہے کہ وہ میرے کمرے میں کبھی نہیں آئی لیکن مجھے یقین ہے کہ میرا خیال رات رات بھر اس کے ذہن میں لکڑیاں چیرتا رہتا ہے۔ میں نے کبھی نہیں سوچا کہ وہ بالائی منزل سے نیچے اتر کا آئے۔ میرے لئے وہ ماچس کی ایسی تیلی تھی۔ جسے میں نے کبھی رگڑ کر نہیں دیکھا تھا۔


پھر وہ آیا۔ اور ہم ایک دوسرے کے بستر اور کپڑوں پر نفرت کی جوئیں پھینکنے لگے۔ اور رات رات بھر حسد کے کھٹمل ہمارے جسموں پر جگہ جگہ کاٹنے لگے۔۔۔۔ نچلی منزل ہمیشہ خالی رہتی تھی وہ ہمیشہ کے لئے وہاں آ گیا اور تب سے ہم دونوں ایک دوسرے کے سامنے دو بھٹوں کی طرح اپنی اپنی چمنیوں سے دھواں اگل رہے ہیں۔

جس طرح ہماری چھتوں دیواروں اور جسموں کا بوجھ بنیادوں کی وساطت سے ایک ہی قطعہ زمین پر منتقل ہوتا ہے اسی طرح گھر سے باہر ہماری چائے کی میز بھی مشترکہ ہے جس کے گرد بیٹھ کر ہم ایک دوسرے کے منہ پر تھوکتے اور اپنی اپنی نظروں کی قے کرتے ہیں۔ ہمارے اندر کی غلاظتوں کی قے سے ہوٹل کی فضا میں بدبو پھیل جاتی ہے۔ تو وہ ہماری حسرتوں کے لوبان جلاتی اور ہمارے سامنے میز پر چڑھ کرنا پینے لگتی ہے۔ اس کے ناچ کے دوران ہم ایک دوسرے کی آنکھ بچا کر ایک دوسرے کی پیالی میں زہر ملا دیتے ہیں۔ وہ ناچتے ناچتے تھک کر گھنگرو کھولنے بیٹھ جاتی ہے پھر باری باری پیالیاں اٹھا کر پینا چاہتی ہے ہم اس سے ایک دوسرے کی پیالی چھین لیتے ہیں۔

اسی لمحے ہوٹل سے باہر شور سنائی دیتا ہے۔ ہم تینوں کے سوا سب لوگ باہر چلے جاتے ہیں وہ اداس ہو جاتی ہے اور کہتی ہے۔


آج پھر جلوس نکلا ہے۔ شہر کی عورتیں گھروں کے دروازوں پر کھڑی چھاتیاں پیٹ رہی ہیں۔ اور ہر چور اہے میں سروں کا ایک ایک مینار آسمان سے باتیں کر رہا ہے۔


وہ رو دیتی ہے


اس کے آنسوؤں کے تیزاب میں ہماری متحیر نظروں کے لٹمس نیلے پیلے ہونے لگتے ہیں۔ وہ میز پر اپنی جگہ ایک طویل سسکی چھوڑ کر چلی جاتی ہے۔ ہم اس کی ایک سسکی کو دو غیر مساوی حصوں میں تقسیم کر کے چپ کا کفن اوڑھ لیتے ہیں۔

جلوس گزر جاتا اور شور دور چلا جاتا ہے لوگ واپس آ جاتے ہیں مگر وہ نہیں لوٹتی۔


مجھے سانس لینا دوبھر ہو جاتا ہے تنہائی کا احساس میرے بدن کو آکاس بیل کی طرح جکڑ لیتا ہے مجھے کچھ اچھا نہیں لگتا۔ زندگی کی بے معنویت میرے سامنے اپنے سارے کپڑے اتار  دیتی ہے۔ مجھے اچانک یوں لگتا ہے جیسے میں بوڑھا ہو گیا ہوں اور زندگی کے قلم سے سیاہی ختم ہو گئی ہے اور اسے جھٹک جھٹک کر گھسیٹ رہا ہوں۔


میں اس کی طرف دیکھتا ہوں۔ اس کی آنکھیں کوٹھے کی کھڑکیوں کی طرح چوپٹ کھلی ہوتی ہیں۔ وہ چپ کا کفن پھاڑ کر اچانک قہقہہ لگاتا ہے اور مجھے ایسا لگتا ہے جیسے بجلی سے چلنے والے آرے نے مجھے دولخت کر دیا ہو۔ میرے جسم کے دونوں ڈکرے بوند بوند لہو ٹپکانے لگتے ہیں وہ اس کے جسم کی خراشوں پر لگانے کے لئے میرے جسم کا برادا جمع کرتا ہے۔ تھوڑا تھوڑا کر کے وہ مجھے برادے کے دھیر میں بدل دینا چاہتا ہے اور میں اس کے ریشمی بدن کی خراشوں کے لئے ہر روز آرے سے گزرتا ہوں چائے آتی ہے۔


ہم جلدی جلدی چائے پی لیتے ہیں۔ پھر ایک دوسرے کے منہ پر تھوکنے لگتے ہیں پھر جب ہماری باتوں کی کالک سے ہوٹل کی چھت اور دیواریں سیاہ ہو جاتی ہیں اور ہماری میز اور ہوٹل کے بیرے کے درمیان اندھیرا حائل ہو جاتا ہے تو ہم اپنی اپنی زبانوں سے اپنے اپنے چہروں سے تھوک چاٹتے ہیں۔ تھوک چاٹتے چاٹتے ہم ایک دوسرے کی نظریں بچا کر اندھیرے میں تحلیل ہو جاتے ہیں ہم میں سے وہ۔۔۔۔۔۔ جو پیچھے رہ جاتا ہے وہ چائے کابل ادا کرنے سے پہلے دوسرے کی قریب ترین خاتون کی بے حرمتی کرتا ہے اگر کبھی ہم میں سے کوئی دوسرے کے لئے چائے منگا بھی لے تو اس کا ہر گھونٹ دوسرے کے حلق میں گوشت کے اس ٹکڑے کی طرح اٹک جاتا ہے۔ جو مچھلی پکڑنے کے کانٹے پر لگایا جاتا ہے۔


وہ نچلی منزل میں جاگتا رہتا ہے وہ عین میرے اوپر والے کمرے میں سوتی ہے۔ میں اسے اندر باہر آتے جاتے محسوس کرتا رہتا ہوں۔ بہت سی آہٹوں میں سے میں اس کے قدموں کی چاپ الگ کر سکتا ہوں۔جب وہ کام کاج سے فارغ ہو کر اوپر والے کمرے میں لیٹ جاتی ہے تو میرے ذہن میں چلتے ہوئے گرامو فون کی سوئی اچانک اٹک جاتی ہے۔ گڑھی کی ٹک ٹک کا شور چاروں طرف پھیل جاتا ہے۔ وہ سیمنٹ کنکریٹ کی چھت کاٹ کر ایک ٹانگ سیلنگ فین پر سے لٹکا کر بیٹھ جاتی ہے اور مجھ سے باتیں کرتی ہے۔ اس کی میٹھی میٹھی باتیں میرے بدن کو شیشے کی دھار کی طرح لہو لہان کرتی رہتی ہیں۔میں با نہیں پسارے رات رات بھر جاگتا رہتا ہوں مگر وہ نیچے نہیں آتی۔۔۔۔۔ میرے جذبات کے پیاسے اور بے مہار اونٹ اس رویے کی سرد اور خشک ریت پر گھٹنے ٹیک کر بیٹھ جاتے ہیں مگر میرے سینے کی دیواروں سے پاگل ہاتھی دیر تک ٹکریں مارتے رہتے ہیں۔ پھر قدموں کی آہٹ سنائی دیتی ہے۔ یہ آہٹ قریب آتی جاتی ہے اور جنگ کے دنوں کے سائرن کی طرح ناگوار گزرتی ہے۔ پھر قدموں کی آہٹ کے بمبار ہوائی جہاز تابڑ توڑ بم گراتے ہیں۔

سارا مکان ریزہ ریزہ ہو جاتا ہے۔ میرے جسم کی بوٹیاں ہوا میں اڑنے لگتی ہیں۔

صبح جب وہ مجھے سیڑھیوں میں ملتا ہے۔ تو مچھر کی طرح میرے کان میں بھنبھنا کر کہتا ہے۔


’’رات بجلی چلی گئی تھی موم بتی نہ جلا سکا ایک ہی تیلی باقی تھی جسے میں نے منہ میں ڈال ڈال کر خراب کر دیا تھا اور اس خوف سے رگڑ کر نہیں دیکھ سکتا تھا کہ کہیں اس کا مسالہ نہ اتر جائے‘‘


میں اس کے منہ پر تھوکتا ہوں وہ میرے منہ پر پر تھوکتا ہے ہم اپنی اپنی تفرقوں کی قے کرتے ہیں۔

وہ بالکونی میں کھڑی بال نچوڑتے ہوئے میٹھی نظروں سے مجھے دیکھتی ہے۔ میں ہوا کے ایک ہی جھونکے سے فاسفورس کی طرح جل اٹھتا ہوں۔


شام کو پھر ایک جیسے چہروں اور ناموں والے لوگوں کا جلوس گزرتا ہے۔شہر کی عورتیں اپنے اپنے گھر کے دروازوں پر کھڑی ہو کر چھاتیاں پیٹتی ہیں۔ ہر چوک پر سروں کا ایک ایک مینار آسمان سے باتیں کرتا ہے اور اندر ہوٹل کی میز کے گرد بیٹھ کر ہم ایک دوسرے کے منہ پر تھوکتے اور ایک دوسرے کی پیالی میں زہر ملاتے ہیں۔
٭٭٭
نئی دستک

ابا کی اور میری گہری دوستی تھی۔ اس دوستی کی وجہ سے مجھ میں بڑی خود اعتمادی پیدا ہو گئی۔ میں چاہتا تھا کہ جمی سے بھی میری ایسی ہی دوستی ہو جیسی میری اور ابا کی تھی۔ میں اور ابا ایک دوسرے کو سمجھنے کی کوشش کرتے تھے۔ مجھے یاد ہے جب میں جمی کی عمر کا تھا تو یہی جی چاہتا تھا کہ ہر بات کی تہہ میں جاؤں اور ہر معاملہ میں اپنا شک دور کروں۔ ابا میرے بے تکے سوالوں سے کبھی پریشان نہ ہوتے تھے۔ اور نہ کبھی جھنجھلاتے تھے بلکہ مجھے اکثر مطمئن کر دیا کرتے تھے۔ لیکن میں جمی کو مطمئن نہیں کر سکتا۔ اسے بھی کرید کی عادت ہے اور وہ بھی اپنا علم بڑھانا اور شک دور کرنا چاہتا ہے۔ میں اکثر کوشش کرتا ہوں کہ اسے مطمئن کروں لیکن عموماً مجھے اس کا دوست نہیں بلکہ باپ بن کر جواب دینا پڑتا ہے۔ میں سمجھتا ہوں یہ اس کی شخصیت کی نشوونما کے لئے نقصان دہ ہے لیکن اس کے سوا مجھے کوئی صورت نظر نہیں آتی۔ مثلاً پچھلے برس کی بات ہے اوپر کے کام کے لئے ہم نے سجاول نامی ایک لڑکے کو ملازم رکھ لیا۔ جمی کو ایک نیا موضوع ہاتھ آ گیا۔

’’ابو! سجاول اپنے ماں باپ کے پاس کیوں نہیں رہتا؟‘‘

’’بیٹے وہ ہمارے یہاں ملازم ہے اسے تنخواہ ملتی ہے‘‘

’’تنخواہ؟۔۔۔ آپ کو بھی تنخواہ ملتی ہے ابو‘‘

’’ہاں بیٹے ملتی ہے‘‘

’’آپ بھی دفتر میں اوپر کا کام کرتے ہیں ؟‘‘
’’میں لکھنے پڑھنے کا کام کرتا ہوں۔ کبھی کبھی اوپر کا کام بھی کرنا پڑتا ہے‘‘

’’ابو سجاول کیوں نہیں پڑھتا۔۔۔ آپ اسے میرے ساتھ سکول کیوں نہیں بھتیجے؟‘‘
’’بیٹے۔۔۔ اس کے ماں باپ غریب ہیں وہ اسے پڑھا نہیں سکتے‘‘

’’سجاول کے ماں باپ غریب کیوں ہیں ابو؟‘‘

’’اس لئے بیٹے کہ وہ پڑھے لکھے نہیں ہیں ‘‘
’’سجاول بھی غریب ہے۔۔۔ ہے نا ابو‘‘

’’ہاں ‘‘
’’ہم امیر ہیں ابو؟‘‘

’’نہیں بیٹے ہم امیر ہیں نہ غریب‘‘
’’تو پھر کیا ہیں ابو؟‘‘

’’ہم امیر بننے کی فکر میں رہتے ہیں۔ یوں سمجھ لو کہ درمیان میں ہیں۔‘‘

’’تو پھر سجاول کو بھی سکول بھیجا کریں نا ابو۔۔۔ وہ بھی امیر ہو جائے گا‘‘

’’نہیں بیٹے اس کا کام برتن دھونا اور گھر کی صفائی کرنا ہے‘‘

’’میں بھی سکول نہیں جاؤں گا۔ سجاول کے ساتھ کام کروں گا‘‘

’’بری بات ہے بیٹے۔۔۔ اچھے بچے سکول جاتے ہیں ‘‘
’’سجاول اچھا بچہ نہیں ہے ابو؟‘‘

’’اوہو۔۔۔ تم خاموش نہیں ہو گے؟‘‘

’’اب۔۔۔ بو؟‘‘

آواز جمی کے حلق میں کٹ کر رہ جاتی اور مجھے ایسا لگتا جیسے میں نے اس کی بات کا تسلی بخش جواب نہ دے کر اس دوستی اور اعتماد کے جذبے کو ٹھیس پہنچائی ہے جو میں جمی سے قائم رکھنا چاہتا ہوں۔ جمی کی روز روز کی تکرار سے پریشان ہو کر ہم نے سجاول کو ملازمت سے علیحدہ کر دیا اور جمی سے کہہ دیا کہ اب وہ اپنے ماں باپ کے ہاں مزے سے رہتا اور سکول جاتا ہے مگر کچھ ہی عرصے بعد جب ہمارے پڑوسی شیخ صاحب نے نئی کار خریدی تو جمی کو دوسرا موضوع مل گیا۔

’’ابو آپ سکوٹر بیچ کر کار خریدیں ‘‘
’’کار مہنگی ہوتی ہے بیٹے۔۔۔ زیادہ پیسے خرچ ہوتے ہیں ‘‘
’’کتنے زیادہ؟‘‘
’’بہت زیادہ‘‘
’’تو آپ چھوٹی والی لے لیجئے ابو‘‘

’’اس کے لئے بھی پیسے نہیں ہیں ‘‘
’’امی کے پاس ہیں ان سے لے لیجئے‘‘
’’وہ تو گھر کے خرچ کے لئے ہوں ‘‘

’’میرے گلے میں بھی ہیں ‘‘
’’اتنے پیسوں میں کار نہیں آتی‘‘
’’آپ بنک سے لے لیجئے‘‘
’’بنک سے صرف اس  کے پیسے ملتے ہیں جس نے وہاں جمع کرائے ہوں ‘‘

’’آپ جمع کرا دیجئے نا‘‘

’’میری تنخواہ تھوڑی ہے مشکل سے گزارہ ہوتا ہے‘‘

’’پپو کے ابا سے بھی تھوڑی؟‘‘
’’ہاں وہ میرے افسر ہیں۔ ان کی تنخواہ مجھ سے زیادہ ہے‘‘

’’پپو کے ابا آپ سے زیادہ پڑھے لکھے ہیں ؟‘‘
’’نہیں بیٹے۔۔۔ جب میں کالج میں پڑھاتا تھا تو وہ میرے شاگرد تھے مگر اب ان کی ترقی ہو گئی ہے اور میں ان کے ماتحت کام کرتا ہوں ‘‘

’’آپ کی ترقی کیوں نہیں ہوئی ابو‘‘

’’ترقی کے لئے بہت کچھ کرنا پڑتا ہے‘‘

’’آپ کرتے کیوں نہیں ابو؟‘‘

’’بیٹے تم نہیں سمجھو گے بس اب چپ ہو جاؤ۔ مجھے پریشان نہ کرو‘‘

میں جانتا ہوں۔ مجھ سے زیادہ خود جمی پریشان ہو جاتا ہے۔ اس کا چہرہ مرجھا جاتا ہے اور وہ آنکھیں جھکا کر کسی گہری سوچ میں ڈوب جاتا ہے۔مجھے اس کے ذہن پر پھیلا ہوا اندھیرا محسوس ہوتا رہتا ہے۔ اس اندھیرے میں اعتماد، یقین اور سچائی کا دیا روشن کرنا میرے بس کی بات نہیں۔ مجھے ایسا لگتا ہے جیسے وہ اندر ی اندر سلگنے لگا ہے۔ اندر ہی اندر مجھ سے دور ہوتا جا رہا ہے۔ میں اس سے دور نہیں ہونا چاہتا۔ میں اسے اعتماد میں لینا چاہتا ہوں اور اس سے دوستی چاہتا ہوں جیسی میری ابا سے تھی۔ بے لاگ، پر اعتماد اور سچی!۔۔۔ ابا مجھے شک میں مبتلا نہیں ہونے دیتے تھے۔ہر بات صاف صاف مجھ سے کہہ دیتے تھے خواہ اس کے لئے انہیں  اپنی لغزشوں اور جوان کی بے اعتدالیوں کا اعتراف ہی کیوں نہ کرنا پڑتا۔ اپنی نا کامی سے مجھے خوف آنے لگتا ہے کہیں جمی مجھ سے نفرت نہ کرنے لگے۔ اس کی شخصیت ادھوری نہ رہ جائے۔ وہ خود اعتمادی سے محروم نہ ہو جائے۔ میں پھر نئے سرے سے عزم کرتا ہوں اور اسے مطمئن کرنے کی کوشش کرتا ہوں وہ پوچھتا ہے۔

’’ابو آج پھر اخبار میں بچوں کے اغوا کی خبر چھپی ہے‘‘

’’ہاں چھپی ہے‘‘

’’تصویر بھی ہے‘‘ ابو۔۔۔ اس گڑھے کی جہاں بچوں کو قتل کر کے پھینکا جاتا ہے،

’’ہاں میں نے دیکھی ہے‘‘

’’ابو وہ بچوں کا کیا کرتے ہیں ؟‘‘
’’انہیں قتل کر دیتے ہیں ‘‘
’’کیوں کرتے ہیں ؟‘‘
’’دیکھو نا جمی کسی بچی نے سونے کی بالیاں پہنی ہوں تو بالیاں اتار کر بچی کو اس لئے قتل کر دیتے ہیں کہ پکڑے جائیں تو بچی شناخت نہ کر سکے‘‘

’’ اور لڑکے۔۔۔ وہ تو بالیاں نہیں پہنتے ابو؟‘‘

’’بیٹے یہ برے لوگ ہیں بس قتل کر دیتے ہیں ‘‘
’’مگر کیوں ابو۔۔۔ کس لئے؟‘‘

میں لمحہ بھر کے لئے خاموش ہو جاتا ہوں۔ پھر دل کڑا کر کے سچ بولنے کی ناکام کوشش کرتا ہوں۔

’’جمی بیٹے۔۔۔ وہ برے لوگ بچوں سے بد فعلی۔۔۔‘‘

الفاظ میرے حلق میں اٹک کر رہ جاتے ہیں۔ جمی پوچھتا ہے۔

’’ابو بد فعلی کیا ہوتی ہے؟‘‘

’’بری بات ہوتی ہے بیٹے۔ بہت بری بات۔ بس اب تم چپ ہو جاؤ‘‘

جمی چپ ہو جاتا ہے لیکن مجھے ایسا لگتا ہے جیسے وہ چیخ چیخ کر مجھ سے اپنے سوال کا جواب پوچھ رہا ہے۔ میں اس کی کس کس بات کا جواب دوں اور کہاں تک دوں ! چند ماہ پہلے کی بات ہے میں اپنے ایک رشتہ دار عبدل سے جی میں ملاقات کے لئے گیا۔ عبدل پر قتل کا مقدمہ چل رہا تھا اور وہ حال ہی میں ہمارے شہر کی جل میں منتقل ہوا تھا۔ اتفاق سے وہ دن عبدل کی ملاقات کا نہیں تھا۔ میں نے جیل سپرنٹنڈنٹ کو چٹ بھیجی کہ میں دفتر سے شارٹ لیو لے کر آیا ہوں مہربانی کی اور عبدل کو ملاقات کے کٹہرے مین بھجوا دیا۔ عبدل اس خلاف توقع ملاقات اسے بہت خوش ہوا۔ میں  بسکٹ اور سگریٹ کے چند پیکٹ ساتھ لے گیا تھا۔ عبدل یہ چیزیں پا کر اور بھی خوش ہوا۔ پھر اس نے مجھ سے کہا کہ میں اس کو بری کروانے کی کوشش کروں۔مجھے معلوم تھا کہ وہ قاتل ہے اور اس کو سزا ملے گی۔ پھر بھی میں نے اس کی تسلی کے لئے رسماً کہہ دیا۔

’’تم فکر نہ کرو عبدل۔ خدا بہتر کرے گا‘‘

اتفاق ایسا ہوا کہ اس کے بعد کی پیشی میں عدالت نے اپنا فیصلہ سنا دیا اور عبدل شک کی رعایت سے بری ہو گیا۔ اس اچانک رہائی کی وجہ خود عبدل کی سمجھ میں نہ آتی تھی اور اس کے خاندان والوں نے اندازہ لگایا کہ میں نے عبدل سے کیا ہوا وعدہ پورا کر دیا ہے اور سب کچھ میری سفارش سے ہوا ہے۔

مجھے گھر بیٹے بٹھائے پیغمبری مل گئی۔ برادری میں میرے نام کا ڈنکا بجنے لگا۔ اظہار تشکر کے لئے رشتہ داروں کا تانتا بندھ گیا۔ تحفے آئے۔ تعریفی خطوط آئے اور پتہ نہیں کیا کیا۔ یہاں تک کہ خود مجھے یقین ہو گیا کہ ہو نہ ہو یہ سب کچھ میں نے ہی کیا ہو گا۔ پتہ نہیں جمی کے کام میں اس واقعہ کی بھنک کیسے پڑ گئی۔

ایک رات وہ ٹیلی ویژن پروگرام دیکھ کر میرے کمرے میں آیا اور میرے ساتھ لیٹ کر بولا۔

’’ابو۔۔۔ چچا عبدل کو آپ نے رہا کرایا؟‘‘
’’نہیں۔۔۔ ہاں بیٹے!‘‘

’’ورنہ ان کو پھانسی ہو جاتی؟‘‘
’’یقیناً ‘‘

آپ نے بہت اچھا کیا ان کو پھانسی سے بچا لیا۔ ابو آپ کتنے اچھے ہیں۔ ’’میرے دل پر چوٹ لگی۔ میں نے سوچا کاش میں ایسا ہوتا۔ پھر بھی میں خوش تھا کہ جمی کے دل میں میرے لئے اچھے جذبات تھے۔

جمی کو نیند آئی ہوئی تھی وہ جلد ہی سو گیا۔ ورنہ مجھے ڈر تھا کہ وہ کرید کرید کر مجھے پریشان کرے گا۔

لیکن بکرے کی ماں کب تک خیر مناتی۔ کچھ ہی دنوں بعد عبدل کی شادی طے پائی تو عبدل اور اس کے گھر والوں نے ہمیں خاص طور پر بلایا۔میری بیوی گاؤں کی شادیوں سے کتراتی ہے لیکن عبدل کی شادی پر جانے کے لئے وہ بھی زور شور سے تیاریاں کرنے لگی۔ کیونکہ ہم دونوں جانتے تھے کہ عبدل کے ہاں ہماری غیر معمولی آؤ بھگت ہو گی بلکہ ہمیں یوں لگتا تھا جیسے یہ عبدل کی شادی نہیں ہماری تاجپوشی کا جشن ہے۔ جس روز ہم عبدل کے گاؤں پہنچے، اگلے روز برات کو ساتھ والے گاؤں میں جانا تھا۔ صبح جب میں کپڑے تبدیل کر چکا تو جمی میرے پاس آیا ور سہمی ہوئی آواز  میں بڑے روز دارانہ لہجے میں بولا۔

’’ابو یہ چچا عبدل ہیں جن کی شادی  ہے انہوں نے اکبرے کو قتل کیا تھا‘‘

میرا دل دھک سے رہ گیا۔ میں نے پوچھا۔

’’تمہیں کس نے بتایا؟‘‘
’’سب بچوں کو پتہ ہے اپ کو نہیں پتہ؟‘‘

’’نہیں ‘‘ میں نے مشکل سے جواب دیا۔ جمی چپکے سے بولا

’’چچا عبدل نے اکبرے کے پیٹ میں بلم بھونک دیا تھا۔ ابو بلم کیا ہوتا ہے؟‘‘

’’لاٹھی کے سرے پر چھری سی لگی ہوتی ہے‘‘

’’سب کے سامنے مارا تھا؟ جمی نا کہا‘‘ پھر پولیس پکڑ کر لے گئی۔

میں پریشان ہو گیا۔ میں اسے ڈانٹنا چاہتا تھا لیکن ہمت نہ ہوئی وہ بولا۔

’’ابو آپ کو پتہ نہیں تھا۔ اس لئے اپ نے انہیں جیل سے رہا کرایا ہے نا!‘‘

’’ہاں بیٹے مجھے پتہ نہیں تھا‘‘

’’پولیس کو بھی پتہ نہیں تھا‘‘

جمی میری طرف سوالیہ نظروں سے دیکھ رہا تھا۔میں اس کی زبان سمجھ رہا تھا۔ مگر میں نہیں چاہتا تھا کہ وہ مجھ پر سوالات کی بوچھاڑ کر دے چنانچہ میں نے اسے ڈانٹ دیا۔

’’تم ہر بات میں اپنی ٹانگ نہ اڑایا کرو جمی۔۔۔ جاؤ باہر جا کر کھیلو‘‘
جمی اداس نظروں سے مجھے دیکھتا ہوا باہر نکل گیا اور مجھے ایسا لگا جیسے میں ہمیشہ کے لئے اس کی دوستی اور اعتماد سے محروم ہو گیا ہوں۔

٭٭٭
ننگا پیڑ

وہ اپنے زمانے کے مانے ہوئے حکیم تھے ان کا دور دور تک شہرہ تھا اور ان کے مطب کے سامنے ہر وقت مریضوں کی بھیڑ لگی رہتی تھی۔ انہوں نے نہ صرف دیسی طب کی بہت سی کتابیں پڑھی تھیں بلکہ ان کی نظر طبی میدان میں ہونے والے نئے عالمی تجربات اور تحقیق پر بھی خاصی تھی کیونکہ وہ شہر سے جدید طبی سائنس پڑھ کر لوٹے تھے۔ ان کا خیال تھا کہ اطبا کو علاج کے لئے زیادہ سے زیادہ ملکی وسائل اور مقامی جڑی بوٹیوں پر انحصار کرنا چاہئے کیونکہ وہ لوگوں کے مزاج کے زیادہ قریب ہوتی ہیں اور نسبتاً کم ناخوشگوار اثرات چھوڑتیں ہیں ان کا کہنا تھا کہ ہمارے ہاں بڑی قیمتی جڑی بوٹیاں ہیں جن کو تلاش کرنا اور ان پر تحقیق کرنا نہایت ضروری ہے۔ حکیم صاحب کا ایک اصول یہ تھا کہ وہ جب تک کسی دوا یا جڑی بوٹی کو خود آزما نہ لیتے تھے اس کے افعال و خواص کا خود مطالعہ اور تجربہ نہیں کر لیتے تھے مریضوں کو استعمال نہیں کراتے تھے چنانچہ ان کے اہل خانہ ان کی اس عادت سے اکثر پریشانی میں مبتلا رہتے کیونکہ وہ زہریلی اور تند و تیز مزاج کی جڑی بوٹیاں چکھ کر یا کھا کر خود بیمار پڑ جاتے تھے اور اس وقت تک دوسری کوئی دو استعمال کر کے اچھا ہونا بھی نہیں چاہتے تھے۔ جب تک متعلقہ جڑی بوٹی یا دوا کے تمام خواص، مزاج و افعال، کیفیات اور علامات اپنے بیٹوں کو قلمبند نہیں کرا لیتے تھے۔ ایک بار انہوں نے کسی درخت کے تلخ اور سخت قسم کے تخم کھا لئے تو ان کے بدن میں اینٹھن اور تشنج پیدا ہو گیا۔ اعضا شکنی ہونے لگی۔کمر اور ہاتھ پاؤں میں درد ہونے لگا۔ چہرہ نیلگوں پژ گیا آنکھیں ابل کر باہر آ گئیں۔ جبڑے کے عضلات میں بھی تشنج ہونے لگا اور سارے گھر اور گاؤں بھر میں خوف و دہشت طاری ہو گئی۔ دونوں بیٹوں نے علامات اور کیفیات قلمبند کر لی تھیں چنانچہ حکیم صاحب کی طرف سے پہلے سے دی گئی ہدایات کے مطابق انہیں قے کرائی گئی اور تریاق دوائیں استعمال کرانی گئیں جب جا کر ان کی حالت سنبھلی۔


بعد میں حکیم صاحب ان تلخ اور سمی تخموں کو مدبر کر کے نہایت اعتماد سے اپنے مریضوں کو استعمال کراتے رہی اور کامیابی سے امراض عصبانیہ و بلغمیہ اور ضعف اعصاب و اعضائے رئیسہ کا علاج کرتے رہے۔


حکیم صاحب نے سینکڑوں نباتی، حیوانی اور جمادی ادویہ مفردہ کی ماہئیت،مزاج، افعال اور خواص اپنے ذاتی تجربوں اور تحقیق سے معلوم کئی اور انہیں اپنی بیاض میں قلمبند کر لیا تاکہ اپنے بیٹوں اور آنے والی نسلوں کے کام آئیں اور عام لوگوں کو ان کے نسخوں سے شفاء کا ملہ نصیب ہوتی رہے۔حکیم صاحب اپنے دونوں بیٹوں کو سارا علم اور حکمت سکھانا چاہتے تھے مگر وہ پڑیاں بنانے اور لوگوں سے دام وصول کرنے میں لگے رہتے اور پڑھنے لکھنے اور سیکھنے کی طرف کم توجہ دیتے حکیم صاحب کامعمول تھا کہ ہفتہ عشرہ بعد قریبی پہاڑوں کی طرف نکل جاتے اور دشوار گزار جنگلوں میں جڑی بوٹیاں تلاش کرتے رہتے پھر گھر آ کر ان نئی دواؤں پر طرح طرح کے تجربات کرتے۔


ایک دفعہ حکیم صاحب پہاڑوں اور جنگلوں سے جڑی بوٹیاں تلاش کرنے کے بعد لوٹے تو ایک عجیب خبر لائے انہوں نے بتایا کہ ایک دشوار گزار راستے پر انہوں نے ایک ایسا قیمتی اور بابرکت پودا دیکھا ہے جو دنیا میں بہت کمیاب ہے اور جس کی انہیں برسوں سے تلاش تھی۔ ان کا کہنا تھا کہ اگرچہ اس پودے کو بڑھنے اور درخت بننے میں ایک طویل عرصہ درکار ہوتا ہے لیکن جب ایک بار تن اور درخت بن جائے اور اس پر پھل آنا شروع ہو جائے تو یہ نہایت قیمتی کارآمد اور برکت والا درخت ہوتا ہے۔ حکیم صاحب اگرچہ سائنس اور جدید علوم سے بہرہ ور تھے مگر روحانی قدروں پران کا پختہ یقین تھا اور ان کا کہنا تھا کہ اس درخت کی موجودگی اور اس کا سایہ خوش قسمتی کی علامت ہے اس کا پھل نہایت شیریں اور لذیذ ہوتا ہے بھوک اور پیاس کا غلبہ نہیں ہوتا اعصاب کو قوت ملتی ہے اور حاملہ عورتیں اس پھل کو کھائیں تو ان کے بطن سے صحت مند اور خوبصورت بچے جنم لیتے ہیں ح حکیم صاحب نے یہ بھی کہا کہ اس کے سائے میں بیٹھنے سے جسم میں توانائی اور دل و دماغ میں فرحت و سکون پیدا ہو گا اور امراض عامہ و امراض خبیثہ کا دفعیہ ہو گا۔


حکیم صاحب سے اس بابرکت درخت کی تعریفیں سن کر تمام اہل خانہ بے تاب ہو گئے اور اسے دیکھنے اور جلد از جلد کھود کر گھر لے آنے کا اصرار کرنے لگے مگر حکیم صاحب نے بتایا کہ اس درخت کو کھود کر گھر لانے سے پہلے اس کے لئے مناسب موسم، مٹی اور جگہ کا انتخاب ضروری ہے چنانچہ انکی حویلی کے صحن کے عین وسط میں ان کی ہدایت کے مطابق ایک گڑھا کھودا گیا  انہوں نے مٹی کا اچھی طرح سے معائنہ کیا ہاتھوں میں لے کر اس دیکھا اور سونگھا اور نہایت خوش ہو کر کہا۔


’’ہاں وہی مٹی ہے۔بالکل دیسی ہی۔ خوب پھلے پھولے گا۔‘‘


اہل خانہ یہ سن کر نہایت خوش ہوئے اور زیادہ بے تابی کا مظاہرہ کرنے لگے مگر حکیم صاحب نے انہیں موسم تبدیل ہونے تک انتظار کرنے کو کہا۔


بہار کے آغاز کے ساتھ ہی ایک دن حکیم صاحب نے روانگی کا  اعلان کر دیا۔ ان کے بیٹے اور پوتے بھی ان کے ہمراہ تھے سب کے پاس کسیاں، کلہاڑیاں اور کدالیں تھیں اور ایک بہت بڑا ٹوکرا بھی جس میں گاچی سمیت درخت کو جو ابھی پودے کی صورت میں تھا کھود کر لانا تھا۔


وہ سب لوگ راستے کی صعوبتیں اٹھاتے، خار دار جھاڑیاں اور نوکیلے پتھروں سے زخمی ہوتے بھوک پیاس اور تھکن سے نڈھال ہوتے حکیم صاحب کی رہنمائی میں دشوار گزار جنگل عبور کرتے گئے اور آخر کار اس بابرکت پودے کو کھود کر گھر لے آئے۔


بیٹوں اور پوتوں کا کہنا تھا کہ وہ درخت واقعی بڑا بابرکت تھا کیونکہ اس کے پاس پہنچتے ہی راستے کی ساری تھکن خود بخود اتر گئی تھی۔ خار دار جھاڑیوں سے زخمی ہونے والے جسموں میں درد کی ٹیسیں رک گئی تھیں اور کسی انجانی قوت کے زیر اثر دلوں میں ولولہ اور خود اعتمادی کے جذبات موجزن ہو گئے تھے۔


جونہی وہ لوگ واپس آئے اہل خانہ خوش سے کھل اٹھے اس رات حویلی میں گھی کے چراغ جلائے گئے۔۔۔۔ اور گاؤں بھر کے بچوں میں مٹھائی تقسیم کی گئی۔ حکیم صاحب نے اسی وقت دوبارہ گڑھا کھودا بھر بھری مٹی میں اپنے ہاتھوں سے پودے کیگاچی لگائی اور اسے پانی دیا۔ پھر سرکنڈوں کی باڑھ چاروں طرف لگا دی تاکہ مویشیوں اور اندھیرے میں چلنے والوں سے تازہ تازہ لگا ہوا پودا محفوظ رہے۔ حکیم صاحب نے پودا لگا کر ہاتھ منہ دھوتے ہوئے کہا۔


’’اگرچہ زمین نہایت زرخیز اور آب و ہوا مناسب اور اچھی ہے لیکن جب تک پودا اپنی جڑیں اچھی طرح سے نہیں پکڑ لیتا اور نئی شاخیں نہیں نکال لیتا نہایت احتیاط اور خبر گیری کی ضرورت ہے۔ انہوں نے کہا کہ یوں تواس درخت کے پتے، چھال،لکڑی اور پھول سب ہی کچھ نہایت کارآمد ہے اور ان سے بعض امراض میں عارضی اور وقت سکون حاصل ہو سکتا ہے مگر اس سے متوقع مستقل طبی اور روحانی فوائد اسی وقت حاصل کئے جا سکتے ہیں جب یہ پھیل کر تن اور درخت بن جائے اور اس پر پھل آنے لگے۔


حکیم صاحب جب تک زندہ رہے خود صبح سویرے اٹھ کرپانی دیتے، سہ پہر کو مطب سے نکل کر گوڈی کرتے۔کیاری میں کھاد ڈالتے، سرکنڈوں کی باڑھ ٹھیک کرتے اور ایک ایک پتے اور ٹہنی کا خیال اور حساب رکھتے مگر ابھی بمشکل پودے نے جڑیں پکڑی تھیں اور ایک آدھ نئی کونپل پھوٹی تھی کہ ایک روز کسی جڑی بوٹی کی اپنے اوپر آزمائش کرتے ہوئے حکیم صاحب کی حالت بگڑ گئی انہیں بروقت تریاقی دوا نہ دی جا سکی اور وہ خالق حقیقی سے جا ملے۔


حکیم صاحب کی وفات کے بعد کچھ عرصہ تک دونوں بھائی مل جل کر رہتے رہے اور ایک ساتھ پودے کی دیکھ بھال اور مطب کرتے رہے مگر پھر ان میں مطب کی آمدنی کی تقسیم پر اکثر جھگڑا ہونے لگا۔جس کے نتیجے میں دونوں نے الگ الگ مطلب قائم کر لئے۔ وہ دونوں روپیہ کمانے میں ایک دوسرے پر سبقت لے جانا چاہتے تھے لیکن دونوں نیم حکیم تھے تاہم جلد ہی بڑے بھائی کو یاد آیا کہ عارضی سکون کے لئے بعض امراض میں اس درخت کی پتیاں استعمال کی جا سکتی ہیں چنانچہ اس نے پتوں سے اپنے مریضوں کا علاج شروع کر دیا۔ زمانہ بدل رہا تھا۔ سرعت اور تیز رفتاری کا آغاز تھا لوگ وقتی سکون سے زیادہ کچھ نہیں چاہتے تھے۔ بڑے بھائی نے خوب دولت کمائی اور اس کا شہرہ دور دور تک ہو گیا۔


چھوٹے بھائی کی سمجھ میں نہیں آتا تھا کہ کیا کرے وہ دن رات پریشان رہتا لوگ کہتے تھے کہ اس کے ہاتھ میں شفا نہیں ہے۔ وہ کامیابی کے لئے دن رات ہاتھ پاؤں مارتا رہتا مگر اسے کامیابی حاصل نہ ہوتی۔ آخر ایک روز ٹنڈٹنڈ درخت کو دیکھ کر اسے اپنے بھائی کی کامیابی کا راز معلوم ہوا اور اس نے بھی چھال اتار کر بطور دو استعمال کی اور اسے بے حد حیرت ہوئی جب اسکا مریض بھی عارضی طور پر سہی مگر صحت یاب ہو گیا۔


پتے اور چھال ختم ہو گئے تو انہوں نے اس کی ٹہنیاں کاٹ کر اور پیس کر آزمائیں اور انہیں بھی امراض شکم میں سکون بخش اور منفعت بخش پایا۔چنانچہ دونوں ایک دوسرے سے چوری اس کی ٹہنیاں اور لکڑی کاٹنے اور دواؤں میں شامل کرنے لگے۔


دوا کی  پڑیوں میں ایک جیسی لکڑیاں چباتے اور برادہ پھانکتے پھانکتے مریضوں کو شک گزار تو ایک رات کچھ لوگ آئے اور باقی ماندہ پودے کو جڑوں سمیت اکھاڑ کرے گئے اور انہوں نے اسے سکھا کر اور پیس کر برابر تقسیم کر لیا۔۔۔۔لیکن اگلی بہار میں گھر والے یہ دیکھ کر حیران ہوئے کہ پر کئے ہوئے گڑھے کی جگہ پر ایک ویسا ہی درخت اگ آیا ہے شاید کوئی زندہ جڑ باقی رہ گئی تھی!!

٭٭٭
نظر آ لباسِ مجاز میں 

شروع شروع میں مجھے شبہ تھا کہ اس کی موت حادثاتی نہیں سوچی سمجھی سازش کا نتیجہ تھی اور اس سازش میں پرائے ہی نہیں اس کے اپنے بھی شامل تھے۔ اگرچہ وہ کوشش بسیار کے باوجود میرے بارے میں پتہ نہ چلا سکے مگر انہیں کسی طرح یہ ضرور معلوم ہو گیا تھا کہ وہ ان کی خواہش اور فیصلے کے برعکس اپنی پسند کی کورٹ میرج کرنے والی تھی مگر جب گذشتہ برس میں اس کی چھوٹی بہن رحیلہ سے، جواس کی راز دار بھی تھی، رابطہ کرنے میں کامیاب ہو گیا تو اس نے میرے شک کو بے بنیاد قرار دیتے ہوئے یقین دلایا کہ زیبا کی دردناک موت کسی سازش کا نتیجہ نہیں ایک اتفاقی حادثہ ہی تھی جس میں اس کے علاوہ دوسرے بہت سے مسافر بھی جل کر راکھ ہو گئے تھے۔مجھے اس کی بات پر یقین نہ کرنے کی کوئی وجہ نظر نہ آئی کہ اس کی روتی ہوئی معصوم آنکھیں جھوٹ،تصنع اور چالاکی سے یکسر نا آشنا تھیں۔

وہ مری تھی یا مار دی گئی تھی بہرحال اب اس دنیا میں نہیں تھی لیکن میں نے اسے دل کے ساتھ ساتھ انٹرنیٹ پربھی زندہ رکھا ہوا تھا۔میرے بس میں ہوتا تو میں اس کی یاد میں تاج محل تعمیر کروا دیتا مگر مجھ میں تو اس کی قبر پر جانے کا بھی حوصلہ تھانہ اس کی اجازت۔اسے اپنے خاندانی قبرستان میں دفن کیا گیا تھا جہاں ہمہ وقت گورکن اور چوکیدار موجود رہتے اور کسی غیر کا گذر ممکن نہ تھا۔یہی وجہ تھی کہ مجھے انٹرنیٹ پر اس کا مزار تعمیر کرنا پڑا تا کہ اس پر یادوں کے چراغ روشن کئے رکھوں۔


 دنیا اگر توہّم کا کارخانہ ہے تو انٹرنیٹ جھوٹ اور جعلسازیوں کی فیکٹری۔کہتے ہیں جہاں لالچ وہاں ٹھگ۔انعامات،تحائف اور لاٹریاں۔چند ڈالروں کے عوض کروڑ پتی بننے کے نسخے۔ہوس کو ہے نشاطِ کار کیا کیا۔ٹھگوں کو ٹھگنے والے ٹھگ۔ ویب کے سمندر میں ہر طرف مچھلیاں پکڑنے کی کنڈیاں،جن میں پر فریب اشتہارات کے ذریعے طمع کا چارہ لگا ہوتا۔ چٹکیوں میں ذہنی،جسمانی اور اقتصادی مسائل حل کر دینے کے دعوے، خلوص سے تہی دوستیاں اور وفا سے خالی محبتیں۔بوڑھے نوجوان بن کر اور لڑکے لڑکیاں جنس بدل کر اور جعلی کوائف بتا کر ایک دوسرے کو دھوکہ دیتے۔چیٹنگ کرنے والوں کے زیادہ تر بلکہ تقریباً سبھی نام اور نک نیم فرضی، جعلی اور عجیب و غریب ہوتے مگر میں نے ویب پر اس کی ادبی حیثیت اور شان قائم رکھی تھی۔ میں نے علی بابا  اور چالیس چوروں کی کہانی والے پاس ورڈ ’’کھل جا سم سم‘‘ سے اس کا ای میل اکاؤنٹ کھولا  اور اس کی نظموں کو اپ لوڈ کرنے سے پہلے ایک استاد قسم کے شاعر دوست سے ان کی اصلاح کروا لی۔ اور اگرچہ مجھے سچ بولنے یا کہنے کا کوئی دعویٰ تھانہ شوق پھر بھی میں نے ای میل اور ویب میں اس کا  اصلی نام دیا۔درحقیقت یہ ان پابندیوں کے خلاف ایک رد عمل تھا جو اس کے قدامت پسند خاندان میں زندہ اور مردہ خواتین پر لگائی جاتی تھیں۔وہ زندہ ہوتی تو شائد میں کبھی اس کی ویب سائٹ بناتا نہ اس کی تصویر اس میں شامل کرتا اور اس کی نظمیں تو صرف میرے لئے ہوتیں مگر اب میں چاہتا تھا جیسے وہ میرے دل میں زندہ تھی نیٹ پربھی ایک زندہ وجود اور جیتی جاگتی شخصیت کے طور پر آباد رہے اور میں جب چاہوں اسے دیکھ اور اس کے نام ا ی میل بھیج سکوں۔اسے یاد کرنے اور یاد رکھنے کا  اس سے بہتر طریقہ میرے پاس نہیں تھا۔


  انٹر نیٹ پر اس کی ویب سائٹ وسیع و عریض جنگل میں ایک چھوٹے سے گوشے کی طرح تھی۔ عام ڈگر سے ہٹ کر ایک گمنام سا مقام، جہاں میرے خیال میں کم ہی لوگوں کا گذر ہو سکتا تھا۔میں نے بھی کسی سے اس کا ذکر کیا تھا نہ اس کا پتہ بتایا تھا۔ رحیلہ کو بھی نہیں۔یہ اگرچہ خود کو دھوکہ دینے والی بات تھی مگر میرا کسی دوسرے کو دھوکہ دینے کا  ارادہ ہر گز نہیں تھا مگر وہاں ہر کوئی دھوکہ دینے اور کھانے پر کمر بستہ نظر آتا۔پتہ نہیں لوگوں کو کیسے اس کی سائٹ اور ای میل ایڈریس کاپتہ چل جاتا تھا۔میں جب بھی اس کا میل باکس کھولتا وہ ڈاک سے اٹا پڑا ہوتا۔میں مزار پر صبح و شام جھاڑو دینے والے کسی مج اور کی طرح اس کے میل باکس سے اشتہارات اور فضول قسم کی ای میلز  ڈیلیٹ کرتا۔کبھی کبھی بعض ای میلز پڑھ کر مجھے لگتا جیسے میں نے اسے بازار میں لا بٹھایا ہو میں فوراً ایسے پتے بلاک کر دیتا مگر پھر آہستہ آہستہ برداشت کرنے کی عادت پڑتی گئی اور کچھ عرصہ بعد یہ سلسلہ دلچسپ لگنے لگا اور میں نہ صرف بعض منتخب خطوط دلچسپی سے پڑھنے بلکہ ان کے جواب بھی دینے لگ گیا۔


کہتے ہیں اللہ اچھی اور خوبصورت چیزوں کو جلدی واپس لے لیتا ہے شاید وہ انہیں زیادہ آلودگی سے بچانا چاہتا ہے کیونکہ ہر خالق اپنی خوبصورت تخلیق سے زیادہ پیار کرتا ہے۔اسے زندگی کے میلے پر بھیجتے وقت اسے تو علم ہی تھا اس نے کچھ خریدنا خرچنا نہیں،سارا بچا  کر لے آنا ہے اس نے اسے میلہ دیکھنے کی فرصت دینے میں جتنی بخیلی برتی تھی اتنی ہی فیاضی سے بنا سنوار اور جیبیں بھرکر بھیجا تھا۔کاش انسانی کلوننگ اس کے جل جانے سے پچیس تیس برس پہلے شروع ہو چکی ہوتی اور کسی شخص کے سیل سے اس کی ہو بہو کلونڈ کاپی بنانا ممکن ہو چکا ہوتا۔


 کیمرے کا لینز حساس تو ہوتا ہی ہے میرا خیال ہے اس میں زندگی کی رمق اور حسِّ جمال بھی ہوتی ہو گی کیوں کہ اس کی ہر تصویر شاندار آتی تھی مگر یہ تصویر جواس نے مجھے خود گفٹ کی تھی اور اب و یب سائٹ میں شامل تھی شائد کسی نہایت ہی با ذوق کیمرے نے اتاری تھی۔تھوڑے ہی دنوں میں اس کی سائٹ وزٹ کرنے والوں کی تعداد میں کئی گنا  اضافہ ہو گیا  اور خطوط کا تانتا بندھ گیا۔یہ سلسلہ بڑا دلچسپ اور مضحکہ خیز تھا۔ ایک مر چکی لڑکی سے دوستی کی خواہشمند اصلی یا نقلی لڑکیاں اور فلرٹ کرتے ان گنت لڑکے جو اس سے چیٹنگ اور ملاقات کرنا چاہتے بہت ہی احمق معلوم ہوتے۔چونکہ وہ شاعرہ تھی اور اس نے ایم اے اردو کیا ہوا تھا اس لئے ہر کوئی شاعرانہ مزاج کا حامل،ادب و آرٹ کا شیدائی اور تنہائی کا ستایا ہوا۔اس کی نظموں کی تعریف میں زمین اور آسمان کے قلابے ملائے جاتے اور ان کے جواب میں اور اس کی تصویر پر نظمیں گھڑی جاتیں۔انٹرنیٹ اشتہارات اور بھی مضحکہ خیز معلوم ہوتے


مبارک ہو تمہارا نام اول انعام کے لئے چن لیا گیا
 
مژدہ کہ تم یورپ یا امریکہ کا ٹکٹ جیت سکتی ہو


اگر تم شاعرہ ہو تو انعامی مقابلے کے لئے اپنا کلام اس پتے پر بھیجو

  فلاں یونیورسٹی کی ڈگری یا ڈپلوما حاصل کرنے کا سنہری موقع


خوش خبری،اب تم گھر بیٹھی ہر ماہ ہزاروں ڈالر کما سکتی ہو

 
نوید ہو کہ تمہاری اتنے کروڑ کی لاٹری نکل سکتی ہے وغیرہ

لاہور کا ایک نوجوان جو کمپیوٹر پروگرامنگ یا شاید سافٹ ویئر میں ایم ایس سی کر رہا تھا اور جس کانک نیم ’’کوئی تنہائی سی تنہائی ہے ‘‘تھا تو اس پر بری طرح فریفتہ ہو گیا۔بار بار منع کرنے کے باوجود اس نے ڈاک سے کچھ قیمتی تحائف بھی بھجوا دئیے۔جو ظاہر ہے ڈاکئے، چوکیداریا گورکن کے کام آئے ہوں گے۔یہاں تک تو خیریت گزری مگر وہ ایک روز اسے ملنے اسلام آباد چلا آیا اور ڈھونڈتا ہوا اس کی قبر تک پہنچ گیا۔ میرا اندازہ ہے بعض اور عاشق مزاج نوجوانوں نے بھی اس کے ابدی گھر کا چکر لگایا  اور سخت پریشان اور مایوس ہو کر لوٹے ہوں گے۔


یہ سلسلہ کچھ عرصہ یونہی چلتا رہا لیکن پھر اچانک ایک عجیب بات ہو گئی۔ایک روز مجھے اپنے ذاتی ای میل ایڈریس پر پیغام ملا۔بوجھو تو کون تم سے ملنا چاہتا ہے؟مجھے کالج کے دنوں کا ایک واقعہ یاد آ گیا۔ہماری کلاس پکنک پر نتھیاگلی گئی تھی مگر وہ ساتھ نہیں آئی تھی۔ سبھی کا خیال تھا اسے گھر سے اجازت نہیں مل سکی ہو گی۔میں ایک ڈھلوان پر بور اور اداس بیٹھا تھا کہ ایک دوست کی آواز سنائی دی ’’دیکھو تو کون تم سے ملنے آیا ہے‘‘

میں نے پلٹ کر دیکھا تو پل اوور پہنے زیبا کھڑی مسکرا رہی تھی۔بعد میں پتہ چلا کہ اسے گھر سے اجازت تو مل گئی تھی مگر وہ لیٹ ہو گئی اور اس کے ماموں اسے اپنی گاڑی میں چھوڑنے آئے تھے۔اس کی آمد سے اچانک نتھیاگلی کا موسم خوبصورت ہو گیا۔ ڈھلوان پر ہری ہری گھاس اگ آئی۔پھو ل مہکنے، مترنم جھرنے بہنے، آسمان میں بادل رقص کرنے اور برف پوش چوٹیوں پر پڑی برف مسکرانے لگی۔

 میں نے اردو اٹیچمنٹ کھولی اور حیران ہوا میں دوسروں کو بیوقوف بناتا تھا  اس کا کسی نے مجھ سے خوب بدلا لیا تھا۔ای میل میں لکھا تھا

’’نوید میں زیبا ہوں۔تمہاری اپنی زیبا۔میں زندہ ہوں ‘‘


ظاہر ہے کہ یہ مذاق تھا۔میں کیوں اور کیا جواب دیتا لیکن اگلے روز پھر ای میل آ گئی۔


’’معلوم ہوتا ہے تمہیں میرے زندہ ہونے کا یقین نہیں آیا ورنہ تم جواب ضرور دیتے۔ اور ہاں ابھی میرے بارے میں کسی سے کچھ مت کہنا۔رحیلہ سے بھی نہیں ورنہ میں مزید مصیبت میں پھنس جاؤں گی‘‘ 


مجھے اس کی موت کا پہلے ہی مشکل سے یقین آیا تھا۔یہ پیغام اور اس میں رحیلہ کا حوالہ دیکھ کر میں تذبذب میں پڑ گیا۔کہیں یہ سچ ہی نہ ہو۔کئی طرح کے قصے اور امکانات ذہن میں آئے کیا پتہ اسے کسی نے اغوا کیا اور یرغمال بنایا ہوا ہو۔ان دنوں بعض لوگوں کو ملکی یا غیرملکی تفتیشی ادارے اچانک گھروں سے پکڑ کر لے جاتے تھے کہیں کوئی ایسی ایجنسی یا  ادارہ؟مگر اس کا سیاست اور سیکیورٹی سے کیا واسطہ۔کیا معلوم ٹریفک حادثے میں ملنے والی مسخ شدہ نعش کسی اور لڑکی کی ہو۔ خدا کرے ایسا ہی ہو اور وہ زندہ اور سلامت ہو مگر پتہ نہیں وہ کس قسم کی مصیبت میں گرفتار تھی اور میں اس کی کیسے مدد کر سکتا تھا۔تاہم میں نے فی الحال اس سے اتنا ہی پوچھنا مناسب سمجھا’’ اس بات کا کیا ثبوت ہے کہ تم زیبا ہی ہو؟‘‘


میرا خیال تھا کہ اب یا تو اس کا جواب نہیں آئے گا یا وہ گول مول سا جواب دے گی اور ٹالنے کی کوشش کرے گی مگر اگلے روز نہ صرف اس کا جواب آ گیا بلکہ اس نے اپنی تازہ نظم کے ساتھ ساتھ ایک ایسی بات کا حوالہ دیا تھا جو میرے اور زیبا کے سوا کسی کے علم میں نہیں تھی۔میری حیرت کی انتہا نہ رہی۔ تو کیا وہ سچ مچ زندہ تھی۔مگر اس کے مصیبت میں گرفتار ہونے کے خیال نے مجھے اداس کر دیا۔میں نے بے تاب ہو کر پوچھا


’’ تم کہاں اور کس حال میں ہو ؟ اب تک خاموش کیوں تھیں۔ واپس اپنے گھر کیوں نہیں آئیں۔مجھے فوراً بتاؤ میں تمہاری کیا مدد کر سکتاہ وں ‘‘


وہ فوراً جواب نہیں دیتی تھی۔ شاید دے نہیں سکتی تھی۔ اس نے میرے اس خط کا بھی ایک دن کے وقفے سے جواب دیا

’’ نوید میری جان، میں کچھ عرصہ کے لئے واقعی مر گئی تھی، سب کچھ بھول گئی تھی پھر ایک مہربان دوست کی وجہ سے مجھے نئی زندگی حاصل ہوئی مگر میں اپنے گھر اور لوگوں میں نہیں آسکتی۔فی الحال میں تم سے ای میل کے ذریعے بھی محدود سا رابطہ رکھ سکتی ہوں۔ اور نہیں جانتی یہ سہولت بھی کب چھن جائے۔کاش میں تمہیں مزید کچھ بتا سکتی۔اپنا خیال رکھنا۔۔۔۔۔۔تمہاری زیب ‘‘


 شک کی اب کوئی گنجائش نہیں رہ گئی تھی میں عجیب مخمصے میں پڑ گیا وہ کس قسم کی مصیبت میں گرفتار تھی کہ ای میل تو کر سکتی تھی مگر مدد کے لئے اپنا ایڈریس نہیں بتا سکتی تھی۔میں نے اگلی ای میل میں اس سے بہت سے سوالات کر ڈالے اور آخر میں یہ بھی لکھا کہ اگر وہ والدین سے ناراض ہے تو میرا گھر بھی تو اس کا  اپنا گھر ہے وہ میرے پاس کیوں نہیں آ جاتی۔ ہم فوراً شادی کر لیں گے۔وہ مجھے بلا تاخیر اپنا پتہ بتائے اور اطمینان رکھے میں اس کے لئے جان تک کی بازی لگا سکتا ہوں۔


اس ای میل کا جواب بھی حسب معمول ایک دن کے وقفے کے بعد آیا اور نہایت مختصر۔


’’سنڈے،، صبح دس سے شام چار بجے،مقبرہ جہانگیر لاہور‘‘


میں اس کے لئے کچھ بھی کرنے اور ہر خطرہ مول لینے کو تیار تھا۔ اتوار کو لاہور پہنچ گیا اور اس کے بتائے ہوئے وقت اور مقام پر اس کا  انتظار کرنے لگا۔ایک ایک لمحہ گزارنا دوبھر ہو رہا تھا۔ہر آہٹ پر دل دھڑکنے لگتا مگر شام ہو گئی اور اس کا کہیں دور دور تک نشان نہ تھا۔میں نے ہوٹل آ کر اپنا ای میل باکس چیک کیا اس میں پیغام موجود تھا


’’سوری نوید،مجھے بتائی ہوئی جگہ پر پہنچنے کی کا موقع نہیں مل سکا۔اب مجھے کراچی لے جایا جا رہا ہے۔ہو سکے تو تھرسڈے کو کلفٹن پر اکیلے ملو‘‘


کلفٹن پر بھی میں صبح سے شام تک گھومتا،سمندر کی لہریں دیکھ دیکھ کر اداس ہوتا  اور اسے تلاش کرتا رہا مگر وہ کہیں دکھائی نہ دی۔بار بار خیال آتا کہ کہیں کوئی مجھے بیوقوف تو نہیں بنا رہا تھا مگر اس کے مخاطب کرنے کا  ایک خاص انداز تھا جو کسی دوسرے کو کیسے معلوم ہو سکتا تھا۔میں اگلے اور اس سے اگلے روز بھی کلفٹن کی خاک چھانتا رہا مگر وہ تو کجا  اس کی ای میل تک نہیں آئی تھی۔مگر جس رو ز مجھے واپس لوٹنا تھا  اس کا پیغام مل گیا۔اس نے بہت دل گرفتگی کے ساتھ معافی مانگی اور اپنی مجبوریوں کے بارے میں بہت سی گول مول باتیں لکھ کر ایک پریشان کن اطلاع دی تھی

’’میں شائد کچھ دنوں کے لئے جواب نہ دے سکوں۔تم پریشان نہ ہونا اور مجھے اپنی خیریت برابر لکھتے رہنا‘‘


میں پریشان کیسے نہ ہوتا۔مگر اس کے سوا کر ہی کیا سکتا تھا۔اس کے بعد سچ مچ اس سے رابطہ منقطع ہو گیا۔


میں کچھ روز اسے ای میل پیغامات بھیجتا اور اپنی خیریت کی اطلاع دیتا رہا لیکن یہ یک طرفہ رابطہ بڑا بے معنی،صبر آزما اور اکتا دینے والا تھا اس میں آہستہ آہستہ لمبے وقفے آنے لگے۔دریں اثنا میرے دل میں اس شک نے پھر ایک بار سر اٹھا لیا  کہ وہ زیبا ہی تھی یا انٹرنیٹ کی کوئی شریر لڑکی یا لڑکا مجھے بیوقوف بنا رہا تھا۔ممکن ہے یہ ’’کوئی تنہائی سی تنہائی ہے‘‘ والا لاہوری نوجوان ہو جو مجھ سے اپنی پریشانی اور بیوقوف بنائے جانے کا بدلہ لے رہا ہو۔وہ بھی تو کمپیوٹر پروگرامنگ میں ماسٹر کر رہا تھا۔


میں نے نئے سرے سے سارے معاملے کی تحقیق کرنے کا فیصلہ کر لیا۔اور سب سے پہلے رحیلہ کو فون کیا۔اس کے والدین لڑکیوں کو ٹیلیفون پر بات کرنے کی اجازت نہیں دیتے تھے اس لئے اس نے مجھے اپنی ایک دوست کے گھر کا فون نمبر دیا ہوا تھا۔میرے فون کے جواب میں تیسرے روز اس کا فون آ گیا۔اس سے براہِ راست زیبا کے زندہ ہونے کی بات کرنا مناسب نہیں تھا یہ اس کے معصوم جذبات سے کھیلنے کے مترادف ہوتا یوں بھی وہ گذشتہ ملاقات میں میرے شبہات کی تردید کر چکی تھی۔اس لئے میں نے بہانہ کیا

’’میں نے زیب کو خواب میں دیکھا ہے۔ کہہ رہی تھی وہ زندہ ہے‘‘


  میری بات سن کروہ دکھی ہو گئی اور گلوگیر لہجے میں بولی

’’ہاں باجی مجھے بھی خواب میں ملی تھیں۔ اور یہی کہا کہ میں مری نہیں زندہ ہوں۔میں نے امی اور ابو سے ذکر کیا تو وہ کہنے لگے۔ بے شک جن لوگوں کی موت ایسی بیچارگی اور مظلومیت کے عالم میں ہوتی ہے وہ شہید کہلاتے اور زندہ رہتے ہیں۔اللہ تعالیٰ کا فرمان ہے کہ ایسے لوگوں کو مرا ہوا مت کہو‘‘


میں اس کی بات سن کر حیران رہ گیا۔یہ اتفاق تھا یا کوئی اسرار؟میں مزید کنفیوژن کا شکار ہو گیا۔


کچھ روز زیبا کی ای میل کا  انتظار کرنے کے بعدمیں  نے اپنی الجھن کا  ایک دوست احمد علی سے ذکر کیا جو کمپیوٹر کے بارے میں زیادہ معلومات رکھتا تھا۔مجھے شک تھا کہ یہ کوئی وائرس یا انٹرنیٹ بوٹ نہ ہو۔میں نے مائیکرو سافٹ آفس پروگراموں میں بوٹس کو اسسٹنٹ کے طور پر مدد دیتے اور سرچ کے دوران میں ایک پلے کی صورت میں فائلیں سونگھتے اور دم ہلاتے دیکھا تھا مگر زیادہ تفصیل نہ جانتا تھا۔احمد علی کہنے لگا


’’ حالیہ برسوں میں انٹرنیٹ پر مصنوعی ذہانت کی حامل مخلوق کے سلسلے میں بڑی پیش رفت ہوئی ہے۔ یہ زندگی کی ایک نئی قسم کا ظہور ہے۔یہ ایجنٹس اور بوٹس حیرت انگیز صلاحیتوں کے مالک ہوتے ہیں۔بالکل جیتے جاگتے اجسام کی طرح کام کرتے اور بعض ہو بہو زندہ انسان معلوم ہوتے ہیں۔اس حقیقی نظر آنے والی مخلوق کی بے شمار قسمیں اور گروپس ہیں۔چیٹنگ کرنے،آن لائن اسٹورز سے خریداری میں مدد دینے،سرچ اور انٹرنیٹ کے جملہ امور میں معاونت کرنے،تکنیکی اور نفسیاتی معاملات میں مشورہ دینے،گیمز میں رہنمائی کرنے اور آپ کے پرسنل سیکرٹری یا  اسسٹنٹ  کے فرائض سر انجام دینے والے ایجنٹس ا ور بوٹس۔ایسی ورچوئل لیڈی سکرٹریز جو آپ کی مصروفیات کا شیڈول مرتب کرتی،آپ کو ای میل کا متن پڑھ کر سناتی اور آپ کی غیر موجودگی میں آپ کی ٹیلیفون کال سنتی اور جواب دیتی ہیں۔اس کا خیال تھا کہ مجھے زیبا کی نہیں کسی ایسی ہی اصلی یا ورچوئل شخصیت کی ای میلز وصول ہو رہی تھیں۔ لیکن مجھے اس کی بات سے اتفاق نہیں تھا۔ میں نے کہا


’’ میں نہیں مانتا۔زیبا نے بعض ایسی پرائیویٹ باتوں کا بھی حوالہ دیا ہے جو صرف میرے اور اس کے علم میں تھیں۔مشین جتنی بھی ذہین ہو جائے وہ انسانی ذہن میں چھپے ہوئے خیالات اور تنہائی میں ہونے والی باتیں کیسے جان سکتی ہے؟‘‘


 احمد علی میری بات سن کر خود بھی شش و پنج میں پڑ گیا پھر اس نے اپنے کسی پروفیسر کو فون کر کے ساری بات بتائی اور ان کی ہدایت کے مطابق مجھ سے کوائف اور پاس ورڈز لے کر نئے سرے سے اس مسئلے کی تحقیق شروع کر دی۔کوئی دو گھنٹے بعد اس نے مایوسی سے میری طرف دیکھا  اور کہنے لگا


’’مجھے افسوس ہے نوید،میں تمہیں کوئی اچھی خبر نہیں سنا سکتا۔ میں اب بھی اسی نتیجے پر پہنچا ہوں کہ انٹرنیٹ پر زیبا کے نام سے تمہاری جو دوست بنی ہے وہ ایک مصنوعی شخصیت ہے اس نے تمہارے کمپیوٹر سے معلومات چرائیں اور ان کی بدولت تمہاری مر چکی محبوبہ کا روپ دھار لیا۔حقیقی دنیا میں اس کا کوئی وجود نہیں ‘‘

مجھے لگا جیسے زیبا دوسری مرتبہ مری ہو۔ میں دہرے غم میں مبتلا ہو گیا اور میں نے آئندہ سے اس کی میل ہینڈل کرنے سے کنارہ کشی کا فیصلہ کر لیا۔مگر ابھی چند روز ہی گزرے تھے کہ اس کا پیغام آ گیا ’’فرائیڈے،گیارہ بجے دن، دامن کوہ ویو پوائنٹ‘‘

اگر یہ بلاوا حسب معمول کسی دوسرے شہر کے لئے ہوتا تو میں ہرگز اس پر اعتبار اور عمل نہ کرتا مگر یہ محض چند کلومیٹرز کا فاصلہ ہی تو تھا۔میں جمعہ کو مقررہ وقت سے کچھ دیر پہلے ہی دامن کوہ پہنچ گیا اور اس کا  انتظار کرنے لگا۔یہ عام لوگوں کی سیر کا وقت نہیں تھا اس لئے وہاں کوئی خاص رش نہ تھا۔تھوڑی تھوڑی دیر بعد ہی کوئی گاڑی آتی تھی۔میں نے اسے ہر جگہ تلاش کیا مگر وہ حسب معمول کہیں دکھائی نہ دی۔میں مایوس ہو کر لوٹ جانا چاہتا تھا کہ اچانک میری نظر رحیلہ پر پڑی۔میں سمجھ گیا  اس نے اسے بھی ملاقات کے لئے بلایا ہو گا۔میرے دل میں امید کا دیا روشن ہو گیا۔ یقیناً وہ زندہ تھی اور آج اس سے ملاقات ہو جائے گی۔

 
رحیلہ مجھے دیکھ کر قریب آ گئی۔سلام دعا کے بعد میں نے اس سے پوچھا


’’یہاں کیا کر رہی ہو رحیل؟‘‘

’’وہی جو آپ کر رہے ہیں ‘‘اس نے مسکرا کر میری طرف دیکھا۔وہ مجھے پہلے سے بڑی نظر آئی اور لمحہ بھر کے لئے اس پر زیبا  کا گمان ہوا


’’اس کا مطلب ہے اس نے تمہیں بھی بلایا ہے؟‘‘

’’ہاں ‘‘وہ بولی ’’لیکن مجھے معلوم ہے وہ آئیں گی نہیں ‘‘

’’کیوں ؟‘‘


’’آپ بھی کمال کرتے ہیں ‘‘وہ شوخی سے بولی ’’کبھی کوئی مر کر بھی واپس آتا ہے؟‘‘


میں حیرت سے اس کا منہ دیکھنے لگا۔

٭٭٭

اوور ٹائم

اسے اکثر دفتر بند ہو جانے کے ایک گھنٹہ بعد تک اوور ٹائم بیٹھنے کی اجازت مل جاتی تھی اور ایک روپیہ فی گھنٹہ کے حساب سے بیس پچیس روپے ماہوار تنخواہ سے زیادہ مل جاتے تھے اس نے کئی بار کوشش کی تھی کہ اسے ایک گھنٹہ مزید اوور ٹائم کام کرنے کی اجازت مل جائے لیکن اس کے انچارج نے کبھی اس کی منظوری نہیں دی تھی۔

آج بھی وہ دفتر بند ہو جانے کے ایک گھنٹہ بعد گھر جانے کے لئے باہر نکل رہا تھا کہ چوکیدار نے اسے جی ایم صاحب کی والدہ کے انتقال کی خبر سنائی۔

دکھ کی ایسی خبروں میں جن کا تعلق کسی دوسرے سے ہو آدمی کے کہیں اندر اطمینان کا ایک پہلو بھی موجود ہوتا ہے کہ یہ حادثہ یا المیہ اس کے اپنے ساتھ پیش نہیں آیا۔ اس نے بھی یہ خبر ایسے ہی اطمینان بخش ملال کے ساتھ سنی۔ ویسے بھی اس کا جی ایم صاحب سے براہ راست کوئی تعلق یا واسطہ نہیں تھا البتہ پچھلے ہفتے اس نے اپنی ترقی کے لئے ان کے نام ایک اپیل تھرو پراپر چینل بھجوائی تھی جس میں ذاتی طور پر حاضر ہونے اور اپنا موقف پیش کرنے کی اجازت بھی مانگی تھی اور وہ اسی روز سے پریشان اور خائف تھا کہ وہ ان کا سامنا کیسے کرے گا اور اپنا موقف کس طرح بیان کرے گا۔اس کے اور جی ایم صاحب کے درمیان بہت فاصلہ تھا۔ درمیان میں کتنے ہی بڑے بڑے افسران دشوار گزار پہاڑوں کی طرح ایستادہ تھے جن کے سامنے جا کر اس کی ٹانگیں کانپنے اور زبان لڑکھڑانے لگتی تھی پھر وہ سب سے بڑے افسر جی ایم صاحب کا سامنا کیسے کرے گا افسروں کے سامنے اس کے ہمیشہ بلاوجہ ہاتھ پاؤں پھول جاتے تھے۔

اس نے پلٹ کر آر اینڈ آئی برانچ اور ٹیلیفون ایکسچینج میں جھانکا۔ آر اینڈ آئی برانچ کا مختصر سا عملہ خوش گپیوں میں مصروف تھا اور ٹیلی فون ایکسچینج کے دوسری شفٹ کے آپریٹرز تیزی سے مختلف نمبر ڈائل کرنے، افسران کو ان کی اقامت گاہوں پر اطلاع دینے اور نماز جنازہ کا وقت بتانے میں مصروف تھے۔ اسے خیال آیا کہ اگر وہ جی ایم صاحب کے بنگلہ پر اظہار تعزیت کرنے اور نماز جنازہ میں شرکت کے لئے چلا جائے تو جونیئر اسٹاف کی غیر موجودگی میں اس کی اہمیت بہت بڑھ جائے گی اور جب وہ کچھ دنوں بعد جی ایم صاحب کے سامنے اپنی اپیل کے سلسلے میں حاضر ہو گا تو ’’فی الحال نہیں ‘‘ لکھتے یا کہتے وقت ان کی نگاہوں میں اپنی والدہ کا جنازہ گھوم جائے گا اور وہ ’’منظوری دی جاتی ہے‘‘ لکھ دیں گے۔اس خوشگوار خیال کے ساتھ ہی نہ چاہتے ہوئے بھی اس کے اندر اگر بتی سی سلگنے لگی اور اس کا سارا اندر خوشبودار دھوئیں سے بھر گیا۔

اس نے جی ایم صاحب کے بنگلے پر جانے کا تہیہ کر لیا لیکن ابھی جنازہ اٹھنے میں خاصی دیر پڑی تھی اور اگرچہ اسے پتہ تھا کہ تعزیت کے لئے جانے میں تھرو پراپر چینل کے دفتری ضابطے لاگو نہیں ہوتے پھر بھی اس کا اپنے سینئر افسران سے پہلے جی ایم صاحب کے بنگلے پر پہنچ جانا مناسب نہیں تھا۔

ایک بار اس نے سوچا کہ وہ پہلے اپنے گھر چلا جائے اور کھانا کھانے اور تھوڑی دیر آرام کرنے کے بعد جی ایم صاحب کے ہاں جائے لیکن اس طرح دگنا کرایہ خرچ ہوتا تھا اور پھر اسے ڈر تھا کہ کہیں اڑوس پڑوس میں اس کا کوئی کولیگ نہ مل جائے وہ اگلے روز دفتر میں سب کو جی ایم صاحب کے بنگلے پر جانے،نماز جنازہ میں شرکت کرنے اور جی ایم صاحب سے ہمکلام ہونے کی خبر سنا کر حیرت میں ڈال دے گا اور کم از کم اس کے انچارج کی آنکھیں ضرور کھل جائیں گی جنہیں آدمی کی بالکل قدر نہیں تھی۔

وہ دفتر سے نکل کر خوش خوش بس اسٹاپ پر آیا اور بس میں سوار ہو کر اس چوک پر اتر گیا جہاں سے ایک سڑک جی ایم صاحب کے بنگلے کی طرف جاتی تھی۔ابھی جنازہ اٹھنے میں کافی دیر تھی اس لئے وہ سڑک سے ہٹ کر ٹہلتا ہوا قریبی سینما ہاؤس میں آ گیا اور وقت گزاری کے لئے پوسٹر اور تصویریں دیکھنے لگا۔ بڑے عرصہ سے اس نے فلم نہیں دیکھی تھی۔ گھر کے اخراجات ہی پورے نہ ہوتے تھے اوپر سے بیوی اکثر بیمار رہتی اور اس کے علاج معالجے پر خاصے پیسے خرچ ہو جاتے تھے۔اس لئے جب کبھی اس کا فلم دیکھنے کو جی مچلتا وہ کسی سینما ہاؤس کا رخ کرتا اور ’’آج شب کو‘‘ والے بورڈ پر لگی سٹلز  (Stills) دیکھ کر فلم کی کہانی اور موضوع کا اندازہ کر لیتا تھا۔ بعض سینما ایسے تھے جہاں باہر کھڑے ہو کر مکالمے اور گانے بھی سنائی دیتے تھے اس نے دیکھا۔۔ اس فلم میں ہیروئین کو نہایت غریب دکھایا گیا تھا۔ کہیں وہ جھاڑو دے رہی تھی کہیں بوجھ اٹھا رہی تھی اور ایک تصویر میں برتن دھو رہی تھی قریب ہی مالکن جو شاید ہیرو کی ماں  تھی کولہوں پر ہاتھ رکھے کھڑی اسے کسی بات پر برا بھلا کہہ رہی تھی۔ایک اور تصویر میں ہیروئین ایک بہت بڑے شاپنگ پلازا میں ششدر کھڑی تھی اس کے سامنے رنگا رنگ ملبوسات بکھرے پڑے تھے۔ وہ پریشان ہو گیا وہ یہاں کیسے آ گئی لیکن پھر اس کی نظر ایک اور تصویر پر پڑی وہ خوش شکل ہیرو کے ساتھ کار میں بیٹھی ہوئی تھی۔ فلم شروع ہو چکی تھی اور بند دروازوں سے چھن چھن کر دلکش سازوں میں لپٹی ہیرو اور ہیروئین کے گانے کی آوازیں سنائی دے رہی تھی شاید یہ اسی سین کا گانا تھا۔

اس نے بہت سی تصویروں پر اچٹتی سی نگاہ ڈالی اور ہیرو ہیروئین کی شادی کی تصویریں ڈھونڈھنے لگا۔جو اسے جلد ہی مل گئی۔ ہیروئین کو دلہن بنایا جا رہا تھا۔ بیک گراؤنڈ میں جھونپڑی نما مکان اور معمولی قسم کے لوگ نظر آ رہے تھے شاید کسی کچی بستی میں امیر کبیر دولہا کی برات آنے والی تھی۔ اس نے اطمینان کا لمبا سانس لیا اور باہر آ گیا۔ وہ سوچ رہا تھا اس کی ترقی ہو گئی اور اس کی تنخواہ میں اضافہ ہو گیا تو وہ ہر ماہ کم از کم ایک فلم ضرور دیکھے گا،کبھی کبھی بیوی کو بھی ساتھ لے آیا کرے گا۔ پھراسے جی ایم صاحب کی والدہ کا خیال آیا یقیناً وہ نیک عورت تھی جس نے مر کر اسے جی ایم صاحب کی نظروں میں آنے اور اپیل منظور ہو جانے کا موقع بخشا تھا اسے جی ایم صاحب پر بھی ترس آنے لگا ماں آخر ماں ہوتی ہے۔ ماں کو نہیں مرنا چاہیے خواہ کسی کی ماں ہو۔ماں مر جائے تو لگتا ہے زمین پاؤں کے نیچے سے نکل گئی اور آدمی خلاء میں معلق رہ گیا۔

باہر آ کر اس نے چنے خریدے، نل سے پانی پیا اور پھر آہستہ آہستہ چلتا ہوا دوبارہ اس سڑک پر آ گیا جو جی ایم صاحب کے بنگلے کی طرف جاتی تھی۔ اچانک گھوڑا گاڑی ایک بس سے ٹکراتے ٹکراتے بچی۔ گاڑی بان بس ڈرائیور کو گندی گالیاں دیتا ہوا مریل گھوڑے کو بری طرح پیٹنے لگا۔گھوڑے کی پیٹھ پر بڑے سے کھرنڈ سے خون بہنے لگا وہ لمحہ بھر کے لئے گھوڑے کی جگہ جت گیا۔کچھ دیر چابک کھاتا اور درد سے بلبلاتا رہا پھر جب گھوڑا گاڑی دوسرے طرف مڑ گئی تو اسے یہ جان کر اطمینان ہوا کہ وہ گھوڑا نہیں آدمی ہے اور مزے سے فٹ پاتھ پر جا رہا ہے۔ وہ سگریٹ سلگا کر لمبے لمبے کش لینے لگا۔

سڑک کے دونوں جانب اونچے اونچے خوبصورت درخت تھے جن کے تنوں کو سفید رنگ سے پینٹ کیا گیا تھا۔ آس پاس پھول، پودے اور ہری بھری گھاس تھی اس نے جی ایم صاحب کا بنگلہ نہیں دیکھا تھا لیکن اسے لوکیشن کا اندازہ تھا ویسے بھی شادی بیاہ اور ماتم والا گھر تلاش کرنا مشکل نہیں ہوتا۔

ایک سبزہ زار کے پاس پہنچ کر وہ ٹھٹک گیا۔ یقیناً سامنے کا شاندار بنگلہ جی ایم صاحب کا ہی تھا۔۔ بنگلے کے باہر کشادہ جگہ پر کاریں اور جیپیں اس طرح کھڑی تھیں جیسے میلہ مویشیاں میں لاتعداد مویشی۔چند ایک کاروں کو پہچان کر اسے اطمینان ہوا کہ وہ وقت سے پہلے نہیں آ گیا۔

گیٹ سے اندر بہت بڑا لان تھا جس میں خوبصورت شامیانے لگے تھے اور نہایت عمدہ قسم کی رنگ برنگی کرسیاں بچھی تھیں مگر زیادہ تر لوگ چھوٹی چھوٹی ٹولیوں میں بٹے ادھر ادھر کھڑے باتیں کر رہے تھے وہ جس طرف سے گزرتا،سلام کے لئے اس کا ہاتھ خودبخود اٹھ جاتا لوگ اسے چونک کر دیکھتے یا شاید اسے ایسا ہی محسوس ہوتا جیسے اس کا سلام کرنا ناگوار گزرا ہو۔ اسے فکر دامن گیر تھی کہ وہ جی ایم صاحب سے اظہار تعزیت کیسے کرے گا یوں اس نے احتیاطاً چند جملے سوچ رکھے تھے۔

’’اللہ کا حکم سر۔‘‘

’’رب کی رضا سر۔‘‘

’’صبر کریں سر۔‘‘

لیکن اسے یہ جان کر اطمینان ہوا کہ یہاں رسمی اظہار افسوس کی ضرورت تھی نہ گنجائش۔ جو آتا تھا خاموشی سے بیٹھ جاتا تھا یا دوسروں سے محو گفتگو ہو جاتا تھا۔ اس نے دیکھا جی ایم صاحب بہت مصروف تھے کبھی اندر جاتے کبھی باہر آتے۔ اسے ان کے قریب جانے کی ہمت نہ ہوئی تاہم وہ ایسی جگہ کرسی رکھ کر بیٹھ گیا جہاں سے آتے جاتے ان کی نظر اس پر پڑ سکتی تھی۔

پھر اس کی نظر اپنے سینئر افسر پر پڑی پھر اس سے سینئر افسر پر۔ اسے لگا جیسے وہ اس کی جرأت پر حیران ہوں اور اندر ہی اندر غصے میں کھولتے اس کی جواب طلبی کی ڈکٹیشن دے رہے ہوں۔

وہ بہت مرعوب اور دل و دماغ کو شل کر دینے والی نظروں سے بچنا چاہتا تھا لیکن کہیں جائے امان نہ تھی اگر کہیں تھی تو جی ایم صاحب کی نظروں سے اوجھل ہو جانے کا احتمال تھا۔ اس نے پریشان ہو کر نظریں جھکا لیں اور اپنے سامنے اور آس پاس چلتے پھرتے لوگوں کے جوتوں اور ایڑیوں پر نظریں گاڑ دیں۔ تھوڑی دیر بعد اس نے سر اٹھایا تو اس کی سمجھ میں نہ آیا کہ اس کا قد سکڑ کر بالشت بھر رہ گیا ہے یا لان میں موجود لوگ اچانک دیو قامت ہو گئے ہیں۔ وہ چاروں طرف سے بہت سے بڑے بڑے لوگوں اور انیس، بیس، اکیس اور بائیس گریڈ والے افسروں میں گھرا ہوا تھا۔ یہ وزیر،وہ سفیر،یہ چئیرمین،وہ سیکرٹری۔یہ آئی جی، وہ ایم ڈی۔ یہ ای ڈی، وہ ڈی جی۔ اسے یہ دیکھ کر ندامت ہوئی کہ اس کے آس پاس بڑے بڑے لوگ کیپیٹل لیٹرز کی طرح کھڑے تھے اور وہ حمزہ سا مزے سے کرسی پر بیٹھا ہوا تھا۔اپنی کوتاہ عقلی پر اس کا ماتم کرنے کو جی چاہا۔ اس نے فوراً کرسی چھوڑ دی اور ایک طرف ہٹ کر کھڑا ہو گیا مگر ٹہلتے اور باتیں کرتے ہوئے لوگ خودبخود اس کے قریب آ جاتے۔ پھر اسے چونک کر دیکھتے جیسے اتنے چھوٹے قد کا آدمی انہوں نے پہلی بار دیکھا ہو۔

کاش وہ اپنے کسی کولیگ کو ساتھ لے آیا ہوتا۔۔ اس نے ادھر ادھر نظریں دوڑائیں شاید اسے کوئی اپنے قد کا آدمی مل جائے مگر وہاں سب نو گزے تھے۔ اس کا دل ڈوبنے سا لگا کہیں اس نے یہاں آ کر غلطی تو نہیں کی۔ اگر جی ایم صاحب اسے دیکھ لیں ۔۔ ایک بھرپور نظر۔۔ نہ بھولنے والی۔۔ تو وہ چپکے سے اٹھ کر گھر چلا جائے۔

تھوڑی دیر میں اور بہت سے لوگ آ گئے۔

گیٹ کے باہر کاروں کی تعداد اور بڑھ گئی۔اندر لان میں تل دھرنے کی جگہ نہ رہی تو کچھ لوگوں کو ڈرائنگ روم میں جانے کی دعوت دی گئی۔ وہ اندر جانے والوں میں شامل ہو گیا۔وہ زیادہ نظروں کا سامنا نہیں کرنا چاہتا تھا۔ اسے صرف جی ایم صاحب کی ایک بھرپور نظر کا انتظار تھا۔ ڈرائنگ روم میں گنتی کے چند لوگوں میں اس کا امکان زیادہ تھا۔

سجا سجایا ڈرائنگ روم اس کے دو کمروں کے کوارٹر سے زیادہ کشادہ اور نہایت خوبصورت تھا۔کھڑکیوں کے بیش قیمت اور نفیس پردے، خوشنما قالین اور عالیشان صوفے دیکھ کر اندر داخل ہوتے ہوئے اسے جھجک محسوس ہونے لگی۔ اس نے ادھر ادھر نظر دوڑائی شاید بیٹھنے کے لئے معمولی قسم کی کرسی، اسٹول یا مونڈھا مل جائے مگر اسے گدے دار صوفے میں بیٹھنا پڑا۔ تھری سیٹر صوفے میں اس سمیت چار آدمی بیٹھے تھے شائد اس نے کچھ بھی جگہ نہیں گھیر رکھی تھی۔

 اس نے دیکھا کارنس پر بڑی بڑی خوبصورت ٹرافیاں، میڈل اور سجاوٹ کی چیزیں پڑی تھیں۔ دروازے کے سامنے باریک تاروں میں پروئی ہوئی مچھلیاں معلق تھیں۔ ہوا کے جھونکوں سے بڑی مچھلیاں چھوٹی مچھلیوں کے پیچھے لپکتی تھیں۔ اسے لگا کہ تیرتے تیرتے اس کے پر اور گلپھڑے تھک گئے ہیں اور اپنا بڑا سا منہ کھولے شارک اس کے پیچھے لپکتی چلی آ رہی ہے لیکن پھر اسے یہ جان کر اطمینان ہو گیا کہ بڑی اور چھوٹی مچھلیوں کے درمیان فاصلہ کم نہیں ہوتا اور وہ آپس میں ٹکراتی نہیں تھیں۔ اسی لمحے ساتھ والے کمرے سے کسی نے ڈرائنگ روم میں جھانکا جیسے اندھیری رات میں اچانک بجلی کوندتی یا سامنے سے آنکھوں پر سرچ لائٹ پڑتی ہے، اس کا دل اچھل کر حلق میں آ گیا۔

وہ تعظیماً کھڑا ہونا چاہتا تھا کہ وہ پردے کے پیچھے چلی گئی مگر پردے کے نیچے سے دیر تک اس کے سفید اور اجلے پاؤں نظر آتے رہے۔ اس نے سامنے پھیلے ہوئے اپنے پاؤں پیچھے ہٹا لئے۔ اسے پہلی مرتبہ پتہ چلا تھا کہ اس کے پاؤں اس قدر مٹیالے اور بھدے تھے۔

پھر اس کی نظر وال کلاک پر پڑی۔ اتنا بڑا، خوبصورت اور انوکھے ڈیزائن کا کلاک اس نے آج تک نہیں دیکھا تھا کیا پتہ وہ ماسٹر کلاک ہو۔ اس نے سنا تھا کہ مختلف کمروں میں لگے ہوئے کلاک ماسٹر کلاک سے کنٹرول ہوتے ہیں سب کے الارم ایک ساتھ بجتے ہیں اور سب کی سوئیاں ماسٹر کلاک کے تابع ہوتی ہیں اس نے یہ بھی سنا تھا کہ ماسٹر کلاک پر وقت عموماً درست ہوتا ہے لیکن اگر کبھی وقت ماسٹر کلاک سے آگے نکل جائے یا پیچھے رہ جائے تو ماتحت کلاک بھی غلط وقت بتانے لگتے ہیں۔
اچانک جی ایم صاحب اندر آ گئے اور اس کی طرف دیکھے بغیر ہوا کے جھونکے کی طرح دوسرے دروازے سے باہر نکل گئے۔اس نے دیوار پر لگی پینٹنگ میں پناہ لی۔

اس نے دیکھا۔

شام ہونے کو تھی۔۔ پہاڑی لڑکی اپنی بھیڑوں کو ہانکتی ہوئی گھر جا رہی تھی اس کے ہاتھ میں زیتون کی شاخ تھی اور اس کے ہمراہ اس کے وفادار کتے۔۔ چاروں طرف سبزہ تھا تھوڑے فاصلے پر گھنا جنگل، عقب میں نیلی نیلی پہاڑیاں ۔۔ اسے خیال آیا اگر کوئی بھیڑیا یا چیتا حملہ کر دے تو؟ اس نے پہاڑی لڑکی سے پوچھا۔

’’تمہیں ڈر نہیں لگتا؟‘‘

’’لگتا ہے۔‘‘ وہ بولی۔ ’’لیکن نہیں لگتا تھا۔ میرے کتے شیر سے زیادہ بہادر، چیتے سے زیادہ پھرتیلے اور بھیڑیوں سے زیادہ خونخوار تھے میرا بھائی قریب ہی جنگل میں لکڑیاں کاٹتا تھا اس کے کلہاڑے کی دھمک سے جنگل گونجتا تھا اور اس کی للکار سن کر جانور سہم جاتے اور پرندے پھڑپھڑا کر درختوں سے اڑ جاتے تھے لیکن پھر میں اپنی بھیڑوں، وفادار کتوں اور نیلی پہاڑیوں سمیت تصویر میں قید ہو گئی۔ اب میری بھیڑیں خاموش ہیں،کتے ساکت اور بھائی کے کلہاڑے کی آواز سنائی نہیں دیتی۔

اس نے چونک کر دیکھا سب لوگ اپنی اپنی نشستوں پر اطمینان سے بیٹھے تھے مگر وہ کھڑا تھا۔ جی ایم صاحب کے کمرے میں آنے اور لوٹ جانے کے بعد وہ اب تک کھڑا تھا۔ کھڑے کھڑے اس کی ٹانگیں شل ہو گئی تھیں۔ وہ جلدی سے پھر صوفہ میں دھنس گیا۔

میت کو لان میں لایا گیا تو سب لوگ باہر آ گئے اور نماز جنازہ کے لئے صفیں بنانے لگے۔۔ اس نے بہت کوشش کی کہ وہ اس ہجوم میں جی ایم صاحب کو ڈھونڈ نکالے اور نماز جنازہ پڑھتے ہوئے ان کے قریب کھڑا ہو مگر وہ اسے نہ مل سکے۔ بار بار اپنے دوسرے سینئر افسران سے اس کا سامنا ہو جاتا۔

دعا کے بعد وہ لپک کر آگے بڑھا اور جنازے کو کندھا دینے والوں میں شامل ہو گیا۔ دو ایک بار جی ایم صاحب قریب آئے مگر انہوں نے اسے نہیں دیکھا۔

بہت سے لوگ نماز جنازہ پڑھ کر رخصت ہو گئے تھے اس کا خیال تھا اب تھوڑے لوگوں میں وہ اسے ضرور دیکھ لیں گے اور یاد بھی رکھ سکیں گے لیکن وہ دوسری جانب کندھا دے کر پیچھے ہٹ گئے اور سر جھکا کر جنازے کے پیچھے چلنے لگے۔

چند ایک بار اس کی جگہ بدلی گئی مگر وہ اس خیال سے پھر اپنی جگہ پر واپس آ جاتا کہ شاید وہ اس کی جگہ لینے آئیں تو ان سے آنکھیں چار ہو جائیں۔ لیکن ڈیڑھ دو میل چلنے کے بعد بھی انہوں نے اس کی طرف کوئی توجہ نہ دی تو اس کا دل بیٹھنے لگا۔

قبرستان پہنچتے پہنچتے شام کا اندھیرا ہر طرف پھیل گیا اور کچھ فاصلے سے ایک دوسرے کو پہچاننا مشکل ہو گیا۔

دفتر سے نکلے اب اسے تقریباً پانچ گھنٹے ہو چلے تھے اسے اپنے پانچ گھنٹے ضائع ہوتے نظر آ رہے تھے تاہم اس نے ہمت نہیں ہاری اور میت کو لحد میں اتارتے وقت نیچے اتر گیا اور قبر کے اندر کھڑے ہو کر اوپر دیکھتا رہا کہ وہ اسے دیکھ رہے ہیں یا نہیں۔قبر پر مٹی ڈالتے اور گلاب کا عطر چھڑکتے وقت بھی وہ پیش پیش رہا  اور دعا کے دوران آمین کہتے ہوئے بھی اس کی آواز نمایاں تھی۔

اس کے دوسرے سینئر افسران میں سے بہت سے اب بھی موجود تھے اور مسلسل اس کی کارکردگی کا نوٹس لے رہے تھے مگر وہ سب درخواست فارورڈ(For ward)کرنے والے تھے۔ آخری فیصلہ جی ایم صاحب کے ہاتھ میں تھا اور وہ اس کی طرف کوئی خاص توجہ نہیں دے رہے تھے۔

پھر قبرستان کے باہرکچھ کاریں آ کر رک گئیں۔ ان میں شاید جی ایم صاحب کی ایئر کنڈیشنڈ کار بھی تھی۔

دعا کے بعد جی ایم صاحب بچے کھچے بلند قامت لوگوں کے ہمراہ کار کی طرف چلے گئے اور وہ گم صم قبر پر کھڑا رہ گیا۔ 

لیکن پھر ایک شخص جو گورکنوں کو پیسے دے رہا تھا اس کی طرف آیا اور اس کے ہاتھ پر پانچ روپے کا نوٹ رکھ دیا۔

اس کا جی چاہا وہ پھپھک پھپھک کر رونے لگے لیکن پھر اسے خیال آیا کہ اگر وہ دفتر میں اوور ٹائم کام کرتا تو بھی اتنے ہی پیسے بنتے اس نے پانچ روپے کا نوٹ جیب میں ڈالا اور ایک طرف چل دیا
٭٭٭

پکی سڑک (مائی فٹ)

یوں تو ان دنوں ہر جگہ سخت گرمی پڑ رہی تھی مگر اپنے آبائی گاؤں پہنچ کر مجھے احساس ہو رہا تھا جیسے ہم ایک لمبی سخر دوپہر کی زد میں آ گئے ہیں۔ دن بھر آگ برستی اور لو کے تھپیڑے گھروں، آنگنوں، گلیوں اور کھیتوں کھلیانوں میں اپنی پیاسی زبانوں سے حسن اور ہریالی چاٹتے۔۔ سورج کسی خونخوار درندے کی طرح جبڑوں سے لگا خون چاٹتا اپنے کچھار کو پسپا ہوتا تو لوگوں کی جان میں جان آتی مگر زمین اس قدر تپی ہوئی اور ہوا اس قدر دہکی ہوئی ہوتی کہ گئی رات تک لو چلتی اور جھلسے ہوئے نڈھال جسموں کو تازگی نصیب نہ ہوتی۔۔ میں اسے ایسے موسم میں یہاں لا کر پشیمان ہو رہا تھا مگر اس نے ابھی تک کوئی شکایت نہ کی تھی۔

اگلے روز ہمیں واپس جانا تھا اس لئے اس کے اصرار پر میں اسے شام کو گھمانے لے گیا مگر دل میں شرمندہ ہو رہا تھا۔اسے کہاں لے جاؤں کیا دکھاؤں۔اس نے میرے بچپن کے گاؤں کی خوبصورت اور رومانی باتیں میرے افسانوں میں پڑھی تھیں اور شاید تصور میں بھی بسا رکھی تھیں۔ مجھے لگتا تھا جیسے اس کی خوبصورت آنکھیں ہر جگہ میرا بچپن تلاش کر رہی تھیں مگر ننگ دھڑنگ اور میلے کچیلے بچوں کو گلیوں میں بھاگتے دوڑتے اور جوہڑوں میں چھلانگیں لگاتے دیکھ کر مجھے خفت ہو رہی تھی اور اپنی بے پردگی کے احساس کی دھول سے میرا حلق بند ہو رہا تھا۔

گاؤں اب میرے خیال میں بہت بدل گیا تھا۔گاؤں سے ملحقہ زمین میں سیم اور تھور کا کوڑھ دور تک پھیل گیا تھا۔وہ اکلوتا باغ جہاں ہم آنکھ مچولی کھیلتے، جھولے جھولتے اور زندگی سے بھرپور قہقہے لگاتے تھے اجڑ چکا تھا۔ برگد کے نیچے جہاں دوپہروں کو محفلیں جمتی تھیں اور ہیر اور سیف الملوک گائی جاتی تھیں اب وہاں بھینسیں بندھی تھیں اور گوبر کا تعفن پھیلا ہوا تھا۔ وہ میدان جہاں کبڈی اور کشتی کے مقابلے ہوتے تھے اور فصلوں کی کٹائی کے دنوں میں جہاں رہس دھارئیے سوانگ رچاتے اور کٹھ پتلیوں کے ناچ دکھاتے تھے، ایک غلیظ تالاب کی صورت اختیار کر چکا تھا۔ آٹا پیسنے کی چکی کے گھگھو کی ٹوہ ٹوہ، کتوں کے لڑنے، بلیوں کے غرانے اور مویشیوں کے ڈکرانے کی آوازوں سے مل کر عجیب وحشت سی پھیلاتی رہتی۔۔ وہ ناز و نعم میں پلی۔۔ مہذب معاشروں میں رہ کر آئی تھی۔میں اسے اپنا گاؤں دکھانے لایا تھا مگر اس کی موجودگی میں مجھے اپنا گاؤں اور بھی پسماندہ لگ رہا تھا۔ ویسے بھی موجودہ گاؤں میرے بچپن کے گاؤں سے اس قدر مختلف تھا کہ خود مجھے لگ رہا تھا میں کسی اجنبی جگہ پر آ گیا ہوں۔ لوگوں میں پہلے کی طرح محبت نہیں رہی تھی ایک دوسرے کی بجائے اب وہ شہر کے لوگوں کی طرح روپے پیسے سے محبت کرنے لگے تھے۔ غالباً اس نے میری پریشانی بھانپ لی تھی۔ کہنے لگی۔

’’یہ گاؤں بہت اچھا ہے میرے خیال میں اب لوگ زیادہ حقیقت پسند ہوتے جا رہے ہیں۔ موجودہ بحرانی دور کے بطن سے جلد ہی ایک نئے عہد کا آغاز ہو گا۔‘‘

’’خاک ہو گا۔‘‘ میں نے کہا۔ ’’یہ تو ہمارا اجتماعی رویہ بن چکا ہے ہم سب میلے پر آئے ہوئے لوگ ہیں۔ ہم ایک بے فکری قوم ہیں۔ آتش فشانوں کے دہانوں پر بیٹھ کر چین کی بانسری بجانے والے اور یہ چھوٹا سا گاؤں بھی ہمارے اسی مجموعی رویے کا ایک حصہ ہے۔ تم دیکھ نہیں رہی ہو۔۔ ہر شخص دوسرے سے کیسے الگ تھلگ ہے۔ ترقی یافتہ شہروں کی مشینی بے مروتی اور بے سکونی کا دھواں اور آپا دھاپی کی آنچ یہاں بھی پہنچ گئی ہے۔‘‘

کہنے لگی۔ ’’کچھ بھی ہو یہاں کی فضا میں مجھے آزادی اور وسعت کا احساس ہوا ہے ورنہ پچھلے کئی ماہ سے اپنے آپ سے گھن آنے لگی تھی۔ اپنے ہونے نہ ہونے کا کچھ پتہ نہ چلتا تھا۔میں تو یہاں آ کر زمین و آسمان سے نئے رشتے استوار کر رہی ہوں۔‘‘

اس کی ایسی ہی باتوں سے میری ڈھارس بندھی اور خفت کا احساس کم ہوا۔۔ اسی شام ایک عجیب صورت حال پیدا ہو گئی۔۔
جب ہم گھر لوٹ رہے تھے گلی میں پیراں دتہ سے ملاقات ہو گئی۔ گاؤں میں اسی کا ایک تانگہ تھا جو سواری ملنے کی صورت میں جوتا جاتا تھا۔ ہم نے اسے دو ایک روز پہلے ہی اپنے پروگرام سے مطلع کر دیا تھا اور تاکید کر دی تھی کہ وہ ہفتہ کی صبح کو کہیں ادھر ادھر نہ جائے اور ہمیں پکی سڑک پر بسوں کے اڈے پر پہنچا آئے۔ اسے اپنا منتظر پا کر ہمیں خیال آیا کہ وہ صبح کے پروگرام کے بارے میں اطمینان کرنے آیا ہو گا مگر اس نے ہمیں کوئی متبادل انتظام کر لینے کا مشورہ دے کر پریشان کر دیا۔

’’کیوں کیا ہوا؟۔۔ کیا گھوڑا بیمار ہو گیا؟‘‘
’’نہیں جی۔‘‘ وہ کہنے لگا۔ ’’ابھی ابھی چودھری نور محمد کا پیغام ملا ہے کہ صبح انہیں تحصیل جانا ہے۔‘‘

’’ہمیں کوئی اعتراض نہیں۔‘‘ میں نے کہا۔ ’’تم انہیں بھی ساتھ لے لینا۔‘‘

’’نہیں جی۔۔ وہ بڑے آدمی ہیں ۔۔ سواریوں والے تانگے میں نہیں بیٹھیں گے۔‘‘

’’بڑے آدمی !کیا بہت موٹے اور لمبے ہیں۔‘‘ وہ بولی۔ ’’ اور کیا ہم تمہیں بونے نظر آتے ہیں۔‘‘

پیراں دتہ نے خوفزدہ ہو کر ادھر ادھر دیکھا پھر بولا۔

’’ان کے لئے ہمیشہ سالم لے جانا پڑتا ہے۔‘‘

’’اگر ایسی بات ہے۔‘‘ وہ فیصلہ کن انداز میں بولی۔ ’’تو ہم نے تمہیں پہلے سے کہہ رکھا ہے تمہیں ہمارے ساتھ جانا ہو گا۔‘‘

میں نے اسے سمجھانے کی کوشش کی کہ یہ شہر نہیں جہاں سواریوں اور سیٹوں کی ریزرویشن ہو جاتی ہے۔ یہ گاؤں ہے اور چودھری نور محمد اس کے دو تہائی حصے کا مالک ہے اور پیراں دتہ اس کی حکم عدولی نہیں کر سکتا مگر وہ اپنی بات پر اڑی رہی۔ کہنے لگی۔

’’آپ خود چودھری سے بات کریں اور اسے بتائیں کہ ہمارا پہنچنا ضروری ہے اور ہم نے تانگہ بک کر رکھا ہے۔‘‘

’’وہ بے حد مغرور اور اجڈ آدمی ہے اسے اپنی ہتک سمجھے گا اور برا منائے گا۔‘‘

’’تو کیا آپ اس سے ڈرتے ہیں ؟۔‘‘ وہ چمک کر بولی۔ ’’میں خود اس سے بات کر سکتی ہوں۔‘‘

’’یہ مناسب نہیں۔‘‘ میں نے کہا 

’’بی بی جی۔۔ عزت دار آدمی کو ڈرنا ہی پڑتا ہے۔‘‘ پیراں دتہ نے کہا۔

’’کمال ہے‘‘ وہ غصے سے بولی۔ ’’آدمی آدمی سے ڈرے۔۔ کیسی عجیب بات ہے۔‘‘

’’سبھی آدمی۔۔ آدمی نہیں ہوتے۔‘‘ میں نے اسے سمجھایا۔ ’’آدمیوں کے روپ میں راکشس بھی ہوتے ہیں اورکبھی کبھی اژدہے بھی آدمیوں کی جون بدل لیتے ہیں۔بہرحال تم کسی فلمی کہانی کی ہیروئن نہ بنو اور پریشان نہ ہو۔ کوئی دوسرا انتظام ہو جائے گا۔۔‘‘

’’لیکن یہ ایک غلط اور اصول کے خلاف بات ہے۔‘‘

’’بہت سی غیر اصولی باتیں ہمارے اردگرد ہر لمحے ہوتی رہتی ہیں اور ہم چاہتے ہوئے بھی کچھ نہیں کر سکتے انسان بعض معاملات میں بے بس ہوتا ہے مگر تم اس معمولی سی بات پر جی میلا نہ کرو۔‘‘

’’عجیب بات ہے کہ ایک شخص دوسروں کے ساتھ بیٹھنا پسند نہیں کرتا محض اس لئے کہ کاغذوں میں اس کے نام اس کی ضرورت سے زیادہ اراضی لکھی ہوئی ہے۔ مگر اسے معلوم ہونا چاہیے کہ وہ کس دور میں رہتا ہے۔‘‘

’’وہ اپنے علاقے میں صاحب اقتدار ہے اور اپنے عہد میں رہتا ہے اس وقت میں اور تم بھی چودھری نور محمد کے عہد میں سانس لے رہے ہیں۔‘‘

’’میں جانتی ہوں ۔۔ یہ لوگ دیہات کو پسماندہ رکھنا چاہتے ہیں سکو ل نہیں بناتے اور سڑکیں نہیں بننے دیتے۔پکی سڑک کے ساتھ علم و آگہی کی روشنی پھیلتی ہے جس میں ان کے اصلی چہرے بے نقاب ہوتے ہیں۔‘‘

وہ دیر تک بولتی رہی اور میں چپ چاپ سنتا رہا۔ مجھے معلوم تھا کہ اسے کلاس لئے کئی روز ہو گئے ہیں۔ پیراں دتہ چلا گیا تو میں اسے تسلی دیتا ہوا گھر لے آیا۔۔
مجھے ڈر تھا کہ وہ رات بھر گھر والوں کا مغز چاٹتی رہے گی مگر تھوڑی ہی دیر گزری تھی کہ پیراں دتہ پھر آ گیا۔ کہنے لگا۔

’’اجازت مل گئی ہے جی۔‘‘

’’وہ کیسے؟‘‘
’’میں نے انہیں بتایا کہ آج کل سڑک بہت خراب ہے۔جا بجا گڑھے پڑے ہوئے ہیں اور گرد و غبار سے کپڑے خراب ہو جاتے ہیں۔‘‘

’’پھر؟‘‘
’’پھر انہوں نے کالو کو بلا کر صبح سویرے گھوڑے پر زین ڈالنے کا حکم دے دیا۔‘‘

’’کون سے گھوڑے پر؟‘‘ وہ چونک کر بولی۔

’’اپنے مشکی گھوڑے پر۔۔ بڑی اچھی نسل کا ہے۔‘‘ پیراں دتہ نے جواب دیا۔

میں نے پیراں دتہ کا شکریہ ادا کیا اور اسے صبح تانگہ لانے کی تاکید کر کے رخصت کر دیا مگر شکیلہ کے ماتھے پر اب تک بل پڑے ہوئے تھے۔ کہنے لگی۔

’’وہ سواریوں والے تانگے میں نہیں بیٹھتا۔۔ ہونہہ۔۔ ڈرٹی ارسٹو کریٹک ایٹی چیوڈ‘‘
میں نے اس کے کان میں کہا۔ ’’اب غصہ تھوک دو۔۔ اس بے چارے نے تمہیں دیکھا نہیں ہے ورنہ سواریوں والے تانگے میں بیٹھنے کو اپنی خوش قسمتی سمجھتا۔‘‘

اپنے بے پناہ حسن کی تعریف سے اس کا سارا غصہ اتر گیا اور وہ مسکرانے لگی۔ ’’مائی فٹ۔‘‘

اگلی صبح جب ہم تانگے میں سوار ہو کر گاؤں سے تھوڑی دور پہنچے تو ہم نے دیکھا آگے آگے سڑک پر چودھری نور محمد اپنے گھوڑے پر سوار کلف دار طرہ لہراتا بڑی شان سے جا رہا تھا۔ گھوڑے کے سموں سے اٹھنے والی گرد سے بے نیاز اس کا ملازم کالو پیچھے پیچھے بھاگتا جا رہا تھا۔ جگہ جگہ راستہ چلتے اور کھیتوں میں کام کرتے کسان اسے سلام کرتے۔۔ خیریت دریافت کرتے اور دعائیں دیتے۔ پیراں دتہ نے تانگے کی رفتار کم کر دی تھی۔ سورج نکلتے ہی خونخوار دھوپ چاروں طرف پھیل گئی تھی اور آنے والی سخر دوپہر کے خوف سے چرند پرند سہمے ہوئے تھے۔ ہم دھوپ تیز ہونے سے پہلے اڈے پر پہنچ جانا چاہتے تھے مگر پیراں دتہ چودھری نور محمد سے آگے نکلنے کی گستاخی نہیں کرنا چاہتا تھا۔

کالو کو گھوڑے کے پیچھے بھاگتے دیکھ کر ہمیں اس پر بہت ترس آ رہا تھا مگر ہم چودھری کے کسی معاملہ میں دخل نہیں دینا چاہتے تھے لیکن شکیلہ کے کہنے پر پیراں دتہ نے کالو کو تانگے میں سوار ہونے کے لئے آواز دے دی۔ چودھری نے مڑ کر خشمگیں نگاہوں سے تانگے کی طرف دیکھا پھر کالو کو تانگے میں سوار ہونے کی اجازت دے دی۔

نہر کے آخری پل پر چودھری کسی راہگیر کے پاس رک کر باتیں کرنے لگا تو ہم رسمی علیک سلیک کر کے اس کے قریب سے گزر گئے۔ وہ بولی۔

’’دیکھنے میں تو خاصا مہذب اور با وقار لگتا ہے۔‘‘

میں نے کالو کی موجودگی کا احساس دلا کر اسے خاموش رہنے کا اشارہ دیا تو وہ چپ ہو گئی مگر مجھے معلوم تھا کہ وہ اندر ہی اندر کلاس لے رہی تھی۔

اڈے پر خلاف معمول بے حد رش تھا۔ تھوڑے تھوڑے وقفوں کے بعد بس آتی مگر رکے بغیر نکل جاتی تھی لوگ گرمی سے بے حال ہو رہے تھے اور ہر شخص جلد از جلد سوار ہو کر اپنی منزل پر پہنچ جانا چاہتا تھا۔ اب چودھری نور محمد بھی اڈے پر پہنچ گیا تھا اور گھوڑے کی لگام کالو کے ہاتھ میں تھما کر بس کا انتظار کرنے والوں کی بھیڑ میں شامل ہو گیا تھا۔

کافی دیر کے اکتا دینے والے طویل انتظار کے بعد ایک بس آ کر رکی سارے ہجوم نے ایک ساتھ ہلہ بول دیا مگر کنڈیکٹر نے سب کو پیچھے دھکیل دیا اور صرف دور کی سواریوں کو سوار ہونے کی اجازت دی۔ خوش قسمتی سے ہمیں دور جانا تھا اس لئے ہمیں سوار کرا لیا گیا اور نسبتاً قریب کی سواریاں جن میں چودھری نور محمد بھی شامل تھا دروازے سے چمٹی چیختی چلاتی اور منت سماجت کرتی رہیں۔ لوگ بار بار اندر گھسنے کی کوشش کرتے اور کنڈیکٹر انہیں دھکے دے کر سوار ہونے سے روکتا رہا۔ اس دھکم پیل میں چودھری نور محمد کی طرے دار دستار سر سے اتر کر نیچے گر گئی اور گرد سے اٹ گئی۔ اس نے جلدی سے اسے اٹھایا اور جھاڑ پونچھ کر دوبارہ پہن لیا اور بس کے دروازے کی طرف لپکا۔

جب کنڈکٹر کو یقین ہو گیا کہ دور کی سب سواریاں سیٹوں پر بیٹھ گئی ہیں تو اس نے  قریب کی دوسری سواریوں کو بھی اندر آنے اور کھڑے ہو کر سفر کرنے کی اجازت دے دی۔

بس روانہ ہوئی تو میں نے دیکھا۔ چودھری نور محمد نے اپنی دستار دونوں ہاتھوں سے تھامی ہوئی تھی اور دور اور نزدیک کی عام سواریوں کے درمیان پھنسا ہوا نیم ایستادہ تھا اور شکیلہ کے گلاب ہونٹوں پر معنی خیز مسکراہٹ کی چٹک تھی!!

٭٭٭

پانی میں گھرا ہوا پانی 


چکنی مٹی سے گھوڑے بیل اور بندر بناتے بناتے اس نے ایک روز آدمی بنایا اور اسے سوکھنے کے لئے دھوپ میں رکھ دیا۔۔
     سخر دوپہر تھی، چلچلاتی دھوپ کے شعلے ویران اور کلر زدہ زمین پر جگہ جگہ رقص کر رہے تھے۔ چاروں طرف ہو کا عالم تھا۔ چرند پرند پناہ گاہوں میں چھپ گئے تھے۔ شرینہہ(سرس) کا بوڑھا پیڑ دھوپ میں چپ چاپ کھڑا جھلس رہا تھا اور زیناں اب تک روٹی لے کر نہیں آئی تھی۔


اس نے گاؤں سے آنے والے راستے پر دور دور تک دیکھا مگر چلچلاتی دھوپ کے سوا اسے کچھ نظر نہ آیا، اس نے چلم کو ٹٹولا وہ گرم تھی، مگر اس نے کش لیا تو اس کے منہ میں جل چکے تمباکو کی بو آئی۔۔ وہ اٹھ کر سائے میں آ گیا اور زیناں کی راہ دیکھنے لگا۔


ایک مدت سے اس کی خواہش تھی کہ وہ ایک ایسا باوا بنائے جسے کم از کم زیناں دیکھ کر ضرور دنگ رہ جائے اور اس کی کاریگری کی تعریف کرے۔ اس کے ذہن میں جوانی کے دنوں سے ایسے بہت سے لوگوں کی شکلیں اور قامتیں محفوظ تھیں،جن سے وہ کبھی نہ کبھی متاثر ہوا تھا۔وہ چاہتا تھا دیکھے ہوئے ان بہت سے چہروں اور جسموں کو توڑ کر ان کے خمیر سے ایک نہایت عمدہ قد و قامت اور چہرے مہرے والا آدمی بنائے جو ہر طرح سے مکمل اور نادر ہو۔ اس نے اپنے ذہن میں اسے کئی بار مکمل کیا تھا مگر بار بار اس کی شکل و صورت اور ساخت اس کے ذہن سے اتر جاتی یا دھندلا جاتی۔ وہ اسے مکمل یکسوئی اور اطمینان سے بنانا چاہتا تھا، لیکن اطمینان نصیب نہ ہوتا تھا اسے ہر گھڑی زیناں کی طرف سے دھڑکا لگا رہتا تھا۔ کئی بار اس نے کوشش بھی کی مگر پھر اسے ادھورا چھوڑ دیا۔


کبھی ایسا ہوتا کہ اسے اس وقت یاد آتا جب مٹی کم ہوتی یا اچھی نہ ہوتی اور کبھی اس وقت جب وہ رات کو کھلے آسمان کے نیچے چارپائی پر لیٹ کر حقہ گڑگڑا رہا ہوتا۔ مگر آج گھوڑے، بندر اور بیل بناتے بناتے اچانک اس کے دل میں درد زہ کی سی ٹیس اٹھی اور اس نے اسے بنایا اور سوکھنے کے لئے دھوپ میں رکھ دیا۔


بیٹھے بیٹھے اس نے شرینہہ کی سوکھی ہوئی پھلی لے کر مروڑی اور بیج نکال کر گننے لگا، اسے خیال آیا کہ بوڑھے شرینہہ کے سوکھنے یا ٹوٹ جانے سے پہلے دوسرا شرینہ اگا دینا چاہیے لیکن پھر وہ کسی انجانے خیال سے اداس ہو گیا۔ اسی لمحے زیناں روٹی لے کر آ گئی، اس نے ہمیشہ کی طرح اطمینان کا سانس لیا پھر گھڑے سے پانی کا پیالہ بھرا اور منہ ہاتھ دھونے لگا۔ زیناں اس کے سامنے بیٹھ کر دوپٹے کے پلو سے پنکھا کرنے اور نظر نہ آنے والی مکھیاں اڑانے لگی پھر بولی :


’’تمباکو نہیں ملا۔۔ دکان والا پچھلے پیسے مانگ رہا تھا۔۔ تم کہو تو رمجے سے کچھ۔۔!‘‘


’’نہیں۔‘‘ اس نے چھاچھ کا پیالہ خالی کر کے رکھتے ہوئے کہا۔ ’’میں شام کو آ کر خود اس سے بات کر لوں گا فی الحال ایک آدھ چلم ہے کام چل جائے گا۔‘‘


’’میں تو کہتی ہوں۔‘‘ زیناں شرینہہ کی ڈالیوں سے چھن چھن کر آنے والی دھوپ کو ہاتھ کی پشت پر روک کر بولی۔ ’’دوپہر کو گھر آ جایا کرو۔۔ درخت بوڑھا ہو گیا ہے اور لوگوں نے اس کی ٹہنیاں کاٹ کاٹ کر اسے اور بھی ٹنڈ منڈ کر دیا ہے۔‘‘


’’یہ بڑا برکت والا ہے۔‘‘ اس نے کہا۔ ’’یہ نہ ہوتا تو بدھائی مانگنے والوں کو گھر تلاش کرنے میں دقت پیش آتی، سارے گاؤں میں یہی ایک تو شرینہہ ہے۔‘‘


وہ روٹی کھا چکا تو وہ برتن سمیٹنے لگی۔ اچانک اسے کچھ یاد آیا اور وہ بے قراری سے بولا۔


’’زیناں میں نے آج ایک کمال کی چیز بنائی ہے۔‘‘


’’کیا؟‘‘

’’بوجھو تو۔‘‘


’’مرتبان‘‘ وہ بولی۔ ’’تم نے اچھا کیا جب بھی لسی مانگنے جاتی ہو چودھرانی مرتبان کا ضرور پوچھتی ہے۔‘‘


’’وہ بھی بنا دوں گا لیکن یہ ایک دوسری چیز ہے۔‘‘


’’اچھا اچھا۔‘‘ وہ ہنس پڑی۔ ’’مجھے پتہ چل گیا، جھانواں۔‘‘


وہ بھی ہنس پڑا کہنے لگا۔ ’’جھانواں تو نہیں پر ایک لحاظ سے جھانواں ہی سمجھو کیونکہ اس میں عقل تمیز نہیں ہے۔۔ میں نے باوا بنایا ہے۔‘‘


’’باوا؟‘‘


’’ہاں باوا اور ایسا بنایا ہے کہ بس جان ڈالنے کی کسر رہ گئی ہے تم دیکھو گی تو حیران رہ جاؤ گی کہ دنیا میں تم سے زیادہ خوبصورت چیزیں بھی ہیں یا بنائی جا سکتی ہیں۔‘‘


’’اچھا چلو دکھاؤ۔‘‘ وہ اشتیاق سے بولی۔


وہ اسے لے کر وہاں آیا جہاں اس نے ساری چیزیں دھوپ میں سوکھنے کے لئے رکھی تھیں مگر وہ یہ جان کر پریشان ہو گیا کہ گھوڑے، بیل، بندر اور دوسری سب چیزیں جوں کی توں پڑی تھیں مگر آدمی وہاں نہیں تھا۔ اس نے چاروں طرف نگاہ دوڑائی دور دور تک چلچلاتی دھوپ اور چمکتا ہوا کلر پھیلا ہوا تھا کہیں آدمی نہ آدم زاد۔۔ پرندے تک گھونسلوں اور درختوں کی گھنی شاخوں کی تلاش میں نکل گئے تھے۔ وہ پریشان ہو گیا۔


’’پتہ نہیں آدمی کدھر گیا۔‘‘


’’سو بار کہا ہے۔‘‘ زیناں بولی۔ ’’دوپہر کے وقت آرام کر لیا کرو مگر تم مانتے ہی نہیں، مجھے ڈر ہے کسی روز تم سچ مچ سودائی ہو جاؤ گے۔‘‘


’’تمہیں یقین نہیں آیا۔‘‘ وہ شکایت آمیز لہجے میں بولا، ’’خدا کی قسم میں نے تمہارے آنے سے ذرا پہلے اسے خود اپنے ہاتھوں سے بنایا، آنکھوں سے بنا ہوا دیکھا اور یہاں رکھا تھا اور ابھی تو وہ اچھی طرح سے سوکھا بھی نہیں تھا۔‘‘


’’کہیں چلا گیا ہو گا۔‘‘ زیناں نے ہنستے ہوئے کہا۔ ’’کیا پتہ تمہارے لئے تمباکو لینے گاؤں چلا گیا ہو۔‘‘


اس نے نظریں جھکا لیں اور نڈھال نڈھال ساشرینہہ کے نیچے آ گیا، زیناں کچھ دیر خاموش رہی پھر ناخنوں سے درخت کے تنے کی کھال کھرچتے ہوئے بولی۔


’’تو تم نے سچ مچ باوا بنایا؟‘‘

’’تو اور کیا، میں تم سے جھوٹ بول سکتا ہوں ؟‘‘


’’اگر ایسا ہے تو مجھے ڈر لگ رہا ہے۔‘‘ زیناں بولی۔ ’’تم گھر چلو۔۔ دیکھو یہ وقت ٹھیک نہیں ہوتا، ویسے بھی یہ سنسان جگہ مجھے تو پکی معلوم ہوتی ہے۔ ایک دن میں واپس جا رہی تھی تو ٹبے کے پاس سے مجھے ایسا لگا جیسے کسی نے میرا نام لے کر پکارا ہو۔۔ میں نے تمہیں نہیں بتایا تھا کہیں تم غلط نہ سمجھو۔۔ اللہ کی مخلوق۔‘‘


وہ کچھ کہتے کہتے رک گئی، پھر بولی :


’’پتہ ہے ایک بار ابا گدھے پر سوار کہیں جا رہا تھا اس نے دیکھا اس کے آگے آگے ایک اور شخص بھی گدھے پر سوار جا رہا ہے پھر دونوں غائب ہو گئے آدمی بھی اور گدھا بھی۔‘‘


ابا نے اتر کر دیکھا وہاں تک گدھے کے پاؤں کے نشان تھے جہاں سے وہ غائب ہوا تھا۔


’’میں ایسی باتوں کو نہیں مانتا۔‘‘ وہ بولا اور پھر انہوں نے باوے کا کیا کرنا تھا؟


’’اللہ جانے۔۔ میں تو کہتی ہوں گھر چلے چلو۔‘‘


’’نہیں زیناں ۔۔ میں گھر میں چھپ کر کب تک بیٹھ سکتا ہوں اور پھر تمہیں پتہ ہے مجھے گاؤں میں آ کر وحشت ہوتی ہے۔پورے گاؤں میں ایک بھی آدمی ایسا نہیں ہے جو مجھے آدمی سمجھتا ہو۔لے دے کے ایک رمجا ہے وہ بھی تمہاری وجہ۔۔‘‘


’’ایسی باتیں نہ کیا کرو دتےؔ؟‘‘ وہ اداس لہجے میں بولی۔ ’’مجھے پتہ ہے کہ تم نفرتوں کے ستائے ہوئے اور کئی پشتوں سے محبت کے لئے ترسے ہوئے ہو،لیکن میں جو ہوں ۔۔ میری طرف دیکھو۔۔ میں بھی تو ہوں ۔۔ تم تو پھر دن بھر کھلونوں سے کھیلتے رہتے ہو۔‘‘


’’ اور تم نے جو اتنے سارے گھگھو گھوڑے پڑچھتی پر سجا کر رکھے ہیں ؟‘‘

’’ہاں رکھے تو ہوئے ہیں مگر کیا فائدہ؟‘‘


’’لیکن تمہیں رب نے اتنا حسن دیا ہے کہ تم محض شیشہ دیکھ کر بھی وقت گزار سکتی ہو۔‘‘


زیناں کی سمجھ میں نہ آیا روئے یا اترائے۔کچھ دیر چپ رہ کر بولی۔ ’’دتے تم پانی میں گھرے ہوئے پانی ہو اور میں آگ میں گھری ہوئی آگ۔تمہیں کیا پتہ آگ کیا ہوتی ہے؟ تم آوی میں چیزیں پکاتے ہو لیکن تم نے خود آوی میں پک کر کبھی نہیں دیکھا۔‘‘


’’میں تو تمہیں پہلے ہی ناری سمجھتا ہوں۔‘‘


’’نہ اڑیا۔۔ مجھے خاکی ہی رہنے دے۔۔ میں تو ایک بھینس اور ایک گدھی کے عوض۔‘‘


’’بھینس اور گدھی کا ذکر بار بار نہ کیا کرو اگر میرے پاس قارون کا خزانہ ہوتا اور تم مجھے اس کے بدلے مل جاتیں تو بھی میں خود کو خوش قسمت سمجھتا۔‘‘


’’ذکر کیوں نہ کیا کروں ۔۔ بھینس اب تیسرے چوتھے سوئے میں ہوتی اور گدھی۔‘‘

  ’’تم نہ آتیں تو میرا کیا بنتا۔۔ برادری والوں نے تو غریب سمجھ کر صاف جواب دے دیا ہوا تھا۔۔ میرا جنازہ‘‘

’’ہاں تمہاری روٹی کون پکاتا۔۔ کپڑے کون دھوتا اور تمہارا جنازہ کیسے جائز ہوتا؟‘‘ وہ اداس اور پریشان ہو گئی۔


وہ بولا۔ ’’اب تم گھر چلی جاؤ۔۔ میں اسے تلاش کرتا ہوں۔‘‘


’’دوسرا بنا لو۔‘‘ وہ برتن اٹھاتے ہوئے بولی۔ ’’آخر ایک باوا ہی تو تھا۔‘‘


’’دوسرا تو میں کسی بھی وقت بنا لوں گا۔‘‘ اس نے جواب دیا۔ ’’لیکن پہلا کدھر گیا۔‘‘


’’ہاں تم ٹھیک کہتے ہو وہ پہلا والا کدھر گیا۔‘‘


’’عجیب بات ہے پہلے کبھی ایسا نہیں ہوا۔۔ کچھ سمجھ میں نہیں آتا۔‘‘


’’کاش میں تمہاری کوئی مدد کر سکتی لیکن میری تو اپنی سمجھ میں کچھ نہیں آ رہا، اللہ اپنا فضل کرے۔۔ اچھا میں جاتی ہوں۔‘‘


وہ اٹھ کر چل دی۔۔ وہ اسے جاتے ہوئے دیکھتا رہا، گم صم کھڑا رہا۔ جب وہ ٹبے کے پاس پہنچ گئی تو اس نے اسے آواز دی۔


’’زیناں ۔۔ کسی سے اس کا ذکر نہ کرنا۔‘‘


مگر زیناں نے مڑ کر نہیں دیکھا۔پتہ نہیں وہ مڑ کر دیکھنا نہیں چاہتی تھی یا آواز کی سرحد پار کر چکی تھی اسے پشیمانی ہونے لگی۔ اس نے زیناں کو پہلے کیوں تاکید نہ کر دی کہ وہ کسی سے اس کا ذکر نہ کرے، لوگ اسے پہلے ہی بیوقوف اور حقیر جانتے تھے، نئی بات سن کر اور ہنسی اڑائیں گے اور اس کا جینا دو بھر کر دیں گے۔ پھر اس نے چشم تصور سے دیکھا زیناں گلی کے موڑ پر کسی سے باتیں کر رہی تھی۔


’’رمجے۔۔ تیرے بھائیے نے آج آدمی بنایا۔‘‘


’’آدمی بنایا؟‘‘

’’ہاں اور وہ غائب ہو گیا۔‘‘


’’کون بھائیا؟‘‘

’’نہیں آدمی۔‘‘


’’بھائیا بھی تو آدمی ہے۔۔ کہو ہے کہ نہیں۔‘‘


’’ہے۔۔ مگر اس نے باوا بنایا تھا۔‘‘


’’دیکھ زینی۔۔ بجھارتیں نہ ڈالا کر۔۔ بھائیے کا باوا گم ہو گیا ہے تو تو اسے دوسرا بنا دے تو بھی تو کاریگرنی  ہے۔‘‘


اس نے کانوں میں انگلیاں ٹھونس لیں ورنہ زیناں پتہ نہیں کیا کہہ دیتی۔ شام کو وہ گاؤں پہنچا تو اس کا خدشہ درست ثابت ہوا، سارے گاؤں میں باوے کے گم ہو جانے کی خبر پھیل چکی تھی۔


تنور، چوپال، مسجد اور بڑی دکان پر ہر جگہ لوگ اس کی سادگی اور بیوقوفی پر ہنستے اور وہ جدھر سے گزرتا اسے چھیڑتے۔


’’سنا ہے دتے۔۔ تیرا بندہ گم ہو گیا ہے؟‘‘


’’یار دتے۔۔ بڑا افسوس ہے تو نے ساری عمر میں صرف ایک باوا بنایا تھا وہ بھی چیل اٹھا کر لے گئی۔‘‘


مولوی صاحب نے لاحول پڑھ کر کہا۔ ’’جب شرک کے کام کرو گے تو ایسا ہی ہو گا۔ کم بخت بت بناتے ہو، یاد رکھو، اللہ ایسے لوگوں کی مت مار دیتا ہے۔‘‘


اسے بے حد رنج ہوا۔۔ زیناں کو ایسا نہیں کرنا چاہیے تھا۔ اسے زیناں پر بہت غصہ آیا مگر وہ ضبط کر گیا۔ اسے پہلے ہی دھڑکا لگا رہتا تھا کہ وہ اس سے روٹھ نہ جائے اس کے پاس زیناں کو اپنے پاس رکھنے کے لئے کچھ بھی تو نہیں تھا۔ پتہ نہیں کاغذ کی یہ ناؤ اب تک کیسے سلامت تھی۔ وہ ہر روز گھر آتا اور اسے گھر میں پا کر متعجب ہوتا تھا۔۔ اسے دوپہر کو اکثر شبہ رہتا تھا لیکن وہ خلاف توقع ہر روز روٹی لے کر آ جاتی تھی۔ باوے والی بات پر اس نے گاؤں والوں کی پھبتیاں، طعنے اور باتیں سنیں اور برداشت کیں اور بظاہر ایسا رویہ اختیار کر لیا جیسے وہ زیناں اور گاؤں والوں سے خود مذاق کر رہا تھا مگر اندر ہی اندر اس کے دل میں گرہ سی پڑ گئی اور اسے عجیب طرح کی چنتا لگ گئی، آخر وہ کدھر گیا؟ کون لے گیا؟

زیناں کو اس کی بات کا یقین آ گیا اور وہ جلد ہی بھول گئی۔ لوگ بھی بھول گئے مگر وہ پریشان اور اداس رہنے لگا اس کی سمجھ میں نہیں آتا تھا کہ جب اس کے اور زیناں کے سوا وہاں کوئی نہیں آیا تھا تو وہ کدھر گیا۔ زیناں اس سے پریشانی اور اداسی کا سبب پوچھتی تو وہ اسے ادھر ادھر کی باتوں میں ٹال دیتا۔


 وہ گھگھو گھوڑے بناتا اور آوی میں پکاتا اور زیناں سر پر کھاری رکھے آس پاس کے دیہاتوں میں گلی گلی گھومتی اور کھلونے بیچتی رہی۔۔ شرینہہ کی ٹہنیاں کٹ کٹ کر گاؤں کے مختلف دروازوں پر سجتی رہیں۔ بہت سا وقت گزر گیا مگر اس کی الجھن دور نہ ہوئی۔


اس دوران اس نے شہر جا کر جیوتشی سے پوچھا۔۔ سائیں بہار شاہ کے میلے پر طوطے سے فال بھی نکلوائی اور پیر ہدایت اللہ سے تعویذ بھی لیا مگر اس کی الجھن دور ہوئی نہ اس کے ذہن سے باوے کا خیال محو ہوا کئی بار اس نے سوچا کہ وہ پھر سے بنا لے۔۔ سامنے بیٹھ کر سکھائے اور پکائے لیکن یہ سوچ کر اسے ہول آتا تھا کہ اگر وہ اس کے دیکھتے دیکھتے غائب ہو گیا تو؟


اس نے ہرپور میں سے اچھے اچھے کھلونے نکال کر گھر کی پڑچھتی پر محفوظ کئے ہوئے تھے اگر باوا پڑچھتی پر پڑا پڑا غائب ہو گیا تو وہ سچ مچ پاگل ہو جائے گا اور زیناں تو خوف اور دہشت کے مارے بیہوش ہو جائے گی اور گھر کے در و دیوار سے خوف کھانے لگے گی۔


موسم آتے جاتے رہے۔ رتیں بدلتی رہیں۔ بہار کے موسم میں نئی کونپلیں پھوٹتی رہیں اور برسات کے دنوں میں بادل امنڈ امنڈ کر آتے رہے۔ پھر ایک موسم برسات میں آسمان سے اس قدر پانی برسا کہ جل تھل ایک ہو گیا۔ سیلاب کا پانی اترا تو کلر زدہ زمین پر جا بجا گھاس اور طرح طرح کی بوٹیاں اگ آئیں۔

ایک ایسی صبح کو جب منڈیروں پر کوے کلول کر رہے تھے اور چڑیاں چہچہا رہی تھیں دتے کے گھر سے چلم کے لئے جلائے گئے اپلوں کا دھواں اور زیناں کی چیخیں ایک ساتھ بلند ہوئیں جو تھوڑی دیر بعد گھنگھریالے قہقہوں میں تبدیل ہو گئیں ۔۔ اور اسے پتہ چلا کہ اس کے گھر کے آنگن میں ایک ننھا سا شرینہہ اُگ آیا ہے۔پتہ نہیں شرینہہ کے بیج کب اور کیسے گھر میں آئے تھے۔ کیا خبر بیجوں کی کوئی پھلی زیناں کی کھاری یا چنگیر میں آ گئی ہو، کوئی بیج اس کے اپنے جوتوں کے ساتھ چپک کر وہاں پہنچ گیا ہو یا پھر ہوا کے جھونکے اسے اڑا لائے ہوں۔


’’شرینہہ برکت والا درخت ہے۔‘‘ اس نے سوچا ’’ اور اس کی نسل گاؤں میں ختم نہیں ہوئی بوڑھا شرینہہ ابھی کھڑا تھا کہ دوسرا اُگ آیا۔‘‘


پڑچھتی پر رکھے ہوئے کھلونوں کی گرد صاف کی گئی اور گھر کے اندر سارے فرش پر گوبر کا لیپ کیا گیا۔


زیناں ٹھیک ہو گئی اور کام کاج کرنے لگی تو وہ بھی ایک صبح کام پر روانہ ہوا۔ زیناں نے کہا۔ ’’دوپہر کو گھر آ جانا دتے۔۔ وہاں رہنا ٹھیک نہیں۔‘‘


’’کیوں ٹھیک نہیں ؟‘‘

’’تمہیں یاد ہے وہ باوا؟‘‘


’’باوا؟‘‘ وہ چونک پڑا۔

 
’’ہاں وہی باوا۔۔ جس کے غم میں تم اتنا عرصہ اداس اور پریشان رہے۔‘‘


’’تو تم جانتی ہو؟‘‘


’’ہاں۔‘‘


’’ اور تمہیں یقین ہے میں نے بنایا تھا۔‘‘


’’ہاں مجھے یقین ہے کہ پورے گاؤں میں ایک ہی ایسا آدمی ہے جو ان چیزوں سے بھی محبت کر سکتا ہے جو اس نے نہ بنائی ہوں۔‘‘

     اس نے پھٹی پھٹی نظروں سے زیناں کی طرف دیکھا اور اوزار اٹھا کر باہر نکل گیا۔

٭٭٭

پے انگ گیسٹ

وہ اس گھر میں اتنے عرصے سے بے انگ گیسٹ کے طور پر رہ رہا ہے کہ اب وہ اسی کو اپنا گھر سمجھنے لگا ہے۔

وہ بھیا سے اپنے گھر کا فرد ہی سمجھتے ہیں۔

اڑوس پڑوس میں اکثر نئے لوگ آ گئے ہیں۔ ویسے بھی کسی کو یہ معلوم کرنے کی فرصت نہیں کہ اس گھر میں وہ کس حیثیت سے رہتا ہے۔عام لوگ اسے گھر کا مالک ہی سمجھتے ہیں۔ وہ خود بھی اکثر بھول جاتا ہے کہ وہ گھر کا مالک ہے یا پے انگ گیسٹ۔ ویسے بھی لینڈ لیڈی بیگم حمید اور اس کی بیٹیوں کو اس نے کبھی غیر نہیں سمجھا اور نہ ہی کبھی حساب کتاب کے جھنجھٹوں میں پڑا ہے۔ اسے معقول تنخواہ ملتی ہے اور وہ جو کچھ کماتا ہے، ان کے حوالے کر دیت ہے اس کے بدلے میں وہ اس کی ہر طرح سے خدمت کرتے۔ اس کے آرام و آسائش کا خیال رکھتے اور اس کے بے حد عزت کرتے ہیں اور ان کے ہمیشہ یہ کوشش رہی ہے کہ وہ اسے اجنبیت کا احساس نہ ہونے دیں لیکن وہ کچھ عرصے سے خود کو ہوم سک محسوس کر رہا ہے اور اس گھر سے اس کا دل اچاٹ ہوتا جا رہا ہے۔

اس کے مصرف میں کوٹھی کا بہترین حصہ ہے۔ دفتر سے واپسی پر کار ہارن سنتے ہی ملازم بیگ تھامنے کے لئے حاضر ہوتا ہے۔ فرصت ہو تو بیگم حمید ڈرائنگ روم کے دروازے پر آ کر مسکراہٹ سے اس کا استقبال کرتی ہیں۔ بیگم حمید کی جواب بیٹیاں دو پٹے ٹھیک کرتی ہوئی باری باری آ کر سلام کرتی ہیں مگر سلام کرتے ہی یوں الٹے پاؤں جلدی جلدی لوٹ جاتی ہیں جیسے آدمی فقیر کے سامنے سکہ پھینک کر آگے بڑھ جاتا ہے۔ بس ایسی ہی باتوں سے کبھی کبھی کا دل اداس ہو جاتا ہے اور اسے اپنا گھر یاد آنے لگتا ہے۔


بیگم حمید کی مسکراہٹ اور اس کی بیٹیوں کے سلام وصول کر کے وہ اپنے کمرے میں پہنچتا ہے تو میز پر کھانا چنا ہوتا ہے۔ شروع شروع میں جب وہ پرہیزی کھانا نہیں کھاتا تھا اسے کھانے کے لئے ڈائننگ روم میں بلایا جاتا تھا مگر اب کھانا اس کے کمرے میں بھیج دیا جاتا ہے حالانکہ اس کا جی چاہتا ہے وہ ان کے ساتھ بیٹھ کر کھانا کھائے۔ کھانے کے ساتھ گپ شپ ہوتی رہے اور وہ ماں بیٹیاں اس سے ایسی باتیں کریں جس سے دفتر کے کام کی بوریت اور تھکن دور ہو جائے۔ مگر وہ سب اس کا قدر احترام کرتی ہیں کہ اس کی موجودگی میں بلند آواز سے بات بھی نہیں کرتیں۔ اس کے گھر میں داخل ہونے کے بعد ریڈیو کی آواز دھیمی کر دی جاتی ہے۔ وہ ایک دوسرے سے سرگوشیوں میں باتیں کرتی ہیں اور دروازے کھولنے اور بند کرنے میں بھی اس بات کا خیال رکھا جاتا ہے کہ زیادہ شور نہ ہو۔


وہ کھانا کھا کر اپنے کمرے میں لیٹتا ہے تو اسے لگتا ہے جیسے وہ سجے سجائے بیڈ روم میں نہیں ویران قبرستان میں لیٹا ہوا ہے۔ شام کو وہ کمرے کی قید سے رہائی پا کر ٹہلتا ہوا کلب چلا جاتا ہے اور تھوڑی دیر کے لے بھول جاتا ہے کہ اداسی کی چلچلاتی دھوپ نے اس کا بدن جھلسا دیا ہے لیکن جونہی وہ رات کو کلب سے باہر آتا ہے جمائیاں لیتی ہوئی تاریکی اسے چاروں طرف سے گھیر لیتی ہے کلب کے صدر دروازے کے سامنے اکڑوں بیٹھی ہوئی اکتاہٹ کی خارش زدہ کیتا، اس پر زور زور سے بھونکنے لگتی ہے وہ گھر میں قدم رکھتا ہے تو در و دیوار سے آدم بو آدم بو کی آوازیں آتی ہیں۔ ہنستے بستے گھر میں چپ کی صف ماتم بچھ جاتی ہے۔ دوپٹے ٹھیک کئے جاتے ہیں۔ دوپٹے ٹھیک جاتے ہیں۔ فرش پر سلاموں کے سکے کھنکتے ہیں اور ٹیلیویژن کا گلا رندھ جاتا ہے۔

رات کے کھانے کے بعد اس کا جی چاہتا ہے وہ سب یا ان میں سے کوئی اس کے پاس آئے اور اس سے باتیں کرے لیکن وہ سب اپنے کمروں میں چھپ جاتی ہیں۔ وہ کوئی کتاب اٹھا کر پڑھنے لگتا ہے اکتا جاتا ہے تو دوسری کتاب اٹھا لیتا ہے کبھی کبھی تھوڑی دیر کے لئے بیگم حمید اس کی خیریت معلوم کرنے آ جاتی ہیں لیکن ان کی باتیں اس کے لئے غیر دلچسپ اور بور ہوتی ہیں وہ گھر کے اخراجات، مہنگائی، خریداری، شادیوں اور لڑکیوں کے رشتوں کی باتیں کرتی ہیں ہیں پھر خود ہی جمائیاں لیتی ہوئی اکتا کر چلی جاتی ہیں۔ البتہ جب کبھی اس کی لڑکیاں بھی باری باری آتی ہیں۔ ٹیلیفون کر کے فوراً ڈاکٹر کو بلا لیا جاتا ہے یا ہسپتال سے ایمبولینس منگائی جاتی ہے۔ ملازم کو سخت تاکید کی جاتی ہے کہ وہ رات بھر اس کے پاس رہے۔ وقت پر دور پلائے، پاؤں دبائے اور ایمرجنسی کی صورت میں بیگم حمید کو جگا کر اطلاع دینے میں تامل نہ کرے۔


بیمار ہو کر اس کے دل میں عجیب سی خواہش جاگتی ہے اس کا جی چاہتا ہے بیگم حمید خود اس کا سر دبائیں۔ آصفہ، رفیعہ اور فریدہ پاس رہیں اس سے باتیں کریں اور اپنے ہاتھ سے سے دوا پلائیں۔ لیکن پھر اسے یاد آ جاتا ہے کہ وہ اس گھر میں پے انگ گیسٹ ہے۔ اور گھر والوں کو اس کی تیمار داری اور خدمت گزاری کے علاوہ بھی بہت سے کام ہیں ان کی اپنی مصروفیتیں اور دلچسپیاں ہیں۔ بیگم حمید کو خریداریوں اور گھر کے کام کی نگرانی سے فرصت نہیں ملتی۔ پھر آئے دن کوئی نہ کوئی ملازم بیمار ہو جاتا یا چھٹی پر چلا جاتا ہے بڑی لڑکیوں کے رشتے آ رہے ہیں اور بیگم حمید مہمانوں کی خاطر تواضع اور جہیز وغیرہ کی الجھنوں میں لگی رہتی ہیں۔ آصفہ کو فلموں اور گانوں سے بے حد دلچسپی ہے۔ وہ نئے نئے ریکارڈ اور ٹیپ جمع کرتی اور سنتی رہتی ہے۔ اسے پتہ چلا ہے کہ وہ خود بھی اچھا گا لیتی ہیں۔ شاید ناچ بھی لیتی ہو کیونکہ اس کا جسم رقص کے لئے بے حد موزوں نظر آتا ہے۔ اس کا جی چاہتا ہے جب اس کا کومل بدن تھرکتا اور لمبی سیاہ زلفیں رخساروں پر بکھری ہوں اور وہ بند کمرے میں اکیلی ناچ رہی ہو وہ اسے چھپ کر دیکھے۔ کئی بار وہ اس ارادے سے آصفہ کے کمرے بڑھا مگر ہر مرتبہ گھر کے لوگوں اور ملازموں نے اسے یوں گھیر لیا ہے جیسے وہ اسے اغوا کرنے جا رہا ہے۔


منجھلی رفیعہ کو بناؤ سنگار اور فیشن سے گہرا شغف ہے وہ ہر وقت کریموں، پاؤڈروں، رنگوں، خوشبوؤں، لباسوں اور اپنی فیشن ایبل سہیلیوں میں گھری رہتی ہے اور اس کا جی چاہتا ہے ہر وقت دلہن سی نظر آنے والی رفیعہ اس کے ساتھ گھومنے پھرنے کے لئے جائے اور ہوٹلوں، پارکوں اور سیر گاہوں میں لوگ اسے حسد و رقابت کی نظروں سے دیکھ دیکھ کر جلیں مگر رفیعہ اس کے سامنے آتی ہے تو نظریں نیچی کئے رکھتی ہے اور اپنے خوبصورت بالوں اور کھلے گلے کی قمیض کا اوپر کا حصہ بار بار دوپٹے سے ڈھانپتی رہتی ہے۔


فریدہ سب سے چھوٹی مگر اپنی عمر سے دو گنا زیادہ جوان ہے۔ اسے دیکھ کر ندامت سے اس کی گردن جھک جاتی ہے۔ فریدہ کی شکل اس سے بے حد ملتی جلتی ہے اور وہ اس ے اور بیگم حمید کے لئے بد نامی کا نیون سائن معلوم ہوتی ہے۔ گھر میں آنے جانے والے یہ نیون سائن دیکھتے اور پکار اٹھتے ہیں۔ ’’فریدہ کی شکل ہو بہو آپ پر گئی ہے‘‘۔


فریدہ کو دیکھ کر اسے لگتا ہے جیسے وہ کی برس چھوٹا ہو گیا ہو اور اس کی جنس تبدیل ہو گئی ہو۔ کئی بار غسل خانے کے آئینے میں اس نے اپنے جسم پر فریدہ کے جسم کر ٹکڑے چپکا کر دیکھے ہیں اور شرم سے پانی پانی ہوا ہے۔ شاید فریدہ بھی غسل خانے میں اپنے جسم کو اسی طرح دیکھتی اور پانی پانی ہوتی ہے کیونکہ وہ اس سے شرمائی شرمائی اور جھینپی جھینپی سی رہتی ہے۔ اس کا جی چاہتا ہے وہ اس سے بے تکلفی سے ملے۔ اس کے گلے میں باہیں ڈال کر کوئی ایسی فرمائش کرے جیسے جسے پورا کرنا اس کے لئے آسان نہ ہو لیکن فریدہ بھی اپنی بہنوں کی طرح اس سے دور دور رہتی اور اس کی بے حد عزت کرتی ہے۔

اسے اس گھر میں جس میں وہ کئی برسوں سے پیئنگ گیسٹ کے طور پر رہ رہا ہے ہر طرح کا آرام میسر ہے۔ ٹائم پیس کا الارم اسے بر وقت جگا دیتا ہے۔ غسل خانے میں اسے گرم پانی رکھا ہوا ملتا ہے۔ وہ غسل خانے سے باہر آتا ہے تو استری کئے ہوئے کپڑے اس کے منتظر ہوتے ہیں۔ وہ گھنٹی بجاتا ہے تو ملازم ناشتہ لے کر حاضر ہو جاتا ہے۔ اسے کسی بھی چیز کے لئے کہنا نہیں پڑتا۔ ضرورت کی ہر چیز اسے خود بخود مل جاتی ہے لیکن اس کا دل خوشی سے خالی ہوتا جا رہا ہے۔ سب اس کا احترام کرتے۔ اس کے آرام کا خیال رکھتے۔ اور اس کی ہر بات بے چون و چرا مان لیتے ہیں۔ اس کا جی چاہتا ہے کوئی اس سے لڑے جھگڑے۔ اسے گالیاں اور طعنے دے۔ دیر سے گھر آنے پر با پرس کرے اور اس سے پوری نہ کی جا سکنے والی فرمائش کرے مگر پھر اسے یاد آ جاتا ہے کہ یہ اس کا اپنا گھر نہیں۔ وہ یہاں پے انگ گیسٹ ہے۔

سب اپنے اپنے کمروں میں محو خواب ہوتے ہیں۔ وہ اپنے کمرے میں خود کو تنہا اور اداس محسوس کرتا اور کہیں بھاگ جانا چاہتا ہے لیکن اس گھر میں اسے جو آرام میسر ہے وہ اس کے پاؤں کی زنجیر بن گیا ہے اسے اپنے اردگرد نظر نہ آنے والے مسلح پہریدار کھڑے محسوس ہوتے ہیں لیکن وہ زنجیریں توڑ دینا اور مسلح پہرے داروں کا گھیرا توڑ کر فرار ہو جانا چاہتا ہے۔ اس خوبصورت اور پر تکلف ماحول میں اس کا دم گھٹ رہا ہے وہ کھلی فضا میں سانس لینا چاہتا ہے۔

پھر ایک روز بیگم حمید کے ہاں بہت سے مہمان آتے ہیں۔ رات دیر تک دروازے کھلنے اور بند ہونے اور موٹروں کے انجن سٹارٹ ہونے کی آوازیں سنائی دیتی رہتی ہیں۔ وہ اٹھ کر صورت حال کا جائزہ لینا چاہتا ہے کہ دستک دئیے بغیر بیگم حمید اس کے کمرے میں گھس آ تی ہیں۔ شاید وہ کسی سے لڑ کر آ رہی ہیں۔ وہ آتے ہی غصے میں لتھڑی ہوئی آواز سے اس پر حملہ کرتی ہیں۔ ’’شادی کی ڈیٹ بھی فکس ہو گئی مگر آپ کو کچھ فکر نہیں ‘‘
’’شادی!۔۔۔۔۔۔۔ کس کی شادی‘‘؟ وہ گھبرا کر پوچھتا ہے۔

بیگم حمید کو اور غصہ آ جاتا ہے۔ وہ کہتی ہیں ’’حمید صاحب!۔۔۔ آپ تو اس گھر میں مہمان آئے لگتے ہیں ‘‘
’’صرف مہمان نہیں ‘‘ وہ تصحیح کرتا ہے ’’میں پے انگ گیسٹ ہوں ‘‘

٭٭٭

بیک مرر

 یہ جس بدقسمت مسافر بس کی کہانی ہے وہ آخر میں حادثے کا شکار ہو جاتی ہے۔ بہت سے آدمی ہلاک ہو جاتے ہیں باقی زخمی ہو کر پہلے سڑک کے کنارے اور پھر ہسپتالوں میں تڑپتے اور کراہتے رہتے ہیں۔ حادثے کے وقت راہگیر ان کا سامان لوٹ لیں گے ان کی جیبیں خالی کریں گے اور ان کی زندہ اور مردہ کلائیوں سے گھڑیاں اور چوڑیاں اتاریں گے۔ ڈرائیور چھلانگ لگا کر فرار ہونے کی کوشش کرے گا مگر دائیں جانب والے اگلے پہیے کے نیچے آ کر اس کا سر کچلا جائے گا۔ زندہ بچ رہنے اور زخمی ہونے والے مسافر جھوٹے بیانات ریکارڈ کرائیں گے کہ انہوں نے ڈرائیور کو بس تیز چلانے، بیک مرر میں بار بار عورتوں کو جھانکنے اور کنڈکٹر کو اوور لوڈنگ سے منع کیا تھا لیکن یہ سب باتیں بعد کی ہیں۔ اس وقت بس شہر کے بڑے اڈے میں کھڑی ہے اور کنڈکٹر مسافروں کو سوار کرا رہا ہے۔         

یوں تو بس بھر چکی ہے اور کوئی سیٹ خالی نہیں ہے لیکن کنڈکٹر سواریوں کو ادھر ادھر اٹھاتا بٹھاتا اور نئے آنے والوں کے لئے زبردستی جگہ بناتا ہے۔بہت سے لوگ تھوڑی دور جا کر سیٹ مل جانے کی امید میں کھڑے ہیں۔ بے چارے نہیں جانتے کہ انہیں کس صورتحال سے دوچار ہونا ہے۔

ناردؔ (ایک تخریبی اساطیری کردار)ڈرائیور کی سیٹ کے نیچے چھپا بیٹھا ہے۔جونہی ڈرائیور سیلف لگا کر بس اسٹارٹ کرتا ہے وہ سیٹ کے نیچے سے نکل کر اس کے برابر بیٹھ جاتا ہے اور زندہ جسموں کے تازہ لہو کی خوشبو سونگھتا اور ماس کھانے اور ہڈیاں چبانے کا تصور کر کے ہنستا ہے۔

 ڈرائیور کو ڈرائیونگ برائے نام سی آتی ہے۔ وہ پہلے اسی بس کا کنڈکٹر تھا لیکن اس نے اوپر والوں کے کان بھر بھر کر اصلی ڈرائیور کو ملازمت سے نکلوا دیا ہے۔ جب مالکوں نے اس کی باتوں پر یقین کر کے پرانے اور تجربہ کار ڈرائیور کو فارغ کر دیا تو اس نے سفارش سے بنوایا ہوا لائسنس جیب سے نکال کر ان کے سامنے رکھ دیا اور حلف اٹھایا کہ وہ ہمیشہ ان کا وفادار رہے گا اور انہیں زیادہ پیسے کما کر دے گا۔انہوں نے اس کی باتوں پر یقین کر لیا اور بس کی  چابیاں اسے تھما دیں اور آج وہ پہلی مرتبہ لمبے روٹ پر بس لے کر چلا ہے۔ بس کی سواریوں کو منزل پر پہنچانا اس کا فرض ہے مگر وہ اپنے اناڑی پن، غفلت اور بے پروائی کے سبب بس کو حادثے سے دوچار کر دے گا۔

 بس ابھی اڈے سے روانہ نہیں ہوئی۔۔ وہ اپنی نئی سیٹ پر بیٹھ کر تھوڑے تھوڑے وقفوں کے ساتھ ہارن بجاتا ہے، ہارن بجاتے ہوئے اس کی انگلیاں انجانی لذت سے لتھڑ سی جاتی ہیں۔ اسے ہارن بجاتے ہوئے بہت مزہ آتا ہے وہ اس دن کے خواب ہمیشہ سے دیکھتا رہا ہے۔

 بس کا نیا کنڈکٹر مسلسل سواریاں بٹھاتا جا رہا ہے۔۔  موت کے فرشتے ہاکر بن کر بس کے آگے پیچھے آوازیں دیتے اور مسافروں کو بس کی طرف گھسیٹتے ہیں۔ مسافر ان اگلی سیٹوں کی طرف خوشی خوشی لپکتے ہیں جو حادثے کے وقت ان کی ہڈیوں سمیت چور ہو جائیں گی۔ بائیں جانب دھوپ ہے۔ اس سے بچنے کی خاطر ہر شخص دائیں جانب کی کھڑکیوں کے ساتھ بیٹھنا چاہتا ہے۔ بے چارے نہیں جانتے کہ حادثے کے وقت بس کا یہی حصہ نیچے کی جانب ہو گا اور کھڑکیوں کے شیشے ان کے جسموں میں پیوست ہو جائیں گے۔

 ایک آدمی کا دوسرے سے سیٹ پر پاؤں رکھنے اور اس کے کپڑے خراب کرنے پر جھگڑا ہو رہا ہے۔بے چارے کو اندازہ نہیں کہ اس کے کپڑے تھوڑی دیر بعد خون اور مٹی سے لتھڑ جائیں گے۔

 ایک اور شخص اپنا ہینڈ بیگ سیٹ پر رکھنا چاہتا ہے تاکہ اس کی ریکسین خراب نہ ہو۔ اسے کیا علم کہ اس ہینڈ بیگ کے پرخچے اڑ جائیں گے۔

 دو جوان عورتیں اپنے گورے چٹے چہروں پر سے نقاب اٹھائے اندر آتی ہیں۔
 نارؔد ڈرائیور کی بغل میں چٹکی لیتا ہے۔

 وہ ہارن بجانے کی لذت سے لتھڑی ہوئی انگلیوں سے ٹیپ ریکارڈر کا بٹن دبا دیتا ہے۔

 ’’سانوں وی لے چل نال وے باؤ سوہنی گڈی والیا۔‘‘

 ایک اور جوڑا اندر آتا ہے۔ مرد نے دو اڑھائی برس کا ٹماٹر جیسے گالوں والا خوبصورت بچہ گود میں اٹھایا ہوا ہے۔ اندر داخل ہوتے ہی بچہ قلقاری مارتا اور توتلی باتوں کے پھول بکھیرتا ہے۔ سواریاں یہ پھول اٹھا اٹھا کر سونگھتی ہیں اور بالوں اور لباسوں میں اڑس لیتی ہیں۔ سبھی پلٹ پلٹ کر بچے کو پیار سے دیکھتے ہیں۔ ناردؔ بچے کو دیکھتا اور ہونٹوں پر زبان پھیرتا ہے۔ بچے کی ماں سیٹ پر بیٹھ کر اسے اپنی گود میں بٹھا لیتی اور اس کا وہ سر چومتی ہے جسے ایکسیڈنٹ کے وقت اچھل کر چھت سے ٹکرانا اور پاش پاش ہونا ہے۔

 بس اڈے سے نکلتی ہے۔ناردؔ قہقہہ لگاتا ہے۔

 ڈرائیور پہلا، دوسرا، تیسرا اور پھر ٹاپ گیئر لگاتا ہے۔

 اونچی نیچی سڑک پر بس ہوا سے باتیں کرنے لگتی ہے۔ ڈرائیور کا دل خوشی سے کھل اٹھتا ہے۔ ناردؔ اس کے ساتھ سیٹ پر بیٹھ کر اسے ریر ویو مرر میں پیچھے کی سڑک اور ٹریفک کو دیکھ کر اپنا راستہ متعین کرنے کی بجائے بس میں بیٹھی ہوئی عورتوں کو دیکھنے کا اشارہ کرتا ہے۔ ڈرائیور پیچھے دیکھنے والے شیشے کو سیٹ کرتا ہے۔

 اسی لمحے چلتی بس میں قہقہے مارتی ہونیؔ سوار ہوتی ہے۔ ناردؔ اسے ایک طرف بیٹھ کر انتظار کرنے کا مشورہ دیتا ہے۔ وہ سیٹوں کے درمیان پھسکڑا مار کر بیٹھ جاتی ہے۔

 ایک مسافر اور کنڈیکٹر کا پچاس پیسوں پر جھگڑا ہو جاتا ہے۔ ہونیؔ ہنستے ہنستے بے حال ہو جاتی ہے۔

 نارؔد ڈرائیور کی بغل میں ہاتھ ڈال کر گدگدی کرتا ہے۔

 ڈرائیور ہنستا ہے۔ پھر دلوں میں گدگدی پیدا کرنے والے گانوں کی دوسری ٹیپ لگاتا ہے اور پیچھے دیکھنے والے شیشے میں نظر آنے والی اس نوجوان لڑکی کو آنکھ مارتا ہے جو آنکھوں میں امنڈتے آنسوؤں کو اپنی آہوں میں جذب کرنے کی کوشش کر رہی ہے۔ تھوڑی دیر پہلے ہوسٹل میں اسے اپنے ابا کے مرنے کا ٹیلی فون کے ذریعے پیغام ملا تھا اور وہ جلد از جلد گھر پہنچ کر اس کا منہ دیکھنا چاہتی ہے، غریب کو کیا خبر کہ اس سے پہلے ڈرائیور اسے بس کے ساتھ کہاں پہنچے دے گا؟

 بس کے میٹر کی سوئیاں رفتار کی سیڑھیاں چڑھتی ہیں۔ 

 ہوا میں سے سینے پر دو ہتڑ مارتی ماؤں اور بلند آواز میں بین کرتی بہنوں کی آوازیں سنائی دیتی ہیں۔
 ہونیؔ اٹھ کر ایک ایک کھڑکی کے پاس جاتی اور شیشے چڑھاتی ہے۔ ڈرائیور ریر ویو مرر میں باپ کے جنازے پر پہنچنے والی لڑکی کو تاڑتا ہے۔ناردؔ بغل میں بیٹھ کر ہنستا ہے۔

 جوں جوں وقت گزرتا جا رہا ہے،سڑ ک اور زندگی کا سفر کم ہوتا جا رہا ہے مگر اپنے انجام سے بے خبر مسافر سفر کم ہونے پر خوش ہوتے ہیں۔ بس ہر لمحے اس مقام کے اور قریب ہوتی جا رہی ہے جہاں کل(کال،قضا،موت) اس کا بیتابی سے انتظار کر رہی ہے۔

 ایکسیلیٹر پر ڈرائیور کے پاؤں کا بوجھ بڑھتا ہے۔

 باپ کے جنازے پر پہنچنے والی لڑکی سر اٹھاتی ہے ڈرائیور اسے پھر آنکھ مارتا ہے۔ ناردؔ بکرے بلاتا اور ہونی سیٹوں کے درمیان لڈی مارتی ہے۔

 مسافروں میں سے کوئی بھی ڈرائیور کو بس تیز چلانے اور بار بار بیک مرر میں دیکھنے سے منع نہیں کرتا۔

 ہونیؔ اور ناردؔ تالیاں بجاتے اس پل کی جانب دیکھتے ہیں،جہاں کالے کپڑے پہنے کل منتظر کھڑی ہے۔

 ڈرائیور ابھی تک بیک مرر میں دیکھ رہا ہے۔

 اور یوں میرے سر سے اس کہانی کا بوجھ اتر گیا ہے۔

 لیکن ٹھہرئیے!میں آپ کو ایک خوشخبری سناتا ہوں۔

 بس ابھی تک چلی جا رہی ہے۔ آج حادثے کا شکار نہیں ہوئی اور منزل پر پہنچ جاتی ہے لیکن آپ جانتے ہیں ایسا ہو تو سکتا ہے نا۔۔!

٭٭٭

پھانس

’’خیر تو ہے۔۔۔ کیا ہوا؟‘‘


’’کچھ نہیں ‘‘

’’کچھ تو ہے ورنہ تمہارے اندر تو ہر وقت بہت سی ہنسی جمع رہتی تھی۔‘‘


’’اس دور میں اتنا ہنس لینا بھی غنیمت ہے۔‘‘


’’وہ تو ٹھیک ہے لیکن تم ہنستے ہنستے اچانک اس قدر سنجیدہ کیوں ہو گئے؟‘‘


’’لطیفہ اچھا تھا۔۔۔!‘‘


’’یہی تو وہ کہہ رہا ہوں کہ اتنے اچھے لطیفے پر اتنی مختصر ہنسی۔‘‘


’’آئندہ تم ہر لطیفے کے ساتھ وقت بھی بتا دیا کرو کہ اس پر اتنے منٹ ہنسنا ضروری ہے۔‘‘


’’بتا دیا کروں گا۔۔۔ فی الحال  تم بتاؤ کہ بات کیا ہے۔‘‘


’’کونسی بات۔۔۔ کیسی بات؟‘‘


’’دیکھو۔۔۔ مجھ سے جھوٹ مت بولو۔۔۔ کوئی بات ضرور ہے ورنہ تم ہنستے ہنستے اس طرح اچانک سنجیدہ نہ ہو جاتے۔ سچ اس لمحے تم مجھے بہت ہّونق نظر آئے۔‘‘


’’یار اگر کوئی بات ہوتی تو میں تم سے چھپاتا؟‘‘


’’آج چھپا رہے ہو‘‘


’’کوئی خاص بات نہیں ہے‘‘


’’چلو عام سی بات ہو گی۔۔۔ تم بتاؤ تو‘‘


’’عجیب سی بات ہے‘‘


’’پھر تو بڑا مزہ آئے گا‘‘


’’یار آج دن بھر تھوڑے تھوڑے وقفوں کے بعد مجھے محسوس ہوتا رہا کہ میرے دل پر کسی ناخوشگوار بات کابوجھ میں نے بہت غور کیا مگر مجھے یاد نہیں آیا کہ ایسی کونسی بات ہوئی ہے۔ اب میں تمہیں کیا بتاؤں ؟‘‘


’’یار کچھ پلے نہیں پڑا۔۔۔ ذرا اپنی بات کی وضاحت کرو‘‘

’’میں کہہ رہا تھا کہ دب بھر تھوڑی دیر کے بعد مجھے احساس ہوتا رہا کہ میں کسی وجہ سے کچھ ملول سا ہوں۔میرے اندیشہ۔ کوئی چنتا سی۔ اور جیسے آنکھ میں کوئی ذرہ پڑ جائے تو تھوڑی تھوڑی دیر بعد اس کی رڑک محسوس ہوتی رہتی ہے بالکل ایسے ہی میں دن بھر سارے کام معمول کے مطابق کرتا رہا مگر وہ جو ایک معلوم سا بوجھ مرے دل پر تھا وہ مجھے گاہے گا ہے اداس کرتا رہا۔ مگر مجھے ایسا کوئی واقعہ یاد خبر یار نہیں ہے جس کی وجہ سے سے ناگواری کا احساس میرے ذہن سے چمٹ گیا ہے البتہ مجھے اندازہ ہے کہ یہ پریشان نہایت معمولی ناعیت کی ہے اور اس کا سبب بھی کوئی نہایت معمولی سا واقعہ یا بات ہے۔‘‘


’’یہ تم نے کیسے اندازہ لگایا؟‘‘

’’یوں۔۔۔۔ کہ اگر کوئی غیر معمولی بات ہوتی تو مجھے یاد رہتی‘‘

’’پہلے بھی ایسا ہوا ہے؟‘‘


’’ہاں کئی بار۔۔۔۔ کوئی اچھی یا بری خبر۔۔۔۔ جس کی نوعیت معمولی ہو مجھے خفیف سا خوش یا اداس کر کے میرے ذہن سے اتر جاتی ہے۔ مجھے تھوڑے تھوڑے وقفے کے بعد خوشگواریت یا ناگواریت کا احساس ہوتا رہتا ہے مگر یہ یاد نہیں آتا کہ میں کیوں خوش یا ناخوش ہوں ؟‘‘


’’پھر یہ مسئلہ کیسے حل ہوتا ہے؟‘‘


’’میں بھولی ہوئی اس بات یا واقعہ کو یاد کرنے کی کوشش کرتا رہتا ہوں، مگر ذہن اور الجھتا چلا جاتا ہے بعض اوقات کوئی بڑی پریشانی یا ذہنی مصروفیت مجھے اس معمولی قسم کی الجھن سے چھٹکارا دلا دیتی ہے مگر پھر کسی روز بیٹھے بٹھائے یا چلتے پھرتے وہ بھولی ہوئی بات جس نے مجھے اتنی دیر تک پریشان رکھا خود بخود یاد آ جاتی ہے، مگر اس کی نوعیت بعض اوقات اس قدر معمولی ہوتی ہے کہ اپنے آپ پر لعنت بھیجنے کو جی چاہتا ہے۔‘‘


’’مثلاً‘‘


’’مثلاً۔۔۔۔۔۔ ایک روز مطالعہ کے دوران مجھے کسی لفظ کے بارے میں اب تک اس کو جن معنوں میں استعمال کرتا رہا ہوں وہ شاید درست نہیں تھے۔ اس وقت رات کے بارہ بج رہے تھے اور اتفاق سے میرے کمرے میں ڈکشنری نہیں تھی۔ سوچا صبح اٹھ کر ڈکشنری دیکھ لوں گا مگر صبح ہوئی تو مجھے یہ تو بھول گیا کہ مجھے کیا کرنا ہے مگر کسی کمی کا احساس یا یوں سمجھو کہ ایک ناگوار سا یال مسلسل ذہن سے چمٹا رہا اور تھوڑی تھوڑی دیر بعد دل میں کانٹا سا چبھتا رہا اور یہ صورت اس وقت تک قائم رہی جب تک کہ پھر کبھی مطالعہ کے دوران وہی لفظ سامنے نہ آیا اور اس کے معانی جان کر میں نے اپنا شک دور نہ کر لیا۔‘‘


’’اس کا مطلب یہ ہوا کہ تمہیں بھول جانے کی عادل ہے‘‘


’’نہیں۔۔۔۔۔۔ اتنی سادہ سی بات مت سمجھو۔۔۔۔۔ تمہیں معلوم ہے کہ میری یادداشت بہت اچھی ہے۔میں جس شخص سے ایک بار مل لیا ہوں اور اس کے جتنے کوائف میرے علم میں آتے ہیں وہ میرے ذہن پر ہمیشہ کے لئے نقش ہو جاتے ہیں۔ اکثر ایسا ہوتا ہے کہ پرانا ریکارڈ کھنگالنے کی بجائے دفتر والے مجھ سے رجوع کرتے ہیں۔ طالب علمی کے زمانے کے یاد کئے ہوئے سنین، تاریخیں، حسابی گر، الجبرے کے فارمولے، جیومیٹری کے پرابلمز، یہاں تک کہ سارے پہاڑے پوری طرح یاد ہیں حالانکہ ان چیزوں کی کبھی ضرورت نہیں پڑی۔ بعض اوقات مجھے اتنی چھوٹی چھوٹی اور معمولی باتیں یاد رہ جاتی ہیں  کہ سننے والے اور جاننے والے ششدر رہ جاتے ہیں۔‘‘


’’ہاں اس کا مجھے بھی اندازہ ہے۔یاد ہے وہ علی احمد والا کیس۔ اگر تمہیں وہ سارے حوالے یاد نہ ہوتے تو مارا گیا تھا بے چارہ۔۔۔ مگر سوال یہ ہے کہ تمہاری موجودہ الجھن کا سبب کیا ہے‘‘

’’کوئی خاص بات نہیں ہو گی۔۔۔ تم فکر نہ کرو۔۔ خود ہی یاد آ جائے گی‘‘

’’حد ہو گئی۔۔۔ اچھا تو پھر کیا کریں ؟‘‘

’’تم میرے سوالوں کے جواب دیتے جاؤ۔۔۔ ابھی مسئلہ ہل ہو جائے گا‘‘


’’تم نے اسے کھیل سمجھ لیا ہے۔۔۔ مگر خیر۔۔۔ پوچھو‘‘


’’تمہاری موجودہ کیفیت کب سے ہے‘‘


’’میرا خیال ہے صبح سے یا شاید کل سے‘‘


’’کل دفتر میں کوئی ناخوشگوار واقعہ تو پیش نہیں آیا۔ یاد کرو‘‘


’’ اور کوئی ایسا واقعہ پیش نہیں آیا۔البتہ ایک چھٹی اوپر سے آئی تھی جس ایک غلط کیس کی سفارش کرنے کو کہا گا تھا۔‘‘


’’پھر تم نے کیا کیا؟‘‘

’’وہی جو ایسی صورت میں کیا جاتا ہے حکم عدولی بھی نہ ہو اور غلط بات کی سفارش بھی نہ کی جائے۔ گول مول سا جواب لکھ دیا لیکن اس بارے میں میرے دل پر اب کوئی بوجھ نہیں ہے‘‘


’’کوئی اور چٹھی؟ جس کے مندرجات سے تمہیں اتفاق نہ ہو؟‘‘


’’ہاں وہ ایک لیٹر تھا۔پندرہ تاریخ تک رپورٹ بھجوانی تھی اور یہ کل بیس تاریخ کو مجھ تک پہنچا۔ رپورٹ کے لئے تین دن درکار تھے بہت غصہ آیا۔ میں نے اس پر سخت سا جواب لکھ کر جی ہلکا کر لیا۔‘‘


’’کوئی سر کلر؟‘‘


’’ہاں وہ سر کلر۔۔۔ وہی جس کا میں نے ٹیلی فون پر تم سے ذکر کیا تھا۔یقین جانو میرا خون کھول اٹھا۔ سر پیٹ لینے کو جی چاہا۔ مگر یہ کوئی نئی بات نہیں۔ بس اسی طرح ٹھونستے رہے ہیں اور پھر اس میں میری ذاتی پریشانی کی کوئی وجہ نہیں تھی‘‘

’’دفتر میں کسی سے تلخ کلامی ہوئی ہو؟‘‘


’’تم میری طبیعت سے واقف تو ہو‘‘


’’کوئی ٹیلی فون کال؟‘‘


’’نہیں ‘‘

’’کوئی آدمی ملنے آیا ہو دفتر میں۔۔۔ یا تم کہیں گئے تھے؟‘‘


’’وہ لڑکا آیا تھا۔۔۔ کمپاؤنڈر۔۔۔ جس نے ریکروٹنگ ایجنٹ کے اس پیسے جمع کرائے تھے ویزا کے لئے۔۔۔‘‘


’’یار وہ تو میری ذمہ داری بھی ہے‘‘


’’بلکہ تمہاری ہی ہے۔ میں تو کہتا رہا کہ اس جھمیلے میں نہ پڑیں ‘‘

’’کیا کہتا تھا؟‘‘


’’کہتا تھا اگر ویزا نہیں ملتا تو اس کی رقم واپس دلائی جائے۔ اب وہ کم بخت رقم کہاں لوٹتا ہے‘‘


’’تو تم نے بات کی اس سے‘‘


’’ہاں کی تھی۔۔۔ وہی سال بھر پہلے والا جواب کہ جلد ہی ویزا آ جائے گا‘‘


’’تو تمہاری پریشانی کی وجہ یہ بھی نہیں ‘‘

’’ہے تو سہی۔۔۔ مگر وہ کوئی دوسری بات ہے اس سے زیادہ اہم جو مجھے یاد نہیں آ رہی‘‘

’’گھر میں۔۔۔ میرا مطلب ہے بھابی سے تو جھگڑا نہیں ہو گیا تھا؟‘‘


’’ہوا تھا مگر وہ تو پرسوں کی بات ہے‘‘


’’کیوں۔۔۔ کیا ہوا تھا؟‘‘


’’وہی جو بیویوں کی عادت ہوتی ہے فلاں کے گھر فلاں چیز آئی ہے۔ فلاں کے میاں نے گاڑی خرید لی ہی۔ یہ لادیں۔۔۔ وہ لادیں۔‘‘


’’پھر؟‘‘


’’پھر صلح ہو گئی۔۔۔ تم کوئی دوسرا سوال کرو‘‘


’’کوئی خوب دیکھا تم نے؟‘‘


’’خواب؟‘‘


’’ہاں خواب۔ کوئی ڈراؤنا۔ بھیانک خواب۔ اپنے یا کسی عزیز کے بارے ہیں ؟‘‘

’’نہیں ‘‘

’’پھر یقیناً تمہیں کسی کی یاد نے ستایا ہو گا۔۔۔ وہ کیا نام تھا اُن صاحبہ کا جو بیاہ کر لندن چلی گئی تھیں، ہاں فرزانہ۔۔۔‘‘


’’ہاں یار کل شب کو ریڈیو سے اس فلم کے نغمے نشر ہو رہے تھے جو ہم دونوں نے اس شام دیکھی تھی جب ہم ایک دوسرے سے ہمیشہ کے لئے جدا ہو رہے تھے۔ مگر ایسا تو اکثر ہوتا رہتا ہے۔ ہم ے جو فلمیں ایک ساتھ دیکھی تھیں جو گانے ایک دوسرے کی موجودگی میں سُنے تھے یا اُسے پسند تھے وہ جب بھی سنتا ہوں تو اس کی یاد آتی ہے اور پھر میری پریشانی تو یہ ہے کہ میں کچھ بھل گیاہوں فرزانہ کو تومیں نے کبھی نہیں بھلایا۔۔۔ تم بے فکر ہو کر اگلا سوال پوچھ سکتے ہو‘‘


’’اچھا یہ بتاؤ۔۔۔ تم نے کل اخبار پڑھا تھا‘‘


’’روز ہی پڑھتا ہوں ‘‘


’’اس میں ہوائی جہاز کے حادثے کی خبر چھپی تھی جس میں سینکڑوں آدمی ہلاک ہو گئے اور وہ ویگن اور ٹرک کی ٹکر کی خبر بھی تو شاید کل ہی چھپی تھی؟‘‘

’’ہاں یار۔۔۔ میں نے خبریں پڑھی تھیں۔ بہت افسوس ہوا۔ اس سال بہت حادثے ہوئے ہیں۔‘‘


’’حادثے سے مجھے یاد آ گیا۔۔۔ وہ تمہارے یار نذیر لنگڑے کا کیا حال ہے؟‘‘


’’یاں یار۔۔۔ کل اس کی خط آیا تھا‘‘


’’کل آیا تھا۔۔ تو پھر تم ضرور اسی کے بارے میں فکر مند ہو گے۔۔۔ کیا کوئی بری خبر تھی اُس میں ؟‘‘

’’نہیں۔۔۔ بہت خوشی کی خبر تھی۔۔۔ وہ مقدمہ جیت گیا ہے‘‘


’’اچھا۔۔۔ اس کا مطلب ہے اب ساری زمینیں اور جائیداد اُسے مل جائیں گی؟‘‘

’’یقینا‘‘

’’یہ تو بہت اچھا ہوا۔ اسی لئے کہتے ہیں خدا کے گھر میں دیر ہے  اندھیر نہیں۔ اُسے مبارکبار کا تار دینا چاہئے۔ مگر تم نے اتنی بڑی خبر مجھے اب تک کیوں نہیں بتائی؟‘‘

’’بس یار میرے ذہن سے نکل گئی تھی۔‘‘


’’لیکن یہ تمہارے چہرے پر اطمینان بھری اُداسی کیوں پھیل گئی ہے کیا تمہیں اپنی پریشانی کا سبب یاد آ گیا ہے؟‘‘


’’نہیں تو‘‘


’’اس ساری گفتگو میں تم پہلی بار جھوٹ بول رہے ہو لیکن کوئی بات نہیں۔ میں خوش ہوں کہ تمہیں یہ تو پتہ چلا کہ تمہاری اُداسی کی اصل وجہ کیا تھی۔ خدا حافظ۔‘‘


’’خدا حافظ‘‘


٭٭٭
پھندا

’’تین بار پھانسی۔‘‘


فیصلے کے الفاظ اگرچہ جوش و جذبے سے خالی اور لہجہ سپاٹ تھا مگر مفہوم کی سنگینی سے کمرہ عدالت میں لحظہ بھر کو سناٹا چھا گیا۔ جسے سزا پانے والے کے زوردار قہقہے نے توڑا۔


عدالت میں موجود زیادہ تر لوگ ایسے موقعوں پر سزا پانے والوں کے اس قسم کے رد عمل سے واقف تھے، جانتے تھے سزا کی ہولناکی سے بوکھلانے، اپنے اندر کے خوف کو چھپانے اور خود کو ڈھارس دینے کے لئے وہ اکثر ہسٹریائی حرکتیں اور بہادر نظر آنے کی اداکاری کرتے تھے مگر اس قہقہے کی نوعیت قدرے مختلف تھی۔ ایک عجیب آواز۔ جیسے پر لطف لطیفہ سن کر ہنسی بے ساختہ قہقہے میں تبدیل ہو جاتی ہے۔ ایک سچ مچ کا زندہ، تندرست اور بلند قہقہہ جس میں کوئی تصنع، اداکاری یا بوکھلاہٹ نہیں تھی۔ تو کیا وہ بے قصور تھا کہ فیصلہ اسے لطیفہ معلوم ہوا مگر اس نے تو خود اعتراف جرم کیا اور ڈنکے کی چوٹ تمام الزامات قبول کئے تھے۔ شاید اسے تین بار موت کی سزا پر ہنسی آئی ہو کہ ایک بار کی پھانسی کے بعد دوسری اور تیسری مرتبہ پھانسی کیسے دی جا سکتی ہے۔ مگر وہ ایسا نامعقول شخص نہ دکھائی دیتا تھا کہ جرم کی سنگینی ظاہر کرنے والے فیصلے پر ہنس سکتا ہو۔ مگر پھر پہریداروں کی معیت میں مجرموں کے کٹہرے سے باہر آتے ہوئے اسے یہ کہتے سنا گیا۔


’’خدایا تیرا شکر ہے تو نے مجھے سرخرو کیا اور شہادت کے لئے چنا۔‘‘


صاف ظاہر تھا وہ اپنے کئے پر نادم نہیں تھا بلکہ سزائے موت کو اپنے لئے اعزاز اور سعادت سمجھ رہا تھا۔ اخبار والوں نے اس کے قہقہے اور اطمینان کو سرخی کے لئے چن لیا۔


پہریداروں کی روک نے پھولوں کے ہاروں کو تو اس کے گلے تک نہ پہنچنے دیا مگر عزیز و اقارب اور خیر خواہوں کی مرحبا مرحبا اور آفرین آفرین کی آوازیں اس تک ضرور پہنچ گئیں۔ اس کی خوش بختی کہ اس موقع پر آپ بھی بنفس نفیس موجود تھے اور فرما رہے تھے ’’تم پر رحمت ہو۔‘‘


ان الفاظ میں ایسی برکت اور تاثیر تھی کہ اسے لگا اس پر آسمان سے پھول کی پتیاں نچھاور ہونے لگی ہیں۔ اتنے پھول اور پتیاں کہ اخبار نویس، فوٹو گرافرز اور وڈیو کیمرے سب کچھ ان میں چھپ گیا۔ جیل تک لانے والی بند گاڑی جس راستے سے گزری وہ تمام راستہ جیسے پھولوں سے اٹا پڑا تھا۔ مگر جن لوگوں کی ظاہری آنکھیں ان پھول پتیوں کو دیکھنے سے قاصر تھیں وہ اس کی خوشی، طمانیت اور خوش نصیبی کا اندازہ کیسے کر سکتے تھے۔


اس رات قید خانے میں بھی رحمتوں کا نزول ہوتا رہا۔ وقفوں وقفوں سے گلاب پاشی کا سلسلہ جاری رہا۔ اس رات وہ فرش کی بجائے گلاب کی پتیوں کے ڈھیر پر سویا اور یہی پتیاں اس نے کھٹملوں والے کمبل کی جگہ اوڑھیں۔

اگلی صبح پہریداروں نے اسے بتایا کہ تمام اخبارات میں اس کی تصویریں چھپی تھیں اور گذشتہ شب اسے ٹیلی ویژن پر بھی دکھایا گیا تھا۔ یہ سن کر وہ خوشی سے سرشار ہو گیا۔ ضروریات سے فارغ ہو کر اس نے وضو کیا اور سجدہ شکر بجا لایا۔


’’الحمد للہ کہ تو نے اپنے اس عاجز بندے کو یہ مرتبہ عنایت کیا، ایک عظیم مقصد میں کامیابی عطا فرمائی، ایک فتنے کا قلع قمع ہو گیا اور حق کی فتح ہوئی۔‘‘


تب آپ کا نورانی چہرہ تصور میں ابھرا اور آپ کے الفاظ کانوں میں گونجے ’’تم پر رحمت ہو۔‘‘ اس کا دل فرط عقیدت، احترام اور محبت سے کھل اٹھا۔ کاش وہ آپ کے قدم چوم سکتا کہ آپ نے ایک گرے پڑے کنکر کو اٹھا کر گوہر آب دار میں تبدیل کر دیا تھا۔ آپ کی نگاہ کرم نے ایک ذرے کو آفتاب بنا دیا تھا۔


اسے وہ دن یاد آئے جب وہ بالکل گنوار تھا۔ اگرچہ اس نے دنیاوی علم کی دس بارہ جماعتیں پاس کر لی تھیں مگر اسے اصلی علم اور دین کا کچھ پتہ نہ تھا۔ صرف ایک کلمہ شریف اور کہیں کہیں سے بھولی ہوئی نماز یاد تھی۔ لیکن اللہ کو اس سے ظاہری عبادت سے زیادہ بڑا کام لینا تھا۔ اس کی آپ سے ملاقات ہو گئی۔ فاقوں اور بے روزگاری سے تنگ آ کر وہ ریلوے لائن کی طرف جا رہا تھا کہ ایک جگہ انسانوں کا ٹھاٹھیں مارتا سمندر نظر آیا۔ لاؤڈ اسپیکر پر تلاوت ہو رہی تھی شاید کوئی مذہبی یا سیاسی جلسہ شروع ہونے والا تھا۔ کاش اس وقت گاڑی آ جائے اس نے سوچا۔ مرنے کا اس سے اچھا موقع اور کیا ہو سکتا ہے۔ مگر ادھر گاڑی سامنے آئی اور ادھر آپ نے کھنکار کر گلہ صاف کیا، چند آیات مقدسہ پڑھیں اور الفاظ کے پھول برسانے لگے۔ اس آواز میں اتنا سحر اور کشش تھی کہ انجن سے لے کر آخری بوگی تک کھٹاک کھٹاک کرتی ساری ریل گاڑی اس کے سامنے سے گزر گئی اور وہ بت بنا خالی ریلوے لائن کو اور فضا میں اڑتے لفظوں کی پھول پتیوں کو دیکھتا رہ گیا۔ وہ خوبصورت آواز جس نے اسے دوبارہ زندگی عطا کی تھی ایک پتنگ کی طرح اوپر ہی اوپر اٹھتی جاتی تھی۔ جیسے شوں شوں کرتی ہوائی اوپر اٹھتی اور آسمان میں جا کر پھٹتی ہے۔ فضا آتش بازی کے پھولوں سے منور ہو گئی۔ اس نے سکول اور کالج میں تقریری مقابلوں میں حصہ لینے والے لڑکوں، کلاس میں لیکچر دیتے ہوئے استادوں اور عبادت گاہوں میں خوش بیان خطیبوں کو تقریر کرتے دیکھا سنا تھا مگر اپنے ساتھ بہا لے جانے والا یہ جوشیلا لہجہ اور جادو بیانی وہ پہلی بار سن رہا تھا۔ زبان و بیان کی روانی، لفظوں کا شکوہ اور آواز کی ولولہ انگیزی اور طمطراق، اسے لگا وہ خود ایک پتنگ ہے جس کی ڈور کا دوسرا سرا کسی غیبی ہاتھ میں ہے جو اسے تنکے لگا لگا کر اپنی اور کھینچے لئے جاتا ہے۔


آسانی سے سمجھ میں نہ آنے والے الفاظ، دقیق اشعار اور اصطلاحوں کا اپنا ایک فسوں ہوتا ہے۔ اگر وکیبلری کے ساتھ لہجے کی گھن گرج بھی شامل ہو جائے تو آواز بھونچال لا سکتی ہے۔ پہاڑوں کو ریزہ کر سکتی ہے وہ تو ایک معمولی پڑھا لکھا نوجوان ہے اس نے سوچا اور فیصلہ کر لیا کہ مرنے سے پہلے وہ ایک بار اس آواز کے آقا کے ہاتھ پر ضرور بوسہ دے گا۔


جلسے کے اختتام پر مصافحہ کرنے والوں کا ہجوم تھا مگر اسے کوئی جلدی نہ تھی۔ آخر اس کی باری آ گئی۔ اس نے مصافحہ کے لئے بڑھا ہوا آپ کا دست مبارک تھام لیا، اپنی پرنم آنکھوں سے لگایا اور فرط عقیدت سے اس پر بوسوں کی بوچھاڑ کر دی۔ آپ نے کمال شفقت سے کندھا تھپتھپایا، دعا دی اور اپنی درس گاہ پر حاضری کی دعوت۔ یوں ایک حقیر پر تقصیر بندے کو ان کے غلاموں میں شمولیت کا شرف حاصل ہو گیا۔ اس کے سارے دلدر دور ہو گئے اور وہ ترقی کی منزلیں جن کا خواب اس کے بوڑھے اور نابینا باپ نے دیکھا تھا،طے کرنے لگا۔


اسے اپنی تربیت کے ابتدائی دن یاد آئے۔ کس طرح ایک ایک کر کے اس کے دماغ میں بھرے ہوئے پتھر ہٹائے گئے۔ اس کے باہر کو دنیاوی آلائشوں اور باطن کو مادی خواہشات سے پاک کر دیا گیا۔ یہاں تک کہ کچھ ہی عرصہ میں اس کا اندر باہر دمکنے لگا۔ قلب و نظر منور ہو گئے۔


تربیت کا دوسرا مرحلہ ایمان اور عقیدے کی پختگی اور استحکام کے متعلق تھا۔ جس کے لئے اپنے عقیدے کا دوسرے مذاہب، عقائد اور نظریات سے تقابلی اور تنقیدی جائزہ ضروری تھا۔ فرماتے تھے اجالے کا تصور اندھیرے کے بغیر نامکمل ہے۔ آپ دیگر عقائد کو محض زور بیان سے نہیں جھٹلاتے تھے۔ دانش منطق اور استدلال سے ان کی نامعقولیت کو ثابت کرتے اور ذہن نشین کراتے تھے۔ یہ مرحلہ طے ہو گیا تو اگلی منزل صاف، سیدھی اور آسان نظر آنے لگی۔حق اور باطل میں سے ایک کا انتخاب۔ حق کی نصرت اور باطل کی ابتری۔ فرمایا

’’تم سب اس مقدس تنظیم کے ستون ہو۔ ایک نئے آسمان کے آفتاب و ماہتاب ہو۔ تم چنے گئے ہو۔ تم ساری دنیا پر چھا سکتے ہو۔ تاریخ شاہد ہے ایمان کی پختگی، عقیدے کی سچائی اور عزم صمیم نے چند افراد کو دوسروں پر غلبہ عطا کیا۔ تم وہ نڈر، صالح اور شجاع ہو،سمٹ کر پہاڑ جن کی ہیبت سے رائی۔ لاریب تم پرچم لے کر اٹھو گے تو بحر و بر کو باطل سے پاک کر دو گے۔ مگر مصلحت اور دانش مندی کا تقاضا ہے عظیم مقاصد مرحلہ وار حاصل کئے جائیں تو فتنہ و فساد کا ہمیشہ کے لئے قلع قمع ہو جاتا ہے۔‘‘


ایک دوسرے موقع پر فرمایا  :’’ہر نیک کام کا آغاز اپنے گھر سے کرنا چاہئے اور تم یقیناً جانتے ہو کون لوگ اس گھر کو ناپاک کر رہے ہیں۔ وہ تمہاری روحانی ماؤں پر بہتان تراشی کرتے اور ان کے ناموس پر غلاظت پھینکتے ہیں اور تمہارے مقدس باپوں کی شان میں گستاخیاں کرتے اور تمہارے عقائد کا تمسخر اڑاتے ہیں۔ تف ہے بے آبروئی اور بے عزتی کی زندگی پر۔ اٹھو اور ان ناپاک زبانوں کو گدی سے کھینچ ڈالو۔ خبیث اور ملعون لوگوں کو دین سے پاک کر دو۔‘‘


اسے یاد آیا۔ آپ کا خطاب سن کر بعض جوشیلے نوجوان جن میں وہ پیش پیش تھا سر پر کفن باندھ کر اسی وقت اٹھ کھڑے ہوئے تھے مگر آپ نے نہایت تحمل سے فرمایا۔ ’’جوش میں ہوش مت گنواؤ جلد بازی شیطانی عمل ہے۔ چور کو نہیں چور کی ماں کو مارو۔ محض چور کو مارو گے تو وہ دوسرا جن دے گی۔ شیطانی ٹولے کے سرغنہ کو پہچانو جو سارے فساد کی جڑ ہے۔ جڑ کو کاٹو۔ پیڑ اور شاخیں خودبخود مرجھا کر نیست و نابود ہو جائیں گی۔ ہاتھ کھڑے کرو۔‘‘


اسے یاد آیا اتنے اچھے اچھے توانا ہاتھوں میں آپ کو اس کا حقیر ہاتھ پسند آیا اور عظمت اس کا مقدر ہوئی۔ اس کے ہم جلیسوں نے اس کے بخت پر رشک کیا۔ اسے ہدیہ تبریک پیش کیا اور اس کی کامرانی کی دعائیں کیں اور محلے کے وہ معززین جو اس کے سلام کا جواب اس لئے نہ دیتے تھے کہ نوکری لگوانے کا سوال نہ کر بیٹھے اور کم تر درجے کے محلے دار اس لئے منہ نہ لگاتے تھے کہ قرض نہ مانگ بیٹھے، اچانک فرش سے عرش پر پہنچ گیا۔ ایسا سربلند ہوا کہ ستارے اس پر رشک کرنے لگے۔


آخری مرحلہ عملی تربیت کا تھا۔ اندر جذبہ شوق و شہادت سے لبالب ہو تو ہر مشکل آسان ہوتی چلی جاتی ہے۔ اخروی زندگی کی جملہ نعمتوں کا حصول اس کے ایمان و ایقان کا حصہ بن گیا تھا اس نے سپاس گزاری کے جذبات سے مشن قبول کیا۔


اسے یاد آیا۔ پہلی کوشش ناکام ہو گئی تھی اس سے کوتاہی ہو گئی۔ اس نے نصیحت پر عمل نہ کرتے ہوئے ہوش کے بجائے جوش سے کام لیا اور درخت کو شاخوں پتوں اور جڑ سمیت اکھاڑ پھینکنے کی کوشش کی۔ نتیجے میں کچھ ڈال ضرور گرے مگر اصل جڑ بچ گئی۔ دوسری کوشش میں بہت حد تک کامیابی ہوئی، درخت ٹنڈ منڈ ہو گیا، جڑوں تک ہل گیا۔ اندازہ تھا اب دوبارہ کبھی ہرا نہ ہو سکے گا مگر جرات اور پامردی کے اظہار کے جوش میں پھر بے احتیاطی ہو گئی اور وہ پہچان لیا گیا۔ اس کی سرزنش کی گئی کہ اب وہ اسے کھوجتے ہوئے کہاں کہاں نہیں پہنچیں گے مگر اس نے سارے الزامات اپنے سر لے لئے اور مہینوں جسمانی اذیتیں اٹھانے کے باوجود ثابت قدم رہا۔ وہ اس سے کچھ بھی نہ اگلوا سکے۔


اگرچہ اسے اس کا ملال تھا کہ وہ اصل ٹارگٹ کو ملیا میٹ نہ کر سکا مگر اس نے شر کی قوت کو اس قدر کمزور کر دیا تھا کہ اس کے دوبارہ نمو پانے اور پھیلنے کے امکانات تقریباً معدوم ہو گئے تھے۔ اس کامیابی پر اسے دل اور کا خطاب، شہید کا رتبہ اور جنت کی بشارت عطا کی گئی تھی۔


اسے یاد آ رہا تھا۔


جیل میں آنے سے پہلے اس کے ذہن میں اپنے ابدی گھر کا خاکہ جس کی اسے نوید دی گئی تھی کچھ نامکمل اور ادھورا سا تھا۔ محض ایک ہیولا۔ مگر وہ ہر روز اس کے خاکے میں رنگ بھرنے کا کام کرتا۔ یوں بھی اسے فرصت تھی۔ مگر اس نے اس شخص کی طرح جس کے پاس تعمیر کے وسائل موجود ہوں اور مکان کا نقشہ کمیٹی نے منظور کر دیا ہو، ذہنی طور پر ابھی سے اپنے مجوزہ مکان میں رہنا بسنا شروع کر دیا تھا۔ یہ اتنا عالیشان مکان تھا کہ دنیا میں اس کی کوئی نظیر نہ تھی۔ اس فانی دنیا کے بہترین بنگلے اور شاندار ترین محل اس کے سامنے ہیچ تھے۔


مقدمے میں کوئی الجھاؤ نہیں تھا مگر وہ پیدا کرنا چاہتے تھے۔ بہت سوں کو ملوث کرنا چاہتے تھے اس لئے مقدمہ کئی مہینے چلتا رہا۔ اس دوران ایک بہت بری خبر آئی۔ سوکھتی مرجھاتی جڑ پھر سے پھوٹ نکلی تھی اور دیکھتے ہی دیکھتے شیطانی قوتیں اس قدر توانا ہو گئی تھیں کہ آپ کی ذات کو نقصان پہنچانے کی بزدلانہ کوشش کی گئی۔ مگر خدا نے آپ کو محفوظ رکھا۔ تاہم آپ کے بہت سے جانثار آپ پر قربان ہو گئے۔ کاش وہ آزاد ہوتا۔ اس نے سوچا اور اس انتقامی کارروائی کا انتقام لے سکتا۔


 اور اب اتنے مہینوں بعد اس کے مقدمے کا فیصلہ سنایا گیا تھا جسے سن کر اسے بے پناہ ہنسی آئی تھی کہ یہ عین اس کی توقع اور خواہش کے مطابق تھا۔ اس کی زندگی اکارت نہیں گئی تھی۔ اور حرام موت کی بجائے شہادت نصیب ہو رہی تھی۔ اب اس کی منزل قریب آ گئی تھی مگر دقت یہ پیدا ہو گئی کہ آپ نے اور دیگر خیر خواہوں نے سزا کے خلاف اپیل کر ڈالی۔ اور اس کے حق میں چھوٹے موٹے جلسے اور اخباری بیانات کا اہتمام بھی کیا جانے لگا مگر آخرکار وہی ہوا جو ہونا چاہئے تھا۔ اپیل خارج ہو گئی مگر اسے کوئی پریشانی یا مایوسی نہیں ہوئی۔ سزا کے فیصلے کی طرح اسے اپیل کے نتیجے کا بھی پہلے سے اندازہ تھا۔


لیکن جس روز اپیل خارج ہونے کی اطلاع آئی اس سے اگلی صبح اس کی آنکھ کھلی تو ایک عجیب احساس نے اسے آن گھیرا۔ اسے لگا وہ سو بھی رہا ہے اور جاگتا بھی ہے۔ جنت کے باغوں کی سیر بھی کر رہا ہے اور سلاخوں سے باہر کھڑے سنتریوں کو ٹہلتے، قیدیوں کو آتے جاتے اور پرندوں کو اڑتے بھی دیکھ رہا ہے جیسے وہ دو حصوں میں بٹ گیا ہو۔ راتوں رات اس کے اندر اس جیسا ایک اور پیدا ہو گیا ہو۔ دیکھنے میں عین مین اس جیسا مگر سوچ میں اس کے الٹ۔


اس نے اپنے اندر پیدا ہونے والے اس دوسرے پر قابو پانے کی بہت کوشش کی مگر آنے والی ہر صبح کو پہلا دبلا اور دوسرا فربہ ہوتا چلا گیا۔ یہاں تک کہ اس کی موت کا پروانہ جاری ہو گیا اور وہ سب اس کی آخری ملاقات کو آئے۔ اسے اپنے روتے بلکتے عزیزوں پر ایک ساتھ رحم اور رشک آ رہا تھا۔ رحم اس لئے کہ اس کے مقابلے میں ان کی حالت خراب ہو رہی تھی اور رشک اس لئے کہ وہ زندہ تھے رو سکتے تھے۔ رو کر چپ ہو سکتے تھے اور گھر کو لوٹ سکتے تھے۔ اس کے ساتھی اور خیر خواہ بھی آئے۔ وہ بھی غم زدہ تھے اور اس کی بہادری،حوصلے اور عظیم قربانی کی داد دے رہے تھے مگر یہ صرف وہی جانتا تھا کہ اسے ہشاش بشاش نظر آنے کے لئے کتنی محنت کرنا پڑ رہی تھی۔


سب سے آخری ملاقات آپ کی تھی۔ زہے قسمت کہ رخ انور کی زیارت نصیب ہوئی اور آسمان پر اس کے لئے بلند مقام مخصوص ہو چکنے کی بشارت عطا ہوئی۔


الوداعی ملاقات تمام ہوئی۔ وہ سب زندگی کی طرف اور وہ موت کی کوٹھری میں لوٹا تو اسے عجیب خالی پن کا احساس ہوا جیسے وہ پہلی بار اکیلا ہو گیا ہو۔ وہ کئی مہینوں سے قید تنہائی گزار رہا تھا مگر اس سے پہلے اس نے یہ اکیلا اور سونا پن محسوس نہیں کیا تھا۔ اسے لگا جیسے اس کے اندر کوئی چیز مر گئی ہو۔ مگر کیا؟ اس نے بہت سوچا مگر اس سونے پن کا سبب نہ جان سکا۔ کہیں وہ اب تک کسی موہوم امید کے سہارے تو زندہ نہیں تھا جو آج مر گئی۔ اس نے سوچا مگر نہیں اسے سزا سے بچنے کی خواہش تھی نہ امید۔ پھر وہ کیا چیز تھی جو مر گئی۔ کیا اس کا جذبہ ایمان کمزور پڑ گیا، بہتر زندگی کا تصور دھندلا گیا یا اس کے اندر پیدا ہونے والا دوسرا اس پر غالب آ گیا۔ اس نے اپنی ساری قوتیں جمع کر کے اپنے فربہ ہوتے ہمزاد کو پچھاڑنے کی کوشش کی اور اگلے روز تک اس پر قابو پا لینے میں کامیاب ہو گیا۔ اب پھر وہ خود تھا اور کال کوٹھڑی۔ رات کو اطمینان کی نیند سوتا اور دن بھر زندگی کی وڈیو فلم کو ریورس اور فارورڈ کر کے دیکھتا رہتا۔ بچپن، لڑکپن، سکول اور کالج کا زمانہ اور بے فکری کے شب و روز۔


مگر پھر اسے سوتے جاگتے میں کرامتیں، معجزے اور عجیب و غریب خواب دکھائی دینے لگے۔ ایک غیبی ہاتھ چپکے سے قفل کھول کر اسے باہر نکال دیتا۔ قید خانے کی چھت اڑ جاتی اور وہ لٹکتی ہوئی رسی پکڑ کر اڑن کھٹولے ایسی سواری میں سوار ہو جاتا۔ دشمن کے ہوائی جہاز جیل خانے پر بم پھینک دیتے اور سب کچھ تہ و بالا ہو جاتا صرف وہ ملبے سے سلامت نکل آتا۔ وہ جانتا تھا یہ سب اعلی روحانی مقاصد سے روگردانی کی ترغیبات اور نیت میں فتور پیدا کرنے والے شیطانی وسوسے ہیں جو اسے اجر عظیم سے محروم کرنا چاہتے ہیں۔ اس نے ان خیالات پر بھی قابو پا لیا مگر اس کے باوجود اس کے اندر کی بے کلی پورے طور پر ختم نہ ہوئی۔


سزائے موت کا دن اور وقت مقرر ہو چکا تھا۔ سورج جلدی جلدی طلوع اور غروب ہونے لگا اور ایک روز اسے یہ جان کر دھچکا لگا کہ صرف دو روز رہ گئے ہیں۔ صرف دو روز، سولہ پہر یا اڑتالیس گھنٹے۔ اس کے بعد وہ یہاں نہیں ہو گا۔ کہیں بھی نہیں ہو گا۔ اس نے اپنے بدن کو ہاتھوں سے چھوا اور دیر تک مختلف اعضا کو غور سے دیکھتا رہا۔ وہ سب بہترین حالت میں تھے۔ جسم پر چوٹوں اور خراشوں کے نشان ضرور تھے مگر جلد صاف، چمکیلی اور جھریوں سے پاک تھی۔ ٹانگیں محفوظ اور اچھی حالت میں تھیں۔ ہاتھ مشکل سے مشکل کام کو بھی آسانی سے کر سکتے تھے۔ دانت سخت چیزیں توڑ اور چبا سکتے تھے۔ ہاضمہ لکڑ ہضم پتھر ہضم۔ اماں کو گردے کی پتھری کی شکایت رہا کرتی تھی اور وہ اکثر درد گردہ سے تڑپا کرتی تھی مگر اسے اب تک معلوم نہ تھا جسم میں گردے ٹھیک کس جگہ ہوتے ہیں۔ آنکھیں ناک اور کان بھی درست تھے۔ وہ اب بھی چاند کی روشنی میں اخبار پڑھ سکتا تھا۔ سنتریوں کے قدموں کی مدھم چاپ سن سکتا اور بہت دور پکتے طعام کی ناگوار بو سونگھ سکتا تھا۔ آخر اس کی عمر ہی کیا تھی اور اس نے زندگی میں دیکھا ہی کیا تھا۔ اگر اسے غیر طبعی انداز میں مرنا نہ پڑ جاتا تو اپنی عمر سے دگنے یا تگنے عرصے تک بہ آسانی زندہ رہ سکتا تھا۔ مگر اس نے سوچا وہ سو برس تک جیتا تب بھی ایک روز موت کو تو آنا ہی تھا۔ پھر آدمی کیوں اس فانی دنیا میں جی لگائے۔ جب مرنا ہی ٹھہرا تو اس سے کیا فرق پڑتا ہے کہ آدمی پچیس سال کی عمر میں مرے یا پچاس اور پچھتر سال کی عمر میں۔ اور اس سے کیا فرق پڑتا ہے کہ آدمی نے کتنے شہر یا ملک دیکھے، کن کن لوگوں سے ملا، کون کون سی کتابیں پڑھیں اور فلمیں دیکھیں۔ اور کیا کچھ کھایا پیا۔ اور جب ایک دن بعد مرنا ہی ہے تو پچھتانے سے کیا حاصل؟


اگلی صبح پہریدار نے اس کی خواہش پر وہ اخبار لا کر دیا جس میں اس کی پھانسی کی مختصر سی خبر چھپی تھی۔ اسے اخبار والوں پر غصہ آیا۔ سب سے اہم خبر کے لئے اتنی تھوڑی سی جگہ۔ انہوں نے پھانسی لگ کر دیکھا ہوتا تب انہیں اس کی اہمیت کا احساس ہوتا۔


وقت گزاری کے لئے وہ اخبار پڑھنے لگا مگر اس کا جی کسی خبر میں نہ لگا۔ سیاسی لیڈروں کے بیانات کہ ہم یہ کر دیں گے وہ کر دیں گے اور حکومت کے منصوبے اور دعوے کہ فلاں علاقے میں اگلے سال تک بجلی فراہم کر دی جائے گی۔ فلاں سڑک کو کشادہ اور دو رویہ کر دیا جائے گا اس کے لئے کیا معنی رکھتے تھے۔ اس نے اپنے پسندیدہ فلمی صفحے پر نظر ڈالی مگر اس کا جی ان چٹ پٹی خبروں میں بھی نہ لگا۔ کوئی اداکار آئندہ فلاں ہدایتکار کی فلم میں کام نہیں کرے گا یا فلاں ہیروئن فلاں ہیرو سے شادی کر لے گی تو اسے کیا؟ کھیلوں کا صفحہ اور بھی بے معنی نظر آیا۔ کرکٹ میچ میں کون جیتتا کون ہارتا ہے اور سکوائش میں کوئی کھلاڑی اپنے نمبر ون کا اعزاز برقرار رکھ سکتا ہے یا نہیں وہ کیا کرے۔ اتنے بڑے اخبار میں صرف ایک چھوٹی سی خبر سب سے اہم اور سچی تھی مگر وہ اسے دوبارہ پڑھنا نہیں چاہتا تھا۔ اس نے جرائم سے متعلق خبروں کا گوشہ دیکھا تو پریشان ہو گیا۔ ہمیشہ کی طرح ملک اور دنیا میں اب بھی قتل، اغوا، چوری، ڈکیتی، سمگلنگ، فرقہ وارانہ فسادات اور دہشت گردی کی وارداتیں ہو رہی تھیں۔ وہ اداس ہو گیا۔ کیا یہ سب اسی طرح ہوتا رہے گا۔ کچھ نہیں بدلا۔ کچھ نہیں بدلے گا۔ کیا اس کی قربانی رائیگاں گئی۔


اس نے اخبار واپس کر دیا اور اٹھ کر بے قراری سے ٹہلنے لگا۔ دو روز بعد یہ کوٹھڑی خالی ہو جائے گی پھر اس کے بعد کوئی دوسرا اور پھر تیسرا یہاں آتا رہے گا۔ پتہ نہیں اس سے پہلے کون کون اور کیسے کیسے آدمی یہاں آ کر اگلے سفر پر روانہ ہو چکے تھے۔ پتہ نہیں، خدا خود شر اور بدی کو مٹا کیوں نہیں دیتا تھا کہ اسے مٹانے کے لئے اس جیسے آدمیوں کو پھانسی لگنا پڑتا تھا۔ کچھ دیر وہ خیر و شر کے مسئلے میں الجھا رہا۔ پھر اسے اپنی مرحومہ ماں یاد آئی۔ عجیب عورت تھی۔ شاید خدا نے اسے اپنی طرز پر بنایا تھا۔ بچپن میں بہن بھائیوں کی آپس میں لڑائی ہو جاتی اور کوئی دوسرے کو پیٹ ڈالتا تو ماں عدالت لگا کر نہیں بیٹھ جاتی تھی کہ معلوم کرے کس کا قصور تھا۔ وہ پٹنے والے کی چوٹ سہلانے اور پیٹنے والے کو کوسنے لگتی، خواہ اس نے پہل نہ کی ہو۔ تو کیا؟

اس کے آگے اس سوال کا جواب موجود تھا اور آہستہ آہستہ رینگتا ہوا اس کے ذہن کی طرف بڑھ رہا تھا مگر اس نے گھبرا کر اسے جھٹک دیا اور ذہن کو الٹے سیدھے سوالوں سے پاک کرنے کی تگ و دو میں لگ گیا۔


ایک صبح وہ اچانک ہڑبڑا کر اٹھا اس کی زندگی کا آخری سورج طلوع ہو رہا تھا۔ اس کا دل لرزنے لگا۔ اس کے غروب ہونے کے بعد وہ آخری رات آ جائے گی۔ جس کے کسی پہر میں اسے جاگتے یا سوتے سے اٹھایا جائے گا اور پھانسی گھاٹ کی طرف چلنے کو کہا جائے گا۔ ممکن ہے اس کی آخری خواہش بھی پوچھی جائے۔ اس کی آخری خواہش کیا ہونی چاہئے۔ اس نے کچھ دیر سوچا۔ مگر کوئی ڈھنگ کی خواہش ذہن میں نہ آئی۔ پھر شاید وہ اس کے ہاتھ پیچھے کو باندھ دیں گے۔ سیاہ کپڑے کا نقاب اس کے چہرے پر چڑھا دیں گے اور گلے میں پھندا ڈال دیں گے۔ جلاد کے کسی مشین کے لیور کو گھمانے کی آواز سنائی دے گی۔ اس کے پاؤں کے نیچے سے تختہ سرک جائے گا اور اپنے ہی بوجھ سے اس کی گردن کا منکا ٹوٹ جائے گا۔ شاید وہ پھیل کر لمبی ہو جائے گی اور سانس رکنے سے گھبراہٹ ہونے لگے گی۔ وہ چیخنا چاہے گا مگر آواز حلق سے نہ نکل سکے گی۔ تب شاید آنکھوں کے سامنے پھیلا اندھیرا اور گہرا ہو جائے گا۔ جس میں وہ ڈوبتا چلا جائے گا۔ اسے جھرجھری سی آ گئی۔ صبح کی ہلکی ہلکی خنکی میں اسے پسینہ آ گیا تھا۔ اس نے چاہا اس سے آگے کے اس نوری سفر کے بارے میں قیاس کرے جب وہ اپنے جسد فانی سے نکل کر بلندیوں پر پرواز کرے گا مگر تختے پر کھڑے ہونے، گردن کا منکا ٹوٹنے اور سانس رکنے کے تصور کی ہیبت کے سامنے اسے اور کچھ سجھائی نہ دیا۔ اس نے اٹھ کر ٹہلنا چاہا مگر لگا جیسے ابھی سے جسم میں جان نہ رہی ہو لیکن وہ با وقار طریقے سے موت کا سامنا کرنا چاہتا تھا اس نے خود کو جمع کیا اور اٹھ کر صبح کی ضروریات میں لگ گیا۔


باہر دھوپ پھیل رہی تھی۔ گھڑیال وقفوں سے وقت کا اعلان کر رہا تھا۔ کبھی لگتا کہ وقت تیزی سے گزر رہا ہے گھنٹے جلدی جلدی بج رہے ہیں، کبھی لگتا وقت تھم گیا ہے اور ایک ایک لمحہ گزارنا دوبھر ہو گیا ہے۔ آج اسے ہر چیز بدلی بدلی سی معلوم ہو رہی تھی۔ پہریداروں کا رویہ، ناشتے اور کھانے کا ذائقہ اور گھڑیال کی آواز۔ اس سے پہلے کئی بار اسے پتہ نہ چلتا تھا اس نے دس بجائے یا گیارہ۔ مگر اب ایک ٹائم پیس سا اس کے اپنے اندر بھی چل رہا تھا۔ اور حالانکہ وہ چاہ رہا تھا جلد از جلد اگلے روز کا آخری گھنٹہ بج جائے بلکہ اس کے پاؤں کے نیچے سے تختہ سرک جائے مگر جب گھڑیال ایک اور گھنٹہ گزرنے کا اعلان کرتا تو وہ ہڑبڑا جاتا۔


پھر آخری روز کے سورج کے ڈھلتے ڈھلتے جیل کے گھڑیال اور اس کے اندر کے ٹائم پیس میں ایک گھنٹے کا فرق پڑ گیا اور جب اس کے حساب سے تین بجنا چاہئیں تھے اس نے چار بجا دئیے۔ اس کا جی چاہا احتجاج کرے کہ وہ اس کا ایک گھنٹہ کھا گئے ہیں۔ مگر پھر اس نے سوچا اسے بھی تو مغالطہ لگ سکتا ہے اور اس سے فرق ہی کیا پڑتا ہے۔ جہاں لاکھوں گھنٹے جو وہ جی سکتا تھا گم ہو رہے تھے ایک گھنٹہ اور سہی۔ بلکہ شاید یہ اچھا ہی ہوا۔ اعصاب سے ایک گھنٹے کا بوجھ کم ہو گیا۔

     آخری سورج غروب ہونے میں ابھی کچھ دیر باقی تھی کہ کوٹھری کے بول و براز والے حصے سے ایک بڑا سا کاکروچ نکل کر ادھر ادھر دوڑنے لگا۔ یہ کاکروچ اکثر نکلتے اور اس کے ہاتھوں ہلاک ہوتے رہتے تھے۔ اس نے آگے بڑھ کر اسے بھی کچل دینا چاہا مگر پھر یہ سوچ کر رک گیا کہ وہ تو جا ہی رہا تھا اسے کیوں زندگی سے محروم کرے۔ اور وہ اسے کیا نقصان پہنچا سکتا تھا۔ پھر پتہ نہیں کوٹھری میں کون کب آئے کوٹھری کو زندگی سے خالی نہیں رہنا چاہئے۔ لمحہ بھر کے لئے اسے ان بہت سوں کا خیال بھی آیا جو اس کے ہاتھوں ہلاک ہوئے تھے مگر اب آخری وقت وہ کسی تاسف اور پشیمانی کا بوجھ اپنے دل پر نہیں لانا چاہتا تھا۔ یوں بھی وہ سب اسے اپنے مقابلے میں خوش نصیب معلوم ہو رہے تھے کہ باتیں کرتے، سودا سلف خریدتے اور راہ چلتے اچانک موت نے انہیں آ لیا تھا اور وہ بغیر کسی خوف، ذہنی تناؤ اور اعصاب شکن انتظار کے مر گئے تھے۔ زخمیوں نے یقیناً اذیت اٹھائی ہو گی مگر زخم بھر جانے اور زندہ بچ جانے کے احساس نے ساری اذیت دور کر دی ہو گی۔ کیا ہی اچھا ہو اس نے سوچا کہ اسے بھی اتنی گہری نیند آ جائے کہ پتہ ہی نہ چلے کب وہ اسے لینے آئے کب اور کیسے وہ پھانسی گھاٹ تک پہنچا اور کب اس کا چہرہ ڈھانپا اور گردن میں پھندا ڈالا گیا۔ مگر نیند تو اسے گذشتہ شب بھی نہیں آئی تھی آج کہاں آ سکتی تھی۔ یوں بھی اس آخری رات کو سو کر گزار دینے کی کیا تک تھی۔۔  اس کے آگے سونا ہی سونا تھا ایک لمبی، چین اور بے فکری کی نیند۔


آخری سورج غروب ہو گیا فضا میں اذانوں کی آوازیں گونجنے لگیں اسے ان آوازوں میں بھی ایک چھپی ہوئی دہشت محسوس ہوئی جیسے زندگی کی شام کی منادی ہو رہی ہو۔ اس نے اٹھ کر نماز پڑھی اور ہمیشہ کی طرح آخر میں خدا سے معافی چاہی کہ اسے کہیں کہیں سے نماز بھولتی تھی۔ ایک آیت سے زبان پھسل کر تیسری یا چوتھی آیت پر جا رکتی۔ اس کمی کو پورا کرنے کے لئے وہ حافظے میں محفوظ آیات کو دو دو بار پڑھ کر حساب برابر کر دیتا تھا۔ مگر آج اس نے ان کو تین تین چار چار مرتبہ دہرایا اور سوچا کہ اللہ بہت عظیم ہے۔ وہ ایسی چھوٹی چھوٹی فروگذاشتوں کی باز پرس نہیں کرے گا۔ خصوصاً اب کہ وہ اس کے برگزیدہ بندوں میں شامل ہو گیا تھا۔ خدا سے اسے اپنے خصوصی تعلق کا احساس ہو رہا تھا اس نے اس کی دنیا کو بدعتوں اور خرابیوں سے پاک کرنے کی خاطر اتنی بڑی قربانی دی تھی۔


آخری کھانے کے بعد اس نے تلاوت شروع کر دی۔ جیل کا گھڑیال اب بھی بجتا تھا مگر اس نے دانستہ طور پر گھنٹوں کی گنتی ترک کر دی تھی۔ اس سے خوامخواہ ایک ہول سا پیدا ہوتا تھا۔ مگر بلند آواز میں تلاوت کرتے کرتے اسے لگا جیسے وہ سو گیا ہے اور خود ہی اپنے سرہانے بیٹھ کر سورہ یٰسین پڑھ رہا ہے۔ اسے اپنی آواز کہیں دور سے آتی محسوس ہونے لگی۔ ہر آہٹ پر وہ لمحہ بھر کے لئے چونکتا کہ شاید وہ آ گئے۔ مگر پھر پتہ چلتا پہریداروں کے چلنے پھرنے کی آہٹ ہے۔ اور حالانکہ اسے غسل کئے کافی دیر ہو چکی تھی اور بند بند کوٹھری میں اسے ہر روز گرمی اور حبس محسوس ہوتا تھا مگر آج اچانک اسے سردی سی لگنے لگی۔ جوں جوں گذشتہ کئی روز کی اعصابی جنگ، خوف، جگراتے اور تناؤ سے نجات کی گھڑی قریب آ رہی تھی اس کی کپکپی میں اضافہ ہوتا جا رہا تھا۔ اس وقت اسے اپنے عزیز و اقارب یاد آ رہے تھے نہ خیر خواہ۔۔ اس کے دل میں کوئی خواہش تھی نہ حسرت۔ وہ کوئی وصیت کرنا چاہتا تھا نہ نصیحت۔ وہ بالکل خالی الذہن ہو گیا تھا۔ صرف ایک کپکپی تھی جو اسے لرزا رہی تھی اور وہ اس سے بچنا چاہتا تھا۔ وہ کمبل اوڑھ کر لیٹ گیا مگر اگلے ہی لمحے اسے لگا جیسے خواب میں چند سائے اس کی کوٹھری میں آئے اور اسے اپنے ساتھ چلنے کو کہا۔ اس نے چاہا کہ چیخ کر انہیں کہے کہ اصل دہشت گرد تو وہ ہیں مگر کپکپی سے اس کے دانت بجنے لگے تھے آواز اس کے حلق سے نہ نکل سکی۔ اس نے چاہا ایک بہادر آدمی کی طرح سینہ تان کر چلے مگر اس کے قدم لڑکھڑا گئے۔ اس نے چاہا ایک زوردار قہقہہ لگائے جس طرح عدالت کا فیصلہ سنتے وقت لگایا تھا۔ مگر وہ ایسا نہ کر سکا۔ لیکن پھر ان سایوں میں سے ایک نے اسے بتایا کہ وہ اپنے ساتھ یہ اطمینان لے کر جائے کہ دونوں مخالف تنظیموں کے درمیان صلح اور مفاہمت ہو گئی تھی اور رات ٹیلی ویژن پر اس کے سربراہوں کو گلے ملتے دکھایا گیا تھا۔


اس نے چاہا قہقہہ لگائے۔ وہ قہقہہ تو نہ لگا سکا ہنسنے میں ضرور کامیاب ہو گیا۔ مگر مشکل یہ پیش آ گئی کہ کپکپی کی طرح اب یہ ہنسی بھی روکے نہ رک رہی تھی۔ وہ مسلسل ہنستا چلا گیا۔

 ٭٭٭

پھوڑا

کئی دنوں سے اس کا دل اچاٹ ہو رہا تھا۔ ہر بات سے نا گواری اور بیزاری کا احساس، اس کا جی کہیں جانے کو نہ چاہتا تھا  ا ور کرائے کے اس غلیظ کمرے میں پڑا رہنے سے اسے وحشت ہونے لگی تھی۔ ایک نا معلوم سی بے کیفی تھی جو اس کے چاروں طرف پھیلی ہوئی تھی ایک بے نام سا بوجھ تھا جو اپنے کندھوں پر اٹھائے پھرتا تھا۔ تیز ہواؤں سے درختوں کے پتے ایک ایک کر کے گرتے اور پھر سڑکوں پر اِدھر اُدھر بھٹکے پھرتے تھے۔ کھیت سونے پڑے تھے۔ درخت ٹنڈ منڈ ہوتے جا رہے تھے۔ شام کو پھیکی پھیکی اداس اور سرد چاندنی درد بن کر پھیل جاتی تھی، آسمان پر وہی صدیوں پرانے بے ڈھنگے ان گنت ستارے ابھر آتے اور ٹیڑھی میڑھی کہکشاں کا باسی ہار نظر آنے لگتا جس میں اب کوئی دل کشی نہ رہ گئی تھی۔ رات کو جب وہ کورس کی خشک کتابیں سمیٹے اور بتی بجھائے بغیر سونے لگتا تو اس کے ذہن میں ایک درخت سا اگ آتا جس کی لمبی لمبی شاخیں زمین تک جھکی ہوئی ہوتیں اور چاروں طرف سے ان گنت چیونٹے ان شاخوں کی طرف دوڑنے لگتے پھر یہ چیونٹے ان شاخوں کر الگ ہو جاتے پھر وہ ارادے کی کند اور زنگ آلود آری سے ذہن میں اگے ہوئے درخت کو کاٹنے لگتا مگر دوسرے ہی لمحے وہ درخت پھر سے اگ آتا۔ اس کی شاخیں زمین کو چھونے لگتیں اور ان گنت تیز رفتار چیونٹے ان شاخوں کی طرف لپکنے لگتے!


وہ بی اے کا طالب علم تھا۔


مگر کئی ہفتوں سے اس نے پڑھنا لکھنا چھوڑ دیا تھا وہ اس سے پہلے دو بار امتحان میں فیل ہو چکا تھا اور اسے یقین تھا کہ اس کے فیل ہونے کا سبب اس کے ذہن میں اگنے والا یہی درخت تھا یا رات بھر شاخوں سے چمٹے رہنے والے برہم، رینگتے اور کاٹتے چیونٹے۔ اس کا غریب باپ اسے بہت بڑا افسر بنانے کے خواب دیکھتا تھا اور ہر ماہ باقاعدگی سے منی آرڈر بھیجتا تھا اس نے اپنے باپ کو اپنے فیل ہونے کی خبر نہ ہونے دی تھی۔ اور اب کہ وہ بی اے کے امتحان کی تیسری بار تیاری کر رہا تھا اس کے دیہاتی باپ کا خیال تھا کہ وہ سولہویں جماعت کا امتحان دے کر چکا ہوتا۔ اگر اس کی ذہنی حالت یہ نہ ہوتی کیونکہ اس سے پہلے سکول اور کالج کے ابتدائی زمانہ میں اس کا شمار ذہنی حالت یہ نہ ہوتی کیونکہ اس سے پہلے سکول اور کالج کے ابتدائی زمانہ میں اس کا شمار ذہین طالب علموں میں ہوتا تھا۔ مگر اب اسے نہ جانے کیسا زنگ سا لگ گیا تھا کہ کتاب کے حروف اسے رینگتے ہوئے نظر آتے تھے وہ کتاب کھول کر پڑھنے لگتا کئی کئی صفحے پڑھ جاتا مگر پھر اسے محسوس ہوتا کہ اس نے کتاب کا ایک حرف تک نہیں پڑھا۔ اس کا جی چاہتا کہ وہ کتابیں دریا میں پھینک کر گاؤں چلا وہ اب ہل چلانے، نلائی کرنے اور مویشی چرانے کے قابل بھی نہ رہا تھا۔ پھر اس کا جی چاہتا کپڑے پھاڑ کر الف ننگا شہر کی سڑکوں پر ناچتا پھرے، لوگ اسے پتھر ماریں اس کا جسم لہو لہان کر دیں اور وہ قہقہے لگاتا رہے۔


اس کا جسم بہت مضبوط اور گٹھا ہوا تھا۔۔۔۔ اگر وہ پڑھائی کے چکر میں نہ پڑ جاتا تو گاوں کے کبڈی کھیلنے والے مشہور نوجوانوں میں آس کا شمار ہوتا مگر اب صورتحال بے حد مختلف تھی اس کی مد مقابل کتابیں تھیں اور ہر کتاب ناقابل شکست کھلاڑی کی طرح اس کے سامنے سینہ تانے کھڑی تھی۔


کبھی کبھی اس کا جی چاہتا کہ کمرے کی دیواروں سے ٹکریں مارے یا پھر لنگوٹ باندھ کر نعرے لگاتا ہوا گلی میں نکل آئے اور ہر آتے جاتے کو اٹھا کر پٹخ دے۔


میٹرک میں اس کی بڑی اچھی فرسٹ ڈویژن آئی تھی۔ ایف اے میں بھی اچھی سیکنڈ ڈویژن میں کامیاب ہوا تھا۔ اس حساب سے اسے تھرڈ ڈویژن میں بی اے کا امتحان پاس کر لینا چاہئے تھے۔ مگر اس کا کیا کیا جائے کہ اصول دوسرے لوگ بناتے ہیں۔

پھر اسے کتابوں میں نرم و ناز سے چہرے نظر آنے لگے۔ یہ وہ بے شما چہرے تھے جو وہ دن بھر شہر کی گلیوں بازاروں، بس سٹاپوں اور سینماؤں میں دیکھتا تھا۔ سیاہ  برقعوں سے جھانکتے ہوئے سفید چہرے ادھ کھلے اور پورے کھلے چہرے گول اور بیضوی چہرے لپ اسٹک جوڑے، کاجل کر دوڑے۔۔۔ وہ ان چہروں سے نظریں ہٹانے کی کوشش کوتا تو نیم عریاں جسم اس کی نگاہوں میں ابھرنے لگتے نئی وضع کا تنگ لباس جیسے لمبے جوڑے مضمون کو ایک ہی مصرعہ میں باندھ دیا گیا۔۔۔ انار کلی سے مال تک حسن کا راوی پورے زور و شور سے بہتا تھا۔ ہر طرف چہروں اور جسموں کا میلہ لگا ہوا تھا اور اس نے اتنے بہت سے چہرے ذہن نشین کر رکھے تھے کہ اگر وہ شاعر ہوتا تو زندگی بھر ان چہروں پر غزلیں اور نظمیں کہہ سکتا تھا۔ مگر وہ شاعر تھا نہ۔ افسانہ نگار۔ اسے تشبیہوں، استعاروں، تمثیلوں اور علامتوں کے سہارے اپنے ذہن کی حدت کو اگلنے کا فن نہ آتا تھا۔ پچھلے دنوں جب اس کا جی چاہا کہ وہ کسی سے محبت کرے تو اس نے چند ایک عشقیہ خطوط لکھ کر اس کی ریہرسل بھی کی تھی۔ کئی بار اس نے تنہائی میں بڑے ہی خلوص سے کہا تھا ’’مجھے تم سے محبت ہے۔‘‘ اور پھر دیر تک اپنی آواز کی گونج سنتا رہا تھا۔ مگر اب اس کا جی کسی سے محبت کرنے کو بھی نہیں چاہتا تھا۔ البتہ کبھی کبھی اس کے اندر کسی سے لڑنے جھگڑنے یا کسی کو قتل کرنے کی خواہش بھڑک اٹھتی تھی یا پھر اس کا شراب پینے اور کسی دیوار کو ٹھوکر مار کر گرا دینے کو جی چاہنے لگتا تھا مگر اس کا کوئی شوق کبھی پورا نہ ہوا تھا اور اب وہ کتابوں سے بھی نفرت کرنے لگا تھا۔ وہ اس گلی سے نفرت کرنے لگا تھا جہاں عورتوں کی تو کثرت تھی مگر وہ اس کے کالج سے لوٹنے اور مردوں کے دفتروں سے آنے کے بعد کسی جھرو کے یا کھڑکی کے پاس نہ آتی تھیں وہ اپنی بے مزہ، بے کیف اور تھکاوٹ سے چور زندگی سے تنگ آ گیا تھا اور اب اسے کسی نئی بیٹھک اور نئی گلی کی تلاش تھی۔


آخر اس ایک با رونق محلہ میں ایک بیٹھک مل گئی۔ یہ بازار نما گلی تھی جو پورے محلے کی گزر گاہ تھی اور یہاں چہروں کا سیلاب آتا تھا ان چہروں کا انتخاب وہ اپنے ذہن میں رکھتا تھا اور پھر ان کے ساتھ اپنی مرضی اور پسند کا جسم لگا لیتا تھا۔ آس پاس کئی کئی منزلہ خوبصورت مکان تھی جن کے دروازوں کھڑکیوں اور چھجوں پر جسم اور جہرے لہراتے تھے۔ وہ کالج سے سیدھا گھر آنے کی بجائے جہرے دیکھنے کیلئے مارا مارا پھرتا رہتا مگر ہر شام وہ اپنے گھر آ جاتا اور پھر بیٹھک کے تھڑے پر کرسی ڈال کر بظاہر کتاب پڑھتا مگر اندر ہی اندر عشقیہ خطوط ٹائپ کرتا رہتا۔


اس گلی میں آ کر وہ اور بھی بے چین اور مضطرب ہو گیا تھا۔ رات کو جب کبھی وہ تھڑے پر کھڑا  ہو کر بلند مکانوں کی کھڑکیوں کی طرف دیکھتا تو اس کا جی چاہتا کہ کمند پھینک کر وہ کسی مکان پر چڑھ جائے مگر پھر وہ اپنے بستر کر کتاب اٹھا لیتا اور ورق گردانی کرنے لگتا۔


کئیبار اس نے رات کی دیوار سے ٹکریں مار مار کر اپنا سر پھوڑ لیا مگر خون کا کوئی قطرہ کبھی اس کے سر سے نہ بہہ سکا۔۔۔ کئی بار اس نے اپنے کپڑے تار تار کر دئیے مگر کبھی اس کی پتلون کی کریز تک خراب نہ ہوئی۔ کئی بار س نے رات کو خود کشی کر لی مگر دوسرے روز کالج جانے کے لئے وقت پر تیار ہو گیا۔


اس نئی گلی میں آئے ہوئے اسے تھوڑا ہی عرصہ ہوا تھا اس نے ایک آٹھ دس سالہ لڑکی پروین سے دوستی گانٹھ لی کیونکہ وہ جس مکان کی سیڑھیاں اتر کر آتی تھی۔ اس مکان کے چھجے پر کبھی کبھی ای نوجوان عورت نظر آتی تھی اور اسے معلوم تھا کہ پروین کی عمر کی لڑکیاں بے حد کار آمد ہوتی ہیں۔ یہ نابالغ فتنے فولاد کی آریاں بن کر گھر کے بڑے بڑے تن اور درختوں کو کاٹ کر رکھ دیتے ہیں خطوط اور پیغامات کے تبادلے ہوتے ہیں اور جب تک ان درختوں کی ٹہنیاں سوکھتی اور پتے چر مراتے ہیں یہ چھوٹے فتنے خود بڑھ کر طوفان اٹھاتے اور اپنی ہم جولیوں، پڑوسنوں اور ہم سِنوں کو گرد و غبار کی طرح میدان میں لے آتے ہیں کچھ ہی عرصہ میں پروین کی وساطت سے زینت اکثر چھجے پر آنے اور مسکرانے لگی۔


زینت کے گھر کے سامنے پیپل کا پرانا درخت تھا جس کی شاخیں دور دور تک پھیلی ہوئی تھیں وہ اکثر سوچتا کہ پیپل کے اس درخت پر چڑھ کر وہ زینت کے گھر میں داخل ہو سکتا تھا۔ وہ اکثر تھڑے پر  چارپائی بچھا کر رات بھر پیپل کو گھورتا رہتا۔ تب اس کے جسم میں اچانک سوئیاں سی چبھنے لگتیں اور اس کا جی چاہتا بہت سے کیڑے مکوڑے چیونٹے یا پھر جونکیں اس کے جسم سے لپٹ جائیں اور اس کا بہت سارا خون چوس ڈالیں۔ کئی بار س کا جی چاہا کسی نیم حکیم سے سینگیاں یا حجام سے پچھنے لگوائے یا پھر خود ہی چاقو سے ران کاٹ کر بہت سا خون بہا ڈالے۔


ایک شام زینت کے رشتہ داروں میں کوئی حادثے کا شکار ہو گیا۔ زینت کے گھر بھر میں کہرام مچ گیا۔ وہ حسب معمول تھڑے پر کرسی رکھے بظاہر پڑھ رہا تھا مگر اندر ہی اندر تانگوں میں سوار ہوتے ہوئے زینت کے گھر والوں کا جائزہ لے رہا تھا۔ جب سب لوگ چلے گئے تو اس نے چھجے کی طرف دیکھا۔ زینت ہنس  معمولی چھجے پر کھڑی اس کی طرف دیکھ رہی تھی۔ اس کا دل خوشی اور کسی انجانے خوف سے دھڑکنے لگا۔ اسی لمحے محلے کی مسجد کے مولوی صاحب ادھر سے گزرے۔ انہوں نے قریب آ کر کیا۔


’’بیٹا تم یہاں رہتے ہو۔۔۔ مسجد میں تمہیں کبھی نہیں دیکھا،؟

’’جی وہ۔۔۔۔‘‘ اس سے کوئی جواب نہ بن پڑا، مولوی صاحب کہنے لگے۔


’’بیٹا مسجد میں آیا کرو، خدا خوش ہوتا ہے اور دل کو سکون ملتا ہے۔‘‘


مولوی صاحب یہی بات اگر کسی اور موقع پر کہتے تو شائد اتنی بری نہ لگتی مگر اب اس وقت اسے ایسا لگ رہا تھا کہ اگر مولوی صاحب نے جرح نہیں کی اور چلے گئے۔ اس نے اطمینان کا سانس لیا اور پھر چھجے کی طرف دیکھنے لگا۔


جب دکانیں بند ہو گئیں اور گلی میں لوگوں کی آمد و رفت کا سلسلہ ختم ہو گیا تو وہ تھڑے سے اتر کر زینت کے گھر کی طرف بڑھا۔ دروازہ اندر سے بند تھا اس نے ہولے سے دستک دی مگر دروازہ نہ کھلا۔ تب اس نے زور سے دروازہ کھٹکھٹایا مگر کوئی جواب نہ ملا تھوڑے تھوڑے کے ساتھ وہ دروازے پر مکے مارتا رہا مگر دروازہ نہیں کھلا اسے ڈر سا لگا۔ اڑوس پڑوس کے لوگ جاگ نہ جائیں۔ وہ واپس اپنی چارپائی پر آ کر لیٹ گیا اور پیپل کے درخت کے سہارے زینت کے گھر میں داخل ہونے کی تجویز کو عملی جامہ پہنانے کے بارے میں سوچنے لگا۔


لیٹے لیٹے اس کے ذہن میں درخت اگنے لگا۔۔۔۔ یہ بالکل پیپل کا وہی درخت تھا جس پر چڑھ کر وہ زینت کے گھر میں داخل ہو سکتا تھا۔ شاخوں پر ان گنت چیونٹے رینگ رہے تھے مگر وہ ان کے کاٹنے کی تکلیف کا دادی ہو چکا تھا وہ اس درخت پر چڑھنے لگا اچانک شاخوں سے لاکھوں کروڑوں چیونٹوں نے اس پر حملہ کر دیا۔ اور اسے نوچنے لگے۔ شدت درد سے وہ بلبلا اٹھا اس کے اوسان خطا ہو گئے اور وہ پھسل کر دھڑام سے گلی کے پکے فرش پر گر پڑا۔ اس کی دونوں ٹانگیں ٹوٹ گئیں۔ اس کے جسم کا سار خون بہہ گیا۔ اس نے چیخنا اور مدد کے لئے پکارنا چاہا مگر اواز اس کے حلق میں گھڑ کر رہ گئی۔ وہ بیہوش ہوتا گیا۔ اس کے سینے پر ایک وزنی پتھر نہ جانے کس نے رکھ دیا تھا وہ حرکت بھی نہ کر سکتا تھا۔ جب اسے ہوش آیا تو بی اے کی گائیڈ اس کے سینے پر پڑی تھی اور فجر کی اذان ہو رہی تھی۔

٭٭٭
ریت اور پانی

جس روز اس کی تصویر اخباروں میں چھپی اس رات اس نے پھر وہی نہر میں پانی آگے آگے دوڑنے والا خواب دیکھا۔


اس نے دیکھا  ا کہ وہ بلند کناروں والی نہر میں پانی کے آگے آگے اس طرف کو دوڑ رہا ہے جدھر پانی بہتا ہے۔ اس کے پاؤں ریت میں دھنس جاتے ہیں۔ مگر وہ گرتا پڑتا پھر سے اٹھ کر بھاگنے لگتا ہے اور شوکتا ہوا پانی اس کے پیچھے لپکتا چلا آ رہا ہے۔


جب اس کی آنکھ کھلی وہ پسینے میں تر تھا اور اس کے کپڑوں، نتھنوں، سر اور ڈاڑھی کے بالوں اور منہ میں ریت تھی اور دوڑ دوڑ کر اس کی ٹانگیں شل ہو گئی تھیں۔

اس نے اپنے کپڑوں سے گرد اور ریت جھاڑی۔۔۔۔ کھنکار کھنکار اور تھوک تھوک کر گلے اور دانتوں میں پھنسی ہوئی ریت کے ذرے نکالے اور آئینے کے سامنے جا کھڑا ہوا۔


 اور وہ یہ دیکھ کر لرز گیا کہ اسکے چہرے کی رنگت بدل چکی تھی

اسے اسی دن سے خوف آتا تھا۔


اس نے اس پریشانی پر قابو پانے کیلئے کئی جتن کئے تھے۔ اس نے شہرت کے تن اور درخت اگائے۔۔۔۔ صدقات و خیرات کی نہریں بہائیں اور کیمیائی کھادیں ڈال ڈال کر نیکیاں کاشت کیں۔

وہ اکثر نیکیوں کی گٹھڑی اٹھائے شہر میں نکل جاتا اور اپنے رشتہ داروں اور جان پہچان کے لوگوں کے گھروں پر دستکیں دیتا اس کا خیال تھا کہ اس طرح کے چہرے کی رنگت تبدیل ہو جانے کے بعد بھی اُسے پہچانا جا سکے گا۔ لیکن پھر بھی ایک نا معلوم سا خوف گٹھڑی کھلتے ہی باہر نکل آتا اور اسے اپنی گٹھڑی میں باندھ لیتا۔


کچھ عرصہ سے اس کی گٹھڑی کا حجم چھوٹا ہو گیا تھا اور وہ زمین جس میں وہ نیکیاں کاشت کرتا تھا۔۔۔۔ بنجر ہو گئی تھی۔ شائد اس لئے کہ زمین محنت اور پسینہ مانگتی تھی اور محنت کے خیال سے ہی اس کے پسینے چھوٹ جاتے تھے۔


اچانک اسے خیال آیا کہ ممکن ہے اس کے چہرے کی رنگت تبدیل نہ ہوئی ہو اور یہ اس کا وہم ہو۔۔۔۔ وہ دل کڑا کر کے دروازہ کھول کر بارہ آیا۔ اس کی بیوی صحن میں چہل قدمی کر رہی تھی اسے دیکھتے ہی چیخ مارکر اندر بھاگی۔ چیخ سن کر مالی، بیرا اور خانساماں دوڑتے ہوئے آئے اور اس پر حملہ آور ہوئے۔


اس نے بھاگ کر اپنی بیٹی کے کمرے میں پناہ لی اور دروازہ اندر سے بند کر لیا اس کی بیٹی نیم عریاں حالت میں سو رہی تھی آہٹ سن کر جاگ اٹھی اور چلانے لگی۔


’’بچاؤ بچاؤ‘‘


’’ثمینہ میری بیٹی۔۔۔۔ یہ میں ہوں ‘‘


مگر ثمینہ کو یقین نہ آیا وہ چیختی رہی تب اسے یقین ہو گیا اس کے اور اس کے عزیزوں کے درمیان اس کے چہرے کی رنگت حائل ہو گئی ہے۔ ملازمین دروازہ توڑ رہے تھے وہ کھڑکی سے کود کر سڑک پر آ گیا ور سرپٹ بھاگنے لگا۔


جب اسے یقین ہو گیا کہ کوئی اس کا پیچھا نہیں کر رہا تو اس نے اس گھر کا رخ کیا جہاں اسے ماں باپ اور بہن بھائیوں کا سا پیار ملا تھا اور وہ اسے بیٹا بناتے وقت پھولے نہیں سمائے تھے۔


جب وہ اندر پہنچا وہ بوڑھا جو اسے بیٹا بنتے وقت پھولے نہیں سمایا تھا  اپنے اصلی بیٹے سے مصروف گفتگو تھا اسے دیکھ کر دونوں کی تیوریاں چڑھ گئیں بوڑھے نے کرخت لہجے میں دریافت کیا۔


’’کون ہو تم۔۔۔۔ اور منہ اٹھائے کدھر چلے آتے ہو؟‘‘


اس نے کچھ کہنا چاہا مگر ریت اس کے گلے میں پھنس گئی اس نے بے بسی سے گردن جھکا لی اور باہر نکل آیا۔


چوک میں اسے اپنا دوست س مل گیا اور نے س سے لپٹ کر کہا۔


’’خدا کا شکر ہے تم مجھے مل گئے مجھے تمہاری مدد کی ضرورت ہے‘‘


’’لیکن تم کون ہو؟‘‘ س نے اسے الگ کرتے ہوئے بے اعتنائی سے پوچھا۔


اس نے س کے منہ پر تھوکنے کی کوشش کی مگر اس کے منہ میں تھوک خشک ہو گیا تھا۔


پھر اس نے ہر جانے نوجوان نے کھڑکی سے سر بار نکال کر اسے فحش گالی دی اور چلا گیا وہ اپنے بیٹے کی اس حرکت پر اور ملول ہوا اور غصے اور ندامت کے احساس نے اسے توڑ کر رکھ دیا۔


چلتے چلتے اسے محسوس ہوا کہ اس کے پاؤں اور زمین کے درمیان سو کول تار کی موٹی تہہ ہٹ گئی ہے اور اس کے پاؤں ریت میں دھنسنے لگے ہیں۔

اپنے آپ کو بلند کناروں والی نہر میں ریت پر چلتے ہوئے پا کر اسے اپنا خواب یاد آیا اس نے پلٹ کر دیکھا شوکتا ہوا پانی اس کے پیچھے لپکتا چلا آ رہا تھا۔


پانی کے آگے دوڑ دوڑ کر وہ تھک چکا تھا اس نے دل کڑا کر کے عمومی کنارے کا رخ کیا اور بھر بھری ریت اور گیلی مٹی میں نیچے گاڑ گاڑ کر اوپر چڑھنے لگا۔


جب وہ باہر آیا اس کی سائیکل پٹڑی پر کھڑی تھی۔ اس کے ہینڈل سے تھیلا لٹک رہا تھا جس میں مٹھائی تھی۔۔۔۔ جو وہ اول درجے میں پاس ہونے کی خوشی میں ماں کے ہاتھ سے کھانا چاہتا تھا۔


اس نے سائیکل کے پچھلے پہئے کو ٹٹول کر دیکھا اس میں ہوا نہیں تھی۔ شام کا اندھیرا پھیل رہا تھا۔ اور راستوں پر چپ کی تل پر ویرانی لدی مارتی پھرتی تھی۔ وہ سائیکل تھام کر پیدل چلنے لگا۔ اسے گھر کی چھت پر کھڑی ماں کا چہرہ صاف نظر آ رہا تھا۔ گھر کی تاہنگ اس کی پیٹھ تھپتھپانے لگی اور ماں کی نگاہیں بار بار اس کے ماتھے سے پسینہ پونچھنے لگیں۔

آج اسے بہت دیر ہو گئی تھی مگر وہ مطمئن اور خوش تھا کہ آج اس کا ایک سفر ختم ہو گیا تھا۔ اب وہ بڑے شہر چلا جائے گا جہاں اعلیٰ تعلیم حاصل کرنے کے لئے ہوسٹل میں رہے گا اور پندرہ میل لمبے اس راستے پر پیڈل مار مار کر ہلکان ہونے کی پھر کبھی نوبت نہ آئے گی۔


اس کے راستے میں دس میل لمبی نہر اور پانچ میل لمبی کچی سڑک آتی تھی کچی سڑک نہر کے پل پر سے اتر کر سیدھی اس کے گاؤں جاتی اور اسے پہنچا کر آگے نکل جاتی تھی۔


دونوں جانب آبادیاں تھیں اور راستے کے تمام مویشی، پرندے، کتے، درخت، پل،میل، پتھر، کھمبے اور گڑھوں میں کھڑے ڈیڈمین اسے ازبر تھے۔ ہر شخص اسے پہچانتا تھا کہ وہ کس سال کون سی جماعت میں ہے۔ ہر آہٹ پر بے طرح سے بھونک اٹھنے والے اور ہر سوار کا دور تک پیچھا کرنے والے کتے اس کی آمد پر یوں چپ چاپ لیٹے رہتے جیسے اس نے سلیمانی ٹوپی پہن رکھی ہو کبھی کبھی وہ ان کی سرد مہری سے تنگ آ جاتا تو انہیں ششکارتا سائیکل کی گھنٹی بار بار بجاتا مگر وہ کروٹ تک نہ بدلتے۔ راستے کے لوگ اس کے آمد کے منتظر رہتے، سلام کر بدلے میں وہ دعائیں وصول کرتا جاتا۔۔۔۔


’’مجھے پیاس نہیں ہے چچا۔۔۔۔ ابا میرا انتظار کر رہا ہو گا۔‘‘


’’مجھے بھوک نہیں ہے ماسی۔۔۔۔ میری ماں راہ دیکھ رہی ہو گی۔‘‘


وہ اس کے ہاتھ سودا سلف بھی منگا لیتے۔۔۔۔ ہل کر پھالا۔۔۔۔ ہاضمے کا چورن۔۔۔۔ کروشیئے کا دھاگہ، حقے کی نے تچ بٹن، پھمن، ٹلیاں اور گانیاں۔۔۔۔ گاؤں کا دکاندار تا جا بھی کبھی کبھی شہر آ جاتا۔ واپسی پر تا جا بہت سا سامان اس کے پیچھے بھی لاد دیتا پھر اس کا جی بہلانے کے لئے عجیب و غریب قصے سناتا، قبرستان میں آدھی رات کو الاؤ کے گرد ناچتی عورتوں، قبروں میں عذاب سے دو چار چیختے چلاتے مردوں، باتیں کرتے کرتے غائب ہو جانے والے ہم سفروں اور دئیے جلا کر راتوں کو آگے آگے چلنے والے بھوتوں کے قصے۔۔۔۔ وہ تاجا کی باتیں دلچسپی سے سنتا لیکن اسے خوف نہیں آتا تھا۔ وہ جانتا تھا کہ تاجاکو گپ ہانکنے کی عادت ہے۔


لیکن جب وہ اکیلا ہوتا راستے کے دونوں جانب تاجا کی گپوں کے تھوہرا لگتے اور دیکھتے ہی دیکھتے حد نظر تک پھیل جاتے۔ ہر درخت پل، میل پتھر اور سائفن کو دیکھ کر وہی کہانی یا گپ اسے یاد آ جاتی جو وہاں سے گزرتے وقت کبھی تا جانے سنائی ہوتی۔ وہ ان تھوہروں سے بچنے کیلئے بلند آواز میں ٹپے، ماہئے اور فلموں کے گیت گاتا اور اسے ایسا لگتا جیسے راستے کے دونوں جانب اس کے گیت سن کر خوبصورت کھمبیاں اگ آئی ہیں۔

نہر کی پٹڑی پر سائیکل تھا مے چلتے چلتے اس نے دیکھا کہ اندھیرا پھیل گیا ہے اور خاموشی اور گہری ہو گئی ہے۔


اگر سائیکل خراب نہ ہوتی تو وہ زور زور سے پیڈل چلاتا اب تک گھر پہنچ گیا ہوتا۔ اسے اپنا گھر اور گھر کے سب لوگ دکھائی دے رہے تھے۔


ابا گھبرا کر گاؤں سے باہر نکل آیا تھا اور گھوڑ دوڑ والے میدان کے ٹیلے پر چڑھ کر اس کا انتظار کر رہا تھا اور اس کی سائیکل کی آہٹ کے لئے ترس رہا تھا۔


ماں۔۔۔۔ دن بھر کی جمع کی ہوئی چھوٹی چھوٹی کھانے پینے کی چیزوں کی طرف بار بار دیکھتی تھی اور چنگیر میں رکھی گرم روٹیوں کے ساتھ ساتھ اس کے ہاتھ پاؤں بھی ٹھنڈے ہوتے جا رہے تھے۔ ننھا شام سے بلا وجہ ضد کر رہا تھا اور چھوٹی بار بار کوئی ایسا سوال پوچھ بیٹھتی تھی کہ ماں کا خون کھولنے لگتا تھا۔


’’ماں گیڈر آدمی کو کھا تو نہیں سکتا نا۔‘‘


’’ماں، آدمی بہتے پانی میں گر جائے تو فوراً نہیں ڈوب جاتا؟‘‘


دوپہر کو گاؤں میں ریڈیو پر میٹرک کا نتیجہ نکلنے کی خبر سن کر وہ باپ سے مٹھائی کے پیسے اور ماں سے دعائیں لے کر روانہ ہوا تھا۔ وہ اگلے روز بھی جا سکتا تھا مگر اسے پاس ہونے سے زیادہ اپنی ڈویژن کی فکر تھی۔


اچانک اسے اپنے پیچھے آہٹ سنائی دی اس نے پلٹ کر دیکھا ایک تیز رفتار اونٹ جس کی پیٹھ پر ایک سفید ریش بوڑھا سوار تھا اس کے پیچھے دوڑتا چلا آ رہا تھا۔ اسے حیرت ہوئی مگر وہ خوف زدہ نہیں ہوا۔ پھر اونٹ بلبلایا بوڑھے نے قہقہہ لگایا اور دونوں غائب ہو گئے۔


اگلے پل پر اسے بہت سے کتوں نے آ گھیرا بہت سے کتے اس کے آگے پیچھے اور دائیں بائیں جمع ہو گئے اور اس کی ٹانگوں کی طرف لپک رہے تھے اس نے انہیں چمکارا۔۔۔۔ وہ اس کی آواز سنتے ہی اپنی اپنی جگہوں پر کھڑے ہو کر دمیں ہلانے لگے۔


اچانک اس کے ہاتھ سے کسی نے سائیکل چھین لی۔


اس نے چونک کر دیکھا۔


اس کے سامنے پولیس کا سپاہی کھڑا تھا۔ مال روڈ کی بتیاں جگ  مگ جگ  مگ کر رہی تھیں اور اس کے چاروں طرف لوگ جمع تھے۔

٭٭٭
راستے بند ہیں

وہ میلہ دیکھنے آیا ہوا ہے اور اس کی جیب میں پھوٹی کوڑی نہیں۔

میں اس سے پوچھتا ہوں۔


’’جب تمہاری جیب میں پھوٹی کوڑی نہیں تھی تو تم میلہ دیکھنے کیوں آئے ہو؟‘‘


وہ پہلے روتا اور پھر ہنستا ہے اور کہتا ہے۔


’’میں میلے میں نہیں آیا۔۔ میلہ خود میرے چاروں طرف لگ گیا ہے اور میں اس میں گھر گیا ہوں۔ میں نے باہر نکلنے کی کئی بار کوشش کی ہے مگر مجھے راستہ سجھائی نہیں دیا۔‘‘


مجھے اس کی بات پر یقین نہ کرنے کی کوئی وجہ نظر نہیں آتی اس لئے میں پریشان ہو جاتا ہوں۔ کیونکہ میں اس کی نگہداشت پر مامور ہوں۔ مجھے نہیں معلوم،مجھے اس کی نگہداشت پر کس نے مامور کیا ہے؟ میں بس اتنا جانتا ہوں کہ مجھے ہر وقت اس کے ساتھ رہنا اور اسے بھٹکنے سے بچانا ہے۔


میلہ زوروں پر ہے۔


چاروں طرف انسان ہی انسان نظر آتے ہیں جتنے لوگ میلے سے جاتے ہیں اس سے کئی گنا زیادہ آ جاتے ہیں۔ سڑکوں پر ہر طرف تانگے، بیل گاڑیاں، بسیں، ٹرک، کاریں اور موٹر سائیکلیں ایک دوسری سے آگے نکلنے کی ناکام کوشش کرتی، ہارن بجاتی اور دھواں اڑاتی نظر آتی ہیں۔ ہارن بجا بجا کر ڈرائیوروں کے اور مسلسل گھنٹیاں بجا بجا کر سائیکل سواروں کے ہاتھ تھک گئے ہیں۔ پیدل چلنے والوں کے چہرے دھول سے اٹے ہوئے ہیں اور کپڑوں پر گرد جمی ہے۔لیکن میلے کے شور نے ان کے تھکے ہوئے نڈھال جسموں میں نئی روح پھونک دی ہے۔ میلے کی فضا کو دھوئیں، گرد اور شور و غل کے بادلوں نے ڈھانپ رکھا ہے۔ بڑے بڑے لاؤڈ سپیکروں پر انسانی آوازیں گرجتی اور چنگھاڑتی ہیں۔ جھولوں کی چیخیں۔ ڈھولوں کی گھمکاریں، مداریوں کی بانسریوں کی کوکیں اور خوانچہ فروشوں کی صدائیں ایک دوسری میں خلط ملط ہو رہی ہیں۔ ان سینکڑوں قسم کی آوازوں کے شور میں اسے سوڈا واٹر کی بوتل کھلنے کی ’بک ‘جیسی آواز سب سے اچھی لگتی ہے۔ وہ اسے کسی سریلے نغمے کی طرح سنتا اور چاٹتا ہے۔ میں نے کئی بار چلا چلا کر اسے آگے بڑھنے کے لئے کہا ہے مگر وہ سوڈا واٹر کی دکان کے سامنے پتھر ہو گیا ہے میرے لئے عجیب مشکل ہے۔ کاش میں اس سے علیحدہ ہو سکتا، اسے اس کے حال پر چھوڑ کر جا سکتا۔ میں اس کی کمینی حرکتوں سے عاجز آ گیا ہوں۔ عجیب ندیدہ آدمی ہے۔ صبح وہ کتنی ہی دیر تک اس بھٹی کے قریب کھڑا جھلستا رہا جس پر پوریاں تلی جا رہی تھیں اور یہ جانتے ہوئے بھی کہ اس کی جیب میں پھوٹی کوڑی نہیں وہ بار بار جیب میں ہاتھ ڈالتا پھر خالی ہاتھ کو یوں گھورتا جیسے اس کی ہتھیلی پر گرم گرم پوری رکھی ہو۔ عجیب واہیات انسان ہے۔ کھانا کھاتے ہوئے آدمی کے سامنے اکڑوں بیٹھے کتے کی آنکھ میں بھی اتنا ندیدہ پن نہیں ہوتا، جتنا حلوا پوری کھاتے اور فالودہ پیتے لوگوں کو دیکھ کر اس کی نگاہوں سے جھلکنے لگتا ہے۔


وہ میلہ دیکھنے آیا ہے۔


 اور میلے میں دیکھنے کی سینکڑوں چیزیں ہیں۔ تھیٹر کے مسخرے، ناچتی گاتی عورتیں، سرکس کے جانوروں کے کرتب، موت کے کنوئیں میں چلتی موٹر سائیکل اور چلانے والے کی گود میں بیٹھی ہوئی لیڈی، اوپر نیچے جاتے جھولے۔ فلم کی سکرین پر دو گانے گاتے ہوئے عاشق و معشوق اور مداری کے توپ چلاتے طوطے۔لیکن اسے ان میں سے کسی چیز سے دلچسپی نہیں حالانکہ سرکس کے باہر فلمی ریکارڈوں کی دھنوں پر ناچتے مسخروں کو دیکھنے پر تو خرچ بھی کچھ نہیں آتا مگر اسے صرف کھانے پینے کی چیزوں سے دلچسپی ہے۔ اسے پھلوں، مٹھائیوں، فالودوں، آئس کریموں، سوڈا واٹر کی بوتلوں اور سیخوں میں پروئے ہوئے مرغوں کو دیکھنا،گھورنا اور ان کی خوشبو سونگھنا اچھا لگتا ہے اور حالانکہ دونوں وقت پیر صاحب کے ڈیرے پر اسے بھنڈارے کی دال روٹی مل جاتی ہے لیکن اس کا پیٹ نہیں بھرتا۔ رات وہ مجھے دیر تک ان مٹھائیوں، پھلوں اور چیزوں کے نام گنواتا رہا جو اس نے کبھی نہیں چکھی تھیں۔ یہ فہرست اتنی طویل تھی کہ میں اکتا گیا اور اسے مشورہ دیا کہ وہ صرف ان چیزوں کے نام بتائے جن کے ذائقے سے وہ آشنا تھا لیکن وہ رضامند نہ ہوا۔ اس کا کہنا تھا کہ وہ لذیذ چیزوں کے ذکر سے حاصل ہونے والی لذت سے محروم ہونا نہیں چاہتا۔


میلے میں اس کی جان پہچان کے اور لوگ بھی ہیں۔

الٰہی بخش نمبردار کا لڑکا عاشق ہے جو اپنے یار دوستوں کے ہمراہ اپنے یکے پر آیا ہے اور اس کے ڈیرے پر ہر وقت مجرا ہوتا رہتا ہے اور شراب کی بوتلیں خالی ہوتی رہتی ہیں۔ طوائفیں سروں پر رکھے اور دانتوں سے پکڑے ہوئے نوٹ چن چن کر تھک جاتی ہیں اس نے کئی بار ارادہ کیا ہے کہ وہ عاشق کے ڈیرے پر چلا جائے لیکن میں نے اسے منع کر دیا ہے۔ میں نہیں چاہتا کہ وہ وہاں دن رات چلمیں بھرتا رہے۔ پھر سردار محمد تھانیدار ہے، جسے اعتباری آدمیوں کی ضرورت بھی ہے، لیکن میں نے اسے سردار محمدؔ کے پاس جانے سے بھی منع کر دیا ہے۔علیاؔ نائی اپنے حال میں مست ہے۔ وہ میلے میں خالی ہاتھ نہیں آیا اپنے ساتھ رچھانی لیتا آیا ہے۔ اس کا جب جی چاہتا ہے حجامتیں بنانے لگتا ہے اور جب جی چاہتا ہے تھیٹر دیکھنے چلا جاتا ہے۔ تھیٹر دیکھتے ہوئے بھی وہ قریب بیٹھے ہوئے لوگوں کے ناخن تراشتا رہتا ہے۔ صرف مہروؔ سانسی ایک آدمی ہے جو اسے دیکھ کر خوش ہوتا ہے اور خوشی کے اظہار کے لئے جب بھی سامنے آتا ہے دانت نکالتا ہے یا پھر کالو ہے جو اسے دیکھتے ہی دم ہلانے لگتا ہے حالانکہ اس نے زندگی بھر اسے سوکھی روٹی کا ٹکڑا تک نہیں ڈالا۔


اسے مہروؔ سانسی اچھا لگتا ہے شائد اس لئے کہ مہروؔ گندی جھوٹی چیزیں سہی،ہر طرح کے ذائقوں سے آشنا ہے۔ پچھلی بار تو اس نے حد ہی کر دی تھی۔ رات کو جب اچانک آندھی آ گئی تو وہ کالو کے ساتھ پناہ لینے کے لئے ایک تخت پوش کے نیچے گھس گیا۔تخت پوش کے نیچے قلاقند سے بھری کڑاہی رکھی تھی جسے اس نے اور کالو نے خالی کر دیا۔ اس دوران مہرو کو باہر نکل کر دو بار گلے میں انگلی ڈال کر قے کرنا پڑی تھی۔ اگر کالو کی دم اس کے پاؤں کے نیچے نہ آ جاتی تو ایک آدھ بار اور قے کر کے وہ گلاب جامنوں کا بھی صفایا کر دیتا۔ اسے مہرو اور کالو پر رشک آتا تھا اگر میں اس کے ہمراہ نہ ہوتا یا غفلت برتتا تو وہ یقیناً بھٹک جاتا۔۔ چلمیں بھرتا۔۔ دلالی کرتا یا پھر کسی تخت پوش کے نیچے گھس کر قلاقند یا گلاب جامنیں کھا رہا ہوتا۔ اس نے کئی بار ارادہ کیا ہے کہ کسی حلوائی کی دکان یا کسی ہوٹل میں گھس کر جی بھر کے کھائے اور خود کو دکاندار یا پولیس کے حوالے کر دے۔ لیکن میں نے ہر لمحہ اسے ایسی حرکتوں سے باز رکھا ہے۔


میلے کا آج تیسرا روز ہے۔ اور میں نہایت مشکل میں ہوں۔


وہ بغاوت پر آمادہ ہے۔


مجھے اس کے تیور بگڑے ہوئے نظر آتے ہیں۔ سوڈا واٹر کی بوتل کھلنے کی ’بک‘ جیسی آواز سن کر اس کی تشفی نہیں ہوتی۔


وہ حلوہ پوری، قلاقند اور بالو شاہی کے ذکر سے مطمئن نہیں ہوتا۔


بھنے ہوئے گوشت اور روسٹ مرغ کی خوشبو سے اس کا جی نہیں بہلتا۔ اور وہ پھلوں کے نام گنوا کر لذت حاصل کرنے پر قناعت نہیں کرنا چاہتا۔


میں نے اسے بہت سمجھایا ہے،لعن طعن کی ہے، لیکن وہ مصر ہے۔ وہ ہر قیمت پر ان سب چیزوں کو چکھ کر دیکھنا چاہتا ہے جن کے ذائقے سے وہ نا آشنا ہے۔گزشتہ رات ہم دونوں دیر تک لڑتے جھگڑتے رہے ہیں۔ میں نے اسے صاف صاف بتا دیا ہے کہ اگر وہ باز نہ آیا تو مجھے زندہ نہ دیکھے گا۔ لیکن اس کا کہنا ہے کہ اگر اس نے اپنی خواہش کا گلا گھونٹ دیا تو گھٹ کر مر جائے گا۔


میں عجیب الجھن میں ہوں۔ شائد وہ وقت آ گیا ہے جب ہمیں فیصلہ کرنا ہو گا کہ ہم دونوں میں سے کسے زندہ رہنا چاہیے۔


میں زندہ رہنا چاہتا ہوں۔


لیکن میں اسے بھی زندہ، خوش اور مطمئن دیکھنا چاہتا ہوں۔ میں اس کی توجہ بٹانے کی کوشش کرتا ہوں اور اسے مداری کے کرتب، جھولوں کے مناظر اور مسخروں ہیجڑوں کے ناچ دکھانا چاہتا ہوں لیکن وہ قیمہ کریلے، بھنے ہوئے گوشت،روسٹ مرغ اور قلاقند کے ذائقوں کے لئے قتل و غارت پر اتر آیا ہے۔


وہ کہتا ہے ’’جب یہ سب چیزیں موجود ہیں تو میں ان کے ذائقوں سے محروم کیوں ہوں۔‘‘


میری سمجھ میں نہیں آتا کہ اسے کیسے سمجھاؤں اور بھٹکنے سے بچاؤں ؟ 

       میلے کا آخری اور چوتھا روز ہے۔


رات مجھے ایک نہایت اچھوتا خیال سوجھا ہے اور میں نے بڑی مشکل سے یہ بات اس کے ذہن نشین کرائی ہے کہ اصل میں سب انسان ایک ہی انسان کا پرتو ہیں، یا اصل میں انسان ایک ہی ہے جو مختلف شکلوں میں جگہ جگہ نظر آتا ہے۔ کہیں وہ قلاقند کھا رہا ہے۔ کہیں ناخن تراش رہا ہے کہیں روسٹ مرغ اڑاتا ہے اور کہیں بھنڈارے کی دال روٹی پر اکتفا کرتا ہے۔ اس لئے جو کچھ بھی دنیا میں ہو رہا ہے یا کھایا پیا جا رہا ہے اس کی لذت انسان کی مشترکہ لذت ہے۔ چنانچہ جب وہ کسی کو حلوہ پوری کھاتے دیکھتا ہے تو اسے محسوس کرنا چاہیے کہ خود حلوہ پوری کھا رہا ہے اور اس لذت میں برابر کا حصہ دار ہے۔


مجھے اس کی یہ عادت بے حد پسند آئی ہے کہ جب اس کے ذہن میں کوئی بات بٹھا دی جائے تو وہ اس سے سر مو ادھر ادھر نہیں ہوتا۔ چنانچہ اس نے جلد ہی میری اس انوکھی تجویز پر عمل کرنا شروع کر دیا ہے۔


’’بک‘‘ بوتل کھلنے کی آواز آتی ہے۔


ایک پتلا دبلا آدمی بوتل منہ سے لگاتا ہے۔ وہ اپنی جگہ کھڑا مسکرا کر میری طرف دیکھتا ہے اور کہتا ہے۔


’’واہ وا۔۔ کیا ٹھنڈی ٹھار اور مزے دار بوتل ہے۔‘‘ پھر آستین سے منہ پونچھ کر کہتا ہے۔ ’’مزا آ گیا۔‘‘

       سیخ کبابوں کی خوشبو لپکتی ہوئی آتی ہے اور اس کے قدم روک لیتی ہے۔


وہ منہ کھولے بغیر تکوں کو دانتوں سے کاٹتا ہے چباتا ہے۔ پھر ان کی لذت محسوس کرتے ہوئے کہتا ہے۔


’’ذرا سخت ہیں مگر گوشت سخت ہی ہو تو مزا دیتا ہے۔‘‘


میں اطمینان کا سانس لیتا ہوں۔


اس کی نظریں بالو شاہی کے تھال پر ہیں۔ وہ دکان سے کچھ فاصلے پر کھڑے کھڑے بالو شاہی کھانا شروع کر دیتا ہے۔ کھاتے کھاتے اس کا منہ تھک جاتا ہے۔ پیٹ پھول جاتا ہے مگر بالو شاہی ختم ہونے کا نام نہیں لیتی۔میں کہتا ہوں ’’ اور کھاؤ۔‘‘


’’نہیں بس۔‘‘  وہ ڈکار لیتے ہوئے جواب دیتا ہے۔ پاپڑ دیکھ کر میں کہتا ہوں۔


’’منہ سلونا کر گے؟‘‘


’’ہاں ۔۔‘‘


پاپڑ اس کے دانتوں تلے کڑکڑاتے ہیں۔

’’کیسے ہیں ؟‘‘

’’بہت اچھے ہیں بس ذرا مصالحہ تیز ہے۔‘‘


’’ اور کیا پسند کرو گے؟‘‘


’’میں نے آج تک سیب نہیں چکھا۔‘‘


میں اسے پھلوں کی دکان کے سامنے لے جاتا ہوں اور سیبوں کی طرف اشارہ کر کے کہتا ہوں۔


’’یہ سیب ہیں تم جتنے چاہو کھا سکتے ہو۔‘‘


وہ ایک سیب نگاہوں سے اٹھاتا ہے دانتوں سے کاٹتا ہے اور کہتا ہے۔


’’یہ تو ناشپاتی ہے۔‘‘


’’یہ ناشپاتی نہیں سیب ہے تم اسے سیب کی طرح محسوس کر کے کھاؤ۔‘‘


وہ پھر دانتوں سے کاٹتا ہے اور کہتا ہے ’’یہ امرود ہے۔‘‘


’’یہ امرود نہیں سیب ہے۔‘‘


وہ پھر کوشش کرتا ہے پھر کہتا ہے۔


’’یہ آڑو ہے۔‘‘۔۔


’’یہ آڑو نہیں ہے۔‘‘۔۔ مجھے غصہ آ جاتا ہے۔۔ ’’تم الو کے پٹھے ہو۔‘‘


وہ مجھے اداس نظروں سے دیکھتا ہے پھر روہانسا ہو کر کہتا ہے۔


’’مجھے کیا پتہ سیب کا ذائقہ کیسا ہوتا ہے میں نے کبھی کھایا ہی نہیں۔‘‘


’’اچھا چھوڑو‘‘۔۔ میں کہتا ہوں۔ ’’اب آگے چلتے ہیں۔‘‘


ہم باری باری ایک دوسرے کی انگلی پکڑے چلنے لگتے ہیں۔ ایک جگہ بہت سے لوگ جمع ہیں۔

’’کیا بات ہے بھائی؟‘‘۔۔ وہ پوچھتا ہے۔


’’حادثہ ہو گیا۔۔ آدمی ٹرک کے نیچے آ کر کچلا گیا۔‘‘


وہ پریشان ہو کر میری طرف دیکھتا ہے۔۔ پھر کہتا ہے۔


’’ٹرک۔۔ میرے اوپر سے ٹرک گزر رہا ہے!‘‘


’’نہیں ‘‘۔۔ میں چلاتا ہوں۔


لیکن اس سے پہلے کہ میں کچھ اور کہوں،وہ دھڑام سے نیچے گر جاتا ہے اور دیکھتے ہی دیکھتے ٹھنڈا ہو جاتا ہے۔۔!

٭٭٭

راتب

اسے یاد نہیں کہ پہلی بار اس کے دل میں اس سوال نے کب پر پھڑ پھڑائے کہ وہ۔۔۔۔ اصل میں وہ نہیں کوئی اور ہے!


شاید ماں باپ کی سرد مہرویوں نے آہستہ آہستہ اسے اس جان لیوا سوال کی بھٹی میں جھونکا یا شاید اپنے ہم عمروں کو اپنے اپنے والدین کے لاڈ پیار کی پینگھیں جھولتے اور محبتیں ہنڈاتے دیکھ کر اس کے اندر محرومی کا کوئی سوما پھوٹا۔۔۔۔۔ لیکن اسے یاد پڑتا ہے کہ بچپن میں پڑوس والی مائی حمیداں سے جو کہانی اس نے ایک بار سنی تھی شاید وہ اس کے ذہن سے چپک کر رہ گئی ہے۔ اس کہانی میں ایک عورت اور بچے کا ذکر تھا۔ عورت صبح سویرے کھیتوں کی طرف جا رہی تھی کہ اس نے نہر کی طرف جانے والی پگڈنڈی پر ایک نوزائیدہ، بے لباس بچے کو دیکھا جو گھاس پر بے حس و حرکت پڑا تھا اور اسے چیونٹے کھا رہے تھے۔ اس نے چھو کر دیکھا وہ زندہ تھا مگر اس قدر نحیف کہ چیونٹوں کے کاٹنے کی تکلیف پر اس کے منہ سے رونے کی آواز تک نہیں نکل رہی تھی نہ اس میں حرکت کرنے کی سکت تھی۔ وہ کچھ دیر اسے خوف، حیرت اور پریشانی سے دیکھتی رہی پھر اسے اٹھا کر گھر لے آئی، گھر میں اس نے کبوتر، مرغیاں اور خرگوش پال رکھے تھے وہ اسے بھی پالنے لگی۔


اس نے مائی حمیداں سے کئی بار دریافت کیا کہ پھر کیا ہوا مگر وہ کہتی کہ کہانی اتنی ہی تھی اور اگر اور تھی بھی تو اسے یاد نہیں تھی۔


جب اس نے ذرا ہوش سنبھالا تو اپنے گھر کے حالات دیکھ کر اسے خود ہی خیال آیا کہ کہانی میں جس بچے کا ذکر تھا وہ بچہ وہ خود ہے اور وہ عورت اس کی ماں تھی۔ اگر ایسا تھا تو اس کی ماں، اس کی اصلی ماں نہیں تھی اور وہ، وہ نہیں تھا۔ پھر کون تھا؟ اس سوال کے آگے برسوں لمبی چپ اور تاریکی پھیلی ہوئی تھی اور اگرچہ اسے اس سوال کا جواب کبھی نہ مل سکا تاہم اس کے اندر ایک تجسس موجود رہا اور وہ چپکے چپکے اپنے اور اپنے والدین کی اصلیت کے بارے میں ٹوہ لگاتا رہا۔


پھر جب اسے پتہ چلا کہ وہ تین چار برس کا تھا تو اس کے والدین کسی دوسری جگہ سے آ کر اس گاؤں میں آباد ہوئے تھے تو اسے بالکل یقین ہو گیا کہ وہ کہاں سے اور کن حالات میں ہجرت کر کے آئے تھے مگر وہ کسی کو ٹھیک طرح سے نہیں بتاتے تھے۔


پھر جب اس کا باپ باؤلے کتے کے کاٹنے کی وجہ سے باؤلا ہو گیا اور گاؤں والوں نے اسے اس کے گھر کے اندر ستون سے سے باندھ دیا اور وہ تماشائی لوگوں کو گالیاں دیتا اور رسیاں تڑوا کر ان پر حملہ کرنے کی کوشش کرتا تو اس کے دل میں امید کا جگنو چمکا کہ شاید اب وہ اس کے اصلی ماں باپ کا نام اور پتہ بھی بتا دے مگر وہ اسے حرامی کہنے پر اکتفا کرتا۔


پھر جب اس کا باپ ستون سے ٹکریں مار مار کر اور رسیوں سے الجھ الجھ کر مر گیا تو اس کے ذہن میں اُمید کا ایک اور پھول کھلا کہ شاید گالیاں بکتی، کوسنے دیتی ماں کسی وقت غصے میں آ کر اس کا اصلی  ماں باپ یا اگر وہ حرامی تھا تو اس کے اصلی باپ کا نام بتا دے گی مگر وہ کئی برسوں تک یونہی بکتی جھکتی رہی اور ایک روز بخار یا غصے میں پھنکتی ہمیشہ کے لئے رخصت ہو گئی۔ تا ہم اب بھی وہ نا  امید نہیں ہوا تھا اس کا خیال تھا کہ اڑو پڑوس اور گاؤں کے دوسرے لوگ جو شاید اس کے جھگڑالو ماں باپ کی وجہ سے اب تک خاموش تھے اب اُسے ضرور بتا دیں گے کہ وہ اُسے کہاں اور کیسے اُٹھا لائے اور اصل میں وہ کس گھر کا چراغ تھا۔مگر اسے یہ جان کر مایوسی ہوئی کہ ماں چالیسویں کے بعد بھی کسی نے اس قسم کی کوئی اطلاع فراہم نہ کی۔ بلکہ اس  کے بے سہارا ہو جانے پر اظہار ہمدردی کرنے لگے۔ ہاں چودھری کا رویہ اور بہتر ہو گیا۔


وہ اور اس کی ماں حویلی میں کام کرتے تھے اس کا باپ ہمیشہ سے بیمار اور بیکار تھا اور زیادہ تر وقت چارپائی پر پڑا اُونگھتا رہتا تھا لوگوں سے کم ملتا تھا، لوگ بھی اس سے ملنے سے کتراتے تھے اُن کا خیلا تھا وہ نشہ کرتا ہے کیا پتہ لوگ ٹھیک ہی کہتے ہوں۔


چودھرائی کی خواہش تھی کہ وہ بھی گھر کے کام کاج میں اس کا ہاتھ بٹاتا رہے مگر چودھری نے اسے مویشی چرانے پر مامور کر دیا۔۔۔ اور اس کا سارا وقت چراگاہ میں گزر جاتا۔ ماں حویلی میں کام کر کے جگہ گھر پہنچ جاتی مگر وہ چراگاہ سے مویشی لانے اور حویلی میں کھانا کھانے کے بعد چراغ جلے گھر پہنچتا۔ اور ماں باپ کے باہمی جھگڑوں اور لڑائیوں سے بے نیاز ہو کر رات بسر کر کے صبح سویرے ایک ساتھ ناشتہ کرنے اور کھانا کھانے کے لئے حویلی کا رخ کرتا۔ اپنے گھر میں اس کی حیثیت مسجد میں رات بسر کر کے اپنی رہ لینے والے مسافر کی تھی۔


جب وہ ذرا بڑا ہوا تو اس نے اپنے گھر آنے اور رات بسر کرنے کا سلسلہ کم کر دیا ویسے بھی اتنا تھکا ماندہ ہوتا کہ کھانا کھانے کے بعد اس میں گاؤں کے دوسرے سرے پر واقع اپنے گھر تک چل کر جانے کی ہمت نہ ہوتی۔ کئی بار وہ اپنے گھر کے قریب آ کر ماں باپ کے باہم لڑنے کی آوازیں سُن کر پلٹ جاتا۔ اس نے کئی بار سوچا کہ وہ ان سے ہر وقت آپس میں لڑنے کی وجہ دریافت کرے مگر اسے ہمت نہ ہوئی۔ اس کا باپ مسلسل بیمار رہ کر کافی کمزور ہو چکا تھا مگر جب کبھی اس کی پٹائی کرنے پر آتا تو اس میں پتہ نہیں اتنا زور کہاں سے آ جاتا تھا اور ماں لڑائی جھگڑے کی اتنی عادی ہو چکی تھی کہ بعض اوقات سوتے میں بھی کسی نہ کسی کو گالیاں اور بد دعائیں دیتی رہتی۔


اُسے ماں باپ کر مرنے کا کچھ زیادہ افسوس نہیں تھا، وہ زندہ رہتے تو کیا ہو جاتا؟ ہاں ماں آخری دنوں میں اس کے بیاہ کا ذکر لے بیٹھتی تھی اگر کچھ عرصہ اور زندہ رہتی تو کوئی اپنے جیسی عورت اس کے پلے باندھ دیتی اور وہ بھی اپنے باپ کی طرح اس سے لڑتا جھگڑتا اور کسی دن باؤلا ہر کر گھر کے ستون سے ٹکریں مارتے مارتے مر جاتا۔


اسے اپنے باپ پر ترس ضرور آتا تھا لیکن اس خیال سے اُسے اطمینان ہو جاتا کہ مر کر اس کی جان بہت سی پریشانیوں اور جھگڑوں سے چھوٹ گئی تھی۔


وہ روح اور جسم کر تعلق کے بارے میں باریک باتیں نہیں جانتا تھا اور اس سلسلے میں ا س کی معلومات وہی تھیں جو اس کی مرحومہ ماں کی تھیں یا پھر گاؤں کی مسجد کے امام سے جو باتیں وقتاً فوقتاً اس نے لاؤڈ سپیکر پر سنی تھیں۔ تاہم اس نے بہت سی باتیں از خود سوچ لی تھیں بلکہ طے کر لی تھیں مثلاً اسے معلوم تھا کہ بعض لوگ جو بظاہر برے اور حقیر نظر آتے تھے (جیسے وہ خود تھا) اندر سے بہت اچھے تھے اور بعض اچھے نظر آنے والے لوگ اندر سے مکروہ تھے اس کا صاف مطلب یہ تھا بعض اچھے جسموں میں بری اور بعض برے جسموں میں اچھی روحیں قید ہو گئی تھیں اسے شک تھا کہ اس کے ساتھ بھی کچھ ایسا ہی گھپلا ہوا تھا  کیا پتہ اس کی روح چودھری کے لڑکے کے ساتھ بدل گئی ہو جیسے ایک دفعہ مسجد میں اس کی جوتیاں رحموُ نائی کی جوتیوں سے تبدیل ہو گئی تھیں۔ وہ ایسی باتیں اکثر سوچتا اور جس قدر سوچتا اس کا شک اور پختہ ہونے لگتا ویسے بھی سرخ و سفید اور بھرے بھرے جسم والی چودھرانی اتنی اچھی اور خوبصورت تھی کہ اُسے دیکھ کر خواہ مخواہ ماں کہنے کو جی چاہنے لگتا تھا بعض اوقات اُسے لگتا جیسے اس نے پیدا ہونے سے پہلے بھی اسے دیکھا اور اس کے بطن سے جنم لینے کی خواہش کی ہو۔


حویلی میں دو وقت کا کھانا کھانے سے اس کے شبہ کو اور تقویت پہنچی۔ اس نے سُنا تھا کہ دانے دانے پر مہر ہوتی ہے چونکہ یہ حویلی اصل میں اس کا اپنا گھر تھیا س لئے خدا نے اسے یہاں ملازمت دلوا کر اس کے حصے کی چوگ فراہم کرنے کی صورت پیدا کر دی تھی۔ اور وہ جسے وہ اپنا بیٹا سمجھتے تھے اس کے حصے میں شہر کا دانہ پانی تھا۔


ماں باپ کے مرنے کے بعد اس نے اپنے گھر آنا جانا تقریباً ترک کر دیا تھا چند پرانے صندوقوں، برتنوں، میلے کچیلے بستروں کے سوا وہاں رکھا بھی کیا تھا جس کی حفاظت کرنے کی ضرورت ہو۔۔۔ اور پھر حویلی تو دراصل اس کا وہ گھر تھی، جہاں اُسے پیدا ہونا چاہئے تھا۔۔۔ اسے اس کے در و دیوار سے ویسی ہی محبت تھی جیسی اپن گھر سے ہوتی ہے اور اگرچہ چودھرانی نہیں جانتی تھی کہ وہ اصل میں اس کی ماں ہے لیکن وہ اُسے کسی نہ کسی بہانے زیادہ وقت اپنے پاس روک رکھتی تھی۔ کبھی چارپائیوں کی ادوائینیں کھینچنے، کبھی چودھری کے حقے کی چلم تازہ کرنے اور کبھی یونہی اِدھر کی چیزیں اُٹھا کر اُدھر رکھنے کے بہانے۔ خود کو مصروف رکھنے اور گھر میں زیادہ  دیر رکنے کے لئے وہ خود بھی کئی کام نکال لیتا۔ چودھرانی جب کبھی اُسے بیٹا کہہ کر پکارتی تو وہ دل ہی دل میں بہت خوش ہوتا کہ کس طرح وہ غلط گھر میں پیدا ہونے کے باوجود اپنے اصلی والدین کے پاس اپنے اصلی گھر میں مزے سے رہتا ہے۔


کئی بار اس کے جی میں آئی کہ وہ چودھرانی کو بتا دے کہ وہ اس کا اصلی بیٹا ہے اور وہ جو شہر میں پڑھتا دراصل ان غریب میاں بیوی کا بیٹا ہے جو شاید اس کی جدائی کی وجہ سے ناخوش رہتے اور آپس میں لڑتے جھگڑتے تھے اور اسی اندرونی دُکھ کی وجہ سے گھل گھل کر مر گئے۔ مگر پھر اس خوف آتا اگر چودھرانی نے اس کی بات پر یقین نہ کیا تو وہ اسے بیٹے کا دشمن اور حاسد سمجھنے لگے گی۔ کیا پتہ گھر سے نکال دے۔


جہاں تک چودھری کا تعلق تھا وہ اس پر مہربان ضرور تھا شاید اس کے کام کاج کی وجہ سے۔۔۔ مگر اس کا مزاج بدلتے دیر نہیں لگتی تھی اور اسے  ہر بات میں میں میخ نکالنے اور جرح کرنے کی عادت تھی اور اس کے پاس اپنی بات کو ثابت کرنے کے لئے کوئی ثبوت موجود نہیں تھا یہ مسئلہ تو محسوس کرنے اور یقین کرنے کا تھا اور چودھری اَن دیکھی باتوں پر آسانی سے یقین کرنے کا قائل نہیں تھا۔


ایک روز اُسے نہایت دور کی سوجھی۔ کیا معلوم چودھری سے شادی کرنے سے پہلے چودھرانی اپنے میکے میں اس کی ماں بن گئی ہو؟ اور بد نامی کے خود سے اس نے خود یا اپنے آشنا کے ذریعے اُسے کہیں دور پھنکوا دیا ہو جہاں وہ اس عورت کے ہاتھ لگ گیا جس نے کبوتروں، مرغیوں اور خرگوشوں کے ساتھ ساتھ اس کی بھی پرورش کی۔ اس نئی سوچ سے اس ادھوری کہانی کی بہت سی گمشدہ کڑیاں بھی خود بخود مل گئیں جو اس نے بچپن میں سُنی تھی۔ چودھرانی کو چند سال بعد جب معلوم ہوا ہو گا کہ وہ زندہ اور سلامت ہے تو اس کی سوئی ہوئی مامتا جاگ اُٹھی ہو گی اور اس نے کسی نہ کسی طرح ان غریب میاں بیوی کو اپنے پاس بلوا لیا ہو گا تاکہ اسے اپنی نظروں کے سامنے رکھ سکے۔ اپنے اس مفروضے کو حقیقت سمجھ لینے کے بعد اس کی سمجھ میں آتا کہ اب وہ چودھرانی سے نفرت کرے یا محبت۔ اسکی نظروں کے سامنے رہ کر اسکی مامتا کو ٹھنڈک پہنچاتا رہے یا اُسے جدائی کا دکھ دے کر اپنی محرومیوں کا انتقام لے۔کبھی کبھی اُسے اپنے اَن دیکھے باپ کا خیال آتا۔ لیکن اس کی سمجھ میں نہاتا وہ اسے مل جائے تو وہ اس کے سینے سے لگ اے قتل کر دے گا۔


ایک بار اس نے یہ بھی سوچا کہ وہ چودھرانی کے قانونی بیٹے کو ٹھکانے لگا دے اور اس کے تڑپنے کا تماشہ دیکھے۔ ہاں۔ چودھرانی اگر ہمت سے کام لے اور اسے سب کچھ سچ سچ بتا دے تو وہ اسے معاف کر سکتا ہے مگر اسے یقین تھا کہ وہ کچھ نہیں بٹائے گی وہ اپنا ہنستا بستا گھر، ٹھاٹھ باٹھ کی زندگی اور اپنے قانونی بیٹے کا مستقبل  کیسے دؤ پر لگا سکتی تھی۔ یہ معمہ اسے خود ہی حل کرنا ہو گا اور اس کے لئے اسے چودھرانی کے میکے گاؤں جانا اور وہاں کچھ عرصہ رہ کر گڑے مردے اُکھاڑنا ہوں گے۔


اس نے طے کر لیا کہ وہ اس بزدل اور گنہگار عورت کی چاکری چوڑ دے گا اور یہاں سے چلا جائے گا اور جب تک اُسے تمام حالات ٹھیک ٹھیک معلوم نہیں ہو جاتے واپس نہیں آئے گا۔


پھر ایک صبح اس نے حویلی کی چاکری کا طوق گلے سے اُتار پھینکا۔ اس نے اپنے حصے کا کھانا حویلی کے کتوں میں تقسیم کر دیا اور بغیر کسی کو بتائے گاؤں سے نکل آیا۔


کوئی ایک کوس دور جا کر اس نے پلٹ کر دیکھا اور حیران ہوا۔


حویلی کا ایک پلا اس کے پیچھے پیچھے چلا آ رہا تھا۔ اتنا چھوٹا اور کمزور سا پلا اس کے پیچھے اتنی دور تک چلا آتا تھا اسے عجیب مسرت آمیز حیرت ہوئی۔ وہ تھکا تھکا سا چلا آ رہا تھا ایک ٹیلے پر بیٹھ کر وہ اس کے قریب آنے کا انتظار کرنے لگا۔


پلے نے اپنی فاختائی دُم ہلاتے ہوئی اس کے پاؤں چاٹے تو اسے عجیب سی لذت کا احساس ہوا۔ اس نے بڑھ کر اُسے اُٹھا لیا اور اس کے جسم پر محبت سے ہاتھ پھیرنے لگا پھر اسے نیچے رکھ کر ار اس کا منہ گاؤں کی طرف کر کے بولا


’’مجھے بہت دور جانا ہے تم میرا ساتھ نہ دے سکو گے واپس چلے جاؤ‘‘


پلے نے جواب میں اس کی پنڈلی سے اپنی تھوتھنی رگڑ دی پھر اس کے سامنے اکڑوں بیٹھ گیا

اس کی سمجھ میں نہیں آ رہا تھا کہ اس کا کیا کرے۔ اسے اپنی غلطی کا احساس ہو رہا تھا آتی بار وہ صدر دروازہ اچھی طرح سے بند کر کے نہیں آتا تھا۔ اس چھوٹے سے پلے کو دھوپ اور سفر میں اپنے ساتھ نہیں رکھ سکتا تھا اور وہ واپس جانے پر رضا مندنہیں تھا ویسے بھی اس کا سلامتی سے واپس پہنچ جانا نہایت مشکل تھا۔


بیٹھے بیٹھے وہ سوچ میں پڑ گیا۔


آخر وہ کونسی بات تھی جس کی وجہ سے پلا اپنی ماں کی محبت چھوڑ کر اس کے پیچھے چلا آیا تھا؟ یہی نا کہ وہ اپسے روٹی ڈالتا تھا۔ اچانک اسے ایسا لگا جیسے اس کے ذہن کے اندھیرے میں بجلی سی کوندی ہو۔


پلے کی ماں سے اسے اپنی ماں اور پھر باپ یاد آیا۔ جب وہ چھوٹا تھا ماں اور باپ دونوں اُسے اپنے پاس سلانے کے لئے اصرار کرتے۔ اگر کبھی وہ بیمار پڑ جاتا تو ماں کے ہاتھ پاؤں پھول جاتے اور اس کا بیمار باپ اپنی بیماری کو بھول کر حکیم کی دکان کے چکر لگاتا۔ اُسے یاد آیا وہ حویلی سے رات گئے لوٹتا تھا تو اس کا باپ اس پر برس پڑتا تھا۔۔۔ شاید وہ اس کے انتظار کی گھڑیاں گن گن کر تھک گیا ہوتا تھا۔


اسے زندگی میں پہلی بار اپنے ماں باپ کی شفقتیں اور محبتیں بھی یاد آئیں۔ پلے نے جیسے اس کے اندر لگے کسی بٹن کو چھو لیا تھا کہ آپ ہی آپ اس کے اندر روشنی ہوتی چلی گئی اور اس نے ان بہت سی باتوں کی طرح جو اس نے بیس پچیس برسوں میں خود ہی سوچ ڈالی تھیں ایک بات اور سوچ، کہ حویلی اور اس کے راتب کی غلامی نے اس کے دل میں اپنوں کے بار میں شکوک پیدا کئے اور اس سے سارا اعتماد چھین لیا اور وہ اپنی جڑوں کو بھول کر راتب ڈالنے والوں کے سامنے دم ہلانے لگا تھا۔

٭٭٭
رہائی
’’میں خودکشی کرنا چاہتا ہوں۔‘‘

’’کیوں ؟‘‘
’’تا کہ تم سے نجات حاصل کر سکوں۔‘‘

’’تم مجھ سے نجات حاصل کرنا کیوں چاہتے ہو؟‘‘

’’میں تم سے اکتا گیا ہوں، تمہاری موجودگی میں میرا دم گھٹتا رہتا ہے۔‘‘

’’اس سے پہلے تو تم نے کبھی اس کا اظہار نہیں کیا۔‘‘

’’میں تم سے شروع سے ہی نفرت کرتا ہوں لیکن اب میرے صبر کا پیمانہ لبریز ہو گیا ہے۔ اب میں تمہیں مزید برداشت نہیں کر سکتا۔‘‘

’’تمہیں ایسا نہیں سوچنا چاہیے زندگی بہت قیمتی چیز ہے۔‘‘

’’میں ہر لمحہ مرنے کی اذیت سے چھٹکارا حاصل کرنا اور ایک ہی بار مر جانا چاہتا ہوں۔‘‘

’’یہ بزدلی ہے۔‘‘

’’میرے لیے اب بہادری اور بزدلی میں کوئی فرق نہیں رہا۔‘‘

’’خودکشی حرام ہے۔‘‘

’’ہاں حرام ہے لیکن تم نے بھی تو میرا جینا حرام کر رکھا ہے تم نے میرے لیے زندگی اور موت میں کوئی فرق نہیں رہنے دیا۔‘‘

’’میں تمہیں ایسا کرنے کی اجازت نہیں دے سکتا۔‘‘

’’مجھے خودکشی کے لئے بھی تمہاری اجازت کی ضرورت ہے یہی میری نفرت کا سبب ہے۔ کاش میں کوئی کام تو اپنی مرضی سے بھی کر سکتا۔‘‘

’’تم سمجھنے کی کوشش کرو۔ ہم میں سے کوئی بھی اتنا آزاد نہیں ہے۔ میں تمہیں آزاد نہیں چھوڑ سکتا۔ کیونکہ میں خود کسی دوسرے کی مرضی کا پابند ہوں اور وہ دوسرا کسی تیسرے کا۔‘‘

’’میں کچھ نہیں جاننا چاہتا سوائے اس کے کہ مجھے کم از کم خودکشی کی اجازت تو ملنی چاہیے۔‘‘

’’زندگی ایک عطیہ ہے میں چاہتا ہوں تم زندہ رہو۔ زندگی سے لطف اٹھاؤ۔‘‘

’’لطف اٹھاؤں ؟ تمہارے ہوتے ہوئے؟‘‘

’’ہاں ۔۔ زندگی کی نعمتوں سے لطف اندوز ہونے کے لیے تمہیں مجھے برداشت کرنا ہو گا۔‘‘

’’میں ایسا نہیں کر سکتا۔‘‘

’’آخر کیوں ؟‘‘
’’تم۔۔ تم میرے گلے کا طوق۔۔ میرے پاؤں کی زنجیر ہو۔۔ تم نے میری آزادی کو سلب کر رکھا ہے۔ تم نے میری روح کو مصلحتوں کے پنجرے میں قید کر رکھا ہے۔ گلے میں طوق ہو، پاؤں میں زنجیر ہو، روح پر ننگی تلوار کا پہرہ! تو کوئی کیسے خوش رہ سکتا اور زندگی کا لطف اٹھا سکتا ہے۔‘‘

’’یہ تمہارا اور میرا۔۔ ہم سب کا مقدر ہے تمہیں اس کے ساتھ سمجھوتا کرنا ہو گا۔‘‘

’’میں مزید کوئی سمجھوتہ نہیں کر سکتا۔ میں سمجھوتوں اور مصلحتوں کے ان گنت دریا عبور کرتے کرتے عاجز آ چکا ہوں۔ اکتاہٹ اور بیزاری نے میری زندگی اجیرن کر دی ہے۔‘‘

’’لیکن ذرا سوچو۔۔ اس کے باوجود ہونا۔۔ نہ ہونے سے کس قدر افضل ہے۔‘‘

’’مجھے اپنے ہونے اور نہ ہونے میں کوئی فرق معلوم نہیں ہوتا۔ سوائے اس کے کہ میں اذیت میں مبتلا ہوں۔ اگر مجھے معلوم ہوتا کہ تم پیر تسمہ پا کی طرح گردن پر سوار رہو گے تو میں کبھی یہاں نہ آتا۔ خلا میں ہی رہتا۔ افسوس مجھے مٹی نے مایوس کیا۔‘‘

’’مٹی کسی کو مایوس نہیں کرتی۔‘‘

’’مٹی مایوسیوں، ناکامیوں اور اذیتوں کا احساس دلاتی ہے۔میں اس کی کشش کے دائرے سے باہر نکلنا چاہتا ہوں۔‘‘

’’اس نے تمہیں گود لیا۔ اپنے پانیوں سے تمہاری آبیاری کی۔ اپنی ہواؤں کے جھولے میں جھلایا۔ اب تم اسے مایوسی کا طعنہ دیتے ہو، کیا یہ احسان فراموشی نہیں !‘‘

’’کاش اس نے میرے گلے میں تمہاری غلامی کا طوق نہ ڈالا ہوتا۔‘‘

’’میں تمہارے گلے کا طوق نہیں ہوں تمہاری ترقی اور بہتری کا وسیلہ ہوں۔‘‘

’’تم اس کو ترقی کہتے ہو؟‘‘

’’ہاں ۔۔ میری وجہ سے تمہیں فضیلت حاصل ہوئی۔ یاد کرو تم کیا تھے اور میں نے تمہیں کس مقام پر پہنچایا‘‘
’’تم نے مجھے بہت سی آسائشیں دیں۔ لیکن تم نے مجھ سے آزادی اور خود مختاری چھین لی‘‘
’’میں نے تم سے کچھ نہیں چھینا۔ جو کچھ تمہیں کبھی حاصل نہیں تھا فقط اس کا احساس دلایا۔‘‘

’’یہی تمہارا جرم ہے۔ میں بے لباس تھا لیکن عریاں نہیں تھا۔ تم نے مجھے لباس دیا اور احساس عریانی بھی۔ میں خالی ہاتھ تھا لیکن کسی محرومی کے احساس سے دوچار نہیں تھا۔ تم نے میرے اردگرد چیزوں کے انبار لگا دئیے لیکن میری روح کو بے اطمینانی کے پنجرے میں قید کر دیا۔ مایوسی اور احساس گناہ سے دوچار کر کے تم نے مجھے خودکشی پر مجبور کیا ہے۔‘‘

’’میں نے تمہیں جو کچھ دیا وہی تمہاری فضیلت ہے‘‘

’’مجھے فضیلت نہیں، خوشی درکار ہے‘‘

’’فضیلت بذات خود ایک بہت بڑی خوشی ہے تم اس کا احساس تو کرو۔‘‘

’’میں زندگی کے کھونٹے سے مزید بندھا رہنا نہیں چاہتا۔ میں واپس خلا ء میں جانا چاہتا ہوں ‘‘

’’تم ناشکرے ہو۔۔ خلا ء کی بے معنی وسعتوں میں بھٹکنا چاہتے ہو!‘‘

’’وہاں سکون ہے۔ وہاں بدی کا گزر نہیں، شر کی رسائی نہیں، محرومی، مایوسی اور بے بسی کا احساس نہیں، موت کا خوف نہیں، نا  انصافی نہیں، علالت و عسرت نہیں اور قید مقام نہیں۔ خلا کی وسعتیں مجھے پکارتی ہیں ‘‘
’’خلا کبھی کسی کو نہیں پکارتا۔۔ وہ کشش سے محروم ہے۔ وہ خوشی اور غم، محبت اور نفرت، زندگی اور موت تمام ذائقوں سے خالی ہے اور یہ تمہاری بدقسمتی ہے کہ تم مٹی میں رہتے ہو مگر خلا کے گن گاتے ہو حالانکہ سچی ابدیت مٹی سے وابستگی میں ہے۔ افسوس تم نے خلا کی بانجھ وسعتوں کے لیے سچی نعمتوں کے حقیقی ذائقوں کو اپنے اوپر حرام جانا۔۔ یہ کفران نعمت ہے۔ تمہیں اس کی سزا کے لیے تیار رہنا چاہیے‘‘
’’یہ سزا میرے لیے ایک عظیم تحفہ ہو گی۔ اگر مجھے زمین بدر کر دیا جائے‘‘

’’مٹی آنے والوں کا خوشدلی سے استقبال کرتی ہے۔ ان کے ننگے بدنوں کو لباس مہیا کرتی ہے، لیکن کسی کو جانے کی اجازت نہیں دیتی۔‘‘

’’میں مٹی کو اس کا دیا ہوا لباس واپس کرنا چاہتا ہوں۔ یہ سکڑ کر تنگ ہو گیا ہے۔ اس میں میرا دم گھٹتا ہے۔‘‘

’’یہ لباس تمہاری پہچان ہے۔ یہ لباس تم ہو۔ اس کے بغیر تم کچھ بھی نہیں ہو۔‘‘

’’میں اپنی شناخت کھونا چاہتا ہوں۔ میں بے نام ہونا چاہتا ہوں۔ میں مشرق مغرب شمال جنوب کی قید سے رہائی چاہتا ہوں۔ میں بے سمت خلاؤں میں بھٹکنا چاہتا ہوں۔‘‘

’’تمہارا نام حاضری کے رجسٹر میں درج ہو چکا ‘‘

’’میرا نام حاضری کے رجسٹر سے خارج کر دیا جائے‘‘

’’اس رجسٹر میں جو نام ایک بار لکھا گیا اسے مٹایا یا خارج نہیں کیا جا سکتا۔ واپسی کا خیال چھوڑ دو۔۔ واپسی کے سارے راستے بند ہیں۔‘‘

’’یہ ظلم ہے۔نا انصافی ہے۔‘‘

’’یہ ظلم اور نا انصافی نہیں۔ یہ زندگی کی اولین شرط ہے اور اگر یہ جرم ہے تو تم خود بھی اس کا ارتکاب کر چکے ہو۔ کیا تم بتا سکتے ہو کہ اگر تمہیں خلاء کی ویرانیاں اس قدر عزیز تھیں تو تم نے مٹی اور ہریالی کے لمس کی خواہش کیوں کی تھی اور زندگی کے سمندر میں اترتے ہی تم نے لائف بیلٹ پر قبضہ کرنے کے لیے قتل عام کیوں کیا تھا۔‘‘

’’میں اس کی تلافی کرنا چاہتا ہوں ‘‘

’’تلافی کے لیے ضروری ہے کہ تم زندگی کی حفاظت کرو‘‘

’’جس کا انجام ناپائیداری اور فنا کے سوا کچھ نہ ہو اس کی حفاظت کیسے اور کب تک کی جا سکتی ہے‘‘

’’جب تک اس کا اِذن ہو‘‘

’’کچھ بھی ہو میں رہائی چاہتا ہوں میں مٹی کا لباس اتار کر ابدیت سے ہمکنار ہونا چاہتا ہوں ‘‘

’’کیا تمہیں بانجھ ابدیت کے کبھی نہ ختم ہونے والے جمود سے ہول نہیں آتا؟‘‘

’’وہ بلندی اور سرفرازی ہے، لا محدودیت ہے‘‘

’’زمین سے بلند کوئی مقام نہیں، زمین خلاؤں کا عرش ہے اس سے جدا ہو کر تم پھر بے معنی، بے وقعت اور بے نام ہو جاؤ گے‘‘

’’لیکن یہاں تم ہو۔۔ غلامی کے سلاسل کی صورت‘‘

’’ہاں میں ہوں اور مجھے حکم ہے کہ تمہاری حفاظت کروں۔ میں حکم عدولی نہیں کر سکتا‘‘

’’لیکن میں حکم عدولی کرنا چاہتا ہوں ‘‘

’’تم ایسا نہیں کر سکتے۔ فرار کے تمام راستے بند ہیں ‘‘
’’میں ایسا کروں گا۔میں اب مزید تمہارے ساتھ رہنا نہیں چاہتا۔ تم نے اس زمین کو مصائب اور آلام کا گھر بنا دیا ہے۔ تم نے یہاں طرح طرح کے تعصبات، نفرتوں اور نا انصافیوں کے بیج بوئے ہیں۔ زندگی کی ہزاروں صورتیں تھیں۔ لیکن تمہیں صرف اپنی صورت پسند آئی تم اپنے سوا کسی کو آزادی سے جینے کا حق نہیں دیتے۔ میں اب ایک پل بھی یہاں نہیں رکوں گا۔‘‘

’’ضد نہ کرو۔۔ اب بھی وقت ہے واپس جانے کا خیال چھوڑ دو۔‘‘

’’کیسے چھوڑ دوں ۔۔ کس کے لیے چھوڑ دوں ؟‘‘

’’بہتے دریاؤں، اڑتے بادلوں، نگر نگر گھومتی ہواؤں، چاندنی راتوں، طلوع ہوتی صبحوں، کھلتے پھولوں اور گھگھوہ گھوہ الاپتی فاختاؤں کے لئے‘‘

’’میرے لیے سب مناظر اور نغمے بے معنی ہیں۔ آدمی اندر سے خوش نہ ہو تو ساری خوبصورتیاں بدصورتیوں میں تبدیل ہو جاتی ہیں ‘‘
’’کیا تم دیکھ سکتے ہو؟‘‘

’’ہاں مجھے سب کچھ دکھائی دے رہا ہے۔ لوگ، مشینیں اور اپنا جسم‘‘

’’پھر تم نے اس کا غم میں ڈوبا ہوا چہرہ بھی دیکھا ہو گا‘‘
’’ہاں، دیکھا ہے۔۔ یہ چہرہ مجھے ہمیشہ دھوکا دیتا رہا ہے‘‘

’’ اور آنسوؤں سے لبریز آنکھیں !۔۔ کیا تم نے ان آنسوؤں کو شمار کیا ہے؟‘‘

’’یہ آنکھیں بے وفا اور گمراہ کن ہیں میں انہیں دیکھنا نہیں چاہتا‘‘

’’نہ دیکھو۔۔ مگر تم سن بھی تو سکتے ہو؟‘‘

’’ہاں مجھے سب کچھ سنائی دے رہا ہے۔ کاش میری آواز بھی سنائی دے سکتی اور میں کہتا وہ میرے جسم کو مت چھوئے۔‘‘

’’اگر تمہیں اس کی بے گناہی کا اب بھی یقین نہیں ہے تو پھر آؤ۔۔ ایک آواز سنو۔‘‘

’’اب۔۔ابو۔۔ جی‘‘
’’یہ آواز؟۔۔ یہ کیسی آواز ہے۔۔ کون مجھے پکارتا ہے؟‘‘

’’یہ مٹی سے تمہارے کبھی نہ ٹوٹنے والے تعلق کی آواز ہے‘‘

’’میں اس آواز سے رہائی چاہتا ہوں ‘‘

’’تم اس آواز سے رہائی حاصل نہیں کر سکتے کیونکہ یہ تمہاری اپنی آواز ہے‘‘

’’میں اس آواز کی پہنچ سے دور جانا چاہتا ہوں ‘‘

’’تم اس آواز سے دور نہیں جا سکتے۔ یہ آواز ہر جگہ تمہارا پیچھا کرے گی‘‘
’’مجھے اس آواز کی کشش سے بچاؤ۔۔ میں لمحہ لمحہ نیچے گرتا جا رہا ہوں ‘‘

’’تم نیچے نہیں گر رہے ہو۔۔ اپنے جسم میں واپس آ رہے ہو‘‘

’’پانی‘‘
’’پانی؟‘‘
’’پانی۔۔ پانی‘‘
’’مبارک ہو۔۔ ہوش آ رہا ہے‘‘

’’خدایا تیرا لاکھ لاکھ شکر ہے‘‘

٭٭٭
سانپ اور خوشبو


بچپن کی بہت سی ایسی یادیں ہیں جو آنسوؤں کے قطروں کی طرح ٹپ ٹپ غلام علی کے دل پر گرتی رہتی ہیں اور اس کا دل صابن کی گاچی کی طرح کھرتا رہتا ہے۔


غلام علی پچیس۔تیس سال کا کڑیل جوان ہے لیکن ہر وقت ایک آٹھ دس سالہ ڈرپوک اور ندیدے سے لڑکے کی انگلی پکڑے رکھتا ہے۔ یہ ندیدہ اور ڈرپوک لڑکا اسے شہر کی گلیوں اور بازاروں میں لئے لئے پھرتا ہے۔ اس لڑکے نے بھوک اور پیاس کا ہو کا دیکھا ہے اور اب اسکا پیٹ نہیں بھرتا۔غلام علی کو معقول تنخواہ ملتی ہے لیکن وہ ساری تنخواہ اس ندیدے لڑکے کی خاطر تواضع پر صرف کر دیتا ہے۔


غلام علی کو ایک ایسی خوشبو کی تلاش ہے جس کا نام وہ نہیں جانتا۔


صرف گامی اس خوشبو کی پہچان سکتا ہے۔ گامی اس لڑکے کا نام ہے جس کی وہ انگلی پکڑے رکھتا ہے۔ گامی کے اندر ایک پانچ چھ برس کا بھول بھالا سہا ہوا بچہ ہے۔ اس بچے کا نام بھی گامی ہے۔


گامی ایک ماں تھی۔۔۔۔ ہر آدمی کی ماں ضرور ہوتی ہے۔


گامی کی ماں کا نام ماں تھا۔۔۔۔ ہر ماں کا یہی نام ہوتا ہے۔


ہر ماں کی طرح گامی کی ماں بھی کہانیاں سنایا کرتی تھی۔۔۔۔ مگر بچہ ٹوٹرو کی کہانی گامی نے ماں سے اتنی بار سنی تھی کہ خود بچہ ٹوٹر بن گیا تھا۔ جس کی ماں دانہ دنکا چگنے کہیں دور نکل گئی تھی اور اسے گھونسلے میں اکیلے بیٹھے ہوئے ڈر لگ رہا تھا۔


بچہ ٹوٹرو کی کہانی بڑی اچھی تھی مگر اس کہانی کو سننے کے لئے بڑے کٹھن مرحلوں سے گزرنا پڑتا تھا اگر سردیوں کی کوئی یخ بستہ رات ہوتی تو بچہ ٹوٹرو کی کہانی سننے کے لئے نرم، گرم بستر سے نکل کر مکان کی کھلی چھت پر جانا پڑتا تھا۔


گامی نے ماں سے کبھی کہانی سنانے کی فرمائش نہیں کی تھی۔ ماں کا جب جی چاہتا اسے بستر سے اٹھا لیتی اس کا سر منہ چومتی اور سردیوں کی تاریک رات یا گرمیوں کی شکر دو پہر میں چھت پر لے جاتی اس کا باپ گرمی ہو یا سردی چپ چاپ اپنے بستر پر لیٹا رہتا صرف کبھی کبھار کھانسنے لگتا۔


پہلے پہل ماں اسے سوتے یا جاگتے میں اٹھا کر چھت پر لے جاتی تھی پھر وہ خود اٹھ کر ماں کے ساتھ چھت پر جانے لگا۔ وہ اسے اٹھانے، جگانے کے لئے ہاتھ لگاتی تو وہ ہڑ بڑا کر اٹھ بیٹھتا اور آنکھیں ملے بغیر ایک کل کی طرح آگے آگے سیڑھیاں چڑھنے لگتا۔ مگر پھر ماں کے قدموں کی چاپ نہ پا کر ٹھٹک جاتا۔ خوف سے اس کا دل ہل جاتا منہ سے چیخ نکل جاتی۔۔۔ اس کی ماں گھبرائی ہوئی آتی اور اسے واپس بستر میں لے جاتی۔


کبھی کبھی گرمیوں میں رات کو جب وہ چھت پر سو رہے ہوتے، وہ ماں کے اٹھنے کی آہٹ سن کر خود بخود اٹھ بیٹھتا اور آنکھیں ملے بغیر ماں کے قدموں کی چاپ کے ساتھ ساتھ سیڑھیاں اتر کر تھڑے پر آ کر بیٹھ جاتا، تھڑے پر ان کے بیٹھنے کی جگہ مخصوص ہو چکی تھی۔۔۔ تھڑے کے چاروں طرف مچھر بھنبھناتے۔۔۔ ٹڈیاں بولتیں۔۔۔۔ چوہے دوڑتے اور ہمسائیوں کی کالی بلی منڈیروں پر گھومتی رہتی حبس سے دم گھٹتا اور پسینے سے جسم شرابور ہو جاتے۔ مگر جب تک اس کے باپ کو کھانسی نہ آتی وہ دونوں تھڑے پر بیٹھے رہتے۔ کبھی کبھی وہ ماں کے زانوں پر سر رکھ کر تھڑے کی کچی زمین پر سو جاتا وہ اس کے بالوں میں انگلیوں سے کنگھی کرتی رہتی۔ لیکن باپ کے کھانسنے پر وہ یوں اچھل پڑتا جیسے کچی جماعت کا لڑکا چھٹی کی گھنٹی بجنے پر خوش ہو کر اچھلتا ہے۔


 جب وہ دوبارہ چھت پر آتے اس کا باپ پہلو بدل کر چپ چاپ سو رہا ہوتا! چھت پر ہمسایوں کی کالی بلی جس کی آنکھیں اندھیرے میں چمکتی تھیں گھوم رہی ہوتی اور ایک ہلکی ہلکی خوشبو جو اسے بدبو کی طرح بری لگتی تھی چھت پر پھیلی ہوتی وہ اس خوشبو یا بدبو کو جس کا وہ نام نہیں جانتا تھا پہچانتا تھا یہ اجنبی سی مانوس خوشبو یا بدبو بچہ ٹوٹرو کی کہانی کے آغاز اور انجام کی پہچان کا کام دیتی تھی۔


گرمیوں کی دوپہریں بڑی ویران سنسان اور اداس ہوتی تھیں ہر طرف خاموشی ہوتی صرف آٹا پیسنے کی چکی کا گھگتھو بولتا جو ہر بات کا جواب ہاں ہاں یا نہیں نہیں میں دیتا سب بچے اپنے اپنے گھروں کو چلے جاتے وہ اکیلا گلی میں گھگھو کی آواز کے ساتھ کھیلتا رہتا کبھی کبھی ماں اسے اندر بلا لیتی اور وہ اس کے ساتھ چمٹ کر سو جاتا لیکن پھر کبھی کبھی۔۔۔۔ اچانک وہی اجنبی مانوس خوشبو اس کے نتھنوں میں گھس آتی تو وہ ہڑ بڑا کر اٹھ بیٹھتا۔۔۔ شائد اس کی خوشبو یا بدبو سے ماں کی نیند بھی خراب ہو جاتی تھی۔ وہ اٹھ کر سیڑھیاں چڑھنے لگتی۔۔۔ گھر میں ایک ہی کمرہ تھا کوئی برآمدہ یا درخت بھی نہ تھا چھت پر لو چلتی تھی چھت کا کچا فرش توے کی طرح گرم ہوتا۔۔۔۔ سورج سوا نیزے پر آ کر سایہ کرتی مگر دھوپ چارپائی کے بان کو جلا کر اور سوراخوں سے جھانک جھانک کر اس کے جسم مین سوئیاں چبھوتی رہتی ماں اسے دور جوہڑوں میں نہاتے ہوئے مویشی۔۔۔ سڑکوں پر آتے جاتے گڈے اور راستوں پر ناچتے بگولے دکھاتی وہ ان بگولوں اور واور  ولوں کو دیکھ کر سہم جاتا اور جب کبھی یہ بگولے جن میں نظر نہ آنے والی بھتنیاں لڈی مارتی پھرتی تھیں قریب آ جاتے تو اس کا دل بیٹھنے لگتا اور وہ ماں سے چمٹ جاتا۔ لو کے بگولوں کے ساتھ گدھا مارتی بھتنیاں جب تالیاں بجاتی دور چلی جاتیں تو اس کا سانس ٹھکانے آ جاتا ماں اسے بہلانے کے لئے بچہ ٹوٹرو کی کہانی سنانے لگتی۔۔۔۔


 ایک تھی فاختہ۔۔۔۔ اللہ میاں کی فاختہ۔۔۔ ایک تھا اس کا ٹوٹرو


دونوں ون کے ایک پیڑ پر گھونسلے میں رہتے تھے۔۔۔۔ دونوں ایک دوسرے سے جدا ہونا چاہتے لیکن فاختہ کو اپنے اور ٹوٹرو کے لئے دانہ دنکا چگنے باہرجانا پڑتا دونوں پیلو پکنے کا انتظار کرتے تھے۔ جب پیلو پکیں گے وہ ٹوٹرو کو اکیلا چھوڑ کر نہیں جایا کرے گی۔ دونوں مزے سے بیٹھ کر پیلو کھا لیا کریں گا۔۔۔۔ لیکن ایک روز جب وہ چونچ میں ٹوٹرو کے لئے دانہ و نکالے کر لوٹی تو اس نے دیکھا کہ اس کے ٹوٹرو کو کسی ظالم شکاری نے مار گرایا تھا۔ اس کے بعد فاختہ جہاں بیٹھی ٹوٹرو کو یاد کر کے روتی اور جب بھی پیلو پکنے کی رت آتی وہ پیڑوں کی شاخوں پر بیٹھ کر بین کرتی۔۔۔


بچہ ٹوٹرو۔۔۔۔ پیلو پکیساں۔۔۔۔ کھانہ سکیاں 

مارو نجائیوں۔۔۔۔ ہتھ نہ آیوں۔۔۔۔ بچہ ٹوٹرو


کہانی سناتے سناتے ماں کی آواز ابھر جاتی لیکن پھر اچانک پتہ نہیں کیسے اسے یاد آ جاتا اور وہ اسے لے کر نیچے آ جاتی۔۔۔۔ اس کا باپ کروٹ بدلے ٹھنڈے اور اندھیرے کمرے میں سو رہا ہوتا اور اجنبی مانوس خوشبو یا بدبو۔۔۔۔ کمرے میں بکھری ہوتی۔۔۔


گامی کو وہ بارش بھی یاد تھی جب وہ ماں کے ساتھ چھت پر بیٹھا بھیگ رہا تھا۔۔۔۔ بجلی چمکتی اور بادل گرجتے تھے۔ ماں کہانی سنا چکی تھی اور اب اسے بہتے ہوئے پرنالے اور بھاگتے ہوئے بادل دکھا دکھا کر بہلا رہی تھی اور بار بار اس کا منہ چوم رہی تھی۔


اسے سردیوں کی کئی اندھیری راتیں بھی یاد تھیں۔۔۔۔


سات ترنگڑ۔۔۔۔ بارہ کھتیاں اور قطبی تارہ۔۔۔۔ وہ کھیس کی بکل مار کر اسے اپنے ساتھ چمٹا لیتی تھی۔ سردی  سے اس کے دانت بجنے لگتے تو وہ اسے سینے سے لگا کر تھپکتی رہتی۔ پھر اسے کچھ دکھائی تو نہ دیتا مگر وہ سنگھ لیتا خوشبو کی لہر کمرے سے نکل کر باہر کے دروازے تک پھیل جاتی۔ اسی لمحے اس کے باپ کے کھانسنے کی آواز سنائی دیتی۔ اس کی ماں باہر کا دروازہ بند کرنے جاتی تو وہ بھاگ کر اپنے بستر میں آ جاتا اور جب تک وہ لوٹتی وہ اس کے لئے بستر گرم کر چکا ہوتا۔


وہ سب راتیں اور باتیں بھول سکتا ہے لیکن بھادوں کی ایک گرم اور تاریک رات کا خیال آتے ہی اسے جھر جھری آ جاتی ہے۔ وہ ابھی ابھی تڑے پر آ کر بیٹھے تھے کہ تھڑے کے نزدیک گز بھر لمبا سانپ رینگتا دکھائی دیا۔ خوف سے اس کا پیشاب خطا ہو گیا۔ اس کی ماں کے منہ سے ایک گھٹی ہوئی چیخ نکل گئی۔ وہ دونوں بھاگ کر سیڑھیاں چڑھنے لگے مگر پھر پتہ نہیں کیوں اس کی ماں نے اسے سیڑھیوں میں روک لیا۔


’’ابھی ہم اوپر نہیں جا سکتے‘‘


’’مگر نیچے سانپ ہے ماں ‘‘


’’سانپ کہاں نہیں ہے‘‘

’’سانپ سیڑھیاں چڑھ سکتا ہے؟‘‘


’’سانپ صرف سیڑھیاں اتر سکتا ہے‘‘


وہ کچھ مطمئن سا ہو گیا۔۔۔۔ اچانک اسے خیال آیا کہیں چھت پر بھی سانپ نہ ہو لیکن پھر اس خیال سے کہ چھت پر ہمسایوں کی چمکتی آنکھوں والی بلی ہے وہ مطمئن ہو گیا لیکن نیچے صحن میں جہاں سانپ تھا آنکھیں پھاڑ پھاڑ کر دکھا رہا۔ اس کی ماں چھت کی طرف یوں پریشان ہو کر دیکھ رہی تھی جیسے چھت پر بھی سانپ رینگ رہا ہو۔ سانپ اس رات سیڑھیاں چڑھ کر چھت پرنہ آیا۔ لیکن اس کے بعد اکثر سوتے میں اس کے سینے پر چڑھ آتا اس کی چھاتی پر کنڈلی مار کر بیٹھ جاتا اور اپنی دو شاخی زبان سے اس کا بھیجا چاٹنے لگتا۔


اس کے بعد جب بھی وہ خوشبو یا بدبو سونگھتا۔ سانپ اس کی چھاتی پر کنڈلی مار کر بیٹھ جاتا اور اس کا بھیجا چاٹنے لگتا، پھر جب سانپ اس کا بھیجا چاٹ کر چلا جاتا تو اس کی ماں کہتی اسے دورہ پڑا تھا۔


پھر وہ قریب کے قصبے میں پڑھنے جانے لگا۔


ماسٹر جی نے کہا تھا سکول آتے اور جاتے ہی ماں باپ کو سلام کیا کرو وہ سکول سے سیدھا گھر آ کر ماں کو سلام کرتا ماں کہیں گئی ہوتی تو وہ اسے سلام کرنے کیلئے مارا مارا پھرتا۔ ماں کہتی باپ کو بھی سلام کیا کرو ماسٹر جی بھی یہی کہتے تھے۔ وہ باپ کو سلام کرنا چاہتا تھا لیکن اسے اس سے بی حد خوف آتا تھا۔ اس کا باپ سورج کی طرح بڑا خوفناک اور بلند تھا۔


اس کی ماں زمین کی طرح مہربان تھی۔


وہ زمین پر بھاگ سکتا تھا۔ چھپ سکتا تھا، مٹی کے کھولنے بنا سکتا تھا لیکن سورج کی طرف دیکھے سے نگاہیں خیرہ ہو جاتی تھیں۔ آنکھوں سے پانی بہنے لگتا تھا۔


گامی نے شیر نہیں دیکھا تھا مگر اس کی دھاڑ سنی تھی۔


اس نیند کو آتے جاتے نہیں دیکھا تھا مگر اس کی مٹھاس کو پہچانتا تھا مگر جس طرح ہمسائیوں کی کالی بلی اندھیرے میں بھی چوہا پکڑ لیتی تھی اسی طرح وہ بھی آنکھیں بند کر کے اس خوشبو یا بدبو کو پہچان سکتا تھا۔


اس کی ماں اکثر اس کے ہاتھ عطر کی چھوٹی چھوٹی شیشیاں منگاتی رہتی تھی کبھی چار شیشی کوڑے کے ڈھیر میں پھینک دیتی تھی۔


پھر ایک بار ماں نے اسے ایک خالی شیشی دے کر ہدایت کی تھی کہ وہ دکاندار سے بالکل ایسی ہی شیشی خرید لائے۔ یہ خالی شیشی اس کی ماں نے روئی میں لپیٹ کر اس کے بستے میں چھپا دی تھی اور اسے تاکید کی تھی کہ وہ اسے کھول کر نہ دیکھے دکاندار خود کھول کر دیکھ لے گا لیکن اس نے ماں کے حکم کی خلاف ورزی کی اور سکول جاتے ہوئے خالی شیشی کو بستے سے نکالا اور روئی ہٹا کر خالی شیشی کو سونگھ لیا اس کے بعد اسے کچھ یاد نہیں کہ وہ کب اور کیسے گھر پہنچا اور وہ خالی شیشی کہاں گئی۔ اس کی ماں نے بتایا تھا کہ اسے دورہ پڑا تھا اور وہ سڑک کے کنارے ایک کھڈ میں بے ہوش پڑا تھا کہ کسی راہ گیر نے اٹھا کر اسے گھر پہنچایا۔


گامی وہ خالی شیشی کھو بیٹھا تھا۔ اگر وہ اسے نہ کھو دیتا تو شائد ماں خون تھوکنا شروع نہ کرتی۔ اسے خالی شیشی اور اسکی خوشبو سے بہت خوف آتا تھا لیکن ماں کے کملائے اور مرجھائے ہوئے چہرے کو دیکھ کر وہ ہر روز سکول سے آتے جاتے شیشی تلاش کرنے کے لئے رک جاتا ماں خالی شیشی کے غم میں خون تھوکتی رہی۔ وہ بھی خوشبو کا نام نہ جانتی تھی سونگھ کر پہچان سکتی تھی۔


وہ کہیں آ جا نہیں سکتی تھی۔ بستر پر پڑی کھانستی اور خون تھوکتی رہتی تھی۔ ہمسائیوں کی کالی بلی سارا دودھ پی جاتی تھی۔ مگر وہ دودھ کا برتن نہیں ڈھانپتی تھی یا ڈھانپ نہیں سکتی تھی۔ اسے پیار بھی نہیں کرتی تھی دور رہنے کو کہتی تھی۔ ایک چھوٹی سی خالی شیشی گم کرنے پر اتنی سخت سزا دے رہی تھی۔ گھر کا کام کاج پڑوسنیں کر کے دے جاتی تھیں۔ ماں صرف لیٹی رہتی تھی۔ کبھی کبھی رونے لگتی تھی۔


پھر گھر میں اکثر مہمان عورتیں آنے لگیں، پھوپھیاں، چچیاں اور خالائیں ایک جاتی۔۔۔۔ دوسری آ جاتی۔


پھر ایک روز مدرسے میں گاؤں کا آدمی آیا اور بولا۔


’’گامی گھر چل۔۔۔۔ تیری ماں تجھے بلاتی ہے‘‘


ماسٹر نے فوراً چھٹی دے دی۔ وہ آدمی کے ساتھ گاؤں آ رہا تھا۔ اس نے راستے میں سوچا کیوں نہ ایک بار پھر تلاش کر کے دیکھ لے کیا پتہ خالی شیشی مل جائے۔ لیکن آدمی نے اسے ایسا کرنے نہیں دیا کیا پتہ خالی شیشی مل ہی جاتی۔


لوگوں کے درمیان اس کی ماں چارپائی پر چپ چاپ لیٹی تھی۔ آج اسے کھانسی کا دورہ نہیں پڑتا تھا۔ چہرے پر تکلیف کے آثار بھی نہیں تھے۔ وہ ہجوم کو چیرتا ہوا سیدھا اس کے پاس پہنچا اور سلام کیا ابھی ماں نے سلام کا جواب دینے کے لئے آنکھیں نہیں کھولی تھیں کہ لوگوں کے ہجوم میں اسے جانی پہچانی اجنبی خوشبو آئی اور اس کے منہ سے کف بہنے لگا۔


غلام علی کو گھر سے بھاگے پندرہ بیس برس ہو گئے ہیں لیکن اب بھی اسے خالی شیشی یا اسکی خوشبو کا نام جاننے کی شدید خواہش ہے۔ اسی لئے وہ ہر وقت گامی کی انگلی پکڑے رکھتا ہے۔ کئی بار راہ گیروں نے اسے ایمبولنس میں ہسپتال پہنچایا ہے۔


ڈاکٹر کا کہنا ہے کہ وہ خوشبو سے الرجک ہے۔ اسے ہر قسم کی خوشبو سے دور رہنا چاہئے۔ لیکن غلام علی نہیں مانتا وہ کہتا ہے کہ خوشبوؤں کی اتنی قسمیں ہیں کہ انہیں گنا بھی نہیں جا سکتا۔ ایسی ابھی خوشبوئیں ہیں جو اس کا ذہن سونگھتا رہتا ہے۔ دل محسوس کرتا رہتا ہے یہ سب یادوں کی خوشبوئیں ہیں جو آنسوؤں کے قطروں کی طرح ٹپ ٹپ غلام علی کے دل پر گرتی رہتی ہیں اور اس کا دل صابن کی گاچی کی طرح کھرتا رہتا ہے۔

٭٭٭
سورج کی تلاش


 اور وہ تاریک سرنگ میں محصور ہو گئے۔


وہ اس وادی سے جہاں کبھی کبھار سورج نکلتا اور چاند چمکتا تھا ہجرت کر کے روشن وادی کی طرف جا رہے تھے۔ جہاں سال کے بارہ مہینے سورج نکلتا اور چاند چمکتا تھا۔


بوڑھے رہنما نے جو اس وادی کا راستہ جانتا تھا انہیں بتایا تھا کہ روشن وادی تک جانے کے لئے ایک طویل خوفناک اور تاریک سرنگ سے گزرنا پڑتا ہے۔ لیکن ان کے حوصلے اس قدر بلند تھے اور وہ روشنی  کے لئے اس قدر بے تاب تھے کہ بڑی سے بڑی قربانی دے سکتے تھے۔ تاریک سرنگ میں اس قدر گھپ اندھیرا تھا کہ ہاتھ کو ہاتھ سجھائی نہ دیتا تھا۔ لیکن وہ بڑے نظم و ضبط سے ایک دوسرے کے کاندھے پر ہاتھ رکھے اور اپنا زاد راہ اٹھائے رواں دواں رہے۔


راستہ دشوار گزار تھا۔ قدم قدم پر ٹھوکریں لگتی تھیں۔ سب سے زیادہ ٹھوکریں سب سے اگلے آدمی کے حصے میں آئی تھیں۔ وہ بوڑھا تھا ان ٹھوکروں اور سفر کی صعوبتوں کی تاب نہ لا کر ہمیشہ کر لئے ان سے جدا ہو گیا۔


جب چھاتی پیٹنے کے لئے انہوں نے ایک دوسرے کے کندھوں سے ہاتھ اٹھائے ان میں سے کچھ لوگ ایک نئی لذت سے آشنا ہوئے۔ دوبارہ ایک دوسرے کا کندھا تلاش کرتے ہوئے ان کے ہاتھ ایک دوسرے کے زاد راہ اور عورتوں کے بدنوں سے چھوئے تو انہوں نے ایک دوسرے کا کندھا تلاس کرنا چھوڑ دیا۔ اور تتر بتر ہو گئے۔


نئے سردار نے جب روشن وادی کے لئے سفر جاری رکھنے پر اصرار کیا تو انہوں نے اسے قتل کر دیا اور ایک دوسرے کی جیبوں اور بغلوں میں ہاتھ ڈال کر ہنسنے لگے۔


مگر وہ۔۔۔۔ جن کا زاد سفر چوری ہو گیا تھا اور جن کی عورتوں کے جسم لہو لہان ہو گئے تھے۔ موہوم منزل کا خیال چھوڑ کر واپس اس وادی میں جانے کی باتیں سوچنے لگے جہاں کبھی کبھار سورج نکلتا تھا۔


لیکن وہ جنہوں نے پانی کے مشکیزے اور خوراک کے بڑے بڑے تھیلے چھین کر ڈھیر لگا لئے تھے اور عورتوں کے جسم ٹٹولنے سے آشنا ہو چکے تھے سرنگ کی پتھریلی دیواروں سے لگ کر بیٹھ گئے جب بھوکے لوگوں نے اپنی لہولہان عورتوں کے ساتھ واپس لوٹنے پر اصرار کیا تو ان میں سے کچھ اٹھے اور سرنگ کا پچھلا راستہ پتھروں سے بند کر آئے۔ پھر وہ ان بھوکے لوگوں کو جو اپنی چیزیں اور عورتیں واپس مانگتے تھے ہانک کر سرنگ کے بہت اندر تک لے گئے۔


سرنگ میں دیر تک محصور رہتے رہتے جب وہ تاریکی سے مانوس ہو گئے اور دوسروں کے پاس اپنی چیزیں دیکھ کر چیخنے لگے تو انہیں پتھر مار مار کر ادھ موا کر دیا گیا وہ ایڑیاں رگڑ رگڑ کر مرنے لگے۔۔۔۔!


 اور سرنگ میں بدبو پھیلنے لگی۔۔۔۔


پھر وہ تین گروہوں میں بٹ گئے۔


پہلا گروہ۔۔۔۔ جو پتھریلی دیواروں سے لگا بیٹھا تھا اس وقت تک تاریک سرنگ سے باہر نہ جانا چاہتا تھا۔ جب تک خوراک کا آخری دانہ۔۔۔۔ پانی کا آخری قطرہ اور ایک بھی جوان عورت زندہ تھی۔


دوسرا گروہ۔۔۔۔ پتھریلی دیواروں کا حصار توڑ کر سرنگ پار کرنا اور روشن وادی میں جلد از پہنچنا چاہتا تھا۔


 اور تیسرا گروہ۔۔۔۔ پیچھے ہٹ کر سرنگ کے منہ سے پتھر ہٹانا اور واپس اس وادی میں جانا چاہتا تھا جہاں کبھی کبھار سورج نکلتا تھا۔


تینوں گروہ آپس میں دست و گریباں تھے کہ قریب کا آتش فشاں پھٹ پڑا اور بہت سے لوگ سرنگ کے اندر پتھروں اور چٹانوں کے نیچے دب کر مر گئے۔ اس افرا تفری میں مایوس گروہ کے آدمی اس وادی میں بھاگ جانے میں کامیاب ہو گئے۔ جہاں کبھی کبھار سورج نکلتا تھا۔


پتھریلی دیواروں سے لگ کر بیٹھے ہوئے گروہ کی ایک بڑی تعداد چٹانوں کے نیچے دب گئی۔


 اور وہ لوگ۔۔۔۔ جو روشن وادی کی طرف جانا چاہتے تھے۔ اپنے کٹے ہوئے اعضاء چھلنی جسموں اور زخمی روحوں کے ساتھ روشن وادی کی طرف رینگنے لگے۔ ان میں سے جو بھی تاریک سرنگ سے نکل کر روشن وادی میں پہنچا اس کی آنکھیں روشنی سے چندھیا گئیں اور وہ بصارت سے محروم ہو گیا۔


وہ سب روشن وادی میں پہنچ گئے۔ لیکن بصارت سے محروم ہو کر ان کے لئے روشن وادی اور تاریک سرنگ میں کوئی فرق نہیں تھا۔ وہ اپنے لٹے ہوئے سامان اپنی عورتوں اور واپس چلے جانے والے لوگوں کو یاد کر کے رونے اور وادی میں بھٹکنے لگے۔ لیکن وہ پر امید تھے کہ اب ان کے ہاں جو بچے پیدا ہوں گے شائد وہ بصارت سے محروم نہ ہوں !

٭٭٭
تیرھواں کھمبا

        گارڈ نے وسل دے دیا تھا اور سبز جھنڈی لہرا دی تھی،جب ایک نوبیاہتا جوڑا اس کے سامنے کی سیٹوں پر آ کر بیٹھ گیا اسے ایسا لگا جیسے وہ آرام دہ سیٹ پر نہیں بیٹھا تپی ہوئی ریل کی پٹڑی پر اوندھے منہ پڑا ہے۔


لڑکی اسے دیکھ کر یوں ہکا بکا رہ گئی جیسے وہ راولپنڈی جانے والی ریل کار کی بجائے ملتان جانے والی ریل کار میں سوار ہو گئی ہو۔


اس کے شوہر نے رومال سے اس کے لئے سیٹ صاف کرتے ہوئے بڑی محبت سے کہا۔


’’بیٹھو انجی۔‘‘


’’انجی ۔۔ انجی ۔۔ انجی ‘‘


اس پر چاروں طرف سے پتھر برسنے لگے۔


اس کا سارا بدن لہولہان ہو گیا اسے ایسے لگا جیسے تیز رفتار ریل کار کا انجن اس کے اوپر سے گزر گیا ہو اور اس کے جسم کی بوٹیاں ہوا میں اُڑ رہی ہوں۔ وہ اپنی سیٹ پر کھڑکی کی طرف منہ کر کے بیٹھا تھا لیکن ایک تیسری آنکھ اس کی کنپٹی پر اُگ آئی تھی۔ وہ محسوس کر رہا تھا کہ اس کی موجودگی سے وہ پریشان ہو گئی ہے۔ اس کے چہرے کا رنگ پھیکا پڑ گیا ہے اور منہ کا ذائقہ خراب ہو گیا ہے۔ اس نے ادھر ادھر دیکھا مگر کہیں کوئی سیٹ خالی نظر نہ آئی۔ اس قدر طویل سفر کھڑے ہو کر طے کرنا مشکل کام تھا وہ اپنی سیٹ پر بیٹھا رہا پھر اس نے تہہ کیا ہوا اخبار،جس کا ایک ایک لفظ وہ پہلے ہی پڑھ چکا تھا،نکالا اور اپنے جسم کو اخبار کے اوراق کے پیچھے چھپانے کی ناکام کوشش کرنے لگا۔


ریل کار کے آہنی پہئے حرکت میں آئے۔ وہ کھڑکی سے باہر دیکھ رہی تھی، پلٹ کر اپنے شوہر سے باتیں کرنے لگی۔ اور وہ۔۔ وہ بظاہر اخبار پڑھ رہا تھا مگر اس کے اندر کوئی طاقت ور انجن جلدی جلدی کانٹے بدل رہا تھا۔ اخبار چھوڑ کر اس نے کھڑکی کے باہر کے منظر میں پناہ لی۔۔ دور دور تک ریل کی پٹڑیوں کا جال بچھا ہوا تھا۔ ریل کے خالی،فالتو اور بے کار ڈبے کونوں میں چپ چاپ کھڑے تھے اور کانٹے بدلتی فاصلے طے کرتی ہوئی ریل کار کو رشک بھری نظروں سے دیکھ رہے تھے۔


ریل کی بے شمار پٹڑیاں دیکھ کر اسے خیال آیا کہ اگر وہ ریلوے انجن ہوتا تو بوکھلا جاتا اور یقیناً کسی غلط پٹڑی کا انتخاب کر کے کسی دوسرے انجن سے ٹکرا جاتا۔ ٹکرانے کے خیال سے اسے لذت ملی اور اس کا جی چاہنے لگا کہ کاش وہ واقعی کوئی طاقتور انجن ہوتا جو کسی غلط پٹڑی پر دندناتا، شور مچاتا، چنگھاڑتا اور خس و خاشاک کو اپنے ساتھ اڑاتا کسی دوسرے انجن سے ٹکرا کر پاش پاش ہو جاتا۔ انجن کے نیچے آ کر کچلے جانے اور انجن بن کر کسی دوسرے انجن سے ٹکڑا کر پاش پاش ہو جانے میں کتنا فرق تھا۔


ریل کار اب راوی عبور کر رہی تھی۔


بوٹنگ کرتے ہوئے لوگ نظر آئے تو اس نے تڑپ کر لڑکی کی طرف دیکھا۔ مگر اس نے کوئی توجہ نہ دی وہ اپنے شوہر سے سرگوشیوں میں مصروف تھی۔


راوی کسی خوبصورت لمحے کی طرح گزر گیا۔۔ مگر اس کے دل میں دیر تک چپو چلتے رہے۔ 

   اور ابھی وہ ایک سرد آہ بھی نہیں کھینچ سکا تھا کہ کھجوروں میں گھری ہوئی مقبروں کی عمارتیں ایک حسین سپنے کی طرح دکھائی دینے لگیں۔ جہانگیر اور نور جہاں کے مقبرے قریب قریب تھے، مگر ان میں ریل کی پٹڑیاں حائل ہو گئی تھیں۔ وہ زنجیر کھینچے بغیر تیز رفتار ریل کار سے اتر گیا اور لمبے لمبے ڈگ بھرتا ہوا پانچ برسوں کا طویل سفر طے کرنے لگا۔


  پانچ سال پہلے ایک شام مری میں اسے اس کا تار ملا تھا کہ فوراً لاہور پہنچو۔ اس نے لباس تبدیل کرنے کی بھی ضرورت محسوس نہ کی تھی۔ سخت پریشانی کے عالم میں وہ اسی وقت لاہور کے لئے روانہ ہو گیا تھا۔ جب وہ اگلی صبح خیبر میل سے اتر کر بغیر منہ ہاتھ دھوئے بغیر ناشتہ کئے اور بغیر اپنے لباس سے گرد جھاڑے گرلز ہوسٹل پہنچا تو وہ اسے گیٹ کے قریب اپنی منتظر ملی۔ نوخیز کلی کی طرح ابھی ابھی چٹکی ہوئی۔ نئی وضع کے خوش رنگ لباس میں جگمگاتی اور چھلکتی گنگناتی۔ وہ پریشان تھا اس نے اسے تار دے کر کیوں بلایا تھا۔ ایسی کیا بات تھی۔ خدا خیر کرے وہ راستہ بھر سوچتا اور دعائیں مانگتا آیا تھا۔ مگر جب اسے پتہ چلا کہ آج چھٹی تھی اور وہ اس کے ساتھ آؤٹنگ کے لئے جانا چاہتی تھی تو اس کی ساری تھکن دور ہو گئی۔ وہ بہت خوش ہوا مری سے لاہو ر تک کا فاصلہ سمٹ کر ایک نقطہ بن گیا۔ راستے کی ساری گرد زر گل تھی اور بس اور ٹرین کا  اکتا دینے والا طویل سفر پینگ کا ایک ہلارا محسوس ہو رہا تھا۔ اپنا شکن آلود لباس اور گرد سے اٹے ہوئے بال اسے اچھے لگ رہے تھے، جیسے اس نے ہیرو کا رول فلم بند کرانے کے لئے میک اپ کر رکھا ہو۔۔ اور سچ مچ وہ نگاہوں کے کیمرے سے اس کی تصویریں اتار رہی تھی۔ پھر جب وہ واپس مری چلا جائے گا تو تنہائی کے بند کمرے میں وہ اس فلم کو ڈب کرے گی اور سارے نیگیٹوز یادوں کی کسی ایسی الماری میں چھپا دے گی کہ وہ لاکھ سر پٹختا رہے کبھی اس کے ہاتھ نہ آئیں گے۔


وہ حیران تھا وہ ایکا ایکی اس پر اس قدر مہربان کیسے ہو گئی تھی وہ تو ہمیشہ ہر تصویر اس سے چھپا کر رکھتی تھی پھر آج؟۔۔ شائد وہ اب تک اسے آزما رہی تھی۔ شائد آج وہ اس کانٹے کا بھی ذکر کر دے جو اسے اندر ہی اندر لہولہان کرتا رہتا مگر وہ بظاہر ہنستی مسکراتی دکھائی دیتی تھی۔ کوئی انجانا سا اندیشہ اسے خوشی کے لمحوں میں بھی اداس رکھتا تھا مگر وہ کچھ نہ بتاتی تھی، پوچھنے پر جھوٹ ہنسی ہنسنے لگتی تھی۔


ہوٹل میں چائے کی میز سے اٹھ کر وہ باتھ روم چلا گیا ہاتھ منہ دھویا بال درست کئے اور پھر اس کے ساتھ مل کر ناشتہ کیا وہ خوشی سے کھلی جا رہی تھی۔


مجھے یقین تھا تم ضرور آؤ گے۔


میرا اندازہ تھا تم خیبر میل سے پہنچو گے۔


میں جانتی تھی تم ناشتہ میرے ساتھ مل کر کرو گے۔


میں جانتی تھی تم گاڑی سے اتر کر سیدھے میرے پاس آؤ گے۔


میں جانتی تھی۔۔ مجھے معلوم تھا۔۔ مجھے یقین تھا۔


میں جانتی تھی۔۔ میں جانتی تھی۔۔ میں جانتی تھی۔


’’تم نہیں جانتی ہو انجی۔۔ میں نے ولایت میں اتنا عرصہ کیسے گزارا۔‘‘ اس کے شوہر نے کہا۔


’’میں جانتی ہوں۔ میں جانتی ہوں۔‘‘ وہ کوئی جواب نہ دے سکی۔


ریل کار بھاگتی جا رہی تھی، مڑ کر نہیں دیکھتی تھی۔ مڑ کر نہیں دیکھ سکتی تھی۔


اس کا جی چاہا اپنے ہاتھ کو دانتوں سے کاٹ کر دیکھے کہ کہیں اس کا جسم سن تو نہیں ہو گیا۔ اس نے دانتوں سے اپنے ہاتھ کاٹنے کے لئے ہاتھ کو تلاش کیا مگر اس کے دونوں ہاتھ کٹ چکے تھے پھر اس نے دیکھا اس کی دونوں ٹانگیں بھی نہیں تھیں۔ اس نے گھبرا کر اپنے جسم کو تلاش کی مگر وہ سیٹ جو اس نے اپنے لئے ریزرو کروائی تھی اب خالی پڑی تھی۔ اسی لمحے اس کے کہیں قریب ہی کوئی کلی چٹکی۔۔ جانی پہچانی مہک کا ہلکا سا جھونکا آیا اور وہ یہ جان کر مطمئن ہو گیا کہ وہ جسم کے بغیر بھی سونگھ سکتا ہے۔


پھر سونے کی چوڑیوں کی سرد سرد سی کھنک سنائی دی اس کا مطلب ہے وہ سن بھی سکتا ہے ہاں وہ سونگھ سکتا ہے سن سکتا ہے، سوچ سکتا ہے، رو سکتا ہے اور گا سکتا ہے!

     وہ گانے لگا۔

’’ڈولی چڑھدیاں ماریاں ہیر چیکاں، مینوں لے چلے بابلا لے چلے وے‘‘


وہ گاتا رہا۔۔ درخت،گاؤں، کچے پکے راستے، فصلیں، تالاب اور ریلوے اسٹیشن ایک ایک کر کے گزرتے رہے۔ہیر وارث شاہ سے اسے بہت سے اشعار یاد تھے۔ ایک بند ختم ہوا تو اس نے دوسرا شروع کر دیا:

’’وارثؔ، رن،فقیر، تلوار،گھوڑا چارے تھوک ایہہ کسے دے یار ناہیں۔‘‘


اس کی آواز بلند سے بلند تر ہوتی گئی۔ اس کی آواز میں بڑا سوز اور درد تھا۔ مگر پورے ڈبے میں کسی نے اس کے گانے کی طرف توجہ نہیں دی شائد سب لوگ کانوں میں انگلیاں ٹھونس کر بیٹھے تھے۔ وہ دونوں برابر سرگوشیاں کر رہے تھے۔ اس کے گانے سے ذرا ڈسٹرب نہیں ہوئے۔وہ خاموش ہو گیا۔ اس کا دل بیٹھ گیا اور کان کھڑے ہو گئے۔

        کہیں مڈل ایسٹ اور ویت نام،کہیں روس اور امریکہ اور کہیں سوشلزم پر بحث ہو رہی تھی۔کہیں ہنی مون کا  اور کہیں مری کے مناظر کا ذکر ہو رہا تھا۔اسے ڈائننگ کار کے بیرے پر بڑا ترس آیا اس کی بات پر کوئی توجہ نہیں دے رہا تھا اس کا جی چاہا بیرے کو اپنے پاس بٹھا کر ہیر وارث شاہ کے اشعار سنائے۔ اسی وقت مری، سوات اور ہنی مون کے الفاظ کا شور اس قدر پھیل گیا کہ مڈل ایسٹ، ویت نام، روس، امریکہ، سوشلزم اور ڈائننگ کار کے بیرے کی آواز سب کچھ دب کر رہ گیا۔ اس نے اس شور سے بچنے کے لئے کانوں میں گاڑی کے پہیوں کا شور بھر لیا اور ٹیلیفون لائن کے کھمبے گننے لگا۔ ابھی وہ بارھویں کھمبے تک گن سکا تھا کہ دو ایک کھمبوں کا گھپلا ہو گیا۔ نہ جانے یہ تیرھواں کھمبا تھا یا چودھواں۔ وہ اسی الجھن میں تھا کہ دو ایک کھمبے اور گزر گئے۔ اب جو کھمبا سامنے تھا خدا جانے یہ سولھواں تھا یا سترھواں۔ اگر چودھواں دراصل تیرھواں تھا تو یہ پندرھواں یا پھر سولہواں کھمبا ہو گا۔ مگر پندرھواں تو دراصل چودھواں تھا اور چودھواں، چودھواں کہاں تھا وہ تو اصل میں تیرھواں تھا،اس لحاظ سے۔۔؟


’’میری صرف پندرہ چھٹیاں رہ گئی ہیں انجی۔‘‘


تو اس لحاظ سے بیسواں دراصل پندرھواں،نہیں انیسواں ہوا اور سولہواں تو اس نے بالکل غلط گنا تھا۔ وہ اصل میں پندرھواں ہی تھا۔ دراصل کھمبے پندرہ سے زیادہ نہیں ہیں۔ ہر پندرہ کھمبوں کے بعد پھر پہلا کھمبا شروع ہو جاتا ہے۔ لیکن وہ کل کھمبوں کو گن کر پندرہ پر تقسیم بھی تو کر سکتا ہے۔ اسے یاد آیا،اس نے بچپن میں بہت سی چیزیں گنی تھیں۔ ستاروں کی تعداد تو اب اسے یاد نہیں آ رہی تھی لیکن ایک میل میں شائد سترہ کھمبے تھے۔ اس نے سترہ کھمبوں سے ایک سو پچھتر میلوں کو ضرب دی۔دس میل لمبی اس ضرب میں بہت سی چیزیں شامل ہو گئیں۔

درخت، فصلیں، پیدل جاتے ہوئے دیہاتی آدمی، کھیتوں میں چرتے ہوئے مویشی، بستی کو لوٹتے ہوئے بھیڑ بکریوں کے ریوڑ اور ریلوے لائن کے متوازی جاتی ہوئی شاہراہ اعظم کی بسیں، ٹرک، کاریں، بیل گاڑیاں اور شیشم کے درخت،اس حساب سے نہ جانے کتنی بھیڑیں، کتنے ٹرک، کتنے درخت اور کتنے کھمبے حاصل ضرب تھا اور نہ جانے اس حاصل ضرب کو پندرہ میلوں پر تقسیم کرنا تھا یا پندرہ بکریوں پر۔ مگر وہ تو کھمبے گن رہا تھا بارہ کھمبے اس نے ٹھیک طرح سے گن لئے تھے۔ تیرھویں کھمبے کا گھپلا ہو گیا تھا۔ اسے شمار میں نہ آ سکنے والا کھمبا یاد آیا۔بے چارہ تیرہواں کھمبا۔ بارہ برس پیچھے تو کوڑی کے بھی دن پھر جاتے ہیں۔ لیکن اس بیچارے کھمبے کے دن کبھی نہ پھرے۔اسے پتہ ہی نہ چلا، وہ پھر گانے لگا ہے۔رت پھری پر دن ہمارے، پھرے نہ، پھرے نہ، پھرے نہ۔

   پھر اسے تین اور تیرہ کی کہاوتیں اور طعنے یاد آئے۔

       ’’ تین بلائے تیرہ آئے دے دال میں پانی‘‘

’’نہ تین میں نہ تیرہ میں۔‘‘


’’نو نقد نہ تیرہ ادھار۔‘‘


’’چناب آ گیا انجی!‘‘ اس کے شوہر نے کہا۔ ’’ اور چائے بھی، چکن سلائس اور شامی کباب۔‘‘


’’اونہہ یہ کیسی باس ہے میں نہیں کھاتی۔‘‘


’’بھئی مچھلی کے کباب ہیں آج گوشت کا ناغہ ہے نا۔‘‘


’’بڑی خراب سی بو ہے شائد باسی مچھلی کے ہیں۔‘‘


اس کی ران میں درد ہونے لگا۔ اس کا جی چاہا چیری ہوئی ران سے ساری پٹیاں اتار کر اسے دکھائے اور کہے:


’’طوفان کی وجہ سے مجھے آج کوئی مچھلی نہ ملی اور میں نے اپنی ران چیر کر تمہارے لئے کباب تلے مگر تمہیں بو آتی ہے تم اسے باسی کہتی ہو۔‘‘


مگر وہ کچھ بھی نہ کہہ سکا۔ سگریٹ سلگا کر پینے لگا۔


وہ چکن سلائس کھاتی اور چائے پیتی رہی۔ اس کے شوہر نے کہا۔


’’ہاں انجی۔ ستار مجھے بھی  بہت پسند ہے۔میرا ایک دوست خوب بجاتا ہے کبھی سنیں گے۔‘‘


اس نے ریل کار میں بیٹھے بیٹھے ٹیلیفون لائن کے کھمبے اکھاڑے۔ پھر ان کو آگے پیچھے کر کے اس طرح گاڑا کہ ڈھیلے ڈھالے تار تن گئے۔ پھر وہ کھڑکی سے ہاتھ باہر نکال کر ستار بجانے لگا۔ ستار بجاتے بجاتے اس کی انگلیاں لہو لہان ہو گئیں۔ گجرات سے جہلم تک ٹیلی فون لائن کے سارے تار سرخ ہو گئے۔ مگر اسے کسی نے داد نہیں دی۔ جہلم ریلوے اسٹیشن پر ریل کار رکی تو اس کا شوہر کسی کام سے نیچے اتر گیا۔ اس کا جی چاہا وہ اس کا ہاتھ پکڑ کر دوسری طرف اتر جائے اور اسے واپس لے جا کر وہ سارے تار دکھائے جو سرخ ہو گئے تھے۔ پھر وہ دونوں ریلوے لائن کے ساتھ ساتھ بکھرے ہوئے وارث شاہ کے مصرعے چنیں اور گنتی میں نہ آ سکنے والے تنہا اداس اور ویران کھمبے سے جا کر لپٹ جائیں اور اتنا روئیں کہ اس کھمبے کے چاروں طرف اور کچھ نہیں تو گھاس ہی اگنے لگے۔ پھر اس نے چاہا کہ وہ کوئی تڑپا دینے اور دل جلا دینے والا مکالمہ بولے جیسے فلموں کے ولن بولتے ہیں مگر وہ کچھ بھی نہ کہہ سکا۔ وہ بے چینی سے برابر اس دروازے کی طرف دیکھے جا رہی تھی جس سے اس کا شوہر پلیٹ فارم پر اترا تھا۔ تب اسے یاد آیا کہ وہ اس لڑکی کو بالکل نہیں جانتا۔


اس کا شوہر آیا تو وہ الجھ پڑی۔ ’’اتنی دیر لگا دی آپ نے؟‘‘


’’اوہ انجی۔۔ تم تو بچوں کی طرح پریشان ہو جاتی ہو؟‘‘


شام گہری ہو گئی تھی۔


وہ کھڑکی کے شیشے میں اسے دیکھ رہا تھا۔ اس کے چہرے کے پس منظر میں ٹنڈ منڈ درخت، اداس کھمبے اور خشک پہاڑیاں تھیں۔ اندھیرا پھیلتا جا رہا تھا اور جس قدر اندھیرا پھیلتا جا رہا تھا کھڑکی کے شیشے میں اس کی تصویر اور واضح ہوتی جا رہی تھی۔ مگر وہ اندھیرے سے سہمی جا رہی تھی جیسے اس کے آس پاس انسان نہیں بدصورت چڑیلیں شور مچا رہی ہوں۔ وقت ایک سیاہ عفریت کی طرح اس کے چہرے کے پس منظر میں ساتھ ساتھ بھاگا جا رہا تھا۔ وہ خود بھی خوف زدہ سا ہو گیا۔وہ کھڑکی کے شیشے میں یہ تصویر دیکھنا نہیں چاہتا تھا،وہ یہ تصویر دیکھنے بغیر نہیں رہ سکتا تھا اس نے سیٹ چھوڑ دی اور دروازے میں جا کر کھڑا ہو گیا۔ اس طرف دونوں کی پیٹھ تھی۔ وہ اس کا چہرہ نہیں دیکھ سکتا تھا۔ مگر اسے یقین تھا کہ سامنے کی سیٹ خالی ہوتے ہی اس نے اپنے مہندی سے رچے ہوئے پاؤں اس سیٹ پر رکھ لئے ہونگے اور اطمینان کا گہرا سانس لے کر باتوں میں لگ گئی ہو گی۔ اپنے وجود کی بے معنویت پر وہ کڑھنے لگا۔۔۔۔۔۔۔ اس کا جی چاہنے لگا کہ ریل کار سے کود کر سب لوگوں کو چونکا دے۔ مگر اسی لمحے ہوا کا ایک سرد جھونکا ادھ کھلے پٹ سے سسکتا ہوا اندر آیا اور اس سے لپٹ کر بولا۔


’’باہر بڑا اندھیرا ہے۔‘‘


اس نے دروازہ بند کرنا چاہا تو سرد ہوا کے کتنے ہی جھونکے دروازے پر دستکیں دینے لگے۔ اس نے دروازہ پھر کھول دیا۔ ہوا کے جھونکے سسکتے ہوئے آتے اور اس سے لپٹ لپٹ جاتے۔تاریکی سے خوفزدہ ہو کر آنے والے ان جھونکوں کو اپنے جلتے ہوئے روشن بدن میں پناہ دے کر اسے بڑی راحت مل رہی تھی۔ اس نے اپنے بدن سے سگریٹ سلگایا۔چنگاریاں اڑیں اور اپنے ہی سگریٹ کا دھواں اس کی آنکھوں میں گھس گیا۔ سرد ہوا کے جھونکوں کا سوت اس کے جسم سے لپٹتا جا رہا تھا اور ریل کار بے آب و گیاہ پہاڑیوں میں بھاگتی جا رہی تھی۔ ہر طرف تاریکی پھیل چکی تھی۔ کبھی کبھار کسی پہاڑی گاؤں میں کوئی دیا ٹمٹماتا نظر آ جاتا تھا۔ ریل کار پوری تیزی سے اندھیرے کے عفریت کو کچلتی اور سیٹیاں بجاتی بڑھتی جا رہی تھی۔ ڈبے میں شور اب بہت کم تھا۔ ہر شخص ہر بات سے اکتا کر اونگھ رہا تھا یا پھر تھکے تھکے لہجے میں ہمراہیوں سے باتیں کر رہا تھا۔ اچانک ریل کار ایک دھچکے کے ساتھ رک گئی لوگ ایک دوسرے پر گر پڑے۔


’’کیا ہوا؟‘‘


’’سگنل نہیں ملا ہو گا؟‘‘


’’کوئی نیچے تو نہیں آ گیا؟؟؟‘‘
     کسی کے نیچے آنے کی بات سن کر وہ لرز گئی۔اس کا رنگ فق ہو گیا اور منہ سے بے ساختہ چیخ نکل گئی۔


’’ہائے میں مر گئی۔۔ اس نے خودکشی کر لی۔‘‘


’’کس نے خودکشی کر لی اور تمہیں کیا ہوا ہے انجی۔‘‘


وہ تھر تھر کانپ رہی تھی۔ دروازے کی طرف اشارہ کر کے اور سسک کر رہ گئی۔ اس کے شوہر نے پلٹ کر دیکھا وہ دروازے میں کھڑا سگریٹ پی رہا تھا اور ہوا کے جھونکوں سے ہنس ہنس کر باتیں کر رہا تھا۔

٭٭٭

تماشا
اندھیرے کا طویل سفر طے کرنے کے بعد وہ سورج طلوع ہونے تک دریا کے کنارے پہنچ جاتے ہیں۔
کنارے پر جگہ جگہ ادھ کھائی اور مری ہوئی مچھلیاں بکھری پڑی ہیں۔ چھوٹا کہتا ہے۔

 ’’یہ لدھروں کی کارستانی لگتی ہے ابا۔‘‘

’’ہاں پتر۔‘‘ بڑا کہتا ہے۔ ’’یہ ایسا ہی کرتے ہیں۔ضرورت سے زیادہ مچھلیاں مار مار کر جمع کرتے رہتے ہیں مگر کھاتے وقت آپس میں لڑ پڑتے ہیں اور شکار کو خراب اور ایک دوسرے کو لہولہان کر دیتے ہیں۔‘‘

’’یہ اتنی ساری مچھلیاں !‘‘ چھوٹا کہتا ہے۔ ایک رات میں اتنی مچھلیاں مارتے ہیں ۔۔ تو دریا مچھلیوں سے خالی نہ ہو جائے گا؟‘‘

’’اگر لدھروں کی تعداد بڑھتی رہی تو ایسا ہو سکتا ہے۔‘‘

وہ سامان رکھ کر کنارے پر کھڑے ہو جاتے ہیں اور اس پار دیکھتے ہیں۔بستی۔۔ جہاں انہیں پہنچنا ہے اس کی مسجد کے مینار صاف نظر آتے ہیں مگر اس تک پہنچنے کے لئے پل ہے نہ کشتی۔۔ وہ پریشان ہو کر دریا کی طرف دیکھتے ہیں دریا ہر جگہ سے ایک جیسا گہرا اور چوڑا ہے۔ بڑا کچھ دیر تامل کرتا ہے پھر کہتا ہے

 ’’اللہ کا نام لے کر ٹھل پڑتے ہیں پتر۔‘‘

’’جیسے تمہاری مرضی ابا۔‘‘

’’اگر ڈوب گئے تو‘‘

’’تو آئندہ ایسی غلطی نہیں کریں گے۔‘‘

’’تو کافی ہوشیار ہو گیا ہے جمورے‘‘ بڑا ہنستے ہوئے کہتا ہے۔

’’تمہارا چیلا جو ہوا ابا۔‘‘

’’ضرور ٹھل پڑتے پتر۔‘‘ بڑا کچھ دیر سوچنے کے بعد کہتا ہے۔ ’’مگر مجھے رات والا خواب یاد آ رہا ہے۔‘‘

’’کیسا خواب ۔۔ابا؟‘‘

’’بہت ڈراؤنا خواب تھا پتر۔‘‘

’’کیا دیکھا تھا ابا؟‘‘

’’میں نے دیکھا جمورے کہ بہت بڑا مجمع ہے۔ میں تماشائیوں کے درمیان کوڈیوں والے کو گلے میں ڈالے کھڑا ہوں۔ بچے تالیاں بجاتے اور بڑے زمین پر بچھی چادر پر سکے پھینک رہے ہیں کہ اچانک کوڈیوں والا جسے میں نے تمہاری طرح لاڈ پیار سے پالا ہے، میری گردن میں دانت گاڑ دیتا اور اپنا زہر انڈیل دیتا ہے۔‘‘

’’پھر کیا ہوا ابا؟‘‘

’’پھر میری آنکھوں کے سامنے اندھیرا چھانے لگتا ہے لوگوں کے چہرے دھندلا جاتے اور آوازیں ڈوب جاتی ہیں مجھے ایسا لگتا ہے جیسے میں موت ایسی نیند کے اندھے کنوئیں میں نیچے ہی نیچے گرتا چلا جا رہا ہوں۔ ڈوبتے ڈوبتے رہی سہی طاقت جمع کر کے چاروں طرف پھیلی ہوئی تاریکی میں آواز کا تیر پھینکتا اور تمہیں پکارتا ہوں۔‘‘

’’پھر؟‘‘
’’پھر میں اپنی ہی چیخ کی آواز سن کر ہڑبڑا کر اٹھ بیٹھا۔کیا دیکھتا ہوں کہ آدھی رات کا وقت ہے۔ چاند ڈوب چکا ہے۔ کتے رو رہے ہیں اور اوس سے بوجھل ہوا اداس اداس پھر رہی ہے۔‘‘

’’پھر کیا ہوا؟‘‘

’’پھر میں نے دیکھا کہ تم ٹھنڈ کی وجہ سے سمٹے ہوئے ہو۔ میں نے تمہارے اوپر چادر ڈال دی جیسے اکھاڑے میں تمہارے گلے پر چھری چلانے اور تمہیں دوبارہ زندہ کرنے کے لئے ڈالا کرتا ہوں۔ مگر رات کے اس اداس پہر میں مجھے اپنا چادر ڈالنے کا یہ انداز بہت ہی نحس معلوم ہوا اور نیند اڑ گئی۔‘‘

’’بس!۔‘‘ چھوٹا کہتا ہے۔ ’’اس سے تم نے یہ نتیجہ نکال لیا کہ ہمیں دریا میں نہیں اترنا چاہیے۔‘‘

’’ہاں پتر۔ آج کا دن ہمارے لیے اچھا نہیں ہے۔‘‘

وہ ٹانگیں پھیلا کر بیٹھ جاتا اور سستانے لگتا ہے۔ چھوٹا ابھی تک تازہ دم ہے۔ دوڑ دوڑ کر ٹیلوں پر چڑھتا اترتا ہے اور اچانک پکارتا ہے۔

’’ابا پل۔۔ مجھے پل دکھائی دے رہا ہے۔ زیادہ دور نہیں ہے۔‘‘

’’پل کا نام سن کر بڑے کے بوڑھے جسم میں زندگی کی تازہ لہر دوڑ جاتی ہے وہ اٹھ کر بھاگتا ہوا ٹیلے پر آتا ہے اور اس طرف کو دیکھتا ہے جدھر پانی بہتا ہے۔ پھر خوش ہو کر کہتا ہے۔ ’’ہاں پل زیادہ دور نہیں ۔۔ مگر راستہ دشوار گزار ہے۔‘‘

’’کوئی بات نہیں ابا۔‘‘

دونوں اپنا اپنا سامان اٹھا لیتے اور دریا کے ساتھ ساتھ چلنے لگتے ہیں۔ راستہ مشکل ہے۔ بہت سے نشیب و فراز۔ ٹیلے اور کھائیاں۔ ندی نالے۔ گھنا جنگل۔ خاردار جھاڑیاں اور پاؤں لہولہان کر دینے والی دوب۔۔ مگر وہ چلتے رہتے ہیں۔ چلتے رہتے ہیں۔ اور ان کے ساتھ ساتھ دوسرے کنارے پر بستی کی مسجد کے اونچے مینار بھی چلتے رہتے ہیں۔ چلتے چلتے وہ تھک جاتے ہیں۔ صبح سے دوپہر ہو جاتی ہے مگر پل اب بھی اتنا ہی دور نظر آتا ہے جتنا اس وقت نظر آتا تھا جب وہ چلے تھے۔ بڑا کہتا ہے۔

’’عجیب بات ہے جمورے۔۔ پل آگے ہی آگے چلتا جاتا ہے۔‘‘

’’ اور بستی بھی ابا‘‘ چھوٹا کہتا ہے۔ ’’مینار ہمارے ساتھ ساتھ چل رہے ہیں۔‘‘

’’عجیب بات ہے جمورے‘‘

’’بہت ہی عجیب ابا۔‘‘

’’یہ کوئی اسرار ہے پتر‘‘

’’میرا خیال ہے ابا‘‘ چھوٹا کہتا ہے۔ ’’ہم ہر روز لوگوں سے مخول کرتے ہیں آج ہمارے ساتھ مخول ہو رہا ہے۔‘‘

’’اللہ خیر کرے‘‘

چلتے چلتے دوپہر ڈھلنے لگتی ہے۔ وہ چل چل کر نڈھال ہو جاتے ہیں۔ دریا کا گدلا پانی پی پی کر ان کے ہونٹوں پر پپڑیاں جم جاتی ہیں خاردار جھاڑیوں سے الجھ الجھ کر لباس تار تار ہو جاتا اور پاؤں زخمی ہو جاتے ہیں۔ مگر پل اور بستی کے مینار اب بھی اتنے ہی فاصلے پر نظر آتے ہیں۔
’’رک جا پتر۔‘‘ بڑا کہتا ہے۔ ’’اس پار والی بستی تک پہنچنا شاید ہمارے مقدر میں نہیں ہے ہم اس آگے ہی آگے چلتے ہوئے پل تک کبھی نہ پہنچ پائیں گے۔‘‘

’’پھر کیا کریں ابا؟‘‘

’’واپس چلتے ہیں پتر؟‘‘

’’نہیں ابا۔ واپس جا کر کیا کریں گے۔ ہماری منزل تو اس پار کی بستی ہے اور پھر ابا۔۔ واپس پلٹ جانا مردوں کا کام نہیں ہے۔‘‘

’’ہاں پتر۔ تم ٹھیک کہتے ہو۔۔ ہماری تو زنانیاں بھی دریا کی بپھری ہوئی لہروں سے نہیں ڈرتیں ۔۔ کچے گھڑوں پر ٹھل پڑتی ہیں۔‘‘

’’واہ ابا۔۔ کیا بات کہی ہے۔۔ چلو ٹھل پڑتے ہیں۔‘‘

’’نہیں پتر۔۔ تم تھک جاؤ گے۔۔ اور پھر ہمارے پاس سامان ہے۔‘‘

’’تم میری فکر نہ کرو ابا۔۔ اور سامان کا کیا ہے وہاں جا کر نیا بنا لیں گے۔‘‘

بڑا کوئی جواب نہیں دیتا۔ سامان نیچے رکھ کر دریا کی طرف دیکھتا رہتا ہے۔ پھر گانے لگتا ہے۔ ’’نیں وی ڈوہنگھی تلہ شینھاں تاں پتن ملے۔‘‘

(ندی گہری اور کشتی پرانی ہے اور گھاٹ پر شیروں کا پہرا ہے)

چھوٹا لقمہ دیتا ہے۔ ’’میں وی جاناں جھوک رانجھن دی نال میرے کوئی چلے‘‘

(مجھے بھی محبوب کی بستی پہنچنا ہے،کون ساتھ چلے گا)

اچانک کتوں کے بھونکنے اور مویشیوں کے ڈکرانے کی آوازیں سنائی دیتی ہیں۔
’’یہ آوازیں ؟‘‘ چھوٹا کہتا ہے۔ ’’اس جنگل بیابان میں ؟‘‘
’’میرا خیال ہے یہاں قریب ہی کوئی آبادی ہے کوئی دوسری بستی۔‘‘

’’ایسا ہی معلوم ہوتا ہے۔‘‘

’’پتر کیوں نہ آج کی رات یہیں اس بستی میں گزار لیں۔ صبح سویرے تازہ دم ہو کر چلیں گے۔‘‘

’’جیسے تمہاری مرضی ابا۔‘‘

بڑا کچھ دیر سوچتا رہتا ہے پھر آوازوں کے تعاقب میں چلنے لگتا ہے چھوٹا پلٹ پلٹ کر دریا کے اس پار والی بستی کی طرف دیکھتا اس کے پیچھے پیچھے چلنے لگتا ہے۔ دریا کا کنارا لحظہ لحظہ دور ہوتا جاتا ہے اور وہ چھوٹی سی ایک بستی کے قریب پہنچ جاتے ہیں۔
اچانک بڑا ٹھٹک کر کھڑا ہو جاتا ہے اور بیری کے درخت کی طرف دیکھ کر کہتا ہے۔ ’’یہ کیا تماشا ہے جموریا۔‘‘

جمورا بیری کی طرف دیکھتا ہے۔ زمین سے مٹی کا ڈھیلا اٹھا کر مارتا ہے پھر زمین سے بیر اٹھا کر چکھتا اور تھوک دیتا ہے۔

’’تمہارا شک ٹھیک ہے ابا۔۔ دھرکونے (نبولیاں )ہی ہیں کڑوے زہر‘‘

’’ر ب خیر کرے۔ بیری کے ساتھ دھرکونے۔‘‘ بڑا کہتا ہے۔ ’’کوئی اسرار ہے پتر۔‘‘

چھوٹا کوئی جواب نہیں دیتا۔ آسمان کی طرف منہ اٹھا کر دیکھتا رہتا ہے۔بڑا پوچھتا ہے۔

’’کیا دیکھ رہے ہو پتر ابابیلیں ہیں ‘‘

’’ہاں ابا۔۔ پورا لشکر ہے۔‘‘

’’دانہ دنکا ڈھونڈھ رہی ہوں گی پتر۔‘‘

’’کیا پتہ کچھ اور ڈھونڈھ رہی ہوں ابا۔‘‘

’’ اور کیا پتر؟‘‘

’’ہاتھیوں کو ابا۔‘‘ 

’’نہیں پتر۔۔ یہ وہ ابابیلیں نہیں ہیں۔ یہ تو ہاتھیوں پر بیٹھ کر چہچہانے اور چوگ بدلنے والی ابابیلیں ہیں۔‘‘

’’یہاں سے نکل چلیں ابا۔۔ یہ ٹھیک جگہ نہیں ہے۔‘‘

’’رب خیر کرے گا پتر۔‘‘ بڑا کہتا ہے۔ ’’کچھ دھندا کر لیں۔ رات بسر کر کے صبح سویرے نکل چلیں گے۔‘‘

’’جیسے تمہاری مرضی ابا۔‘‘

بستی میں داخل ہوتے ہی وہ ایک کھلی جگہ پر سامان رکھ کر آس پاس کا جائزہ لیتے ہیں۔ پھر چھوٹا زمین پر چادر بچھا کر اس کے ایک کونے پر بیٹھ جاتا ہے اور بڑا بانسری اور ڈگڈگی نکال کر بجانے لگتا ہے۔

دیکھتے ہی دیکھتے بہت سے بچے ان کے گرد جمع ہو جاتے ہیں۔ دونوں کے چہرے خوشی سے کھل اٹھتے ہیں بڑا چھوٹے کی طرف دیکھ کر سر ہلاتا ہے جیسے کہہ رہا ہو۔

اب رات بسر کرنے کا اچھا بندوبست ہو جائے گا۔

بڑا بانسری اور ڈگڈگی بجاتا رہتا ہے جب تھک جاتا ہے تو کہتا ہے۔

’’پتر جموریا۔۔ یہ بستی بھی عجیب ہے۔ ڈگڈگی بجاتے بجاتے میرا بازو شل ہو گیا ہے اور بانسری میں پھونکیں مارتے مارتے میرا اندر سکھناں (خالی )ہو گیا ہے مگر ابھی تک کسی بالغ مرد یا عورت نے جس کے کھیسے میں پیسے ہوں ادھر کا رخ نہیں کیا۔‘‘

’’کیا پتہ ابا۔‘‘ چھوٹا کہتا ہے۔ ’’یہاں کے لوگ بہرے ہوں یا انہوں نے کانوں میں روئی ٹھونس رکھی ہو۔‘‘

’’وہ کیوں پتر۔‘‘

’’وہ اس لیے ابا۔۔ کہ جب بندہ کبھی بھی خیر کی خبر نہ سنے تو آہستہ آہستہ اس کا دل اکا سننے ہی سے اچاٹ ہو جاتا ہے۔‘‘

’’واہ جمورے تو نے سبق خوب پکایا ہوا ہے اچھا یہ بتا تجھے کیسے پتہ چلا کہ ان لوگوں نے کبھی خیر کی خبر نہیں سنی‘‘
’’میں نے ان نیانوں (کم سنوں ) کی صورتوں سے اندازہ لگایا ہے ابا۔‘‘

’’تو بہت ہوشیار ہو گیا ہے جمورے۔‘‘

’’تمہارا چیلا جو ہوا ابا۔‘‘

’’واقعی پتر۔۔ ایسا لگتا ہے جیسے یہ سارے یتیم ہیں۔‘‘

’’مجھے تو ایسا لگتا ہے ابا جیسے انہوں نے اپنے باپوں کو شہر بدر کر دیا ہوا ہے۔‘‘

’’شاید ہم غلط جگہ آ گئے ہیں۔‘‘

’’ہاں ابا۔‘‘

’’دیکھ نا پتر۔۔ ساری بستی میں کوئی ایک بھی بالغ مرد عورت نہیں۔ایسا لگتا ہے جیسے وہ سب بھی ہماری طرح دوسری بستیوں میں تماشا دکھانے گئے ہوں گے۔‘‘

’’پھر تو ان کی واپسی کا انتظار ضرور کرنا چاہیے ابا۔‘‘

’’کیوں پتر۔‘‘

’’یہ دیکھنے کے لئے کہ وہ بڑے مداری ہیں یا تم؟‘‘

’’نہیں جموریا مجھے ان بچوں سے خوف آنے لگا ہے۔ عجیب سے بچے ہیں۔‘‘

’’تو پھر یہاں سے چلتے ہیں ابا۔‘‘

’’ہاں پتر۔۔ چلے جانا ہی اچھا ہے مگر تو ذرا ان چھوٹوں سے یہ تو پوچھ ان کے بڑے کہاں ہیں ؟‘‘
’’ہم خود بڑے ہیں۔‘‘ مجمع میں سے ایک بچے کی آواز آتی ہے۔ ’’کیا ہم تمہیں چھوٹے نظر آتے ہیں ؟‘‘
بڑا اور چھوٹا چونک کر ایک دوسرے کی طرف دیکھتے ہیں اور ابھی اپنی حیرت پر قابو پانے کی کوشش کر رہے ہوتے ہیں کہ چھوٹی عمر کا ایک اور بچہ نہایت پختہ لہجے میں کہتا ہے۔

’’منشی ٹھیک کہتا ہے۔۔ تم لوگ جلدی جلدی کھیل دکھاؤ اور اپنی راہ لو۔۔ ہم ایسے لوگوں کو جو خود کو ہم سے بڑا سمجھتے ہیں بستی میں زیادہ دیر رکنے کی اجازت نہیں دیتے۔‘‘

’’تو کیا اس بستی میں پورے قد کا کوئی آدمی نہیں رہتا۔‘‘

’’ہم رہنے ہی نہیں دیتے۔۔‘‘ ایک بچہ ہنس کر کہتا ہے۔ ’’ٹھکانے لگا دیتے ہیں۔‘‘

’’تو یہ بستی؟‘‘ بڑا ہکلا جاتا ہے۔

’’ہاں یہ بستی۔۔ یہ ہماری بستی ہے اور میں یہاں کا سردار ہوں۔ لیکن تم وقت ضائع نہ کرو۔اگر تم نے کوئی اچھا کرتب دکھایا تو ہم تمہیں ضرور انعام دیں گے۔۔ چلو تماشا دکھاؤ۔‘‘

’’ابھی تو ہم خود دیکھ رہے ہیں۔‘‘ چھوٹا کہتا ہے۔

’’تمیز سے بات کرو لڑکے۔‘‘ سردار غصے سے کہتا ہے۔ ’’ورنہ!‘‘

’’ارے۔‘‘ چھوٹا ہنستا ہے۔ ’’تم تو واقعی سردار کے بیٹے لگتے ہو۔‘‘

’’سردار کا بیٹا نہیں ۔۔ میں خود سردار ہوں۔‘‘

’’ہاں ہاں ۔۔ یہ سردار ہے۔‘‘ بہت سی آوازیں آتی ہیں۔ چھوٹا ہنستا چلا جاتا ہے پھر بڑے کے قریب آ کر کہتا ہے۔

’’میرا خیال ہے ہم بونوں کی بستی میں آ گئے ہیں۔‘‘

’’مداری۔۔ یہ کیا بکواس ہے۔‘‘ سردار چلا کر کہتا ہے۔ ’’یہ ہمیں بونے کہتا ہے اس بدتمیز بچے کو چپ کراؤ ورنہ بستی سے نکل جاؤ۔‘‘

بڑا ششدر کھڑا چاروں طرف دیکھتا ہے۔ پھر آہستہ سے کہتا ہے۔

’’جمورے چپ ہو جا۔۔ یہ کوئی اسرار ہے۔‘‘

’’کیا اسرار ہے ابا۔۔ یہ بچے۔‘‘

’’یہ بچے نہیں ہیں پتر۔‘‘ بڑا اس کی بات کاٹ کر کہتا ہے۔

’’پھر کیا ہیں ابا؟‘‘

’’غور سے دیکھ جمورے۔۔ ان کے بال سفید ہیں اور ان کے چہروں پر جھریاں ہیں ان کی عمریں زیادہ ہو گئی ہیں مگر ان کے ذہن نابالغ رہ گئے ہیں۔ یہ نہایت خطرناک ہو سکتے ہیں۔‘‘

’’عجیب بات ہے۔‘‘

’’بہت ہی عجیب پتر۔۔ رب خیر کرے۔‘‘

اچانک چند بچے بہت سی چارپائیاں اور مونڈھے اٹھائے آتے ہیں اور سردار بچے سمیت بہت سے دوسرے تماشائی بچے ان چارپائیوں اور مونڈھوں پر بیٹھ جاتے ہیں۔ سردار تحکمانہ لہجے میں کہتا ہے۔

’’کھیل شروع کیا جائے۔‘‘

بڑا پریشان ہو کر تماشائیوں پر ایک نظر ڈالتا ہے۔ پھر تھیلے میں سے چیزیں نکالنے لگ جاتا ہے۔

سب سے پہلے وہ تین گولے نکال کر زمین پر رکھتا ہے پھر انہیں تین پیالوں سے ڈھانپ دیتا ہے۔کچھ پڑھ کر پھونک مارتا اور باری باری سارے پیالے اٹھا کر دکھاتا ہے۔ گولے غائب ہو چکے ہیں۔
وہ تماشائیوں کی طرف داد طلب نظروں سے دیکھتا ہے مگر وہ تالیاں نہیں بجاتے، داد نہیں دیتے، چپ چاپ کھڑے رہتے ہیں۔
پھر وہ پیالوں کو اوندھا کر کے باری باری اوپر اٹھاتا ہے اب ہر پیالے کے نیچے ایک ایک گولہ دکھائی دیتا ہے وہ دوبارہ سردار اور دوسرے تماشائیوں کی طرف دیکھتا ہے مگر وہ اب بھی خاموش رہتے ہیں۔
پھر وہ جیب سے ایک روپے کا سکہ نکالتا ہے ایک کے دو اور دو کے چار بناتا ہے اور کہتا ہے

’’مہربان۔۔ قدردان۔۔ میں جادوگر نہیں ہوں۔ یہ محض ہاتھ کی صفائی ہے جادوگر ہوتا تو یہاں نہ ہوتا گھر میں بیٹھا سکے بنا رہا ہوتا۔‘‘

’’ہمیں معلوم ہے تم کھیل دکھاؤ۔‘‘ سردار اسے ٹوکتا ہے۔

’’تو پھر تم خود ہی میدان میں آ جاؤ۔‘‘ جمورا طنز کرتا ہے۔

’’مداری۔۔ یہ لڑکا۔‘‘ سردار غضبناک ہو جاتا ہے۔

’’میں معافی چاہتا ہوں سردار۔‘‘ بڑا کہتا ہے اور اشارے سے جمورے کو خاموش رہنے کی تلقین کرتا ہے اور باری باری بہت سے کھیل دکھاتا ہے۔ خالی گلاس پانی سے بھر جاتا ہے اور بھرا ہوا گلاس اوندھا کرنے سے پانی نہیں گرتا۔

مٹھی میں بند کر کے نکالنے سے رومال کا رنگ تبدیل ہو جاتا ہے۔ جلتا ہوا سگریٹ نگل کر کانوں کی طرف سے دھواں نکالتا ہے۔ کوڈیوں والے سے ڈسواتا اور اسے گردن میں ڈال لیتا ہے۔ منہ کے راستے پیٹ میں خنجر اتار کر نکال لیتا ہے۔

مگر سردار سمیت کوئی تماشائی تالی نہیں بجاتا داد نہیں دیتا۔وہ پریشان ہو جاتا ہے۔ پھر اعلان کرتا ہے۔

’’اب آخر میں میں جمورے کے گلے پر چھری چلاؤں گا اور اسے ذبح کر کے دوبارہ زندہ کر دکھاؤں گا۔‘‘

سردار سمیت سارے تماشائی زور زور سے تالیاں پیٹتے ہیں۔ وہ بے حد حیران ہوتا ہے۔ عام طور پر تماشے کے آخر میں جب وہ اس کھیل کا اعلان کیا کرتا ہے تو بہت سے تماشائی اس کھیل کو ناپسند کرتے اور اسے منع کر دیتے ہیں مگر پتا نہیں یہ کیسے سفاک تماشائی ہیں کہ چھری چلانے کی بات سن کر تالیاں پیٹنے لگے ہیں۔
وہ جمورے کو زمین پر لٹاتا ہے اس کے اوپر اسی طرح چادر ڈالتا ہے۔ جیسے ہمیشہ ڈالا کرتا ہے۔ پھر تھیلے میں سے چھری نکال کر اس کی دھار پر ہاتھ پھیرتے ہوئے کہتا ہے۔

’’صاحبان۔۔ قدر دان۔۔ کوئی باپ اپنے بیٹے کی گردن پر چھری نہیں چلا سکتا۔۔ نہ ہی اللہ کے پیغمبروں کے سوا کسی میں اتنی ہمت اور حوصلہ ہو سکتا ہے۔۔ یہ سب کچھ ایک کھیل ہے۔۔ نظر کا دھوکہ۔۔ اس پاپی پیٹ کی خاطر۔‘‘

’’ہمیں معلوم ہے‘‘

’’ہم جانتے ہیں ‘‘
’’باتوں میں وقت ضائع نہ کرو۔‘‘ سردار کہتا ہے۔

’’چھری چلاؤ‘‘۔۔ ایک طرف سے آواز آتی ہے۔

’’چھری چلاؤ۔۔ چھری چلاؤ۔‘‘ تماشائی شور مچاتے ہیں۔
وہ اپنی گھبراہٹ پر قابو پانے کی کوشش کرتا اور جمورے کے قریب آ کر چھری چلاتا ہے۔

تماشائی زور زور سے تالیاں اور سیٹیاں بجاتے ہیں، سکے پھینکتے اور بکرے بلاتے ہیں اور جمورے کے دوبارہ زندہ ہونے کا کھیل دیکھے بغیر کھسکنے لگتے ہیں۔
دیکھتے ہی دیکھتے سارا پڑ خالی ہو جاتا ہے۔

وہ جمورے کو آواز دیتا ہے۔ ’’اٹھ پتر۔۔ پیسے جمع کر۔‘‘

مگر جمورا کوئی جواب نہیں دیتا۔

وہ گھبرا کر چادر ہٹاتا ہے۔ کیا دیکھتا ہے کہ جمورا خون میں لت پت ہے اور اس کی گردن سچ مچ کٹی پڑی ہے۔اس کی چیخیں ساری بستی میں گونجنے لگتی ہیں۔
٭٭٭
تیاری

شنید ہے کہ جن دنوں عدنان سمیع گوندا کے ساتھ مل کر گلی گلی ناچتا اور گاتا پھرتا تھا۔’’کوئی چھپر پھاڑ مولا۔اپنی جیبیں جھاڑ مولا۔مجھ کو بھی تو لفٹ کر ا دے ‘‘تو خدا عدنان سمیع کی اداؤں اور بے تکلفی سے بہت خوش ہو ا تھا اور اسے نوازنا اور چھپر پھاڑ کر دینا چاہتا تھا مگر بعض مشیر فرشتوں نے بارگاہِ ایزدی میں حاضر ہو کر عرض گزاری کہ یا الٰہی عدنان سمیع ایک ناشکر ا شخص ہے۔ تو نے اسے اتنا کچھ دیا تھا مگر اس نے سب تلپٹ کر دیا۔ اچھی صحت اور صورت۔بیوی، کامنی سی مورت،بیٹا،شہرت اور پیسہ۔ اور سب سے بڑھ کر اچھی آواز اور سُر کا گیان۔مگر وہ تو اپنے بدن کی حفاظت بھی نہ کر سکا۔پھر ستم یہ کہ مملکتِ خدا داد کی مضبوط آمریت کے فیوض و برکات ترک کر کے اس نے کافروں کی نا پائیدار جمہوریت میں پناہ لی جس میں ہر چار پانچ سال بعد سیاسی لیڈر الیکشن کی آڑ لے کر اقتدار اپنے جیسے دوسرے سویلین لیڈروں کو منتقل کر دیتے ہیں اور ملک کے سب سے مضبوط،منظم اور اہم ادارے کی باری ہی نہیں آنے دیتے۔


یہ بھی شنید ہے کہ بعض بنیاد پرست فرشتوں نے عدنان سمیع کے گوندا،رانی مکرجی اور امیتابھ بچن جیسے کافر فنکاروں سے میل جول اور دوستی کو ناپسند کیا  اور خدشہ ظاہر کیا کہ اگر عدنان سمیع کو نواز ا گیا تو اس کے کافر ساتھیوں کو بھی جن کے پاس پہلے ہی بہت کچھ ہے، مزید کچھ نہ کچھ دینا پڑے گا۔ورنہ بھگوان سے سفارتی تعلقات کشیدہ ہونے کا  اندیشہ ہے اس لئے بہتر ہو گا کہ کسی ایسے شخص کو نواز ا جائے جس کو دیکھ کر خدا کی شان نظر آنے لگے۔چنانچہ قرعۂ فال استاد نفاست علی خاں کے نام نکلا جو پاک وطن کے ایک دور افتادہ پلید سے گاؤں میں نہایت ہی صابر و شاکر قسم کے،مال و دولت کی حرص و ہوس سے بے نیاز ایک کلاسیکل گویے تھے اور اتنے درویش صفت اور خوددار کہ گاؤں کا نمبردار چوپال میں ان کی حاضری کو ترستا تھا مگر کسی دھونس یا لالچ سے انہیں چوکی بھرنے پر مجبور نہ کر سکا تھا اور خدا اپنے بندے سے خوش ہوا اور اسے بن مانگے چھپر پھاڑ کر دینے کا فیصلہ کر لیا۔ حالانکہ اسی دور میں کچھ ایسے لوگ بھی تھے جنہیں خدا نہیں دینا چاہتا تھا مگر وہ امریکہ سے مانگ لیتے تھے۔ یا  اسی کا دیا ہوا اسلحہ بیچ باچ کر کام چلا لیتے تھے۔


نفاست علی خاں کے کوائف کی مزید چھان پھٹک کی گئی تو پتہ چلا اس کو اچھی آواز اور گانے کا فن تو بخشا گیا تھا مگر مناسب ماحول عطا نہیں کیا گیا تھا۔لوگ تو سادہ اور اچھے تھے مگر ایک گندے اور بدبو دار تالاب نے سارے گاؤں کو اپنی لپیٹ میں لے رکھا تھا۔ تالاب کی بدبو آہستہ آہستہ گاؤں والوں کے دماغوں میں بھی سرایت کر گئی تھی اور انہیں ایک دوسرے سے اور پیٹ اور کھیت دونوں طرح کی اجناس کے سوا ہر چیز سے بدبو آتی تھی۔ گانا بجانا سنتے ضرور تھے مجرے بھی کرواتے تھے مگر اس پیشے کو نہایت ہی گھٹیا سمجھتے تھے۔استاد نفاست کے پیشے کو بھی کبھی عزت کی نظر سے نہ دیکھا گیا مگر اس نے راہِ فرار اختیار کی نہ اپنے والدین کو جدائی کے صدمے سے دوچار کیا اور قریبی قصبے کے ایک نامور گویے کی   شاگردی کرنے اور کلاسیکی موسیقی پر عبور حاصل کرنے کے بعد واپس اپنے گھر لوٹ آیا اور برس ہا برس روکھی سوکھی کھا کر ریاض اور ریاضت کرتا رہا۔اس دوران میں اسے بہت سی تکالیف اور عسرت کا سامنا کرنا پڑا مگر اس نے ثابت قدمی سے حالات کا مقابلہ کیا اور اگرچہ اس کے فن کی پورے علاقے میں کچھ قدر و قیمت نہ تھی لیکن وہ اکیلا ہی گندے جوہڑ کے کنارے اپنے جھونپڑی نما آبائی گھر میں بیٹھا بدلتے موسموں اور اوقات کے حوالے سے میٹھے میٹھے راگ الاپتا رہتا۔


نفاست علی خاں کے نغمے وہ خود سنتا تھا یا اس کا خدا۔البتہ شروع میں سامنے والی حویلی کی تالاب کی طرف کھلنے والی کھڑکی رات کو،چاہے وہ کتنی ہی برفانی ہوتی، کھلی رہتی اور دو نظر نہ آنے والی آنکھیں اس کی جھونپڑی پر لگی رہتیں۔ اور رات رات بھر نفاست علی کے گیت پانی پر تیرتے ہوئے حویلی کی دیواروں سے ٹکراتے رہتے۔کبھی کبھی وہ خود کسی راگ،الاپ یا گیت کے بولوں میں ڈھل کر اور لہروں میں تبدیل ہو کر پانی پر تیرتا ہوا کھڑکی کے پاس جا رکتا۔


٭اب  تو آؤ سجنا


٭کوئل کوک رلائے 


’’مجھے پوری سمجھ تو نہیں آتی پر میں یہ گیت سن کر کبھی خوشی سے جھومنے اور کبھی رونے لگتی ہوں ‘‘


حویلی کی لڑکی نے اپنی سکھیوں سہیلیوں کو بتایا اور وہ بھی کھڑکی کے پاس جمع ہو کر سمجھ میں نہ آنے والے گیت سننے،سر دھننے اور اپنے اپنے دکھوں کو یاد کر کے رونے لگتیں۔ پتہ نہیں یہ کہاں تک سچ ہے مگر کہتے ہیں ایک بار منہ اندھیرے وہاں سے وہی شتر سوار گزرا جس نے امِ کلثوم کو جب وہ ایک معصوم بچی تھی تلاوت کرتے سنا تھا اور ٹھٹک گیا تھا۔ ہو سکتا ہے یہ کوئی دوسرا شتر سوار ہو مگر وہ جو کوئی بھی تھا بہت با ذوق شخص تھا کہ استاد نفاست علی خان کو برہا کا کوئی راگ گاتے سن کر اپنے بال نوچ ڈالے۔ اور گاؤں گاؤں منادی پھر گئی کہ استاد نفاست علی خاں کے گانے میں جادو ہے۔دور دور سے لوگ آنے اور سمجھ میں نہ آنے والا گانا سننے لگے اور ہر کسی کو یقین ہو گیا کہ جادو برحق ہے۔


درویشی اور قناعت پسندی کے باوجود ہر زندہ شخص کی طرح استاد نفاست علی بھی خواب دیکھتا تھا کبھی سوتے میں اور کبھی جاگتے میں۔ ایک بار اس نے دیکھا اس کا جھونپڑا ایک شاندار محل میں اور جوہڑ ایک خوبصورت جھیل میں تبدیل ہو گئے ہیں۔اس جھیل کے پاس ایک باغ ہے جس میں درختوں پر اور جھاڑیوں میں چھوٹے چھوٹے خوبصورت سپکیرز لگے ہوئے ہیں اور اس کے گیتوں کی تانیں ہر طرف سنائی دیتی ہیں۔ یوں لگتا ہے کیاریوں میں موسیقی بوئی گئی اور گیت کاشت کئے گئے ہوں۔آدمی خواب بھی نہ دیکھے تو زندہ کیسے رہے۔لیکن خواب تو خواب ہی ہوتے ہیں۔

خدا جب کسی کو دینا چاہتا ہے تو سچ مچ اس کے گھر کی چھت پھاڑ کراس میں ہیرے جواہرات،ڈالرز اور پاؤنڈز نہیں گراتا۔ نہ ہی ریال،دینار اور ین کا ہن برساتا ہے۔ حیلے رزق بہانے موت کے مصداق صرف اس کے وسیلے اور اسباب پیدا کر دیتا ہے بلکہ جب منظوری ہو جاتی ہے تو اسباب خودبخود پیدا ہوتے چلے جاتے ہیں۔

ان دنوں ملک کے نوجوان پاپ سنگرزکا ایک گروپ یورپ کے دورے پرتھا اور ہر ملک اور بڑے شہر میں ان کے کامیاب شوز ہو رہے تھے۔دوری میں عجیب اَسرار ہوتا ہے بچپن کی چیزیں اور جگہیں ہر انسان کو عزیز ہوتی ہیں۔دور جا کر آدمی ان چھوٹی چھوٹی چیزوں کو بھی یاد کرتا ہے جن کو اپنے وطن میں اس نے کبھی اہمیت نہ دی تھی۔بیرون ملک پاکستانیوں کے لئے ان نوجوان فنکاروں کے پاس بہت سے اچھے اچھے عوامی قسم کے گیت تھے۔سب سے زیادہ مقبولیت فوک گیتوں اور خاص کر پنجابی گیتوں کو حاصل تھی کیونکہ پاپ میوزک کی تیزی،ردھم اور بلند آہنگی پنجابی گیتوں سے بہت لگا کھاتی ہے۔ لیکن خدا کو کچھ اور ہی منظور تھا۔اس نے کسی با  اختیار شخص کے دل میں مشرقی کلاسیکی موسیقی کی محبت کا چراغ روشن کر دیا اور ایک روز ہر کارہ استاد نفاست علی خاں کے نام دعوت نامہ مع ایک معقول پیشکش کے لے کر آ گیا۔اور کچھ ہی عرصہ میں استاد نفاست علی خاں ولایت پہنچ گئے۔


 انسان تنوع پسند تو ہے ہی۔پاپ میوزک سن سن کر اکتائے ہوئے پاکستانی اور بھارتی تارکینِ وطن نے استاد نفاست علی کو ہاتھوں ہاتھ لیا۔یورپ کے مختلف ممالک اور شہروں میں محفلیں منعقد ہونے لگیں اور نہ صرف پاکستانی،بنگلہ دیشی اور بھارتی بلکہ یورپی یونین اور سیکنڈے نیویا کے اہلِ ذوق بھی بڑی تعداد میں مہنگے ٹکٹ خرید کر ان محفلوں میں شامل ہونے لگے۔پہلے اخبارات نے ان محافل کا تفصیل سے ذکر کیا پھر نشر و اشاعت کے دوسرے ادارے اور ٹی وی چینلز متوجہ ہو گئے اور استاد نفاست علی خاں کے انٹرویوز اور گیتوں کی شہرت سی ڈیز اور کمپیوٹر کے ذریعے دور دور تک پھیل گئی اور جلد ہی پر لگا کر آسمان کی نچلی منزل یعنی امریکہ تک پہنچی اور انہیں بلاوا آ گیا۔


یوں تو بیرون ملک کے ان دوروں میں ان کوا تنا معاوضہ ملا تھا کہ وہ بقایا زندگی بڑی آسودگی کے ساتھ گزار سکتے تھے مگر امریکہ کے قیا م کے دوران میں ان کے کسی پرستار نے انہیں لاٹری کا ایک ٹکٹ گفٹ کیا جو بار آور ثابت ہوا۔بعض لوگوں کا خیال ہے کہ ٹکٹ گفٹ کرنے والا دراصل فرشتہ تھا۔کیا پتہ وہ فرشتہ نہ ہو کوئی فرشتہ صفت ہو لیکن استاد نفاست علی اسے فرشتہ ہی مانتے ہیں۔بہرحال ہمارا ایمان ہے کہ سب کچھ خدا کی طرف سے ہوتا ہے۔استاد نفاست علی خاں کی لاٹری نکل آئی۔وہ ارب پتی بن چکے تھے۔


دنیا بھر کے اخبارات شوبز کے میگزینز،ریڈیو اور ٹی وی چینلز اور نشر  و اشاعت کے اداروں کے نمائندے ٹیپ ریکارڈرز، مایئکروفونز اور کیمرے لے کر دوڑ پڑے۔سب سے زیادہ پوچھا جانے والا سوال تھا۔’’آپ اتنی دولت کیسے خرچ کریں گے؟‘‘


استاد اب ایک معمولی اور سادہ لوح دیہاتی گویے نہیں تھے۔بین الاقوامی شہرت کے مالک فنکار تھے اور تھوڑے سے وقت میں دولت کے بہت سے مظاہرے دیکھ اور سن چکے تھے۔دنیا بھر کے خیراتی اور فلاحی اداروں کے نمائندے اور لٹرییچر آنے لگا۔۔دولت کے ساتھ ہی استاد نفاست علی خان کے ان گنت خیر خواہ۔خوشامدی اور مشیر بھی پیدا ہو گئے۔ان کا قیام چھوٹے سے فلیٹ کی بجائے ایک فائیو سٹار ہوٹل میں ہو گیا۔لباس،رہن سہن اور طرزِ خورد و نوش سب کچھ تبدیل ہو گیا۔مگر قناعت،انکساری اور حب الوطنی کے جذبے ماند نہ پڑے۔بلکہ وہ اپنی ماں اور مادر وطن کی خاک کے لئے اور بے چین ہو گئے۔


اپنے وطن کی سر زمین پر پاؤں رکھتے ہی ان کی دولت پچاس ساٹھ گنا ہو گئی۔ استقبال کرنے والوں میں فلاحی اور خیراتی اداروں،انجمنوں،جماعتوں،اخباروں،ریڈیو اور مختلف ٹی وی چینلوں کے نمائندے موجود تھے مگر انہیں اس وقت خوشگوار حیرت ہوئی جب انہوں نے ائر پورٹ پر استقبال کرنے والوں کے ہجوم میں اپنے گاؤں کے چودھری نور محمد کو بھی دھکے کھاتے اور دونوں ہاتھوں سے اپنی دستار سنبھالتے ہوئے دیکھا۔وہ گرتا پڑتا بمشکل ان سے ہاتھ ملا سکا۔


یہ خدا کی شا ن ہی تھی کہ گاؤں کے ایک معمولی اور کچے پکے مکان کے باہر، بدبو دار جوہڑ کے کنارے ایک ارب پتی شخص دیہات کے لوگوں کے درمیان،کھجوری بان کی کھردری چارپائی پر بیٹھا تھا  اور اس حویلی سے آئی ہوئی میٹھی لسی پی رہا تھا جس کی طرف کبھی اسے دیکھنے کی بھی ہمت نہ ہوتی تھی۔انہیں بتایا گیا کہ حویلی کی،ان کے گھر اور تالاب کی طرف کھلنے والی کھڑکی ایک عرصہ سے بند تھی کیونکہ اس کمرے میں اب کوئی نہ رہتا تھا اور اوپر کی منزل میں رہنے والی رانو کو جوہڑ کے گندے پانی سے گھن اور بدبو آتی تھی۔مگر تھوڑی  دیر بعد گاؤں کی بہت سی بند کھڑکیاں کھلنے لگیں ان میں وہ خاص کھڑکی بھی شامل تھی۔


لوگوں کا خیال تھا استاد اب کسی بڑے شہر کی پوش آبادی میں بہت بڑا اور خوبصورت بنگلہ خرید کر منتقل ہو جائیں گے لیکن ان کی خوشی اور حیرت کی حد نہ رہی جب انہوں نے استاد کو یہ کہتے سنا کہ وہ اپنا شاندار بنگلہ اسی جھونپڑی کی جگہ پر تعمیر کریں گے جس میں ان کا بچپن اور اوائل عمری کی زندگی گزری تھی اور جس کی مٹی سے انہیں ماں باپ کے وجود کی خوشبو آتی تھی۔ اور حالانکہ وہ اچھی طرح جانتے اور سمجھتے تھے کہ آنکھ سے نکلا ہوا آنسو،ہوا میں گم ہونے والا گیت اور ٹوٹا ہوا خواب اس سے دگنی دولت خرچ کرنے سے بھی واپس نہیں آ سکتے مگر انہوں نے یہ اعلان بھی کیا کہ وہ ساری دولت گاؤں اور گاؤں کے لوگوں کی حالت سدھارنے پر خرچ کر دیں گے کیونکہ یہ ان کے ایک دیرینہ خواب کا حصہ ہے۔اس پر خدا اور خوش ہوا اور ان کی دولت و ثروت میں اضافے کی نئی نئی سکیموں کے اسباب پیدا کئے یورو اور ڈالر کے نرخوں میں اضافہ کیا۔


اقتدار اور دولت جب آتی ہے تو بہت سی چیزیں مفت میں ساتھ آ جاتی ہیں جیسے مشورے دینے والے۔چاپلوسی کر نے اور ہاں میں ہاں ملانے والے۔ اور زکاتوں،عطیوں اور چندوں سے کیموفلاج ناموں والی ایسی بندے مار تنظیمیں جو نوجوانوں کی کھوپڑیوں سے دماغ کی جھلی نکال کر اس کی جگہ بھس بھر دیتی ہیں۔اور وہ علم اور ٹیکنالوجی کی بجائے پرانے زمانے کے ہتھیاروں اور جذبوں سے گائیڈڈ میزائلوں کا مقابلہ کرنے نکلتے اور ان کا نشانہ بن جاتے ہیں۔اس کے علاوہ چور اچکے، اٹھائی گیرے اور پولیس اور ٹیکسوں کے مختلف محکمے بھی الرٹ ہو گئے تھے۔میراثی،کنجر،ڈوم،بھانڈ اور اس قسم کی دوسری برادریوں کے حاسدین اور فاسدین اس کے علاوہ تھے۔جہاں گڑ وہاں مکھیاں،جہاں دولت وہاں ٹھگ۔استاد کو اپنی اور اپنی دولت کی حفاظت کی خاطر ضرورت محسوس ہوئی کہ پولیس،ٹیکسوں کے محکموں اور انتظامیہ سے تعلقات استوار کئے جائیں۔ حکومت اور اقتدار پسند سیاسی پارٹیاں خو د ایسے دولت مندوں کی تلاش میں رہتی تھیں جو گھوڑوں اور گدھوں کی خریداری میں خود کفیل ہوں۔چنانچہ استاد نے درجہ بدرجہ اوپر تک رسائی حاصل کر لی اور حکومتی حلقوں میں اوپر تک بار پا گئے۔

  یوں بھی جس کے گھر دانے،اس کے کملے بھی سیانے کے مصداق جسے اقتدار،اختیار اور دولت مل جائے وہ اچانک عقلِ کل بن جاتا ہے۔نابغوں کا نابغہ۔دانشوروں کا دانشور اور استادوں کا  استاد۔استاد نے سب کی سنی مگر وہی کیا جو ان کے جی میں تھا۔وہ چاہتے تو پورا گاؤں خرید سکتے تھے مگر انہوں نے اتنی ہی جگہ خریدی جتنی خواب کو حقیقت میں تبدیل کرنے کے لئے انہیں درکار تھی۔اس پر خلقِ خدا اور گاؤں والے ان سے بہت خوش ہوئے۔


انفراسٹرکچر اور تعمیر ات کے کام کا آغاز ہوا تو چند ہی روز میں گاؤں کی کایا پلٹ گئی۔وہاں بینکوں کی شاخیں اور انشورنس کمپنیوں کے دفاتر قائم ہو گئے۔تعمیرات اور پلاننگ کے ماہرین،ڈیزائنرز،  ایڈوائزرز، ایڈورٹائزرز،ڈیکوریٹرز اور ٹھیکیدار جمع ہو گئے۔ان کے طعام کے لئے موبائل ریستوران آنے لگے اور قیام کے لئے شاندار ہوٹل تعمیر ہونے لگے اور دن رات ٹرک،ٹرالے،رہڑھے،پانی کے ٹنیکرز اور نرسریوں اور باغبانی کے ماہرین کی گاڑیاں آنے جانے لگیں۔بنگلے کی تعمیر کے ساتھ ہی گندے جوہڑ کو جھیل اور فواروں میں تبدیل کرنے،ملحقہ جنگل کو صاف کر کے وہاں طرح طرح کے درخت،پودے اور جھاڑیاں Shrubs) )لگانے،گاؤں کو آنے والی سڑک کو پختہ اور دو رویہ کرنے اور سکول، کالج، ہسپتال اور عورتوں بچوں کے فلاحی مراکز قائم کرنے کا کام ایک ساتھ شرو ع ہو گیا۔


استاد نے تیس چالیس برس پہلے سوتے یا جاگتے میں جو خواب دیکھا تھا آہستہ آہستہ اس کی تعبیر متشکل ہونے لگی۔ ایک خوبصورت باغ میں سنگ مرمر کا ایک چبوترا جس کے چاروں طرف ایسے درخت لگائے گئے تھے جن سے چاندنی راتوں میں چاندی کی پتیوں جیسے پھول گرتے تھے۔بڑے سائز کے اگے اگائے سرو،صندل،یوکلپٹس اور آم کے پیڑ دوپہروں کو بھی باغ میں بہار کا سماں پیدا کئے رکھتے۔فواروں کی پھوار کے مینار جیسے آسمان کو چھوتے۔سنگِ سیاہ،سرخ اور مر مر لگی روشوں کے ساتھ پانی کی کیاریاں اور گل بوٹے جن میں  بطخیں تیر رہی تھیں اور رنگین برقی قمقمے روشن تھے۔پتہ نہیں یہ مناظر جنت کی شبیہ تھے، سورگ کا عکس تھے یا یورپ اور امریکہ کے فردوس بر روئے زمیں کے ریپلیکا یا محض ان کے تخلیقی ذہن کی اختراع۔مگر آرکیٹکٹس نے ان کے خوابوں اور تصورات کو کاغذوں اور نقشوں پر اور انجینئروں نے زمین پر منتقل کر دیا۔ ظاہر ہے اس میں کچھ وقت لگ گیا۔شائد ایک جگ بیت گیا۔

        یوں تو مختلف لوکل اور فارن میوزک اور ریکارڈنگ کمپنیوں کی طرف سے استاد کو سرود، ستار، پیانو، گیٹار، سکیسوفون اور کئی قسم کے نئے نئے آلاتِ موسیقی تحفے میں ملے تھے مگر اتنے بڑے محل کی ڈیکوریشن کے لئے یہ سب بھی ناکافی ثابت ہوئے اور انہیں بعض چیزیں مقامی مارکیٹوں سے خریدنا پڑیں۔انہوں نے آ بائی گھر میں موجود طبلہ،ہارمونیم اور سارنگی جو باہر سے لائے گئے سازوں کے مقابلے میں بہت ہی پرانے اور معمولی معلوم ہوتے تھے خیرات کر دئیے اور ان کے بد لے پیرس اور لندن میں نئے اور خوبصورت سازوں اور ان پر ہاتھی دانت اور سونے کی نقش گری کے آرڈرز بھجوا دئیے۔


پولیس اور ضلعی حکام ہی نہیں بلکہ کمشنر بھی استاد کی خوشنودی کے لئے کوشاں رہتا کیونکہ ان کی صوبے کے وزیر اعلیٰ اور دوسرے اہم وزراء سے ذاتی دوستیاں قائم ہو چکی تھیں۔استاد کے منہ سے جو بات نکلتی اس کی کسی ایریا کمانڈر کے فرمان کی طرح تعمیل ہوتی۔بلکہ وزیر اعلیٰ نے سُر کمپلیکس کی افتتاحی تقریب میں شرکت کا وعدہ بھی کر لیا تھا۔لوگ اب انہیں اسمبلی یا وزارت پر متمکن دیکھنا چاہتے تھے کیوں کہ انہوں نے گاؤں اور اس کے لوگوں کو سہولتیں اور ضروریات فراہم کرنے میں کسی بخل سے کام نہیں لیا تھا۔ان کی وجہ سے لوگوں کو گھر بیٹھے روز گار کے اتنے مواقع میسر تھے کہ کہیں باہر جانے کی ضرور ت ہی نہ رہی تھی۔


 آخرکار خدا خدا کر کے وہ دن آ پہنچا جس کا سب کو شدت سے انتظار تھا،بڑی تعداد میں دعوت نامے چھپوائے گئے اور نہ صرف ملک بھر کے سازندوں،موسیقاروں اور  مغنیوں کو بلکہ پڑوسی اور دوسرے ممالک سے بھی خاص خاص لوگوں کو شرکت کے لئے بلایا گیا۔شامیانے لگ گئے۔دیگیں چڑھ گئیں۔ہر طرف زرق برق ملبوسات اور رنگین آنچل لہرانے لگے اور سُر کمپلیکس کے چار سو روشنیاں اور خوشبوئیں پھیل گئیں۔نشر و اشاعت کے اداروں کے نمائندے جمع ہو گئے۔کولڈ ڈرنکس کی مختلف کمپنیوں نے اپنی مشینیں نصب کر لیں اور ایک بین الاقوامی میلے کا سا سماں پیدا ہو گیا۔


افتتاح کے روز جب وزیر، امیر اور سفیر تشریف لا چکے تو ان گنت کیمروں اور ریکارڈنگ مشینوں کے درمیان استاد نفاست علی خان اپنی جگہ سے اٹھے۔انہوں نے اس تقریب کے لئے رنگین،چمکیلی اور ریشمی پوشاک خاص طور پر پیرس سے تیار کروائی تھی۔استاد کے لئے یہ تقریب اس لئے بھی اہم تھی کہ اس میں رانو کی پھوپھی پہلی بار کھلے عام ان کے سامنے بیٹھ کر ان کے نغمے سننے آئی تھی۔محبت اگر سچی ہو تو وہ کبھی بوڑھی نہیں ہوتی۔ انہیں آج بھی یاد تھا جس روز اس کی برات آئی اور شامیانے لگے تھے اس روز د ن بھر وہ کوئلیا مت کر پکار۔۔۔۔گاتے رہے تھے۔ وہ منظر انہیں اب تک یاد تھا جب تالاب کی طرف کھلنے والی کھڑکی سے دو آنکھیں دکھائی دی تھیں پھر کچھ آنسو تالاب کے پانی میں شامل ہو گئے تھے اور انہیں لگا تھا جیسے تالاب کا سارا پانی معطر ہو گیا ہو 


وہ سنگِ مر مر کے چبوترے کی طرف چلے تو تماشائیوں اور مہمانوں کی ایک بڑی تعداد نے کھڑے ہو کر ان کا استقبال کیا۔ فضا میں کبوتر،غبارے اور بارود کے سرخ چمکتے موتی بکھیرتی ہوائیاں چھوڑی گئیں۔۔وہ پیرس سے سل کر آیا ہوا زرق برق لباس زیبِ تن کئے پہلی بار چبوترے پر براجمان ہوئے۔تو سارا باغ تالیوں سے گونج اٹھا۔مگر ابھی تالیوں کا شور نہ تھما تھا کہ رانو کی لکھی ہوئی اس کی پھوپھی کی فرمائشی چٹ آ گئی۔
کوئلیا مت کر پکار


خود انہیں یہ گیت اور راگ بہت مرغوب تھا  اور شائد ہر اداس روح کو پسند ہو اور پھر ان کی محبت کی پسند۔مگر ان کے سامنے صوبے کا سب سے بڑا حاکم موجود تھا۔آدابِ  محفل کا تقاضہ تھا سو انہوں نے سب سے پہلے راگ درباری گانے کا فیصلہ کر لیا اور سازندوں کو اس کا  اشارہ بھی دے دیا۔۔ولایت سے آنے کے بعد وہ پہلی بار گا نے کے لئے بیٹھے تھے۔سازندوں نے ساز چھیڑ ا اور سر ملانے لگے۔ استاد نے گانے کے لئے لب کھولے۔دو ایک بار کھنکار کر گلا صاف کیا۔لیکن برسوں کی جمی ہوئی دھول صاف نہ ہوئی۔ پھر وہ ذرا زور سے کھنکارے اور دوبارہ سر چھیڑا مگر لوگوں نے ایک عجیب منظر دیکھا۔ان کے گلے سے گانے کی بجائے رونے سے مشابہ آواز برآمد ہو رہی تھی۔

٭٭٭

تیسرا شخص


دفتر کی سیڑھیوں کے چوالیس زینوں میں سے کم از کم بائیس پر پاؤں رکھنا ضروری تھا۔ ورنہ اس کا جی چاہتا تھا وہ ایک ہی جست میں ساری سیڑھیاں پھلانگ جائے۔ اس کا تو یہ بھی جی چاہا تھا کہ آج اسے بس کا انتظار نہ کرنا پڑے کوئی موٹر سوار لفٹ دے دے اور وہ پلک جھپکنے سے پہلے گھر پہنچ جائے اور اپنی بیوی کو خوشخبری سنائے کہ کئی سالوں کے بقایا جات کا فائل ایک ایک کر کے سارے زینے عبور کر گیا ہے اور اب آخری منزل یعنی جنرل منیجر کے میز تک پہنچ گیا ہے۔


چار سال کے عرصے میں وہ لاکھوں زینے چڑھا تھا مگر فائل سیکشن انچارج سے جنرل منیجر تک سات زینے نہ چڑھ سکا تھا۔۔۔ ہاں پچھلے سال۔۔۔ کئی سالوں کے بعد فائل چھٹے زینے یعنی اسٹنٹ منیجر تک رسائی حاصل کر سکا تھا پھر ایسا پھسلا کہ پورے ایک برس تک چلنے پھرنے سے معذور رہا۔۔۔ اس نے ان چار سالوں میں اپنے اس جائز حق کے لئے کیا کی اجتن نہیں کئے تھے۔۔۔ سفارشیں رشوتیں۔۔۔ منتیں۔

لیکن خدا کے گھر میں دیر ہے اندھیر نہیں اس کے بقایا جات کی منظوری کا فائل سارے زینے طے کر کے منزل پر پہنچ ہی گئے۔  اب اس کے سارتے دکھ درد دور ہو جائیں گا۔ اس عید پر وہ اپنے لئے نئے کپڑے سلوائے گا۔ دوستوں سے کیا ہوا مٹھائی کھلانے اور فلم دکھانے کا وعدہ بھی نبھائے گا پھر بھی اس کے پاس کچھ نہ کچھ رقم بچ جائے گی وہ بینک میں سیونگ اکاؤنٹ کھول لے گا انسان کو کڑے وقت کے لئے کجھ نہ کچھ بچا کر ضرور رکھنا چاہئے۔


مین گیٹ کے قریب اسے ایک دوست مل گیا جس نے اسے مبارک باد دی۔ اس نے چہک کر اس کا شکریہ ادا کیا۔ اس کا جی چاہ رہا تھا وہ اس کا منہ موتیوں سے بھر دے مگر اس کی کی پھٹی پرانی پتلون کی جیب میں صرف چالیس پیسے تھے۔


دوست سے رخصت ہو کر وہ بس سٹا پ کی طرف چل دیا۔ اسے گھر پہنچنے کی بڑی جلدی تھی اگر جان پہچان کے لوگ نہ ہوتے تو وہ بھاگنے لگتا۔


بس سٹاپ پر بڑی تیز دھوپ تھی۔ جھلسا دینے والی لو چل رہی تھی وہ سوچنے لگا اگر اسلام آباد میں اس شدت کی گرمی تھی ت نہ جانے بے چارے لاہور، خانیوال اور ملتان کے لوگوں کا کیا حال ہو گا؟


بس سٹاپ پر کھڑے کھڑے اس نے مارگلہ کی پہاڑیوں پر بادل کے بڑے بڑے ٹکڑے دیکھے جو شمال مشرق سے جنوب مغرب کی طرف رواں تھے۔۔۔ نہ جانے بادل کے یہ ٹکڑے کب یہاں پہنچیں گے۔۔۔؟ اس نے بس سٹاپ پر نوجوان طلباء طالبات اور دفتر کے لوگوں کو دھوپ میں جھلستے دیکھا تو اس کا جی چاہا خود بادل کا بڑا سا ٹکڑا بن جائے اور ان سب پر سایہ کر دے۔


اسی لمحے ڈبل ڈیکر آ گئی۔ گرمی اور پیاس کے ستائے ہوئے لوگ بس پر ٹوٹ پڑے لیکن وہ خلاف معمول پر سکون کھڑا رہا۔ وہ عموماً مستورات والے دروازے سے سوار ہو جاتا تھا۔ اور لڑ جھگڑ کر کسی نہ کسی طرح سیٹ پر قبضہ کرنے میں کامیاب ہو جاتا تھا اور اگرچہ آج اسے کہیں زیادہ جلدی تھی مگر اسے احساس ہو رہا تھا کہ اس کے اندر کوئی ایسی چیز ہے جو اسے روک رہی ہے۔


بس چلی گئی تو وہ دوسری بس اور بادل کے ٹکڑے کا انتظار کرنے لگا۔ بس سٹاپ پر پھر رش ہو گیا ا تھا۔ اسے برقعہ پوش خواتین پر بڑا ترس آیا جو گرمی سے بے حال ہو رہی تھیں۔ اس نے پھر بادل کے ٹکڑے کا جائزہ لیا۔ ایک چھوٹا سا ٹکڑا بس سٹاپ کے قریب آ گیا تھا۔ اسے یہ سوچ کر بڑی طمانیت حاصل ہوئی کہ ابھی ابھی بادل کا یہ چھوٹا سا ٹکڑا سورج اور بس سٹاپ کے درمیان آ جائے گا۔ اور چند لمحوں کے لئے دھوپ اور گرمی کی شدت کم ہو جائے گی۔


کھڑے کھڑے اس کی نظر اپنے دفتر کی عمارت پر پڑی کل تک یہ عمارت بوسیدہ اور بد وضع معلوم ہوتی تھی شاید اس وجہ سے کہ باہر کی دیواروں پر رنگ و روغن کی چمک ماند پڑ گئی تھی مگر آج اسے خیال آ رہا تھا کہ جس طرح جوانی ڈھلنے اور کنپٹیوں کے بال سفید ہو جانے پر آدمی مدبر اور معزز معلوم ہونے لگتا ہے اسی طرح رنگ و روغن کی چمک ماند پڑ جانے پر دفتر کی عمارت زیادہ پر شکوہ اور عظیم معلوم ہونے لگی ہے۔


دفتر کی عمارت کی طرف دیکھتے ہوئے اس کی نظریں زینہ پر رک گئیں۔ گیارہ زینے فی منزل کے حساب سے وہ ہر روز چوالیس زینے چڑھتا اور اترتا  تھا اسے اس دفتر میں کام کرتے ہوئے کئی سال ہو گئے تھے۔ اس حساب سے اس نے اب تک نہ جانے کتنے لاکھ زینے عبور کئے تھے اگر یہ سب زینے ایک ہی سمت اور بلندی کی طرف جاتے تو۔؟ چاند اور ستاروں کا خیال آتے ہی وہ مسکرا دیا پھر اسے جنرل منیجر نے دستخط کرنے کے لئے قلم اٹھایا مگر اس نے اپنے فائل کی طرف بڑھا ہوا جنرل منیجر کا ہاتھ روک دیا۔ اگر اتنی جلدی دستخط ہو گئے تو خاک مزا ائے گا! اور پھر ابھی نہی جانے بس کب آئے اور اب تو بادل کے ٹکڑے نے آ کر بس سٹاپ پر چند لمحوں کے لئے سایہ بھی تو کر دیا ہے۔


اس نے جنرل منیجر کے ہاتھ سے گھنٹی کا بٹن دبا کر چپڑاسی کو بلایا اور اسے چائے لانے کا حکم دیا۔ جنرل منیجر صاحب تھکے ہوئے تھے۔ کرسی کی پشت پر گردن رکھ کر اور آنکھیں موند کر آرام کرنے لگے۔۔۔ ایک بار اسے خیال آیا کہ وہ انہیں جگا دے اپنے کاغذات پر منظوری کے دستخط کر والے، مگر جنرل منیجر پر اسے بڑا پیار آیا، بے چارے تھک گئے تھے اور پھر ابھی نہ جانے بس کب آئے، دستخطوں کا کیا ہے وہ تو لمحہ بھر میں ہو جائیں گے۔ اس نے سوچا کیوں نہ چائے آنے اور دستخط ہونے تک وہ اپنی ضرورتوں کا جائزہ لے لے۔


سب سے پہلے اس نے قرض ادا کیا۔


پھر نئے کپڑے خریدے۔


گھر کی بہت سی چھوٹی موٹی چیزیں خریدیں۔

دو تین مہینے کے لئے راشن خرید کر رکھ لیا۔


اب بھی اس کے پاس کافی رقم تھی۔ اس نے بیوی کو چار سو روپے زیور کے لئے دینے کا وعدہ کیا تھا مگر اب سونا مہنگا ہو گیا تھا۔ اس نے چار سو روپے بیوی کے ہاتھ پر رکھ کر دیکھے۔ وہ بہت خوش تھی۔ اس کی خوبصورت میں خلوص و محبت کی چمک بڑھ گئی تھی وہ دیر تک اس چمک سے لطف اندوز ہونا چاہتا تھا مگر ای لمحے بس آ گئی۔


لوگ بس پر ٹوٹ پڑے مگر وہ بت بنا کھڑا رہا۔ بس بھر گئی اور چلنے لگی تو اس نے دیکھا اس کے لٹکنے کے لئے پائیدان پر تھوڑی سی جگہ خالی تھی۔ وہ بھاگ کر پائیدان پر کھڑا ہو گیا۔


اگلے بس سٹاپ پر جب کنڈیکٹر اس کے قریب آیا اس نے حسب معمول دس پیسے کا سکہ جیب سے نکالا لیکن اچانک اس کے اندر کسی نے سرگوشی کی۔ وہ کچھ صاف نہ سن سکا مگر اسے احساس ہو گیا کہ اس کے اور کنڈیکٹر کے علاوہ ایک تیسرا شخص بھی دیکھ رہا ہے۔ اس نے چوبیس پیسے اور نکالے۔ ایک عرصہ بعد ٹکٹ کے پورے پیسے دیتے اور ٹکٹ لیتے ہوئے اسے بڑا عجیب سا لگ رہا تھا۔ مگر وہ آج مطمئن اور خوش تھا۔

٭٭٭
تھوہر کا کانٹا


میں، ماموں جان اور وہ ایک ہی گھر میں رہتے ہیں 

میں، میں ہوں جس کے باپ نے خود کشی کر لی تھی یا شاید اُسے زہر دے دیا گیا تھا (بعض لوگوں کا یہی خیال ہے)


 اور ماموں جان۔۔۔ اگرچہ میرے ماموں جان ہیں لیکن وہ میری اس ماں کے سگے یا سوتیلے بھائی نہیں ہیں جس نے حلالہ کرنے کے لئے مولوی عبدالصمد سے نکاح کر لیا اور پھر انہی کے پاس رہنے لگی۔ اس کا کہنا ہے کہ جب وہ طلاق لینا نہیں چاہتی تھی اُسے طلاق مل گئی اور جب وہ طلاق لینا چاہتی ہے تو اُس طلاق نہیں مل رہی۔مگر لوگوں کا خیال ہے کہ میرا باپ جس نے اسے طلاق دی تھی کمزور ار بیمار شخص تھا لوگ تو اور بھی بہت کچھ کہتے ہیں ان خیال ہے کہ میرا باپ مرتے دم تک یہی کہتا رہا کہ طلاق نہیں ہوئی تھی اور وہ کفارہ ادا کر کے رجوع کر سکتا تھا۔ماں بھی یہی کہتی تھی مگر کچھ لوگوں نے گواہی دی کہ انہوں نے طلاق کے الفاظ تین بار سُنے تھے بعض دوسرے لوگوں کا بیان ہے کہ گواہی دینے والوں میں سے کوئی بھی موقع پر موجود نہ تھا۔


مجھے اپنی ماں سے شدید نفرت ہے اور اپنے باپ سے بھی۔ اس نے میری ماں کو اس وقت طلاق دی جب میں اس کے بطن میں تھا اس طرح اس نے مجھے بھی طلاق دے دی تھی۔ اگر ماموں جان کا سہارا نہ ہوتا تو میں پرورش نہ پا سکتا۔ ماموں جان نے مجھے اس وقت سہارا دیا جب میں نے ابھی ہوش نہیں سنبھالا تھا۔وہ اپنا سب کچھ چھوڑ چھاڑ کر اس گھر میں اُٹھ آئے جہاں طلاق سے پہلے میرا باپ اور میری ماں ہنسی خوشی رہتے تھے اور جہاں انہوں نے میری داغ بیل ڈالی تھی۔


ماموں جان کے علاوہ ایک تیسرا شخص (اسے شخص کہنا گناہ ہے) بھی ہمارے ساتھ رہتا ہے اور صاف رہتا ہی نہیں مجھے پریشان بھی کرتا رہتا ہے۔ اگر ماموں جاں کا سایہ سر پر نہ ہوتا تو وہ مجھے تباہ کر دیتا کیونکہ وہ۔۔۔ وہی ہے جس نے میرے باپ کے منہ سے طلاق کے الفاظ نکلوائے جس نے میری ماں سے میرے باپ کو زہر دلوایا اور جس نے میرے باپ کے باپ کے باپ کو جنت سے نکلوایا تھا۔


وہ اعتراف نہیں کرتا لیکن یہ حقیقت ہے کہ وہ ماموں جا ن سے بے حد ڈرتا ہے لیکن مجھے ناسمجھ جان کر ہر وقت دق کرتا رہتا ہے۔ خدا کا شکر ہے ماموں جان کی تربیت کی وجہ سے میں اسے خوب پہچانتا ہوں اور اس کی باتوں میں نہیں آتا لیکن کئی طرح کی دعائیں مانگنے اور وظائف کرنے کے باوجود وہ ہمارے گھر کو چھوڑ کر نہیں جاتا۔ جب ماموں جان گھر پر ہوں تو وہ میرے اندر اور بھی دبک کر بیٹھ جاتا ہے میں ہمہ وقت اس پر لعنت بھیجتا رہتا ہوں اور اللہ سے اس کی پناہ مانگتا ہوں لیکن وہ میرا پیچھا نہیں چھوڑتا۔ میرے دل میں طرح طرح کے وسوسے اور میری عبادتوں اور ریاضتوں میں خلل ڈالتا ہے وہ  مجھے نہایت دلکش اور بظاہر مضبوط دلیلوں سے قائل کر کے اپنی راہ پر لگانا چاہتا ہے اور تو اور اس نے مجھے ماموں جان کے خلاف بھڑکانے اور ان کے لئے میرے دل میں شک ڈالنے کی بھی بہت کوشش کی ہے۔ کہتا ہے کہ انہوں نے خدانخواستہ میری زمینوں اور جائداد کی وجہ سے اپنا گھر بار چھوڑ کر میری سرپرستی قبول کی ہے اور وہ اس پر اسی طرح قابض رہیں گے مگر میں ماموں کو بہت قریب سے جانتا ہوں وہ نہایت نیک اور اللہ سے ڈرنے والے شخص ہیں انہوں نے میری خاطر اتنی بڑی قربانی دی ہے اور اپنے گھر بار سے دور رہ کر اتنے عرصہ سے میری پرورش اور تربیت کر رہے ہیں خدا کا شکر ہے کہ ان کی وجہ سے میرا ایمان پختہ ہے ورنہ اس مردود نے تو کوئی کسر اُٹھا نہیں رکھی تھی تاہم میں اس سے خوفزدہ رہتا ہوں اور اس سے چھٹکارا حاصل کرنے کی کوشش کرتا رہتا ہوں۔


کبھی کبھی ماموں جان بتائی ہوئی دعاؤں اور وظیفوں کے طفیل وہ مجھے تنہا چھوڑ کر چلا بھی جاتا ہے مگر پھر دعاؤں اور وظائف کا اثر کم ہوتے ہی کسی نازک موقع پر دوبارہ آ دھمکتا ہے اور میرے دل و دماغ میں اپنی شر انگیزیاں شروع کر دیتا ہے۔ میں اس سے بحث و تکرار نہیں کرنا چاہتا اکثر اکی باتوں کا جواب نہیں دیتا چپ چاپ اپنی اس راہ پر جو مستقیم ہے اور ان کی راہ ہے جن پر اللہ نے اپنی رحمتیں اور نوازشیں کیں چلتا رہتا ہوں مگر وہ اپنی ناپاک کاروائیاں جاری رکھتا ہے اور کئی کئی روز تک میرے دل کے تالاب میں گمراہی کی مچھلی پکڑنے کے لئے کانٹا ڈالے بیٹھا رہتا ہے۔ کبھی کبھی جب میں اس سے زیادہ عاجز آ جاتا ہوں تو ماموں جان سے شکایت کرتا ہوں وہ کچھ پڑھ کر پھونکتے ہیں تو وہ میرا اندر ہی نہیں گھر بھی خالی کر کے چلا جاتا ہے مگر جونہی میں اکیلا ہوتا ہوں وہ کہیں نہ کہیں سے آ دھمکتا ہے اور مجھے تنگ کرنے لگتا ہے میں کہتا ہوں 


’’میں پناہ مانگتا ہون اللہ کے شیطان مردود سے‘‘


’’وہ قہقہہ لگاتا اور بڑی ڈھٹائی سے کہتا ہے


’’تمہاری دعا قبول نہیں ہو سکتی ‘‘


’’کیوں نہیں ہو سکتی‘‘

’’اس لئے کہ میں تمہارے اندر موجود ہوں ‘‘


’’تم دفعان کیوں نہیں ہو جاتے؟‘‘


’’اس لئے کہ تم نے خود مجھے اپنے اندر پناہ دے رکھی ہے‘‘


’’میں نے تمہیں پناہ نہیں دی۔ تم زبردستی میرے اندر گھُس بیٹھتے ہو۔۔ دفعان ہو جاؤ۔۔۔ میں تم پر لعنت بھیجتا ہوں مردود‘‘


’’تم مجھے رّد نہیں کر سکتے‘‘


’’کیوں نہیں کر سکتا؟‘‘


’’اس لئے کہ تم خود طلاق یافتہ ہو۔تمہیں باپ نے پیدا ہونے سے پہلے عاق کر دیا تھا‘‘


’’میں اپنے باپ کی جائز اولاد۔۔۔ اس کا وارث ہوں ‘‘


’’تمہارے باپ کو تمہارے جائز ہونے میں شبہ تھا اسی لئے اس نے تمہاری ماں کو طلاق دی۔ اسی لئے اس نے تمہیں کالعدم قرار دے دیا تھا‘‘


’’میں کالعدم قرار نہیں دیا جا سکتا کیونکہ میں ہوں ‘‘


’’تم نہیں ہو اس لئے کہ تم کالعدم قرار دئیے جا چکے ہو‘‘


’’لاحول ولا‘‘


’’ہا ہا ہا‘‘


’’ماموں جان۔۔۔ ماموں جان‘‘ میں مدد کے لئے پکارتا ہوں 


’’تمہارے ماموں جان میرا کچھ نہیں بگاڑ سکتے‘‘


’’اگر ایسا ہے تو ان کے قریب پھٹک کر دیکھو‘‘

وہ ہنستا ہے۔۔۔ ہنستا چلا جاتا ہے پھر کہتا ہے


’’بیوقوف۔۔۔ میں ان کے اندر بھی موجود ہوں ‘‘


’’یہ جھوٹ ہے‘‘


’’میں ہر کسی کے اندر موجود ہوں ‘‘


’’بکواس بند کرو‘‘


’’میں بکواس کرتا رہوں گا اور تم سنتے رہو گے۔ تم اگر سماعت سے محروم ہو جاؤ تب بھی تمہیں میری آواز سنائی دیتی رہے گی۔‘‘


’’تم واقعی مردود ہو۔۔۔ لعین ہو‘‘


اگر اس دوران ماموں جان آ جائیں تو وہ اچانک غائب ہو جاتا ہے لیکن بعض اوقات ماموں جان کی موجودگی میں بھی آ دھمکتا ہے اور گفتگو کے دوران مجھے لقمے دے کر بھڑ کاتا رہتا ہے۔ میرے ذہن میں عجیب و غریب سوالات اُٹھاتا اور ان کے اُلٹے سیدھے جوابات سجھاتا ہے میں اس سے مکمل نجات چاہتا ہوں۔ ماموں جان سے کئی بار تقاضا کر چکا ہوں کہ وہ مجھے کوئی وظیفہ بتائیں جس کے پڑھنے میں اُس سے ہمیشہ کے لئے گلو خلاصی حاصل کر سکوں مگر وہ کہتے ہیں کہ اس کے لئے وظیفوں کے علاوہ قوت مدافعت پید ا کرنا ضروری ہے اور شاید میری قوت مدافعت کا امتحان لینے کے لئے ہی انہوں نے اپنے بیوی بچوں کو اپنے پاس بلا لیا ہے ان کی بڑی بیٹی قوتِ مدافعت کا بہترین امتحان ہے ماموں اور ممانی کی خواہش ہے کہ میں اس سے عقد کر لوں لیکن مجھے عورت کے وجود سے نفرت ہے وہ شیطان کے بہکاوے میں آسانی سے آ جاتی ہے اس نے ہمیں جنت سے محروم کیا اس نے میرے باپ کو زہر دیا اور حلالہ کرنے کے بہانے مولوی عبدالصمد سے نکاح کر کے انہی کے پاس رہنے لگی اسی کے گناہوں کی پاداش میں ہو۔۔۔ مجھ سے چمٹا رہتا ہے۔


ایک روز میں نے ماموں جان سے اپنے خیالات کا اظہار کی اور کہا


’’عرب کے قدیم لوگ ٹھیک ہی کرتے تھے لڑکیوں کو پید ا ہوتے ہی زندہ زمین میں دفن کر دیتے تھے۔‘‘


ٌٌکیا بکتے ہو‘‘ انہوں نے ڈانٹ کر کہا ’’یہ درست ہے کہ عورت نے نیک بندوں کو جنم دینا کم کر دیا ہے اور معاشرہ برے اور بدکار لوگوں سے بھر گیا ہے لیکن بد قسمتی سے اکیلا مرد خواہ وہ کتنا ہی صالح کیوں نہ ہو ایک بچہ پید ا کرنے سے قاصر ہے اگر عورت کے وجود کو ختم کر دیا گیا تو زمین اللہ کے بندوں سے بالکل خالی ہو جائے گی۔




’’مگر گناہ سے تو پاک ہو جائے گی‘‘

’’لا حول ولا‘‘ وہ خفا ہو کر بولے ’’تمہاری سوچ شیطانی ہے‘‘


تب اچانک مجھے محسوس ہوا کہ میں خود نہیں بول رہا مجھ پر کوئی دوسرا اثر انداز ہو رہا ہے میں نے لا حول پڑھی اور ماموں جان سے معافی چاہی مگر عورت کے بارے میں میرے دل میں جو نفرت ہے وہ کبھی کم نہ ہوئی بلکہ بعض اوقات میں سوچتا ہوں کہ جب تک انسان دنیا میں ہے اس کا سامنا گناہ اور گناہ کی ترغیب دینے والی اشیاء سے ہوتا رہے گا اور وہ اس کا ارتکاب کرتا رہا گا کیوں نہ سِرے سے انسان ہی کا خاتمہ کر دیا جائی۔


’’یہی میں نے اللہ میاں سے کہا تھا‘‘ وہ لقمہ دیتا ہے ’’جس پر وہ بگڑ گئے‘‘


’’ماموں جان سے اپنے خیالات کا اظہار کرتا ہوں تو وہ خفا ہو کر کہتے ہیں 

’’لا حول ولاقوۃ۔۔۔ تم پھر بہک جاتے ہو‘‘


’’میں خود نہیں بہکتا مجھے بہکا دیا جاتا ہے‘‘ میں اعتراف کرتا ہوں۔ ماموں جان کچھ پڑھ کر پھونکتے ہیں اور میں اس کی چنگل سے نکل جاتا ہوں لیکن یہ عجیب بات ہے کہ بعض موقعوں پر جب اُسے موجود ہونا چاہئے وہ سِرے سے کہیں غائب ہو جاتا ہے مثلاً جب ماموں اور ممانی کہیں چلے جاتے ہیں اور ان کی بڑی بیٹی میرے پاس گھر میں اکیلی رہ جاتی ہے اور مجھ سے میٹھی میٹھی باتیں کرتی ہے یا جب کبھی وہ رات کو بھول کر مجھ سے ٹکرا جاتی ہے۔


چند روز ہوئے وہ دروازہ بند کئے بغیر میرے غسل خانے میں نہا رہی تھی مجھے معلوم نہیں تھا میں حسب معمولی تولیہ لے کر غسل خانے میں داخل ہوا تو میرے اوسان خطا ہو گئے لیکن خدا کا شکر ہے کہ مجھ سے کوئی خطا نہیں ہوئی میں اُلٹے پاؤں باہر آ گیا اور اپنی مضبوط قوتِ مدافعت پر خود کو داد دیتا رہا وہ مجھے ایسی چھوٹی چھوٹی رعائتیں دیتا رہتا ہے لیکن مضبوط قوتِ مدافعت کے باوجود مستقل طور پر میرا پیچھا نہیں چھوڑتا، ہاں پرسوں ایک عجیب واقعہ ہوا۔


میں گھر میں اکیلا تھا وہ سب لوگ کہیں گئے ہوئے تھے کہ وہ میرے اندر سے نکل کر اور متشکل ہو  سامنے آ گیا۔ ا س نے ایک ادھیڑ عمر کی مگر خوبصورت عورت کا روپ اختیار کر رکھا تھا، میں نے پہلی نظر میں اسے کوئی بھکارن جانا اور اسے کچھ دینا چاہتا مگر اُس نے میرا ہاتھ پکڑ لیا اور بولی

’’تو کب بالغ ہو گے؟‘‘


’’کیا تم مجھے نابالغ سمجھتی ہو‘‘ میں نے مونچھوں پر تاؤ دے کر کہا‘‘ اور اگر میں بالغ ہو جاؤں تو تمہیں اس سے کیا؟،

کہنے لگی

’’میں تمہاری ماں ہوں ‘‘


’’تم۔۔۔ تم۔۔۔؟‘‘ میں غصے اور نفرت سے کھول اُٹھا اور کئی قدم پیچھے ہٹ گیا۔


’’ہاں۔۔۔ میں تمہاری ماں۔ ایک ظالم اور شیطان شخص نے میرے اور تمہارے باپ کے درمیان غلط فہمی اور نفرت کا بیج بویا، پھر سازش کے تحت تیسرے شخص کے عقد میں دے دیا اور تمہارے باپ کو زہر دے کر ہلاک کر ڈالا۔ اب مجھے تمہاری زندگی خطرے میں نظر آتی ہے۔ تم خود کو اور اسے پہچانو۔‘‘


خدا کا شکر ہے کہ میری پرورش ماموں جیسے نیک آدمی کے ہاتھوں ہوئی  ہے ورنہ وہ مجھے میری ماں کے روپ میں ورغلانے میں کامیاب ہو جاتا۔ میں نے اس پر لاحول پڑھی اور دھکے دے کر گھر سے نکال دیا اور آج تیسرا روز ہے کہ وہ پلٹ کر نہیں آیا لیکن جاتے جاتے کم بخت میرے ذہن میں شک کے تھوہر کا کانٹا سا بو گیا ہے۔

٭٭٭
ٹائم از اوور

کیا کہا کتنے برس؟

برس نہیں دن ہوں گے !

  آپ کو غلطی لگی ہے سر!!

 ابھی ابھی تو میں پنگھوڑے میں لیٹا منہ سے بوتل لگائے بڑے مزے سے دودھ پی رہا تھا۔

 اور وہ عورت جس کے بطن سے میں نے جنم لیا ابھی ابھی یہاں تھی۔ 

 آپ میری بات پر یقین کیجئے۔ میں بالکل سچ کہتا ہوں۔ میں نے ابھی چند روز ہوئے زندگی کی ابتداء کی ہے یقیناً آپ کو مغالطہ ہوا ہے۔ مہربانی کر کے ذرا پڑتال کر لیجئے۔ وقت کے سلسلے میں ہمیشہ مجھ سے نا انصافی ہوتی رہی ہے۔مجھے یاد ہے ایک بار میں امتحان کا پرچہ دے رہا تھا اور ابھی میں نے اپنا رول نمبر ہی لکھا تھا کہ ممتحن کی گرجدار آواز سنائی دی۔ 

 ’’ہاف دی ٹائم از اوور۔‘‘

اس کے بعد مارے گھبراہٹ کے میں کچھ بھی نہ لکھ سکا۔ میرے ہاتھ پاؤں پھول گئے اور آنکھوں کے سامنے اندھیرا چھا گیا اور اب پھر!!

غالباً آپ نے وہ سب ماہ و سال بھی میرے کھاتے میں ڈال دئیے ہیں جنہیں میں نے خود نہیں گزارا بلکہ  وہ مجھے روندتے اور کچلتے ہوئے گزرے ہیں لیکن آپ کو دیکھنا ہو گا کہ ان میں کتنے شب و روز میرے حصے میں آئے اور کتنے ایسے تھے جنہیں میں نے خود کو کرائے پر چڑھا کر بسر کیا۔

جناب عالی! جن شب و روز نے مجھے زندگی میں کوئی لذت یا خوشی نہیں دی انہیں میرے کھاتے میں ڈالنا ہرگز درست نہیں۔ انصاف کا تقاضا ہے کہ وہ سب شب و روز جو ایک جیسے تھے اور ان گنت تھے انہیں ایک ہی شمار کیا جائے اور ان سب برسوں کو بھی میری عمر کے اکاؤنٹ میں شمار نہ کیا جائے جو میں نے لوگوں اور چیزوں کے نام یاد کرنے میں صرف کئے۔ یہ چیونٹی ہے۔ وہ بادل ہے یہ پنکھا ہے وہ تختی ہے۔ پھر مجھے الف سے انار اور ب سے بکری رٹنے پر لگا دیا گیا۔ حالانکہ جب انار اور بکری موجود تھے تو اس سے کیا فرق پڑتا تھا کہ انار کو بکری اور بکری کو انار کہا جا سکتا لیکن میرے پیدا ہونے سے پہلے ہی ساری چیزوں کے نام رکھ دئیے گئے تھے اور میرے لئے ضروری قرار دیا گیا کہ میں ان ناموں اور اصولوں کو ازبر کروں اور ان سے سر مو ادھر ادھر نہ ہوں۔

انار اور بکری کے بعد بھی برسوں مجھے لوگوں اور چیزوں کے نام یاد کرنا پڑتے اور میرے قیمتی دن، مہینے اور سال بکریوں، گھوڑوں، تختیوں اور بادلوں کی نذر ہو گئے۔ اسی طرح ہر طرف آدمی ہی آدمی تھے سب کی شکلیں ایک جیسی تھیں بہت تھوڑا تھوڑا فرق تھا اور بظاہر یہی لگتا تھا کہ ایک ہی آدمی بھیس بدل کر ہر جگہ گھومتا پھرتا ہے۔ لیکن پھر پتہ چلا کہ ایک جتنے قد و قامت کے باوجود بعض چھوٹے اور بعض بڑے تھے اور ان کے الگ الگ نام،ذاتیں اور فرقے تھے اور مجھے ذاتوں،فرقوں اور چھوٹے بڑے کے فرق کے ساتھ یہ سب نام یاد کرنا پڑے۔نہ صرف نام بلکہ ناموں کے ہجے، ہجوں کی مخصوص شکلیں اور آوازیں۔ زیریں،زبریں، پیشیں !!

مجھے نہایت افسوس ہے میں اس فیصلے کو نہیں مانتا۔

میرے ساتھ ہمیشہ زیادتی کی گئی ہے یہاں تک کہ میرے پیدا ہونے میں بھی میرا عندیہ معلوم نہیں کیا گیا۔سارے فیصلے مجھ پر ہمیشہ ٹھونسے گئے ورنہ اگر میری اپنی پسند اور میری مرضی کو دخل ہوتا تو میں خود فیصلہ کرتا کہ میں کس صدی ملک اور شہر میں اور کن لوگوں کے درمیان پیدا ہونا چاہتا ہوں لیکن والدین کے انتخاب سے لے کر رنگ، نسل عقیدے اور نام تک کے انتخاب میں میرا اپنا کوئی چوائس نہ تھا۔ میرا قد بت،ناک نقشہ اور آواز جس کی وجہ سے بعد میں کئی طرح کی پیچیدگیاں اور مشکلیں پیدا ہوئیں مجھے وراثت میں ملے۔اس میں میری مرضی اور پسند بالکل شامل نہیں تھی۔میں جس گھر میں پیدا ہوا اس سے بہتر اور روشن گھر اور بھی موجود تھے۔ میرے والدین سے بہتر لوگ میرے والدین ہو سکتے تھے۔ اگر میں منہ میں سونے یا چاندی کا چمچہ لے کر پیدا ہوتا تو مجھے بہت سے کام کئے کرائے مل جاتے اور میرا بہت سا وقت بچ جاتا لیکن مجھے رشتہ دار بھی بنے بنائے ملے۔۔یہ باہر سے اجلا  اندر سے کالا آدمی میرا ماموں ہے۔یہ حاسد اور حریص شخص میرا چچا ہے۔ یہ بد زبان عورت میری پھوپھی ہے، یہ خواجہ سگ پرست کے بھائیوں جیسا آدمی میرا بھائی ہے اور یہ لوند  مسودا خصم خدائی عورت میری خالہ ہے۔ ان سب کا کام میرے راستے میں روڑے اٹکانا، میری کامیابیوں پر حسد کرنا اور ناکامیوں پر بغلیں بجانا تھا۔ میں زندگی بھر نیکیوں کی گٹھڑیاں اٹھائے ہر ایک دروازے پر دستکیں دیتا رہا مگر مجھے نفرت اور حسد کے سوا کچھ نہ ملا۔

مجھے اپنے محدود اور مخصوص ماحول سے دوستوں کا انتخاب کرنا پڑا۔ میں انہیں باری باری سالہا سال تک آزماتا رہا اور ناکامی کا منہ دیکھتا رہا۔ وہ مصیبت کے وقت کام آنے کے لئے مجھے ہر خوشی سے محروم رکھنے اور اپنے احسانات کے بوجھ سے کچلنے کی کوشش کرتے رہے۔ میں نے زندگی کا بہت سا حصہ انہیں آزمانے پر صرف کر دیا، آخر اتنے بڑے نقصان کی کچھ تو تلافی ہونی چاہیے۔

ماحول کے انتخاب میں بھی میری پسند شامل نہیں تھی۔ میں جس گلی میں چلتا وہ آگے جا کر بند ہو جاتی۔ سارے راستے گھوم پھر کر واپس آ جاتے۔میں نے اپنے ماحول کے درمیان مطابقت پیدا کرنے کی بہت کوشش کی  مگر وہ اتنا تنگ اور سخت تھا کہ میں بار بار اس کی خلاف ورزی کے جرم میں پکڑا جاتا اور تنہائی کے زنداں میں ڈال دیا جاتا۔ ادھر میرے پیدا ہونے سے پہلے ہی ساری اچھی اور خوبصورت چیزوں پر لوگوں نے قبضہ کر لیا تھا۔ مجھے جو چیز بھی پسند آتی اس پر پہلے سے کسی اور کے نام کی مہر لگی ہوتی۔ میں جس سکول میں پڑھنا چاہتا تھا اس میں مجھے داخلہ نہ ملا۔ میں جو پیشہ اختیار کرنا چاہتا تھا اس میں میرے لئے گنجائش نہ نکلی۔ میں جو چیز ایجاد کرنا چاہتا تھا وہ لوگوں نے میرے ہوش سنبھالنے سے پہلے ایجاد کر لی تھی۔ میں جو کچھ سوچتا،وہ کہیں نہ کہیں پہلے سے سوچا جا چکا ہوتا۔ یہاں تک کہ مجھے جو لڑکی پسند آئی وہ بھی وہ نہ تھی،جسے دیکھ کر مجھے اپنے پیدا ہونے والے بچوں کی صورتیں نظر آنے اور قلقاریاں سنائی دینے لگتی تھیں۔ ہم ایئر کنڈیشنڈ ریسٹورنٹ کے خوبصورت کیبن میں کھانے پینے کی بہت سی چیزیں سامنے رکھے گھنٹوں باتیں کرتے۔ وہ بہت کم کھاتی تھی۔ میرا جی چاہتا کہ وہ میری منگائی ہوئی ساری چیزیں چٹ کر جائے میرا تو یہ بھی جی چاہتا میں خود چائے کی پیالی میں حل ہو کر گھونٹ گھونٹ اس کے حلق سے اتر جاؤں۔ سات برس بعد ایک روز کہنے لگی:

’’آپ بہت اچھے ہیں بالکل امجد کی طرح پر لطف باتیں کرتے ہیں۔وہ اگلے ماہ امریکہ سے ہمیشہ کے لئے لوٹ رہا ہے۔ آپ ہماری شادی پر آئیں گے نا۔‘‘

میں اس سے شادی کرنا چاہتا تھا لیکن اس کی شادی امجد سے اور میری اس کی بجائے عذرا سے ہو گئی اور اس کے بچے مجھے ماموں ماموں کہہ کر پکارنے لگے۔ تاہم میرا خیال تھا میں نے عذرا سے شادی کر کے ایک ہی چھلانگ میں اپنے بہت سے مسائل حل کر لئے ہیں اور واقعی میرے بہت سے مسائل حل ہو بھی ہو گئے لیکن ایک اور مسئلہ پیدا ہو گیا کیوں عذرا! تم اپنا بیان بھی نہیں دو گی؟
’’کیوں نہیں ڈارلنگ !میں تم سے شرمندہ ہوں۔ کاش میں تمہیں وہ سارے برس لوٹا سکتی جو تم نے میری حراست میں گزارے لیکن یقین کرو ڈیئر میں بے حد مجبور تھی۔ تم اتنے اچھے تھے کہ مجھے ہر وقت تمہارے چوری ہو جانے کا دھڑکا لگا رہتا تھا مجھے اچھی طرح یاد ہے جب میں خوشبوؤں میں بسی زیور تعلیم کی بجائے سونے کے زیورات سے لدی پھندی اور لاکھوں کے جہیز میں لپٹی لپٹائی تمہاری بانہوں میں آئی تھی تو تم کتنے خوش تھے تم نے اس رات راشدہ کی ساری فاحشہ یادوں کو کمرے سے باہر نکال دیا تھا اور ایک بار بھی باہر جھانک کر نہیں دیکھا تھا لیکن شک کی چیونٹیاں میرے بدن پر برابر کاٹتی رہیں جس روز دیگیں چڑھیں اور قورمے اور بریانی کی اشتہا انگیز مہک ننگے بدن گلیوں میں پھرنے لگی تو تم نہایت مسرور اور مطمئن تھے کہ تمہارے ذہن سے بھاگے ہوئے تصورات، گلی گلی بھیک مانگتے اور لوگوں کی جیبیں کاٹتے آوارہ گرد بچوں کی طرح گھر لوٹ آئے تھے لیکن مجھے لگتا تھا کہ ماضی کی یادیں تمہارے چاروں طرف آلتی پالتی مار کر بیٹھی رہتی ہیں اور تمہیں ایک لمحہ کے لیے بھی تنہا نہیں چھوڑتیں۔‘‘

’’میں بے حد شرمندہ ہوں ڈارلنگ کہ شادی کے چند ہی دنوں بعد ایک ایک کر کے میرے وجود سے فالتو اور مصنوعی چھلکے اترنے لگے اور میرے اندر سے چیختی چلاتی بات بات پر روٹھتی۔ الزام تراشیاں کرتی۔ طعنے مہنے دیتی اور اپنے میکے کی امارت و ثروت کی دھونس جماتی اصلی اور خالص عذرا نکل آئی تھی۔‘‘

’’مجھے یہ بھی یاد ہے کہ تمہیں بچوں کی شدید خواہش تھی لیکن میں نے تم سے چھپایا کہ شادی سے پہلے میرا ایک ایسا آپریشن ہو چکا تھا کہ اب میں ماں نہیں بن سکتی تھی۔آئی ایم سوری میں نے تمہیں کئی برس دھوکے میں رکھا۔تم نفلی نمازیں،دعائیں اور وظیفے پڑھتے،ڈاکٹروں حکیموں کا علاج اور پیروں فقیروں کے تعویذ گنڈے کرتے کراتے رہے۔ اور میں تمہیں کئی برس جھوٹی تسلیاں دیتی اور ٹالتی رہی مگر بالآخر مجھے اصل بات بتانا ہی پڑی،جس کے بعد تم اداس ہی نہیں ناراض بھی رہنے لگے اور تمہاری اداسی اور ناراضی دیکھ کر مجھے تمہارے بھاگ جانے اور چوری ہو جانے کا خوف اور زیادہ لگنے لگا تھا اور حالانکہ میں نے تمہارے گلے میں جہیز کا طوق اور پاؤں میں بھاری حق مہر کی بیڑیاں ڈال رکھی تھیں اور ایجاب و قبول کے الفاظ کی کھونٹیاں گاڑ کر تمہارے چاروں طرف اپنے وجود کا خیمہ مضبوطی سے گاڑ لیا ہوا تھا۔ پھر بھی مجھے دھڑکا لگا رہتا تھا کہ تم میری حراست سے فرار نہ ہو جاؤ۔‘‘

می لارڈ !آپ نے سنا،میں برسوں عذرا کی قید میں رہا ہوں۔ اگر اسیری کے ان برسوں کو میری عمر سے منہا نہ کیا گیا تو یہ بہت بڑی نا انصافی ہو گی۔ ہاں یہ درست ہے کہ فرار ہونے کے لئے چور راستے بھی ہوتے ہیں اور میں ہر رات عذرا کے پہلو میں اپنے جسم کی کینچلی چھوڑ کر فرار ہو جاتا لیکن میں کہیں دور نہیں جاتا تھا۔ وہ ماں بیٹا مجھے پروجیکٹر کی سلائیڈ کی طرح اپنے بیڈ روم کی دیوار پر نظر آ جاتے تھے۔

جب کبھی میں تنہا ہوتا یا عذرا محو خواب ہوتی۔ وہ عورت مجھے اپنے کم سن بچے کے ساتھ ایک ٹیلے پر کھڑی نظر آتی۔ وہ ایک ایسا نغمہ تھی جس میں بیک وقت کیف و انبساط اور رنج و محن کے جذبات پیدا کرنے کی تاثیر تھی۔ اسے دیکھ کر میں کبھی خوشی کے ترو تازہ ٹھنڈے میٹھے پانیوں میں غوطے لگاتا کبھی اداسیوں کے لق و دق صحرا میں پیاس کے مارے ایڑیاں رگڑتا۔ کبھی کبھی میں اٹھ کر دیوار کے پاس چلا جاتا تو بچہ مجھے دیکھ کر ماں کی گود میں ہمکنے اور قلقاریاں مارنے لگتا۔ پھر جب میں بچے کو پیار کر رہا ہوتا وہ عورت پاس ہی کھڑی ہم دونوں کو مامتا اور محبت سے لبریز نظروں سے دیکھتی اور اپنی پھٹی پرانی اوڑھنی سے خوشی کے آنسو پونچھتی۔ اس کا تار تار لباس اور جسم پر جا بجا خراشوں کے نشان ویرانے کی صعوبتوں کی غمازی کرتے پھر دور سے کسی خونخوار درندے کی آواز سنائی دیتی تو وہ خوف زدہ ہو کر مجھ سے لپٹ جاتی۔ اسی لمحے عذرا کی چیخ جیسی آواز گھر بھر میں گونجتی اور میرے ہونٹ جو ابھی ابھی محبت کے زمزم سے تر ہوتے اچانک خشک ہو جاتے اور منہ میں ریت بھر جاتی۔

اس عورت کو دیکھ کر میرا جی چاہتا کاش میں اس کے بطن سے جنم لے سکتا۔ کبھی کبھی مجھے خیال آتا کہ شاید وہ عورت میری اصلی ماں تھی میں جس کے بطن سے جنم نہیں لے سکا تھا۔ اور وہ بچہ شاید میں خود تھا جو پیدا نہ ہو سکا۔آپ نے اندازہ کر لیا ہو گا کہ عذرا کی معیت میں گزارے ہوئے مہ و سال کسی طرح بھی میرے اپنے نہیں تھے اور انہیں میرے حساب میں ہرگز شمار نہیں کرنا چاہیے۔ سوائے ان چند لمحوں کے جب جب میں نے اس کے پہلو میں لیٹے لیٹے ٹیلے پر کھڑی عورت کے کم سن اور خوبصورت بچے کو پیار کیا۔

 اور آپ کو اس بات کا اندازہ بھی ہو گا کہ جب میں نے ہوش سنبھالا تو ساری اچھی جگہوں، خوبصورت آبادیوں اور برمحل شاپنگ سنٹروں کی الاٹ منٹیں ہو چکی تھیں اور لوگوں نے ہر جگہ اپنے اپنے نام کی تختیاں آویزاں کر رکھی تھیں۔ مجھے جو مکان بھی رہنے کے لئے پسند آتا وہ کسی دوسرے کی ملکیت ہوتا۔ مجھے ہمیشہ اپنی مرضی اور پسند کے خلاف کام کرنا پڑتا۔ میں ہر روز ایسے افسروں کی شکلیں دیکھتا، ان کے احکامات بجا لانے کی اذیتیں اٹھاتا جن کی صورتوں سے مجھے گھن آتی تھی۔۔ میں اپنے جائز حقوق کے لئے آواز اٹھاتا تو مجھے بتایا جاتا کہ مجھے میری صلاحیتوں کے مطابق معاوضہ ملتا ہے لیکن میرے ذہن میں ہر وقت یہ سوال کلبلاتا رہتا کہ مجھے بہتر صلاحیتیں کیوں ودیعت نہیں کی گئیں۔
عالی جناب !مجھے ایسے لوگوں کے درمیان زندگی کے قیمتی دن بسر کرنا پڑے جو کسی نہ کسی چیز کے مالک بننا اور سب کچھ سمیٹ لینا چاہتے تھے۔ جس کے ہاتھ جو چیز آ جاتی وہ اس پر سانپ کی طرح کنڈلی مار کر بیٹھ جاتا۔ایسے اژدر زمین کے ہر ٹکڑے پر، ہر دفتر اور ہر کارخانے میں پھنکارتے پھرتے تھے۔ دکانوں، مکانوں، ہوٹلوں، ریستورانوں، اخباروں، بسوں، کاروں، یہاں تک کہ درختوں اور ان کے سایوں پر بھی ملکیت کی مہر اور کسی نہ کسی سانپ کا پہرا تھا۔ ہوا، پانی اور روشنی پر بھی قبضہ ہو چکا تھا اور راشن مقرر ہو چکا تھا۔ شہر میں خوشیوں، آسانیوں اور زندگی کی سہولتوں کا قحط نہیں تھا لیکن سب پر ملکیت کی مہر لگی ہوئی تھی اور یہ سب ایسے لوگوں کے قبضے میں تھیں جو شاید زیادہ انسان تھے۔ غلامی، ذلت اور اذیت کے ان برسوں کو میرے حساب میں ڈالنا قطعاً قرین انصاف نہیں۔
’’دی ٹائم از اوور۔‘‘

نہیں پلیز۔ آپ کو یقیناً مغالطہ ہوا ہے ابھی تو میں نے زندگی کے پرچے کی ابتداء کی ہے۔ ابھی تو میں نے صرف چند سطریں لکھی ہیں۔ اگر آپ نے اپنے اعلان کی تصحیح نہ کی تو مارے گھبراہٹ کے میں کچھ نہ لکھ سکوں گا اور پاس مارکس بھی حاصل نہ کر سکوں گا۔ کیا ایسا نہیں ہو سکتا کہ ایک بار پھر سے وقت اور پرچے کی ابتداء کی جائے۔ ویسے بھی ٹیڑھی میڑھی اور ٹوٹی پھوٹی چندسطریں جو میں نے گھبراہٹ میں اب تک گھسیٹی ہیں۔ ان کے ہجے تک  درست نہیں۔ آئی ایم ویری سوری سر، میں اب تک رف کرتا رہا ہوں، اگر مجھے ایک بار اور نئی کاپی دے دی جائے تو میں اسی پرچے کو نہایت صاف اور خوشخط لکھ سکتا ہوں۔ مجھے اپنے تجربے سے فائدہ اٹھانے کا ایک اور موقع ملنا چاہیے۔ صرف ایک بار اور نئی کاپی دے دیجئے۔

 صرف ایک چانس اور۔۔ پلیز!!

’’دی ٹائم از اوور۔۔ ٹائم از اوور۔‘‘

٭ ٭ ٭

وقت سمندر

قلعہ نما عالی شان عمارت کے اندر داخل ہوتے ہی میرے قدم رک جاتے ہیں۔ میں اس منظر کی تاب نہیں لا سکتا اور آنکھیں بند کر لیتا ہوں مگر پھر آنکھیں کھولتا ہوں تو کچھ دکھائی اور سجھائی نہیں دیتا اور کچھ پتہ نہیں چلتا کہ کون سا وقت اور مقام ہے۔ 

دن ہے نہ رات۔۔

 اندھیرا ہے نہ اجالا۔۔

 طلوع ہے نہ غروب۔۔

 موت ہے نہ حیات۔

 شاید اس کے بین بین کوئی کیفیت یا سمے ہے یا اس سے ماورا۔۔ 

کچھ اندازہ نہیں ہو رہا کہ کون سا زمانہ ہے یوں لگتا ہے جیسے آگے پیچھے دائیں بائیں پانی ہی پانی ہے

 بے رنگ بے بو اور بے ذائقہ پانی۔۔ جو گرم ہے نہ سرد اور جس کے حرکت کرنے یا رکے ہوئے ہونے کا بھی پتہ نہیں چل رہا مگر یقیناً وہ حرکت کر رہا ہو گا اور میں اس میں بہہ رہا ہوں گا۔ پانی کی سلطنت میں ڈوبنے یا بہنے کے سوا چارہ بھی کیا ہے۔ مگر میں نے تو کسی بھی مقام سے اس میں اپنی بے پتوار کشتی نہیں ڈالی پھر میں اس میں کب اور کیسے شامل ہو گیا اور اب پتہ نہیں کب تک بہتا چلا جاؤں۔ مسلسل بہتے چلے جانے کی ایک جیسی کیفیت کا تصور کر کے میں گھبرا جاتا ہوں اور پوچھتا ہوں۔

’’کنارا کب آئے گا؟‘‘

’’یہاں کنارا نہیں ہوتا۔‘‘

’’تمہارا مطلب ہے بہت وسیع سمندر ہے اور کنارے پر پہنچنے کے لیے ابھی بہت دیر لگے گی۔‘‘

’’یہاں تمہارے سارے الفاظ بہت وسیع، سمندر، کنارا، پہنچنا، ابھی، بہت، اور دیر بے معنی ہیں۔‘‘

’’تو کیا ہمیں کہیں نہیں پہنچنا ہے؟‘‘

’’یہاں پہنچنا اور نہ پہنچنا برابر ہے۔‘‘

’’ اور اگر میں واپس جانا چاہوں ؟‘‘

’’یہاں آگے اور پیچھے، دائیں اور بائیں اوپر اور نیچے کا کوئی فرق نہیں۔ یہاں سمتیں ہیں اور نہ نشیب و فراز۔‘‘

’’پھر کیا ہے؟‘‘

’’ایک تسلسل، ایک دوام، ایک بے پایانی اور لا محدودیت۔‘‘

’’تو کیا ہم زمان و مکان سے ماورا کسی مقام پر ہیں ؟‘‘
’’مقامیت کا تصور یہاں عبث ہے۔‘‘

’’تو کیا میں ابدیت کے سمندر میں فنا ہو چکا؟‘‘

’’نہیں تم فنا نہیں ہوئے سمندر میں مل کر سمندر ہو گئے ہو۔‘‘

’’میں سمندر میں مل کر سمندر نہیں ہونا چاہتا۔ میں اپنی پہچان نہیں کھونا چاہتا۔‘‘

’’پہچان یہاں ایک بے معنی اصطلاح ہے اوس، بوند، جھاگ، لہر، موج، حباب اور قطرے کا الگ کوئی وجود نہیں ہوتا سب سمندر کی ہی مختلف صورتیں ہیں تم موج بھی ہو اور دریا بھی۔ قطرہ بھی ہو اور سمندر بھی۔‘‘

سمندر میں مل کر سمندر ہو جانے کے خیال سے مجھے وحشت ہونے لگتی ہے۔ میں چاروں طرف نگاہ دوڑاتا ہوں مگر حد نظر تک پھیلے پانی میں باہر کا کوئی راستہ دکھائی نہیں دیتا۔

مجھے اپنا سمندر یاد آتا ہے۔

مجھے وہ دن یاد آتے ہیں جب ہم اس کے اتھلے پانیوں میں بے سدھ پڑے دھوپ چوستے اور ہوا پھانکتے رہتے تھے کہ لاکھوں برس بعد ایک روز سانس لینے کی امنگ پیدا ہوئی اور ہم عدم سے وجود میں آئے تھے۔ مجھے وہ دن یاد آتے ہیں جب ہم سمندر کی کوکھ سے نکل کر رینگتے ہوئے خشکی کی طرف چلے جاتے تھے لیکن سورج کی تمازت اور بے پانی کی ہوا سے ہمارا دم گھٹنے لگتا اور ہم واپس اس آغوش میں پناہ لیتے تھے۔ پھر ایک روز ہم باہر آئے تو ہمیں واپسی کا راستہ نہ ملا۔ شاید سمندر ہمیں چھوڑ کر پیچھے ہٹ گیا تھا۔ یا شوق مہم جوئی میں، جو ہماری گھٹی میں پڑا تھا۔ ہم اس سے دور نکل آئے تھے۔ پھر ہم دلدلوں اور جھاڑیوں میں رہنے لگے تھے۔ ہم جھیلوں، تالابوں اور دریاؤں سے دور نہ جاتے تھے۔ اور آسمان بارش کی صورت میں سمندر انڈیلتا تو ہم خوشی سے ناچ اٹھتے تھے پھر نجانے ہم نے کیا کیا صورتیں بدلیں اور کیسی کیسی صعوبتیں اٹھائیں اور کہاں کہاں بھٹکتے پھرے۔ ہم اس سے دور چلے جاتے تھے لیکن اس نے ہمیں کبھی فراموش نہیں کیا۔ وہ ہر جگہ اپنی پانی سے لدی ہوائیں ہمارے لیے بھیجتا رہا۔ میدانوں، پہاڑوں، وادیوں اور صحراؤں میں ہم جہاں بھی گئے اس نے اپنے قیمتی تحفوں کا سلسلہ جاری رکھا اور ہماری سرپرستی کرتا رہا۔ ہمارے لیے زمین سے اناج اور سبزہ اگاتا اور درختوں کی پور پور میں نمی پہنچاتا رہا۔

مجھے یاد آتا ہے۔

میں جب کبھی اداس ہوتا اپنے اندر سے نکل کر اس کے کنارے جا بیٹھتا اور ساحل کی طرف آتی موجوں اور نظروں سے اوجھل ہوتی کشتیوں کو دیکھتا رہتا تھا۔پانی مجھے ہمیشہ مسحور کرتا رہا ہے اسے دیکھتے رہنے سے میری اداسی دھلنے لگتی تھی۔ اس کی عظمت اور وسعت کا تصور مجھے تقویت دیتا۔۔ وہ عظیم اور مہربان تھا۔ سینکڑوں دریا دن رات اس کے اندر منہ ڈالے اپنی طغیانیاں اگلتے رہتے تھے مگر وہ چھلکتا نہیں تھا۔ ہر خطے ہر رنگ اور ہر نسل کے پانی اس میں مل کر ایک ہو جاتے تھے۔ وہ تین چوتھائی زمین پر پھیلا ہوا تھا۔ اس کا آبی خون بادلوں، دریاؤں اور ندی نالوں کے ذریعے زمین کے سارے بدن میں گردش کرتا تھا۔ وہ ہر جگہ اور ہر مقام پر ہمیشہ ہمارے ساتھ رہتا تھا۔ اور اپنے قوانین کی سختی سے پابندی کر کے ہمارے لیے بہت سی آسانیاں پیدا کرتا تھا۔ ہم جہاں جاتے اس کی سطح سے بلندی کا حساب رکھتے اس کی قربت میں ڈھارس بندھتی اور نیا ولولہ پیدا ہوتا اور اس کے لمس سے مامتا کا احساس ہوتا تھا مگر یہ کیسا سمندر ہے؟

جس کا کوئی اور چھور نہیں۔
جس کا کوئی کنارا ہے نہ ساحل۔

جس کی کوئی سطح ہے نہ تہہ۔

بس ایک ہولناک خاموشی سے بہتا چلا جاتا ہے۔۔ اس کی بے پایانی دیکھ کر فنا کا خوف طاری ہو جاتا ہے۔ پتہ نہیں اس میں بہتے چلے جانے کی کیفیت کبھی ختم بھی ہوتی ہے یا نہیں ۔۔ میں ہیبت کے پانیوں میں ڈوبے ڈوبے پوچھتا ہوں۔

’’ہم کب تک۔۔ کتنے سال، کتنی صدیاں یونہی بہتے رہیں گے؟‘‘

’’صدیاں سال، دن اور لمحے یہ سب الفاظ اضافی ہیں ۔۔ ہونا نہ ہونا یہاں ایک ہے۔‘‘

’’پھر اس کے بعد؟‘‘

’’یہاں پھر نہیں ہوتا اور نہ پہلے اور بعد میں کوئی فرق ہے۔‘‘

’’ اور میرا ماضی، میری تاریخ۔۔ میری تہذیب؟‘‘
’’یہاں ماضی ہے نہ حال اور نہ مستقبل۔۔ تاریخ و تہذیب کا تصور اس گرداب میں لایعنی ہے‘‘

’’ اور حسن اور خوشی اور جذبے اور زندگی؟‘‘
’’سب باطل‘‘

’’ اور حرکت، محنت، عمل، ترقی؟‘‘
’’لا حاصل۔‘‘

’’یہ بہت بڑا دھوکہ ہے۔ ایک سنگین مذاق ہے۔‘‘

’’یہی مقدر ہے۔‘‘

’’میں نہیں مانتا۔۔ میں اپنے پانیوں کو الگ کرنا چاہتا ہوں۔‘‘

’’تمہارے پانی؟‘‘
’’ہاں میرے پانی۔۔ میں انہیں پہچان سکتا ہوں۔‘‘

 اور مجھے یاد آتا ہے

وہ ساحل کی ریت پر قلانچیں بھرتی پھرتی تھی۔ سمندر اسے ہمک ہمک کر اور میں سہم سہم کر سمندر کو دیکھتا تھا۔ میں سمندر دیکھنے آیا تھا مگر وہ مجھے دیکھنے نہیں دیتی تھی۔ بار بار سامنے آ جاتی اور اسے اپنی اوٹ میں چھپا دیتی تھی۔ وہ میرے ساتھ آئی تھی مگر سمندر کے کنارے پہنچتے ہی اتنی تبدیل ہو گئی تھی کہ لگتا تھا ابھی چھلک جائے گی
 ’’آؤ پانی میں اتریں۔‘‘ اس نے میرا ہاتھ پکڑ کر پانی کی طرف کھینچتے ہوئے کہا تھا۔ مجھے شرارت سوجھ رہی تھی
’’تم پانی میں نہ اترنا پلیز‘‘
’’کیوں کیا ہے مجھے؟‘‘

’’تمہیں تو کچھ نہیں اور نہ ہو گا سمندر میں طغیانی آ جائے گی۔‘‘

وہ کھلکھلا کر ہنسی تھی اس کی جگمگاتی ہنسی کی آواز سمندر کے پانی پر دور تک دکھائی دیتی رہی،پھر نظروں سے اوجھل ہو گئی تھی۔ ایک لہر آئی تھی اور ہمیں گدگدا کر واپس چلی گئی تھی۔ یقیناً وہ لہر کسی نہ کسی صورت میں کہیں نہ کہیں اب بھی موجود ہو گی
مجھے یاد آتا ہے۔

ہم سکوٹر پر سوار پہاڑ پر جا رہے تھے کہ ہمیں بارش نے آ لیا اور ہمیں بھگو کر نیچے ندی میں اتر گئی تھی۔ بارش میں بھیگ اور دھل کر وہ اور نکھر آئی تھی اور قوس قزح بن گئی تھی۔ قوس قزح سے آلودہ پانی بھی یقیناً یہیں کہیں ہو گا اور وہ پانی بھی جو ہماری موجودگی میں دیوداروں سے گھرے آبشار سے گرتا رہا تھا اور دریا کا وہ پانی بھی جس پر میں اسے کئی برس تک فراقیہ چٹھیاں لکھتا رہا تھا

’’مجھے میرے پانیوں کا حساب چاہیے‘‘
’’تم پھر بھول گئے یہ وہ سمندر نہیں ہے‘‘

’’تو پھر یہ کون سا سمندر ہے؟‘‘

’’اس کا کوئی نام نہیں لیکن اگر تم اپنی آسانی کے لیے سمندر کہنا چاہتے ہو تو سمندروں کا سمندر کہو۔ بحر بے کنار سمجھو۔‘‘

’’ اور وہ سمندر؟‘‘

’’اس بحر عظیم میں وہ ایک قطرہ ہے‘‘

’’ اور وہ قطرہ جو مجھے رخصت کرتے وقت ایک بار اس کی آنکھ سے ٹپکا تھا؟‘‘

وہ ہنستا ہے اور ہنستا ہی چلا جاتا ہے مجھے اس کی ہنسی یاد آ جاتی ہے

’’دند چنبے دی لڑی کہ ہنس موتی دانے نکلے حسن انار وچوں۔‘‘

مجھے یاد آتا ہے۔ اس نے کہا تھا جوگی تم جھوٹ کہتے ہو۔ گئے وقت کو کون واپس لا سکتا ہے اور بچھڑے ہوؤں کو ملا سکتا ہے۔ اور وہ اس وقت تک نہیں جانتی تھی کہ وہ جوگی میں خود ہوں اور وقت کی طرح سنگدل نہیں ہوں۔

پھر مجھے یاد آتا ہے۔ جب میں عزت بیگ تھا اور چناب کے کنارے بیلے میں بھینسیں چراتا تھا۔ مجھے تیرنا اور غوطہ لگانا آتا تھا اور میں تند لہروں کے منہ سے اس کے لیے مچھلی چھین لاتا تھا مگر ۔۔اس رات۔۔ اس نے منع کر دیا تھا اور حالانکہ وہ تیرنا نہیں جانتی تھی وہ طوفانی پانی میں اتر گئی تھی۔۔ اور کہتے تھے بہتا ہوا پانی اوپر اچھالتا اور رکا ہوا پانی نیچے دباتا ہے۔ لیکن اسے بہتا ہوا پانی بہا لے گیا تھا اور وقت نے مجھے ٹھہرے ہوئے پانی کا جوہڑ بنا دیا۔ جہاں سے بوند بوند بھاپ کی صورت نکل بھاگنے میں میرا پورا جنم صرف ہو گیا تھا۔

مجھے یاد آتا ہے ہزاروں لاکھوں برس پہلے ہم ایک ساتھ چلے تھے مگر ہر زمانے میں ہمیں ایک دوسرے کے قریب رہنے کے لئے طرح طرح کی مشکلات کا سامنا کرنا پڑتا رہا تھا۔ روحانی اور جسمانی اذیتیں دی جاتی تھیں۔ زہر پھانکنے اور دریا میں کود جانے پر مجبور کیا جاتا تھا۔ سانپوں سے ڈسوایا اور درندوں کے آگے پھینک دیا جاتا تھا۔ قبر میں زندہ گاڑ اور دیواروں میں چن دیا جاتا تھا اور اس بار بھی ایسا ہی ہوا تھا۔ ہمارے درمیان اجنبیت کی بلند دیوار اٹھا دی گئی تھی اور ہم ایک دوسرے کے قریب رہتے ہوئے بھی ایک دوسرے کو جاننے اور پہچاننے سے قاصر تھے اور ہمیں ایک دوسرے کو جاننے اور پہچاننے کے لیے اپنی قیمتی اور مختصر زندگی کے بہت سے سال ضائع کرنے پڑے تھے۔

مجھے یاد ہے ہمارے گھر کے پچھواڑے میں جامن کا ایک پیڑ تھا۔ جس کے بارے میں کہا جاتا تھا کہ اس پر آسیب رہتا ے جو خوبصورت اور نوخیز لوگوں کو چمٹ جاتا ہے۔ ہر سال پیڑ جامنوں سے لد جاتا تھا مگر کوئی اس کے قریب نہ جاتا تھا۔ جامنوں کے بوجھ سے نرم لچکیلی شاخیں جھکنے لگتیں۔ ٹہنیوں سے لگی لگی جامنیں سوکھنے اور سڑنے لگتیں مگر کوئی اتارنے نہ آتا اور میں پوری بستی میں پہلا شخص تھا جس نے فیصلہ کیا تھا کہ جامن کو آسیب کے قبضہ سے واگزار کرایا جائے مگر جب میں نے اس کا پھل چکھا تو جامن کا ایک پیڑ میرے اندر اگنے لگا اور برسات سے پہلے ہی ساری ٹہنیاں ہری اور لال جامنوں سے لد گئیں 
مجھے یاد آتا ہے۔

ہر سال دریا بند توڑ کر گھروں، آنگنوں، کھیتوں اور گلیوں میں آ جاتا اور جاتے ہوئے بہت کچھ اپنے ساتھ بہا لے جاتا تھا۔ سامان، اناج، مویشی اور آدمی۔ اور جب پانی اترتا تھا تو بعض کھوئی ہوئی چیزیں اچھی یا بری حالت میں مل بھی جاتی تھیں۔ مگر ایک بار دریا بستی کی سب سے قیمتی چیز بہا کر لے گیا اور قیمتی چیزیں کون واپس کرتا ہے۔ پانی اترا تو اس کی ہر جگہ تلاش ہوئی مگر کچھ پتہ نہ چلا۔ بستی کے لوگوں کا خیال تھا کہ وہ کسی امدادی کشتی میں سوار ہو کر چلی گئی تھی مگر مجھے معلوم تھا وہ اپنے قدیم آبائی گھر چلی گئی تھی اور کسی دوسرے زمانے میں میرا انتظار کرتی تھی۔

 اور موسم آتے جاتے رہے۔

جامنیں پکتی اور سڑتی رہیں۔
 اور دبلی گائیں ساری فربہ گایوں کو اور سوکھے خوشے ہرے بھرے خوشوں کو کھا گئے۔

 اور پھر کئی برسوں یا شاید صدیوں کے بعد جیسے کسی نے مجھے خنجر بھونک دیا۔ ’’وہ زندہ ہے۔‘‘

 اور میرے اندر کوئی گردان کرنے لگا۔ ’’وہ زندہ ہے میں زندہ ہوں تو زندہ ہے ہم زندہ ہیں۔‘‘

 اور میں تو یہ بتانا تو ہی بھول گیا کہ کھو جانے سے پہلے اس کے حسن کا دور دور تک شہرہ تھا اور اسے قدرت کا حسین شاہکار خیال کیا جاتا تھا۔ اگرچہ بستی میں اس کی موجودگی میں چراغ جلانے پر کوئی پابندی نہیں تھی اور اسے ہر صبح پھولوں سے تولا بھی نہیں جاتا تھا۔ مگر بستی میں ساری رونق، روشنی اور چہل پہل اسی کے دم سے تھی۔

مجھے یاد آتا ہے میں اسے دیکھ کر لرز گیا تھا۔

مجھے یقین نہیں آیا تھا کہ وہ سچ مچ وہی ہے۔

اسے دیکھ کر وقت کی سفاکی اور انسان کی بے مائیگی کا احساس شدید ہو گیا تھا۔ میں اسے اس حال میں دیکھوں گا۔ اس کا میں نے کبھی تصور تک نہیں کیا تھا۔ مجھے وہ لہلہاتے دن یاد آئے تھے جب وہ محض دیکھنے سے گلابی عنابی ہو جاتی اور چھو لینے سے اس کے جسم میں برقی رو دوڑ جاتی تھی۔ مگر اب لگتا تھا جیسے کسی نے پیچھے سے مین سوئچ بند کر دیا ہو۔

 اور اس نابینا بڑھیا کی پکار سن کر یوسف گھوڑے سے اتر آیا اور اسے پہچان کر رو پڑا۔

یوسف پچھے دس زلیخا حسن کتھے اج تیرا
کہے زلیخا ہجر رڑھایا ہتھ نہ پہتا میرا
یوسف پچھے دس زلیخا کتھے لب دی لالی
کہے زلیخا جال سدھائی لاٹ فراقاں والی
یوسف پچھے دس زلیخاں زلفاں کدھر گیاں 
کہے زلیخا۔۔
یوسف پچھے۔۔

وہ ایک قلعہ نما عالی شان عمارت تھی اور وہ وہیل چیئر میں پتھرائی پڑی تھی وہ بول سکتی تھی نہ سن سکتی تھی اور نہ اپنی جگہ سے حرکت کر سکتی تھی۔

اس کی ایک آنکھ خشک تھی اور دوسری میں آنسو بس امنڈنے ہی والا تھا۔ اور تب سے۔۔ جب سے میں نے اسے دیکھا ہے مجھے پتہ نہیں چل رہا کہ کون سا وقت اور مقام ہے۔ دن ہے نہ رات۔ اندھیرا ہے نہ اجالا۔ طلوع ہے نہ غروب۔ یوں لگتا ہے جیسے آگے پیچھے دائیں بائیں پانی ہی پانی ہے۔ بے رنگ، بے بو اور بے ذائقہ پانی جو گرم ہے نہ سرد اور جس کے حرکت کرنے یا رکے ہوئے ہونے کا بھی پتہ نہیں چل رہا۔

٭٭٭
زوال کے اسباب


کھدائی کا کام برابر جاری ہے۔


 اور نت نئی چیزیں سامنے آ رہی ہیں۔

اس لئے ماہرین کسی حتمی نتیجے پر پہنچے میں دشواری محسوس کر رہے ہیں۔ مثلاً پہلے ان کاخیال تھا کہ وہ غذا کی قلت کا شکار ہو گئے تھے لیکن جب مزید کھدائی کے بعد اناج جسے بھرے ہوئے گودام دریافت ہوئے تو ماہرین شش و پنج میں پڑ گئے۔


ماہرین کی کمیٹی کے ایک ممتاز رکن نے اپنی رپورٹ میں لکھا ہے کہ لوٹ مار اور چوری ڈکیتی اس زمانے میں عام تھی اور گھر میں، غذائی اجناس اور خوبصورت عورتوں کو رکھنا موت کو دعوت دینے کے مترادف تھا۔ اس لئے خوبصورت عورتوں کی شکلیں بگاڑ دی جاتی تھیں یا ان کے دام وصول کر لئے جاتے تھے۔ نقدی اور غذائی اجناس کے بڑے بڑے بینک قائم ہو گئے تھے لوگ سال بھر کا غلہ ان بینکوں میں جمع کرا دیتے تھے۔ لیکن ان بینکوں کا حساب و کتاب کسی ایسی اجنبی زبان میں لکھنے کا رواج تھا جو ان لوگوں کی بولنے کی زبان سے بے حد مختلف تھی۔ بعض اوقات لکھنے والا خود بھی اپنا لکھا ہوا نہیں پڑھ سکتا تھا ا لئے غذا کے اکاؤنٹ ہولڈروں کو غذا حاصل کرنے میں غیر معمولی دشواریاں پیش آتی تھیں، یہی ممتاز رکن رپورٹ میں آگے جا کر لکھتا ہے کہ اجنبی زبان کی تحریوں کو پڑھنے کے لئے بینک کے عملے کو بڑی جدوجہد کرنی پڑتی تھی۔ انہیں موٹی موٹی لغاتیں اور امدادی کتابیں درکار ہوتی تھیں۔ جن کی مدد سے وہ متعلقہ بھی لتے تھے۔ بعض اوقات فائل میں درج تشریحوں، وضاحتوں اور منافع کی شرائط وغیرہ پڑھنے میں اتنے لگ جاتے تھے کہ اکاؤنٹ ہولڈر یا اس کا کنبہ غذا کی قلت کا شکار ہو جاتا تھا۔ رپورٹ میں اس بات کے امکان کا ذکر بھی ملا ہے کہ بینک کے گوداموں میں پڑی پڑی اجناس گل سڑ کر زہریلی ہو گئیں اور ان سب کی ہلاکت کا سبب بنیں۔

پھر کچھ ماہرین نے یہ خیال پیش کیا کہ وہ بھوک سے نہیں کسی وبائی بیماری کے نتیجے میں ہلاک ہوئے تھے۔ لیکن پھر اسی بیماری سے بچاؤ کے ٹیکے اور تیر بہدف دوائیوں کے بڑے برے ڈرگ اسٹورز دریافت ہوئے تو ماہرین میں پھر اختلاف رائے پیدا ہو گیا۔ بعض کہتے ہیں کہ وبائی امراض سے بچاؤ کے ٹیکے اور تیر بہدف دوائیاں چند ایک لوگوں کے پاس نقدی ختم ہو گئی تو وہ ایڑیاں رگڑ رگڑ کر مر گئے۔ ان کی بے کفن لاشیں سڑتی رہیں۔ جس سے فضا میں ایک نہایت مہلک مرض کا زہر پھیل گیا اور اس وقت تک اس مہلک مرض کی دوا ایجاد نہیں ہوئی تھی۔


یہ سب امور ابھی زیر بحث ہیں کہ ایک روز بات نے ماہرین کو پریشان کر دیا ہے۔ شہر کے مختلف حصوں سے حاصل کی گئی کھوپڑیوں کی لیبارٹری رپورٹ ان کے سامنے ہے اور وہ کئی روز سے نئی بحث میں الجھے ہوئے ہیں۔ کسی کی سمجھ میں یہ بات نہیں آ رہی ہے کہ ایک ہی عہد کی ان کھوپڑیوں میں اس قدر فرق کیوں ہے۔


اگر کھوپڑیاں کھدائی کے وقت ملبے کی مختلف سطحوں (LAYERS) سے برآمد ہوئی ہوتیں تو یہ امر اس قدر حیران کن نہ ہوتا مگر صورت حال اس کسے بالکل مختلف ہے۔ یہاں تک کہ ان دو کھوپڑیوں کے درمیان بھی نشوونما اور ارتقاء کے لحاظ سے زمین و آسمان کا فرق ہے جو گودام کے ایک دروازے کے اندر اور باہر سے بیک وقت برآمد ہوئی ہیں۔
رپورٹ سے پتہ چلتا ہے کہ انسانی زندگی کے ارتقاء کے ابتدائی دور سے لے کر زوال کے دن تک ہر صدی کے لوگ اس شہر میں ایک ساتھ زندہ تھے۔ اڑن کھٹولہ قسم کی چیز کے قریب سے جو کھوپڑی حاصل کی گئی ہے اس کے اور گدھا گاڑی کے قریب سے ملنے والی کھوپڑی میں ارتقائی لحاظ سے صدیوں کا بعد ہے حالانکہ رپورٹ سے صاف ظاہر ہے کہ گدھا گاڑی والے انسان کی موت ارن کھٹولہ قسم کی چیز گرنے ار ٹکرانے سے ہوئی تھی۔


تو کیا وہ سب ذہنی طور پر ایک دوسرے سے اس قدر مختلف ہوتے ہوئے بھی جسمانی طور پر ایک ہی عہد کے لوگ تھے؟ ماہرین کی کمیٹی کے سربراہ کا خیال ہے کہ اسی ایک نکتے سے شہر کے زوال کے اسباب کا صحیح صحیح کھوج لگانے میں کامیابی حاصل ہو جائے گی۔

٭٭٭
تشکر: محمد حمید شاہد جن سے ان پیج فائل فراہم ہوئی

ان پیج سے تبدیلی، تدوین اور ای بک کی تشکیل: اعجاز عبید
